
        
            
                
            
        

    
	МИХАИЛ КОЛЕСНИКОВ

	 

	ТЭМЦЛИЙН ШУУРГАН ДУНД - 1

	(роман)

	“Улсын Хэвлэлийн газар” Улаанбаатар хотноо 1975 онд эрхлэн хэвлүүлсэн “МИХАИЛ КОЛЕСНИКОВ : ТЭМЦЛИЙН ШУУРГАН ДУНД” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	«Все ураганы в лицо»

	 

	Орос хэлнээс орчуулсан Г. СОДНОМДАРЖАА

	Редактор Д. БАДАРЧ

	 

	 

	Зөвлөлтийн нэрт зохиолч Михаил Колесников нь усан цэрэг, эрдэмтэн, уул уурхайнхан, зам барилгынхны үйл амьдралын тухай тууж, романаараа нэрд гарсан хүн бил ээ. Гэхдээ зохиогчийн гол бичдэг төрөл анги нь намтарчилсан тууж, роман юм.

	М. Колесниковын «Рихард Зорге ийм хүн байсан», «Аймшиггүй хүн», «Миклуко-Маклай», «Дамдины Сүхбаатар» зэрэг намтарчилсан роман нь зөвлөлтийн болон гадаадын уншигчдын талархлыг хүлээсэн бил ээ.

	Энэхүү «Тэмцлийн шуурган дунд» хэмээх романдаа суут хувьсгалч, нэрт жанжин Михаил Фрунзийн үйл амьдралын тухай яруу сайхнаар өгүүлжээ. Романы гол баатрын амьдрал ер бишийн сонин бил ээ. Зохиолч Фрунзийг жирийн нэг хувьсгалч төдийгүй зохион байгуулагч, авьяаслаг эдийн засагч, гарамгай жанжин, зөвлөлтийн цэргийн шинжлэх ухааныг бүтээгчдийн нэг, чадамгай дипломатч, хувийн даруу зан, аймшиггүй чин зоригоороо онцгой хүн болохыг уул романдаа тодорхой дүрслэн харуулжээ.

	«Тэмцлийн шуурган дунд» гэдэг энэ роман нь эх оронч баатарлаг сэдвээр бичсэн шилдэг зохиолд хоёр жил тутам олгодог ЗХУ-ын Батлан хамгаалах яамны нэгдүгээр зэргийн шагналыг 1972 онд хүртсэн юм.



	
НЭГДҮГЭЭР АНГИ

Автоматаар үүсгэсэн тайлбар]

	
«ТӨМӨР БЭЭЛИЙ» ХЭМЭЭХ САЙД

	Цонхигор цагаан цэлцийж манхайсан царайтай, чичирхийлсэн чөргөр гартай дөч гаруй настай тэр ноёнтон дөнгөж саяхан ердөө л Саратов мужийн захирагч байсан бил ээ. Тэгтэл хэн хүний санаандгүй байтал төрийн эрхэнд гэнэт гарсан бөлгөө. Эхлээд Дотоод явдлын яамны сайд болж, гурван сар өнгөрөхөд асар уудам Оросын эзэн хаант улсын Сайд нарын Зөвлөлийн дарга болсон ажээ. Тэр хүн засгийн бүх эрхийг гартаа атгаж хааны дараа төрийн хоёр дахь хүн гэгдэвч, үнэндээ нэг дэх нь болов. Ингээд дуртай хүнээ шүүдэг, зэмлэдэг, шоронд хийдэг, эсвэл устгадаг болжээ. Энэ хүн бусад бүх дарангуйлан захирагчийн адил өөрийгөө эрдэмтэй захирагч гэж өргөмжлөөд, хийсэн бүхнээ төрийн зайлшгүй зүйл хэмээн цагаатгадаг байлаа. Тэр цэргийн хээрийн шүүх ажиллуулж, залхаан цээрлүүлэх отряд байгуулан, улс орныг дүүжлүүрээр дүүргээд, улсын нэгдүгээр Думийг хөөн тараав. Тэр газар тариалангийн өөрчлөлтөөрөө тариачны нийгмийг гүн доогуур нь сулруулж, санал сэтгэлийг нь алдуулах гол эх булгийг бий болгон, тосгонд өөртөө бат бэх түшиг болох нударганчуудтай болжээ. Энэ хүн болж байгаа түүхэн үйл явдалд оюун ухаанаараа гүн орж, түүнээс гарахад хөрөнгөтний хаант засаг зайлшгүй гэсэн чиг шугамыг хатуу баримталжээ. Тэр нэгдсэн язгууртны зөвлөлд хуралдагсад павловтон, макаровтон, стишинскийтэнд ёстой төрийн сэтгэхүй гэгч юу байдгийг харуулжээ. Язгууртны зөвлөл дээр үг хэлэхдээ Светоний, Плутарх хоёроос эш татаад, Ром засаг төрийн үлгэр загварыг өгсөн юм... гээд

	— Эртний ромчуудын адил... эртний ромчуудын адил... гэсэн бил ээ.

	Тэр сонины ертөнц, засгийн газар хоёрын хооронд нэг ёсны зууч болдог сэтгүүлч ахыгаа хурал дээр байн байн урьдаг байв. Ах нь ч өгүүлэл, мэдэгдлээрээ дарангуйлан захирагчийн ээлжит улс төрийн алхамд олон нийтийн саналыг чадамгай бэлтгэдэг байлаа.

	Дарангуйлан захирагчийг нэг хэсэг нь «төмөр бээлий» гэж нэрлэж байхад нөгөө хэсэг нь «дүүжлүүрчин» гээд дүүжлүүрийг нь «столыпины зангиа» гэдэг байлаа. Энэ мэтийн үг бүхнээс хүчит сайд нууц зөвлөгч Столыпины сонорт хүрэхэд гагцхүү гунигтайяа инээмсэглэдэг байв. Энэ хүн бол өөрийгөө Орос орныг аврагч мэтээр том үйлдвэр, газрын эздэд бишрүүлсэн Столыпин юм!

	Столыпин эзэн хаанд хоёрдмол хандлагатай байлаа. Төрийн сэтгэхүй огтхон ч байхгүй, зориггүй, шантрамхай, сул тэр хүнийг хайхардаггүй байв. II Николай хаан өөдгүй муусайн зөвлөгчдөөр өөрийгөө хүрээлүүлж, богино хугацаанд бөөн тэнэг хэрэг тарьсныг нь Столыпин одоо хэв янзад нь оруулах хэрэгтэй болжээ. Японтой хийсэн дайнд ялагджээ. Одесс, Кронштадт, Ревель, Свеаборг дахь боссон хөлөг онгоцны шурагт улаан дарцаг хийсээд удаж байна гэж үү? Одоо хоёр зуун арван таван хошуу тариачдын үймээнд автжээ. Бүр саяхан хувьсгал дээд цэгтээ хүрээд байхад хаант засгийн байх хугацаа тоотой хэдэн хоног үлдсэн юм шиг байж бил ээ.

	Нөгөө талаар энэ бүх үйл явдал болоогүй сэн бол Саратов мужийн захирагч Столыпины тухай хэн ч дурсахгүй байсан ажээ. Гагцхүү энэ ширүүн долгио л түүнийг засаг төрийн оргилд авчирчээ. Гэхдээ ордны нууц явуулга биш, харин зайлшгүй цагийн ширүүн явдал түүнийг хаан ширээнд ойртуулжээ. Тэгээд хаан ширээ ганхаж эхлэхэд айсан сайдууд, харшийн бялдуучид хотын захирагч байгаад хожим Саратов мужийн захирагч болсон Столыпин тариачны хог шаарнуудыг хэчнээн ширүүн дарсныг ам амандаа цуугьж, бас тэгээд эртний язгууртан гэр бүлээс гаралтайг ч саналаа. Ер нь ч II Николай шиг тийм эзэн хаанд Петр Аркадьевич Столыпин Bussinesc man шиг «Төмөр бээлий», хайр найргүй залхаан цээрлүүлэгч, ямар ч байсан либерализмын дайсан-тийм захирагч хэрэгтэй байв.

	Столыпин нэгдсэн язгууртны зөвлөлийн хуралдааны дараа Владимир мужийн захирагч Сазоновыг өрөөндөө урилаа. Столыпин дөнгөж сая үг хэлээд, маш хэцүү үгийг урам зоригтой хэлсэн жүжигчин хүн шиг л сэтгэл нь хөдөлсөн байлаа. Удаан сургуулилсан уран илтгэгч зөвлөлийн бүх гишүүдийг бүтэн хагас цаг суудалдаа хөдлөхгүй тайван суулгах тийм үг, дүрийг олж яриад, эцэст нь төрийн эргэлт хийхийг уриалжээ! Столыпин думийн депутат социал - демократуудаар барахгүй, чөлөөт сэтгэгч бүх хүмүүс: идэвхтэй ажилчид, ажилчны бүх байгууллага, боссон усан цэрэг, тариачны үймээнд оролцогчид, тэр ч байтугай өөрийн нь өөрчлөлтөд дургүйцсэн бүх төрлийн либералууд зэрэг дотоодын дайснаа ялах зоригийг тэдгээр язгууртанд төрүүлэхийг хичээж байлаа.

	Дөнгөж саяхан хэлсэн үг нь хамгийн амжилттай, түүний захирах үеийн доторх бүх үгээс хамгийн их зоригжуулсан үг болсон гэдгийг тэр мэдэж байлаа.

	Гэлээ ч гэсэн хэлсэн үг нь хий буудсантай адил ажээ. Уул үг «цус, төмрийн төлөө» хатуу зогсож байсан, ямар ч итгүүлэх хэрэгцээгүй, гол нь өөрийн хүмүүст зориулж хэлээгүй, харин «олон нийт» гэж нэрлэгдсэн тэр аливаа нэгэн шалтгаар улс орондоо юм уу, хилийн чанадад шуугиан дэгдээдэг, бараг баригдашгүй тэдгээр үзэн ядагчдад зориулсныг харгалзах хэрэгтэй. Столыпин бүгдийг зэвүүнээр дэнсэн үзэж түүхийн жингийн дэнс одоо болтол тэнцвэрээ олоогүй, өөрийн хийсэн өөрчлөлтөөр тийм ч олон зүйлд хүрч чадаагүйгээ ойлгожээ. Дайснаа бүдүүлэг хар хүчээр дарсан нь Ромын хаадад амар байжээ. Калигула: «хүн төрөлхтөн ганцхан далайлтаар тас хяргах нэг толгойтой байгаагүй нь харамсалтай!» гэж илэн далангүй хэлж болдог байлаа. Аль дивангарын тэр үед дарангуйлан захирагч тоглоом тохуу хийж хайртай морио сенатчийн зэрэгт дэвшүүлж болж байсан бол одоо дарангуйлан захирах засаг маш харьцангуй болжээ. Жишээлбэл: Төрийн чухал албанд хэрэгтэй хүнийг томилоход бараг дааж давшгүй бэрхшээл дагалдана. Думд цугларсан энэ бүх хүн нэн даруй эрэлт хүсэлт тавьж, хэвлэлд шуугиан дэгдээж, шунал төрүүлнэ.

	Столыпины өмнө жирийн нэг эмх цэгцгүй хүч биш, зохион байгуулалттай хүч байгаад л гол бүдрүүлэх хөшүүрэг нь байлаа. Энэ хүч байгаа цагт Столыпин хэзээ ч эзэн хаант улсын бүрэн эрхт эзэн нь болж чадахгүй бөлгөө. Хэрэв либералуудад хишиг хүртээж амыг нь таглаж болох бол үйлдвэрийн ажилчидтай яах ч туршлагагүй байлаа. Ажилчид өөрийн удирдагчидтай, тэд жирийн нэг турхирагч биш харин шулуун шударга итгэлтэй, эдийн засгийн оюун ухаантай, стратеги, тактиктай, хэдэн зуун хүний толгойд шингэсэн өөрийн сургаалтай ажээ. Маркс, Плеханов, Ленин... байна.

	Сайдын ширээн дээр нууц хэвлэлийн үйлдвэрийг нэгжихэд хурааж авсан социал - демократуудын нууц товхимол, ухуулах хуудас овоолоотой байв. Дээд язгууртан сайдаа умартсан Столыпин зузаан хөх номын хуудсыг анхааралтай уншиж: энэ бүх социал - демократ хороод, социал - демократ депутатууд, большевик хэмээгдэх нам нь язгууртны нэгдсэн зөвлөл, хаан, хаант засаг, Столыпин өөрөөс нь илүү бодитой юм гэдгийг байн байн бодож байлаа. Тэгээд иймэрхүү бодол нь улам нотлогдохын хамт төрийн эргэлт хийх эцсийнхээ цохилтыг галзуурсан мэт бэлтгэж байлаа. Толгойлогчгүй олон түмнийг дарахад амархан бил ээ...

	Владимир мужийн захирагч Сазонов, Столыпиныг үг дуугүй ажиглана. Тэр хоёр түшлэгт сандалнаа тухтай суужээ. Бодолдоо автсан Столыпин Сазоновыг бүр мартжээ. Сайдтай ярих гэж байгаа энэ ярианаас маш их зүйл шалтгаалах тул тэвчих л хэрэгтэй байлаа. Сазонов хүлээж сурсан хүн. Гэхдээ үйлс нь тавилантай юм шиг бүтэмжгүй байлаа.

	Тэр хорин найман насандаа зүүн ташаандаа цэнхэр туузан дээр алтан түлхүүр зүүж харшийн сангийн нярав болж үйлс нь сайнаар эхэлж өргөн хэтийн төлөв нээгджээ... Гэтэл Сазоновыг бараг хорь шахам жил ор тас мартжээ. Тэгээд хааны бичиг хэрэгт алба хаадаг өвөг ах Шелгуновоор дамжуулан жинхэнэ түшмэлийн эрхээ арай ядан олж авсан бил ээ. Мөн тэр л өвөөгөөрөө уламжлан эхлээд туслах захирагч, дараа нь саявтархан захирагч болжээ. Яах вэ болдог л амжилт. Гэвч Сазонов итгэж хүлээсээр байлаа. Тэгэхдээ эзэн хаанд үнэнч шударгаар алба хааж байгааг нь зохих ёсоор үнэлнэ гэдэгт сохроор итгэж байлаа. Тэгэхдээ тааруухан нэг хүнийг сайдын ширээнд суулгадаг тэр нууц, хүчтэй механизмын ивээлд, нууц явуулгын хүч чадалд илүү итгэж байлаа. Тэр үед бусад захирагчид ер бишийн богино хугацаанд сайд болоод гэр бүлээрээ нийслэлд шилжин сууж төрийн чухал том хэргийг удирдаж байхад Сазонов захирагчаасаа эхлээд цагдаа хасгууд хүртэл цөм айн эмээж байдаг, үнэн хэрэг дээрээ ажилчин дайчдад эзлэгдсэн, хамгийн золгүй муж Иваново - Вознесенскийн аж үйлдвэрийн хярвас утаа ханхалсан шаарны муу районд үүрд гинжлэгдсэн мэт суудаг байлаа. Гар буу, винтовоор зэвсэглэсэн эрх дураараа болсон ажилчин гуйлгачид төмөр зам, бүх фабрик, хот бүрийг хяналтдаа авч, улс төрийн хэрэгтнүүдийг хорьсон шорон руу дайрна. Тэд хаанаас зэвсэг авдаг байна вэ? Зэвсэг олох маш амархан: хэдэн залуус худлаа зодоон гаргахад мангуу цагдаа нар хуурмаг зодоочдыг хэсэг дээр аваачихад санаандгүйгээр хэрэг бишдэж: зодолдогсод цагдаа руу дайрч хүлж орхиод шомбойлгон тавьсан винтовуудыг нь авч, сумыг нь шуудайлаад явна. Ингээд л талд гээсэн зүү хайхтай адил болно!.. Оросын эзэн хаант гүрэнд хэчнээн олон муж байдгийг цөмийг тогтооход бэрх бил ээ. Бүдүүлэг зэлүүд муж, бараг цэргийн хууль болсон сибирийн цөллөгийн муж, тэр ч байтугай ямар ч будилаан дэгдээж мэдэх хасаг зуут ихтэй харь омгийнхон суурьшсан муж ч байдаг. Энэ олон мужийн дотроос тасралтгүй ажил хаяж, хурал цуглаан, жагсаал хийж ёстой л галт уул шиг оргилж байгаа хамгийн хэцүү бэрх Владимир муж Сазоновын хувь тавиланг бэлтгэжээ. Улаан тугаар чимсэн хар баарцаг гудамж талбайгаар хөвөрч, ямар ч хүч түүнийг зогсоох бололцоогүй ажээ. Янз бүрийн тогтоол, мэдүүлсэн бичигт энэ бүгдийг «эмх замбараагүй явдал» гэж нэрлэнэ. Тэгээд тэр эмх замбараагүй явдлын төлөө захирагч л дандаа буруутан нь байна. Петербургээс заналхийлсэн яаралтай цахилгаан ирж, өөгшүүлж, либерал зан гаргалаа гэж Сазоновыг зэмлэнэ. Яагаад ч юм бэ захирагчдыг бай болгодог явдал чамирхалтай ажээ. Сазонов сул дорой сэтгэхүйтэй хүн биш ч гэсэн заримдаа ёстой айхын ихээр айна. Сазонов шөнө дунд буугаа авч байшингийнхаа хана хаалгыг барилан үзэж, суудаг байрныхаа хонгилоор тэнэж, унтаж байхад алчих вий гэж айхдаа унтлагынхаа өрөөнөөс аль болохоор холдохыг хичээнэ. Тэр, зарц хамгаалагчдадаа итгэдэггүй байлаа. Бас ийш тийшээ явахдаа сүйх тэргээ хүчжүүлсэн хамгаалалт, нууц хамгаалалтаар хүрээлүүлнэ.

	Столыпиныг засгийн эрхэнд гармагц Сазоновын сэтгэл сэргэжээ. Учир нь тэд сайн найзууд бил ээ. Петр Аркадьевич язгууртны зөвлөлийн гаднах өрөөнд, Дотоод явдлын яамны сайдын алба тээртэй байгааг яриад тэр тушаалд Сазоновыг байж болох юм гэж нэг удаа ярьж байжээ. Сайд өрөөндөө энэ учраас түүнийг урьсан юм биш байгаа даа. Сазоновын бие тавигдах шиг боллоо. Одоо тэр хөө буртаг болсон Владимир хот, тэндхийн шорон гяндан, нутгийн захиргааны шаарнууд, цэргийн хуаран, согтуу дарга нар, цагдаа эд бүгд түүнийг залхааж гүйцсэнийг бүрэн мэдэрлээ. Петр Аркадьевич одоо нөгөөх эрхэм дээд ивээлээ хэлэх гэж ч байгаа байж болох бил ээ... Өрөөний хана туурга, адрын алтлаг өнгө одоо Сазоновыг нөгөөх муухай амьдралаас тусгаарлаж байгаа мэт ажээ. Одоо өөрийгөө дээд хүрээнд, чухал үйл явдалд холбогдолтой хэмээн үзэж найз нарынхаа чухам хэнийг нь мужийн тэр балчиг дотроос яаманд авах вэ гэж бодож байлаа. Тэгээд Сазоновт гэнэт шинэ албан тушаалдаа бүхий л хүчээ шавхах үйл ажиллагааны хэнээрхэл төржээ. Тийм ээ, тийм, төмрөөр, цусаар л... Тэр хайр найргүй байх болно. Сазонов ажилчны бүлгэмийнхэнд хүртээлгүй болно, тэгээд л бүхнийхээ өшөөг авна. Чингээд Петр Аркадьевич шиг өөрийнхөө бүх алхмыг төрийн зайлшгүй чухал зүйл гэж цагаатгана. Төрийн зайлшгүй чухал зүйл гэдэг нь ямар ч нинжин сэтгэлгүй, энэрэл нигүүлсэлгүй байх ажээ. Хэчнээн их цус урсгаж, үхэл тарьж, хатуу чанга байх тусмаа төдий чинээн сайн бөлгөө. Сазонов сайн санаат, ухаалаг захирагчийн хүндэтгэл, алдар цуу, нэр хүнд хэрэггүй, гол нь түүнээс айж байхад бил ээ. Тэр байнгын айдас, доромжлолынхоо төлөө л өшөө авах ёстой байлаа... 

	Столыпины царай яагаад ч юм бэ ширүүн догшин, онигор нүд нь зэвүүн хүйтэн гялалзана. Столыпин заншсан хөдөлгөөнөөрөө хөдлөн алгаараа пинтүү халимгаа илснээ:

	— Таныг сайдаар томилох асуудал бараг шийдсэн. Харин нэг жаахан «гэвч» байгаа. Намайг та зөв ойлгоорой. Одоо таныг томилох ажил танаас, өөрөөс чинь л шалтгаална. Би өнөөдөр ч гэсэн бүрэн эрхээ эдлэхэд бэлхэн байна. Думийн бүх эвсэл таны эсрэг сэтгэлтэй байгаа нь мэдээж. Орон нутагт ухуулагчдаар толгойлуулсан энэ бүх социал - демократ хороод байгаа цагт думийн эсрэг хийх бидний аян дайн зохих үр дүнгээ өгөхгүй байж болно. Депутатуудыг баривчлах нь модны мөчрийг огтлохтой л адил гэсэн үг. Үндсийг нь л таслах хэрэгтэй. Харамсалтай нь танай мужид тэр үндэс маш их ургажээ. Энэ бүгд заримдаа яг танай тэндээс ирж байгаа юм шиг надад санагддаг. Ухуулагчид гэдэг чинь хэн юм бэ? Яагаад тэднийг баривчилдаггүй юм бэ? Жишээлбэл, энэ ухуулах хуудасны зохиогч хэн байна вэ? Иваново - Вознесенскийн Оросын Ажилчны социал - демократ намын хорооны бүрэлдэхүүнд хэн хэн орж байна вэ? гэж асуулаа.

	Столыпин бөөн ухуулах хуудаснаас нэгийг авч захирагч руу сарвайлаа. Сазонов уул хуудасны утгыг мэдэж байв. Тэр хуудсан дээр: «Хаан Думийг дүйвээн бусниулагч, алан хядагч сайд - Столыпин, Стишинский, Павловынхны гар дахь дуулгавартай тоглоом болгохыг хичээж байна...» гэжээ.

	Тэдгээр ухуулах хуудас бүрийн дор: «ОАСДН-ын Иваново - Вознесенскийн хороо» гэсэн үсэгтэй байдаг байлаа. Сазонов ямар ч найруулга зүйч биш ч гэсэн тэр бүх ухуулах хуудсыг нэг л туршлагатай сэтгүүлч зохиож байгааг тогтоож чадна. Уул ухуулах хуудсыг зохиогч зөвхөн өөрийн өвөрмөц найруулгатай ажээ: «Тэнд, дээр сайд, тайж, хааны алтадмал танхимд баяр хөөр болж олон түмний шаналлыг юун мэдэхтэй мантай! Тэд цатгалан, дур зоригоороо улс. Тэд идэж ууж, архидаж, аюул заналаас ангижирсан явдалд бие биедээ баяр талархал хүргэж байна. Нэг хэсэг нь өлсөж үхэхгүйн төлөө байхад, нөгөө хэсэг нь идэж цөлмөж, хөлчүүрч байна. Орос оронд юм бүхэн байдаг ёсоороо алга гэж хэлсэн «хөөрхий» депутатуудыг харгисаар гэсгээн шийтгэж. улсын думийг хөөн тараасан Столыпинд тэнд талархаж байна» гэжээ. Найруулга бол найруулга. Хамгийн аймшигтай нь тэр үл үзэгдэгч зохиогч өргөн дэлгэр мэдлэгтэй, юм бүгдийг мэддэг хувь хүн ажээ. Тэр хүн язгууртны нэгдсэн зөвлөл, дум, оросын зах хязгаарт болж байгаа үйл явдлыг мэдэж, засгийн газрын хийх гэж байгаа алхам бүрийг урьдчилан тодорхойлж, эдийн засгийн асуудлын учрыг олж, тоо баримтаар жигүүрлэж чаддаг ажээ. Тэр хүний өндөр соёл боловсролтойн гэрч ухуулах хуудас бүр дээр харагдах бөлгөө. Хэрвээ тэр хүн уудлан илрүүлж, зүхэж хараасан бол гайгүй байх сан. Гэтэл хамаг аюул нь ажилчдыг хэрхэн яаж нэгдэхэд сургаж байлаа. Тэгэхдээ өнгөцхөн зөвлөгөө өгдөггүй байлаа. Харин няц дарагдсан боолын сэтгэхүйд гүн гүнзгий орсон, нуруугаа тэнийлгэхийг зоригжуулан уриалсан, шинэ хувьсгал ойртож байгааг шантаршгүй итгүүлсэн байдаг байлаа. Тэр ч байтугай үзэн ядагч, үл үзэгдэгч зохиогч-ухуулагчийг байлдааны тактикийг генералаас доргүй мэддэг, ямар ч байсан бүхий л талын их туршлагатай тэр хүнтэй захирагч, цагдаа, харгис цагдаатай хамт зууралдаж байгаагаа Сазонов аргагүй хүлээж байв. Түүний ажилчдад зөвлөсөн зөвлөгөөг авч үзье: «Шуй дахь механик ба эрээн даавууны ажилчдын ажил хаялт амжилтгүй боллоо. Яагаад?.. гэвэл юуны өмнө дайсантайгаа тулалдахыг урьдал болголгүй хүчээ бэлтгэж, хүнс хоолоо базааж, дор хаяхад хэд хэдэн касстай болж, дайсны хүчийг мөрдөн мэдэж, түүний сул талыг олж танин, өөрийнхөө болон тэдний хүчийг дэнслэн үзэж аятай цагийг сонгон авсны дараа л хамтын хүчээр дайсандаа цохилт үзүүлэх хэрэгтэй» гэжээ.

	Сазонов ухуулах хуудас зохиогчийн нэрийг мэднэ. Тэгэхдээ Арсений! гэдэг тэр нэрийг мянга мянган хүн мэднэ ээ. Тэр зөвхөн өөрийн мужаар барахгүй алс холын мужуудад ч цуутай хүн байлаа. Түүний нэрийг дуулаад л үйлдвэрийн эздийн айдас хүрнэ. Арсенийн тухай «Владимирец» сонин бичжээ. Энэ тухай дөнгөж саяхан тойргийн шүүхийн прокурор дарга нартаа ингэж мэдэгдсэн нь: «Арсений бол Жиделевийг дагалдан газар сайгүй явахдаа Улсын II думийн сонгуулийн өмнө маш их ажиллагаа явуулсан бил ээ. Арсений Улсын думийн гишүүн Жиделевийг Владимир мужаас явахад дагалдан явж, ажилчны өмнө хэлэх үгийг нь бичин өгч, түүнийг нь Жиделев ажилчдад уншиж байлаа.

	Арсений Владимир мужийн ажилчны зэргийн депутатын сонгуулийг удирдаж байгааг мужийн харгис цагдаагийн газрын даргаас эхлээд цөм мэдэж байлаа. Тэр мужийн сонгуулийн өмнө сонгогчдын хурлын танхимд цагдаагийн түшмэдийг байсаар байхад зоригтойгоор орж, барууны намын хөтөлбөрийг уудлан илрүүлж, большевикуудын нэрийн өмнөөс үг хэлж байлаа. Эсвэл өөр нэг тохиолдлыг авч үзье: Арсений «Лондон» гэдэг зочид буудалд, ажилчдын зориуд авсан танхимд Шуйн цагдаагийн дарга Лавров болон жижүүрийн цагдаа нарын дэргэд олон ардын дунд үйлдвэрчний эвлэлийн тухай гурван цаг илтгэл хийжээ. Ажилчид цагдаа нарыг хурлын индэр лүү оруулахгүй байсан учир яаж ч чадахгүй байжээ. Тэгээд Арсений цагдаагийн дарга Лавров руу гараараа даллан гарч одсон гэдэг.

	Тэр хүртэж баригддаггүй мөртөө цагдаа, хасгууд, харгис цагдаа нарыг даажигнасан мэт ажил хэргээ явуулдаг байлаа. Арсений нэгэн удаа Доноос Шуйд авчирсан хасгуудын дунд залилан хурал хийжээ. Хэрвээ Дум дэх депутатаар ажилчин Жиделев байх ёстой гэж Арсений шийдсэн бол засаг яах ч арга байхгүй байлаа. Харин Жиделев гэгч хэн бэ? Орос орон даяар цуунд гарсан, Иваново - Вознесенскийн ажилчдын бүх нийтийн ажил хаялтын үед бүрэн эрхт зөвлөлийн депутат байсан большевик, социал - демократ хүн бил ээ. Гэвч түүнийг хоосон гараар барьж болохгүй, яагаад гэвэл цаана нь хэдэн арван мянган ажилчид, хороод, бүлгэмийнхэн байгаа бил ээ. Тэд Арсенийн ганцхан дохиогоор л хөдлөхөд бэлэн байгаад Сазонов итгэж байв. Сонгуулийн кампанийн үед цагдаа нар Жиделевийн төлөө ухуулга хийж байгаа социал - демократад садаа хийхийн тул Шуй хотын бүх нууц хэвлэх үйлдвэрийг бут ниргэхэд итгэмээргүй сонин явдал болжээ. Арсений гэгээн цагаан өдөр хэсэг бүлгэмийнхнийг толгойлон Лимоновын хувийн хэвлэх үйлдвэрийг булаан авч ажилчны намын төлөө саналаа өгөхийг уриалсан, засгийн газрын эсрэг хоёр мянган ухуулах хуудас хэвлэжээ. Тэгэхдээ энэ бүхэн хотын төвд, цагдаагийн ангийн хажууд, хотын эргүүл өдөр шөнөгүй хөшилдөж байдаг газар болсон нь бүр ч тэнэг ажээ. Чингээд хотын эргүүл түрүүч цагдаа Шишков хэвлэлийн үйлдвэрийн захиргаанд дулаацахаар ортол нь бүлгэмийнхэн түүний зэвсгийг хураан авч гурван цаг хэртэй барьж саатуулжээ. Цагдаагийн дарга Лавров ийнхүү баларч гүйцээд албан тушаал ахихаа өнгөрлөө гэж үзэн захирагчтай албан ёсоор уулзаж Арсенийг заавал барина гэж андгайлжээ. Жиделевийг Петербург рүү ёслон үдэж гаргасан шиг нэг ч депутатыг тэгж үдэж байгаагүй биз ээ. Иваново - Вознесенскийн бүх фабрик завод зогсож, галт тэрэгний буудлын хажуу дахь талбай улаан туг барьсан хэдэн арван мянган ажилчдаар дүүрээд, засаг хорооны гарт орж, галт тэрэг цагийн хуваариа зөрчиж хагас цаг саатжээ. Арсений Жиделевийн хамт индэр дээр гарч хувьсгалч үг хэлэхэд цугларсан олон хувьсгалт дуу дуулж угтав. Энэ явдал хэдхэн хоногийн өмнө болсон бил ээ.

	Захирагч Сазоновын төсөөлж байгаагаар бол тэр Арсений маш өвөрмөц хүн байлаа. Сазонов Арсенийг цус хурсан уйтгартай харцтай, өтгөн хар бавгар сахалтай, асар том тариачин эр байх гэж төсөөлж байлаа. Большевик ухуулагчийг улаан цамцтай, бүсэндээ сүх зүүсэн мэтээр бодно. Гэвч Арсений бүсэндээ сүхгүй, огт өөр амьдралтай хүн гэдгийг Сазонов ойлголоо. Тэр бусад ажилчдаас ялгагдах зүйлгүй байх ёстой, яагаад гэвэл Шуй шиг бага хотод нуугдаж байхад бэрх бил ээ. Гэвч зурган төсөөлөл бүхний эсрэг байж. Арсений сүүлийн хэдэн жил Сазоновын гол дайсан болжээ. Сазоновын зохиомол нэртэй өөр юу ч мэдэхгүй байгаа тэр хүн захирагчийн аймшигтай зүүд, байнгын тайван биш байдлын эх булаг болж байлаа. Арсений газар сайгүй, тэр ч байтугай ариунаас ариун эзэнт улсын сайд нарын зөвлөлийн даргын өрөөнд засгийн сайд болох гэсэн Сазоновын замд саад болж ухуулах хуудас нь Столыпины нүүр лүү: «Столыпин бүрэлгэн сүйтгэгч, алуурч! Заналт хаант засаг сөнөтүгэй! Социализм мандтугай!» гэж хашхирч байлаа. Тэгээд цагдаа, харгис цагдаа, хасаг зуутууд, хамгаас хүчит Столыпин өөрөө хүртэл тэр үл үзэгдэгч ухуулагчийг яаж ч чадахгүй байхад тэр хаан, сайдыг доог хийж, өөрийнхөө эзэмшилд яваа юм шиг муж дотор чөлөөтэй явж байлаа.

	— Та ухуулагчийг барихын тулд ямар арга хэмжээ авсан бэ? гэж Столыпин асуухад,

	— Би түүний толгойг авчирсан хүнд таван мянган рубль өгөхөөр андгайлсан. Хасгууд, цагдаа, харгис цагдаа нарт тунхагласан. Уул хэргийг Шуйн хошууны цагдаагийн захиргааны туршлагатай төлөөлөгч, бага дарга Перлов хариуцаж байгаа гэвэл,

	— Ямар үр дүнтэй байна вэ? гэв.

	— Арсенийг саатуулах гэтэл нь бага даргыг буудсан байна лээ.

	— Мөн догь оо. Энэ чинь цагдаа ухуулагчийг уу? Ухуулагч цагдааг уу? Хэн нь хэнийгээ ангуучилж байгааг ойлгоход хэцүү байна. Үргэлжлүүл!

	— Саяхан Шуйн ажилчид талхны төлөө ажил хаясан. Тэгэхэд Арсений арван мянган ажилчин гудамжинд гаргаж үг хэлсэн. «Владимирец» сонин түүний үгийг тэмдэглэж авсан. Эрхэмсэг та таалах сан бол уу... «Талх тарианы хэмжээлшгүй өндөр үнэтэй байгаагийн шалтгаан нь Столыпин сайдын бодлого, засгийн газрын бодлогод нуугдаж байна. Яагаад гэвэл өлсгөлөн Орос орны талх тариаг хилийн чанадад зөөж улс орныхоо дотоодоос хоёр хувь дахин хямд үнээр худалдаж байна гэж Арсений заажээ» 

	Столыпин үсээ илж:

	— Тэгээд цагдаа нар ухуулагчийн илтгэлийг тайван сонсож, хэн ч түүнийг барьж авах гээгүй биз гэхэд

	— Огтхон ч оролдоогүй. Харин хасгийн бага дарга цагдаагийн дарга Лавровт Арсенийг буудахыг зөвлөсөн юм.

	— Тэгээд цагдаагийн дарга яав? гэхэд,

	— Цагдаагийн дарга гар буугаа өргөтөл Арсений түүнийг нь ажиглаад богино дээлийнхээ товчийг тайлан ярж «Шаар минь бууд л даа! Чи намайг алж болно, гэвч ажилчдын хувьсгалч сэтгэлгээг алж чадахгүй» гэхэд Лавров, бага дарга хоёр зайлахаас өөр аргагүй болжээ. Цугларсан олон тэр хоёрыг тасчиж хаях байлаа.

	— Танай мужид маш сонин явдал болж байгаа юм байна. Тэнд чинь захирагч биш харин ямар нэг ухуулагч большевик, Лениний төлөөний хүн захирч байгаа юм шив дээ. Би танд нэг л зүйлийг хэлье: Танай тэр Арсений чинь улс төрийн эдийн засгийн ухааныг маш гарамгай мэддэг, тэр ч байтугай бид талх тариагаа ямар үнээр хилийн чанадад зардгийг мэддэг юм байна. Өөр их юм би танд хэлж чадна. Өнгөрсөн жил Арсений Шведэд явж социал - демократуудын намын их хурал дээр Плеханов, Ленин зэрэг бусад засгийн газрын эсрэг намын удирдагчидтай уулзсан байна. Харамсалтай нь «Арсений» гэдэг нууц нэрээр чухам хэн нуугдаж байгааг одоо болтол тогтоож чадаагүй байна. Тэр чинь арга сүйхээтэй, авхаалж самбаатай, ухаалаг, аюултай дайсан байгаа юм. Тэр шүүх шийтгэлээс мултарч чадахгүй гэдэгт эргэлзэхгүй. Харин та өөрөө өөр хэнд ч итгэлгүйгээр мөрдөж Арсенийг барьсны дараа шүүх танхимаар биш, цэргийн хээрийн шүүхээр шүүлгэх үүрэгтэй. Цэргийн хээрийн шүүх гэдэг бол ална гэсэн үг шүү! Тэр ч байтугай бүх улс төрийн зэмлэлийг нь авч хаялаа ч гэсэн албан үүргээ гүйцэтгэж байгаа хүний амийг хороох гэсэн хэрэгт нь эрүүгийн хуулиар шүүсэн ч Арсений гэмт хэрэгтэн мөн. Иймд уул хэргийн явцыг надад мэдээлж бай гэлээ.

	Албархаг ширүүн байртай, ямар ч хачин зан авиргүй энэ ярианы үед Столыпин нэг ч удаа инээмсэглэсэнгүй, нөхөрсөг эрээ цээргүй зан ч гаргасангүй учир Владимирийн захирагч өөрийн эрхгүй босож цэх зогсоод өрөөнөөс гарахдаа нэн даруй Владимир хотдоо буцан очиж сайдын ширээнд суух замыг нь санамсаргүй тагласан аливаа хороодыг үндсээр нь арилгах хатуу чанга бодолтой байлаа.

	— Гайгүй чи, Арсений чамайг тэнд нэг!.. Хонгор минь, би чамайг шантайлгана аа, тэгэхэд л мэднэ... гэж Сазонов амандаа бувтнасаар харшийн хоосон гудмаар алхав.

	Харин Столыпин өрөөндөө түшлэгт сандлаа налж хөдөлгөөнгүй суув. Тэр Владимирийн захирагчтай ярьсан яриандаа сэтгэл дундуур хоцорчээ. Тэд адил тэгш байдалтай байхдаа Сазоновын хязгаарлагдмал байдал нуугдмал байлаа: тэр хоёр хоёулаа бие биеэ гомдоохгүй уулзах болгондоо бага хөрөнгөөр их зүйлийг олж авдаг заль мэхтнүүдийн адил найрсгаар тэврэлдэж, эзэн ширээнд үнэнчээр зүтгэх нь хэзээ нэгэн цагт шан хүртэнэ гэж хоёулаа итгэдэг байлаа. Одоо Сазонов Столыпинд огт өөр ертөнцөд байгаа мэт ажээ. Ганцхан мужид хэв журам сахиулж чадахгүй ямар хүн байх бил ээ? Столыпин бүх эзэнт гүрэнд журам сахиулах хэрэгтэй байдаг. Үнэндээ Сазонов төрийн хүн биш ажээ. Сазонов гадаад төрх байдал, аажуу тайвуу зан, доод тушаалын хүмүүстэйгээ хэрэгцээтэй цагт ая зүйтэй байдал тогтоох, хамгийн гол нь дэлгэр уужим сэтгэхүй, бас түшмэлээс төрийн хүний ялгагдах тэр бүх цогцолборыг шингээж чадаагүй хүн ажээ. Муж дотроо үймээн сандрааж явахын оронд Москвагийн захирагч-генералаас дэмжлэг ирвэл энэ хүн цагдаа, харгис цагдааг хөл дээр босгох нь лав, ингэсний дараа л сая цорын ганц ухуулагчийг барьж болох юм. Тэгээд ухуулагчийг нэгэнт барьсан болохоор хязгаар төгсгөлгүй шүүн байцаах ажил эхэлж, ухуулагч маань шүүхийн индэр ашиглаж хаант засгийн ялзарсан тухай байдаг тэнхээгээрээ хашхирч, оршин байгаа байгууллыг түлхэн унагаахыг уриалахад сонины шалмаг сурвалжлагчид өглөөний сонинд түүний үгийг хэвлэнэ. Дараа нь... дараа нь тэр ухуулагчийг нөгөөх «олон нийт» өмгөөлөн босно... 

	Столыпин Оросын эзэнт гүрний уналтын тухай гашуудан бодов. Орос орны алдрын төлөө амь биеэ хайрлаагүй авьяаслаг жанжид, эзэрхэг хаад, өмнөө барьдаг нийгмийн зүтгэлтнүүд, агуу их өөрчлөгчид олон л байсан. Эд бүгд хааччихав аа? Эзэн хаант улс даяар ухаалаг, хүчтэй язгууртныг хайгаад хайгаад олохгүй. Язгуур угсаа доройтож, харшийн бяцхан хуйвалдаанд автаж язгууртнууд урьд хаан ширээнд үнэнч, шударга байсан шигээ байх аа больжээ. Харин Столыпин л ганцаараа хуучны хатуужлыг хадгалж бүх хүчээ хамгийн жижиг зүйлд хүртэл зарцуулж, Сазонов мэтийн захирагчдын төрийн ялзарсан махбодыг эмчилж байгаа ажээ. Эртний их үйлс сүйрэл дээрээ хүртэл сүр жавхаатай байлаа. Сенатч Гай Метелл Суллагаас Ром дах аллага хэзээ, яаж төгсөх вэ гэж асуухад Сулла мөрөө хавчиж: «Хэнтэй салах ёс хийхээ би шийдээгүй л байна» гэхэд «За тэгвэл, чи хэнийг залхаан цээрлүүлэх гэж байгаагаа хэл!» гэжээ.

	Сулла цаазаар авах хүмүүсийн нэрсийн жагсаалт хийж өдөр бүр шинэ шинэ нэрсээр сэлбэсээр хязгааргүй юм болжээ. Тэгээд түүнийг хурал дээр дуудаж асуухад тэр шаарнуудыг цөмийг үндсээр нь арилгаагүй цагт цаашдаа ч ийм байх болно гэж хэлсэн гэдэг.

	Сайдын ширээнд суугаад бамбагар гараа цусанд бузарлахгүйг л ганцхан бодож байгаа Сазоновыг Суллагийн рольд агшин зуур ч төсөөлөн бодож болох уу? Сазонов бол бэртэгчин хэрцгий хүн. Ийм хүн Дотоод явдлын яамны сайд болчихвол юу болох вэ? Тэр юуны өмнө өөрийнхөө дайснууд руу дайрах болно. Сазонов шиг сайдтай байсанд орвол морин сенатчтай байсан нь дээр...

	Петр Аркадьевич, цагтаа Николай Аркадьевич Столыпинийд байнга очих дуртай нэгэн садныхаа хөргийг хайрлан хадгалж явдаг байлаа. Энэ ихэс, ордны шадар туслагч нь, Петр Аркадьевичийн хувьд анхны нэг, төрийн халдашгүй байдлын хэмжүүр шалгуур болсон бил ээ. Николай Аркадьевич нэрт яруу найрагч Лермонтовын үеэл өвөө байжээ. Чингээд Пушкин буудалцаж алагдахад Николай Аркадьевич: "Дантес ордон харшийг хорт амьтнаас ангижруулсан сайн хүн!" гэж Лермонтовт хэлэхэд: «Бурхны шүүх бий шүү дээ...» гэж хариулжээ. Гэвч Николай Аркадьевич бурхны шүүхээс айсангүй, Пушкины талаар юу гэж боддогоо, ер нь хаан ширээний муу зарц, яруу найрагчдын талаар бүгдийг хэлэхээсээ айдаггүй байлаа. Тэр Засаг бол хуйвалдагч хэсгийг өөхшүүлдэггүй, эвлэрэнгүй байдалгүй, хатуу чанга, гуйвшгүй байх ёстой гэж ойлгодог бөх зүрхтэй хүн байлаа. Пушкин суут байх тусмаа л хаан ширээнд зуу дахин аюултай, барагтайхан толгой холбогч тусмаа л түргэн гэсгээн шийтгэх хэрэгтэй. Ер нь яруу найрагч, зохиолч ухуулагчаас юугаараа ялгаатай юм бэ? Яруу найрагчид өөрийгөө засаг ард түмнийг зохицуулагч гэж өргөмжилдөг, гэхдээ ард түмний ашиг тусын тулд л зохицуулж байдаг. Белинский, Некрасов, Чернышевский, Добролюбов, Герцен эд бүгд хаан ширээг ганхуулж байлаа.

	Цагдаа хэрэгтэй, гэхдээ цагдаагийн мөрдлөгт ид шид хэрэгтэй байна. Одоо Наполеонд ч, Бисмаркад ч байгаагүй тийм цагдаа нар хэрэгтэй. Өнөөдөр Столыпин язгууртны зөвлөл дээр хорин жилийн дараа хувьсгалыг оюун ухаанд ч, зүрх сэтгэлд ч үлдэхээргүйгээр арилгана гэж амласан бил ээ. Тэгээд саяхан өөрийн нь хорлох гэхэд тэр мужийн индэр дээрээс «Айлгахгүй!» гэж мэдэгдсэн ажээ. Тэр төлөөлөгчөө Петербург, Москва, бусад хотын большевик хороодод суулгажээ. Тэр хороодыг дотроос нь бутаргаж, думийн социал - демократ эвсэл болон бусад бүх байгууллагад задраан бутрагчдыг явуулна. Столыпин цагдаагийн албыг мэргэжлийн зэрэг хүртэл боловсронгуй болгоно, тэр цагт нэг ч Арсений түүний залхаан цээрлүүлэх гараас мултарч чадахгүй... 

	Столыпин бүдүүн улаан харандаа авч тэмдэглэлийн дэвтэртээ: «Арсений???» гэж бичлээ.

	
ЮУНЫ ТУЛД ХҮН БОЛСОН БИЛ ЭЭ?

	Нийгэм судлагч, түүхч, хууль цаазчин, олон нийтийн зүтгэлтэн профессор Ковалевскийн нийгмийн ангиудын ээдрээтэй, нарийн төвөгтэй харьцаатай, хүн төрөлхтний бодит байдалтай орооцолдож дасжээ. Профессор жар хүрч байгаа боловч амьдралынхаа ихэнх хэсгийг эдгээр ангийн үзэл суртал, зан аашинд байгаа нөгөө хандлагыг тодруулахад, түүхийн жинхэнэ явцаас волюнтаристуудын хувийн санаа бодлыг тусгаарлахад зориулжээ. Орчин цагийн нийгэмд анги бүрийн ач холбогдол, үүргийг ялгаруулах бололцоогүй юм гэж заримдаа тэр гуниглан боддог байв. Профессор Политехникийн дээд сургуулийн залуу профессор, оюутнуудын санал бодлыг сонсдог байлаа. Яагаад гэвэл залуучууд амьдарч байгаа үеийнхээ амьсгалаар үргэлж амьсгалж байдаг бил ээ. Оросын хувьсгал залуучуудад нийгмийн асуудлын талаар маш их сонирхол төрүүлж, эдийн засгийн янз бүрийн сургаалын талаар залуучууд сургуулийн анги танхим, гудамд илэн далангүй шүүн хэлэлцдэг байв. Тэр эцэс төгсгөлгүй маргаанд залуу профессор Байков, Павлов, Шателен болон Ковалевский хүртэл өөрөө оролцдог байлаа. Кенэ, Адам Смит, Рикардо, Сэя, Мак-Колох, Бастиа, Сениор, Гильдебрандт, Книс, Роммер нарын онолыг таягдан хаяж, ноён Струвег хамгаалан дэвэргэж байлаа. Ковалевский жинхэнэ бие хүн биеэ даасан бодолтой байдагт оршино гэж үздэг тул нийтийн үзэл бодлыг сонирхолтойгоор хүлээж авдаг байлаа. Харамсалтай нь марган шүүмжлэгчдийн дотор биеэ даасан бодол багатай, уншсан ном сургуульд, үзсэн зүйлээ гол болгосон хүн олон байв.

	Тиймээс ч профессор Ковалевский эдийн засгийн ангийн оюутан Фрунзийг онцлон анхаарсан байж болох юм. Тэр оюутан зөвхөн улирлын шүүлэг өгөх үеэр ирдэг, маргаанд оролцдоггүй байлаа. Тэгээд ч түүний гоц онцгой хүч, оюун ухаан оюутан хүнд хамгийн хариуцлагатай энэ үед тодорч байлаа. Фрунзе бие даасан байдал, үзлийн хүрээ, хязгааргүй их мэдлэгээрээ профессоруудыг шагшруулдаг байв. Тэр том хүн болох шинжтэй байлаа. Төрийн эрх, оросын эрхийн түүх, сэтгэл зүй, гүн ухааны түүх, улс төрийн эдийн засгийн ухаан... Энэ хичээлүүдээр бусад нь дөнгөж эхлэн судалж байхад Фрунзе дөрөвдүгээр ангийн мэдлэгт хүрсэн байлаа. Энэ хүн эрдэм мэдлэгтэй болох гэсэн шургуу тэмүүллээрээ бүхнийг давжээ. Профессор ихэд сайшаасан байртай: «Маш сайн, маш сайн байна...» гэдэг байлаа. Гэхдээ Фрунзе дүн авахын төлөө биш байлаа. Түүний зан байдалд сурагч хүний байдал огтхон ч байсангүй. Чухамхүү бие даасан бодол нь л эрдэм ухааны хойноос жинхэнэ хөөцөлдөж байгааг нь илчлэх ажээ. Фрунзе англи, франц хэл сайн мэддэг байсан учраас европын эдийн засагчдын эх зохиолоос эш татна. Сурах бичиг, багшийн заасан зүйлийг зөвшөөрөхгүй байх бөгөөд аливаа сургаалын талаар түүний хийсэн тайлбар хурц ухаантай, гаж сониноороо гайхагддаг байлаа. Профессор Ковалевский энэхүү дүйвээнтэй үл эвлэрэх сэтгэлгээг нь мэдэж авчээ. Нэгэн удаа Фрунзе эдийн засгийн хуулийн бодит шинжийг барьж, агуу Кенэгийн эдийн засгийн хуулийн шат байгалийн хуулийн шатаас ялгагдахгүй байгааг анзаарч, Кенэ тэдгээрийн нийгмийн мөн чанар, түүхэн шилжих чанарыг гаргаж чадахгүй байгааг хэлэхэд Ковалевский Фрунзийг Марксын сургаалаар явдаг юм байна гэж тааварлажээ.

	— Фрунзе бол маш авьяаслаг залуу. Бидний өмнө ёстой л үүрийн цолмон байгааг санаж яваарай. Гэхдээ надад огт ойлгогдохгүй хачин таавар байгаа юм. Ийм хүмүүс ч зөвхөн онолоор хязгаарлахгүй. Ямар ч байсан намайг цухалдуулж, шагшруулдаг мохошгүй зориг түүнд байна. Хэдэн настай бил ээ? Хорь гаруйхан настай юу? Ийм настай байхдаа би дургүйд хүчгүй гэгчээр Ксенофонт, Плиний орж байсан юм. Миний бодлоор бол маш эрүүл саруул ухаантай, сайхан бодолтой хүнтэй бид тулгарсан бололтой. Эрүүл саруул ухаантай сайхан бодолтой хүн л ийм ажил хийхээс биш солиотой хэн ч хийж чадахгүй гэж би хэлнэ. Яагаад гэвэл тэр бодоод зогсдоггүй, өөрийнхөө бодлыг практик маягаар амьдралд шургуу биелүүлэх хүн гэж Ковалевский профессор Байковт хэлжээ.

	— Тэр чинь хүнийг биедээ татдаг ховор онцлогтой хүн байгаа юм гээд Байков инээмсэглэв.

	Байков Михаил Фрунзед ивээл үзүүлдэг байлаа. Политехникийн дээд сургуульд том үйлдвэр, газрын эзэд, сайдын олон хүүхэд сурдаг боловч тэдэнд ивээл хэрэггүй байлаа. Фрунзе энэ сургуульд гимназид онц сурч алтан медаль авсныхаа ачаар л оржээ. Тэр эцэг эхээрээ гайхуулах юмгүй ажээ. Эцэг нь цэргийн огцорсон бага эмч, молдав гарлын тариачин, эх нь жирийн тариачин авгай бил ээ. Эцэг нь нас барж, тэдний өнөр гэр бүл Туркмений Пишпек, Верныйн аль нэгэнд байдаг ажээ. Байков Фрунзийн тухай мэдэх зүйл энэ л бөлгөө.

	Столыпин Владимирийн захирагчийг өрөөндөө хүлээн авч байх тэр үед Выборгт Политехникийн дээд сургуулийн лекцийн хоосон танхимд профессор Байков Фрунзээс шүүлэг авч байлаа. Үнэндээ тэд янз бүрийн сэдвээр чөлөөтэй ярилцжээ. Яриа эхлэхээс бүр өмнө дүн тавьсан нь профессорыг ч, оюутныг ч биеэ барихгүй байх болгоод эрх тэгш маргаан болжээ. Тэд «хүн төрөлхтний харилцах хуулийн хөгжил» гэдэг Госсений ажлын талаар маргалджээ. Маргаан санамсаргүй гарчээ. Эхлээд зөвхөн мэдлэгийн тухай ярьж байжээ. Энэ талаар Фрунзе өөрийн өвөрмөц үзэлтэй байв. Тэр ямар нэгэн эшлэл ч татсангүй, тэр даруй толгойд орсноо л ярьж байв. Тэр эелдэгхэн инээмсэглэн хоёр төрлийн мэдлэгийн тухай ярив. Дикарь байгалийн хүчинд итгэж, шалтаг шалтгааныг тодорхойлж чадахгүй байлаа ч гэсэн аливаа үзэгдлийн ямар нэгэн зүй тогтлыг олж харжээ. Энэ мэтийн юм эртний Египетийг шүтэгчид тэнгэр газарт бурхныг бий болгоод, тэдний хооронд тодорхой холбоо тогтоож огторгуйн үзэгдэл, Нила мөрний үерлэлт зэргийг урьдчилан хэлж чаддаг байсанчлан ажиглагдаж байлаа. Иймэрхүү мэдлэгийг ижил биш тэнцвэргүй мэдлэг гэж нэрлэж болох юм. Тэнцвэргүй мэдлэг бүр дээд шатанд ч илэрч гардаг байна. Жишээлбэл Гегелийн диалектик идеализм дээр илэрсэн бил ээ. Гегелийн диалектик ч нөгөөх мэхлэн төөрөлдүүлэх аргаар явсан авч хөдөлгөөний ерөнхий хэлбэрийн бүрэн төгөлдөр, ухамсартай зураглалыг эн тэргүүн Гегель өгөх явдалд саад болж чадаагүй бил ээ.

	Байков маш их сонирхож байлаа.

	— Тэгээд тэнцвэртэй мэдлэг гэж нэрлэхийн тулд яах болж байна вэ? гэж асуухад Фрунзе инээмсэглэж:

	— Гегелийн диалектикийг л тонгоргож тавих хэрэгтэй байх. Хэрвээ та Рикардо, Смит нарын эдийн засгийн сургаалыг аваад үзсэн ч тэр бас л тийм байх болно. Эсвэл түүх, нийгэм судлалыг аваад үзсэн ч... гэтэл Байков инээмсэглэж:

	— Таны тэр хэлж байгаа мэдлэг чинь бүрэн утгаараа тэнцвэртэйд та итгэж байна уу?

	— Би хувийнхаа аятай байдлын тулд зориуд ингэж хуваасан юм. Би мэдлэгт, ямар ч л байсан бат бэх шинжлэх ухааны үндэстэй мэдлэгт итгэдэг.

	— Үүнд чинь л ямар нэг няцаашгүй юм байгааг... мэдэж байна уу. Маш өвөрмөц арга зүй байна. Тэгвэл та яагаад иймэрхүү байр сууринаас Госсений хөдөлмөрийг үнэлж байгаа юм бэ? Түүний «жаргал цэнгэлийн тухай» сургуульд анхаарал татсан, ер бишийн, тэр байтугай өвөрмөц сонин юм их байдаг гэж би хэлмээр байна.

	— Хэний анхаарлыг татсан байна гэдгээс болно. Ямар нэгэн хэрэгцээг хангахын хэрээр жаргал цэнгэлийн хэмжээ эцэстээ хүрэн унаж, бүр арилна гэж Госсен баталж байна. Бүх хэрэгцээг хангах бололцоогүй байхад дээд зэргийн жаргал цэнгэлийг олж авахын тулд хангамжийг түүний эрчимжилтийн хэмжээ ижил байгаа тэр хэмжээнд нь зогсоох явдал бүр чухал байна гэнэ. Хэрвээ үүнийг улс төрийн эдийн засгийн ухааны хэлээр яривал: ард түмнийг хагас өлсгөлөн байдалд барьж байх болж байна. Энэ чинь Госсенийхоор «дээд зэргийн жаргал цэнгэл» болох нь ээ. Тэгээд ноёлогч ангиуд дээд зэргийн жаргал цэнгэлээр амьдарч болох нь ээ. Түүний онолыг хэрхэн тайлбарлаж байгааг зохиолоо гарсны дараа Госсен өөрөө түдэлгүй ойлгосон бололтой, бараг бүх хувийг авч шатаасан ажээ. Эдийн засгийн хууль нь ноён Госсений баталж байгаагаар сэтгэл зүйн талдаа биш ангийн талдаа байдаг... гэж би үзэж байна.

	Тэр хоёр улам улам сонирхон, эрдэм шинжилгээний маргаан удаан хийлээ. Тэгээд харанхуй болмогц:

	— Михаил Васильевич, би танд маш их баяртай байна. Дахиад жаахан чармайвал дипломтой эдийн засагч болно. Ковалевский гуай удирдлагатай ярилцсаныг та мэдсэн үү? Таныг энд үлдээе гэсэн Ковалевскийн саналыг би болон бусад профессор дэмжиж байна. Тан шиг ийм эрчимтэй ажилладаг хүн эрдмийн зэрэг авах амархан гэж Байков хэлжээ.

	Фрунзе талархсанаа илэрхийлээд: цаг арай болоогүй байна, бодъё гэж амлав.

	— Михаил Васильевич аа, бас, юмыг яаж мэдэх вэ миний туслалцаа хэрэгтэй бол надад итгэж болно шүү... гэжээ.

	Байковын хэлсэн үгийг хоёр янзаар ойлгож болох байлаа. Дээд сургууль төгссөний дараах ажил төрлийн туслалцааны тухай ярьсан байж ч болно. Гэвч профессорын дууны өнгө огт өөр байжээ. Фрунзе учрыг ойлгож чин сэтгэлээсээ гарыг нь атгалаа.

	Тэр дээд сургуулиас өндөр сэтгэлтэй гарлаа. Бас жаахан чармайвал... гэснээ, эртний нэг цэцэн мэргэн ухаантан: «Золгүй амьтан минь хүссэн бүхнээ чи авах болно» гэж хэлсэн шиг болох нь ээ. Тэгээд яах вэ?..

	Фрунзе хөлсний морин тэргэнд суун нэрт эдийн засагч Анненскийн байр хажууханд нь байдаг Царскосельскийн галт тэрэгний буудал руу явав. Түүнийг Николай Федорович Анненский хүлээж байлаа.

	— За Миша минь, би чамайг ирэхээ өнгөрлөө гэж бодоод байсан юм. Утга зохиолын нийгэмлэг рүү түргэн явъя. Би чамд их сонин юм бэлтгэсэн дээ гэв.

	Николай Федорович Анненский нэг үе народникийн талд байсан бол одоо насан дээр гарсан тул улс төрийн бодлогоос хөндийрч хэвлэн нийтлэх ажил хийж байгаа ажээ. 1904 онд Фрунзе Верныйгээс Петербургт ирэхдээ чухамхүү энэ Анненскийн нэр дээр бичсэн сайшаасан захиатай ирсэн ажээ. Николай Федорович ирээдүйн эдийн засагчийг талархан хүлээн аваад нийтийн дунд оруулж, гэртээ суулгажээ. Фрунзе «Русское богатство» сэтгүүлийг тойрон хэсэг хэсгээрээ бөөгнөрсөн эдийн засагч, нэрт зохиолчид зэрэг олон хүнтэй танилцжээ. Нэгэн өдөр энд Горький иржээ. Хувьсгалын өмнөхөн юм санж. Фрунзе Орос орны думийг эзэмдэгч юу гэж ярьсныг муу санах авч энэ чинь Горький, нөгөөх суут Горький гэж бодохоос, өөрөө Горькийн зиндааны хэсэгт байгаагаа санахаас өөрийгөө ойшоон үзэж байлаа.

	Фрунзе зохиолч Короленкотой онцгой ойр танилцжээ. Түүний өмнө дүрлэгэр тайван нүдтэй, сахалтай хүн сууж байлаа. Тэр илэн далангүй, сэтгэл өег, бүдүүлэгдүү Владимир Галактионович улс төрийн хэрэгтний шоронд орж, вятск, перм, якутад цөлөгдөж явсан гэхэд яагаад ч юм бэ итгэмээргүй ажээ. Түүнийг III Александр хааны өмнө тангараг өргөхөөс татгалзлаа гэж төрийн гэмт хэрэгтэн хэмээн зарласан бөлгөө. Короленкотой зэрэгцэн сууж байхдаа ертөнцийн уян налархайд итгэхгүй байв. Өнгөрсөн жил оросын бүх сэтгэгч түмэн зохиолчийн тавин насны ойг тэмдэглэжээ. Фрунзе тэр үед гимназийн нөхөдтэйгөө Тянь - Шанийн оргилд явж, мөнх цасны зааг дээр зогсож, тэд солиотой мэт:

	— Шувуу нисэхийн тулд бий болсон бол хүн аз жаргалтай байхын тулд бий болсон юм гэж хашхиралдаж байжээ.

	Тэдний хашхирааныг цуурай залган авч, жигүүрээ дэлгэсэн бүргэд огторгуйд халина. Бүрэн эрх чөлөөтэй байгаадаа мансуурч, түүний зорилтын тухай цогтой маргаанд бүхнийг уриална. Чехов, Короленко, Горький... Энэ хүмүүс амьдарч, хязгааргүй холд тэмцэж байжээ. Тэдний оршин байгаад бараг итгэдэггүй байлаа. Гэвч тэд оюун ухааныг дэвэргэж, Тянь - Шанийн мөнх цаст оргилд ч, гэрт ч, гимназид ч газар сайгүй зэрэгцэн байх ажээ. Тэд амьдралын, ертөнцийг үзэх үзлийн хэсэг болж байлаа.

	Тэгээд Короленко оюутан Фрунзээс Туркмений тухай, уулан дахь ангийн тухай асууна. Короленко тэр нутагт хэзээ ч байгаагүй учир залуугийн яриа маш сонин ажээ. Гандаж өнгө алдсан бор гэрт бөхийн ороход шатам халуун наранд ч сэрүүн байна. Залуу киргизчүүд эмээлтэй мориор тал дундуур зоригтой давхина. Зэвхий саарал тэнгэр Ала-Тау Терскийн арсгар орой дээгүүр бүүдийнэ. Голдуу алтан харгана ургана. «Алтлаг бүргэд» гэж нэрлэдэг бүргэдээрээ үнэг, чоно, янгир ямааг агнана. Киргизчүүд анд тохирох шувуу олж сургахын тулд хоёр гуравдугаар сард бүргэдийн үүрийг үзнэ. Дэгдээхэйг зохих хэмжээндээ өстөл нь огтхон ч оролддоггүй ажээ. Эхлээд залуу бүргэдийг хүнд дасгаж, толгойд нь ширэн малгай өмсгөж, бас үнэг сүүлт гөрөөсний чихмэлд түүхий мах нааж нүдэнд нь тусгаж сургадаг. Эхлээд бүргэд чихмэлээс айдаг. Тэгээд морьтой анчдын нэг чихмэлээ татаж явуулахад нөгөө анчин нь олзныхоо хойноос мөрдөж байгаа маягаар бүргэдээ тавьж сургана. Ингэж сар сургасны дараа бүргэд жинхэнэ анд ороход бэлэн болно. Сайн сургасан нэг шувуу улиралд тавь орчим үнэг барьдаг байна. Бүргэд чононы нуруун дээр бууж нурууг нь хуга баздаг ажээ.

	— Ийм зүйлийг тэмдэглэж авах хэрэгтэй гэж Короленко хэлээд, —  Та одоо эдийн засгийн шинжлэх ухаан сонирхож байна. Би ч гэсэн тэр нэг үед сонирхож л байсан юм. Технологийн дээд сургууль, хөдөө аж ахуйн академи, уул уурхайн дээд сургуульд сурч байлаа. Энэ бүгд маань бичиг үсэггүй, нухлагдсан ард түмэндээ л ашигтай юм хийе гэдэг эрмэлзлийнх юм. Харин хожим албан ажил маань өөр болчихлоо. Харин таны эдийн засгийн шинжлэх ухаан гэнэт зорилго биш, огт өөр зүйлийн зориулалт, хэрэглүүр болбол яах вэ? Та ургамал сонирхдог тухайгаа ярьсан. Туркменээс маш сонин ховор ургамлын цуглуулга Петербургт явуулж академиас талархал авсан гэдэг биз дээ. Тэгээд та ургамал судлалын талаар яагаад яваагүй юм бэ? Та тэндхийн бүх ургамлын латин нэрийг мэддэг үү. Коржинский болон бусад нэр хүндтэй ургамал судлагчдын бүтээлийг уншаа биз дээ. Тэр нутаг чинь өнгөцхөн судлагдсан учир анхны нээлт хийхэд ер бишийн дэлгэр уудам орон гэдэг танд тодорхой биз дээ. Тэгээд та яагаад эдийн засгийн шинжлэх ухаан руу орохоор шийдсэн юм бэ?.. гэв.

	Фрунзе хариулсан ч үгүй, хариулахын шаардлага ч байсангүй. Харин зохиолчийн гярхайг гайхаж байлаа. Тэр шинжлэх ухаан, шинжлэх ухаандаа ургамлын судлал, ургамлын судлалдаа утга зохиол, утга зохиолдоо үйлчлэх бодлыг хүлээн зөвшөөрдөггүй байлаа. Энэ бүхэн нэлээд эрхэм дээд зорилгод үйлчлэх агуулгатай ажээ. Короленко Фрунзийг өгүүлэн ярих авьяастай хүн байна гэжээ. Фрунзе шүлэг бичдэг тухайгаа Короленкод хэзээ ч хэлж зүрхлэхгүй билээ. Бүх оюутан шүлэг бичдэг шүү дээ. Короленко жинхэнэ баримтад, түүний ариун тунгалаг найруулал, өгүүллэгт харагддаг шиг, гүн харьцахыг шаардаж байлаа.

	Фрунзед Короленкогоос ариун тунгалаг сэтгэгдэл үлджээ.

	Тэр хоёр утга зохиолын нийгэмлэгийн том танхим хүнээр дүүрэхээс өмнө иржээ. Харин өнөөдөр үг хэлэх Александр Блок, Андрей Белый, Леонид Андреев иржээ. Өвгөдөөс Градовский, Венгеров, Сологуб, Мережковский нар байлаа.

	Анненский нэгэн сонин зүйлийн тухай ярьсныг Фрунзе тэр дор нь ойлгов. Полтаваас Короленко иржээ. Короленко эдийн засагч оюутныг таниад хажуудаа байгаа сул сандал зааж суу гэв.

	— Чийрэгжжээ. Туркменээс юу гэж бичиж байна даа? Нөгөө нэг аятайхан ургамлыг чинь юу гэдэг бил ээ? Яагаа вэ, өвгөчүүлд таяг хийдэг шүү дээ.

	— Асамуса.

	— Аа тийм. Төрсөн нутагтаа очвол намайг битгий мартаарай.

	Ингэж Фрунзе тэр гайхамшигтай хүний ивээлд орлоо. Короленкод одоохондоо таягийн хэрэг ч алга, ер нь хэрэг болно гэж үү дээ. Короленко украйнд болсон үймээнд оролцсон тариачдыг хамгаалж байхдаа ч, буруугүй мөртөө шүүгдсэн удмуртуудыг шүүх хурал дээр нийтийн өмнө өмгөөлж хаант засгийн нүүр царайг уудлан илрүүлж байхдаа ч, Горькийг өмгөөлөн хамгаалж босохдоо ч хүч чадал нь оргилж байлаа. Короленкогийн иргэний үүрэг эрхэм өндөр байлаа.

	Түүний зэрэгцээгээр Михаил Фрунзе Короленкогийн өмнө дахиад бахдан бишрэхээ больсон нь хачин жигтэй байлаа. Гурван жилд яагаад ч юм бэ их өөрчлөгджээ. Тэгэхдээ Владимир Галактионович өөрчлөгдөөгүй, Фрунзе өөрөө өөрчлөгдсөн нь лавтай бил ээ. Тэр саяхнаас хүмүүсийг дүгнэхдээ дахин амилсан мэт хатуу болжээ. Түүний өмнө Короленко үгийн шууд утгаар тэмцэгч биш өмгөөлөн хамгаалагч болсон тэр үндсэн зан араншин нь ойлгогдохгүй байлаа. Өмгөөлөн хамгаалах явдал хэрэгтэй. Гэвч өмгөөлөх, илрүүлэх явдал бол болж байгаа үйл явдлыг жолоодно гэсэн хэрэг биш ээ. Үйл явдлыг жолоодох хэрэгтэй... Тийм хүмүүсийг Фрунзе мэддэг бил ээ.

	— Оюутан бид, Горькийг өмгөөлсөн явдалд таныг шагширдаг юм гэхэд Короленко сахалдаа инээдээ нууж, хуруугаа гозойлгон:

	— Миша, хэрвээ таныг өмгөөлөх хэрэг гарвал эргэлзэхгүй байж болно. Би байдаг л чадлаараа хийнэ. Май, чихэр! гээд халаасаа ухаж үнэхээр чихэр гаргаж ирлээ. Дараа нь тэд саллаа. Танхим пиг дүүрчээ. Яруу найрагчид шүлгээ уншив. Блок цул хар хувцастай, зангиагаа эв дүйгүйхэн, нарийхан зангидсан бөгөөд шаргалтсан буурал тэргүүнээ гудайлган доорх хэдэн мөрийг гунигтайяа уншсан нь:

	 

	Аянгад ниргүүлсэн би 

	Алаг эрээн солонго харж, 

	Аргаа баран газар хэвтэж 

	Алсад нүргэлэх чимээ сонсоно.

	 

	Түүний уншсан энэ шүлгийн бэлгэдэл сэтгэл уяруулан татах ажээ. Дараа нь цэвэрхэн сайхан царайтай, цухалдуу байрын авгай:

	 

	Бодол хууртаж, амьдрал муухай зүүд болж 

	Борхон сэтгэл гашуун зовлон, хар хороор дүүрч 

	Шүлэг дууны цомнол, сэтгэлийн шингэн гэншил 

	Шимтэж та нар хэзээ ч битгий сонсоорой

	 

	гэж уншлаа.

	«Тэр нутгийн биш» цэнхэр нүдтэй, сахалтай, туранхай Андрей Белый бурхныг алдаршуулагч хувийн сэтгэл, улаан туяа туссан харгуй, огторгуйн замын тухай шүлгээ уншлаа. Бас тэгээд цөхрөнгийн тухай: «Хөөрхий ард түмэн минь, тарцгаа! 

	Хүлээж, итгэж битгий суу, боллоо!» гэж уншлаа.

	Пиг дүүрэн хүнтэй танхим, Блок, Короленко, нарийн ширийн яруу найраг, сонсогч олны сонирхол энэ бүгд Михаил Фрунзед нэг л сайхан зүүд шиг санагдана. Хэрвээ одоо тийшээ, тайзан дээр гарч Белый, Сологуб хоёрыг зайлуулж яруу найргийн горимын үүднээс бүдүүлэг ч гэсэн Шуй Ивановын ажилчдад маш хэрэгтэй гэж амьдрал дээр итгэсэн тэр үгээ нийтэд хэлмээр байлаа!... 

	 

	Аргуун нулимс, ашиггүй мөргөл хэрэггүй! 

	Ах дүү нараа босоцгооё, бид олуулаа шүү! 

	Аюулт дайснаа хүчээр дарцгаая! 

	Больцгооё, шаналахаа, та минь!

	Боол биш тэмцэгч болцгооё! 

	Босоцгооё ах дүү нараа, бид олуулаа шүү!

	 

	гэмээр байлаа. Ингэсэн цагт л Владимир Галактионович түүнийг үнэхээр өмгөөлөн хамгаалах байсан даа. Тэгэхдээ энд биш шүү, харгис цагдаагийн өмнө. Хүн аз жаргалтай байхын тулд бий болсон юм. Гэхдээ хүн бүр аз жаргалыг өөр өөрийнхөөрөө ойлгодог юм гэж Короленкогийн хэлж байсан зүйтэй байна.

	Фрунзе нэг удаа Москвагийн амьтны хүрээлэнгээр оржээ. Тэр шувуунд маш их хайртай бил ээ. Төмөр торон бөмбөгөр дотор хачин сонин шувууд цацсан тарианд умбаж, хөгжөөнтэй шулганалдана. Тэдний диваажин л энд байгаа ажээ. Тэгтэл Фрунзийн хараа үхэр чулуун дээр уйтгарлан суугаа бүргэд дээр тусав. Бүргэдийн гөлгөр хурц нүд хачин жигтэй гунигтай ажээ. Хүч хөдөлгөөнгүй тэр том шувуу хоолондоо хошуу хүргээгүй байлаа. Түүний жигүүр, магадгүй бүр саяхан, уулсын өндөрт халин нисэж хүйтнийг амталж байсан гэхэд итгэхэд бэрх бөлгөө.

	Фрунзе бүргэдэд учирсан зовлонг ойлгож торны нь өмнө удаан зогсоно. Чөлөөтэй нисэж байх тавилантай тэр шувуу хөөрхийлөлтэй байв. «Шувуу нисэх тавилантай төрсөн бол хүн аз жаргалтай байхаар бий болсон бил ээ. Тийм ээ, чухамхүү нисэх тавилантай төрсөн шувуу шиг шүү. Бүргэдийн бүх эрхтэн халин нисэхэд зохицсон байдаг. Бүргэд торонд сууж байхдаа бүх эрхтэн нь хачин жигтэй болдог шиг орчин цагийн хүн, хүн төрөлхтөн тийм хачин жигтэй болжээ» гэж Луначарский Короленкогийн «Хачин жигтэй юм» гэдэг суут өгүүллэгийг тайлбарлан хэлжээ.

	Одоо Фрунзе Стокгольмын чиглэлийн ачааны хөлөг онгоцны тавцан дээр нааш цааш тайван алхалж, нүднийхээ хавчаар шилийг байн байн засаж байгаа халзавтар хүнийг сайн төсөөлж байв. Далайн шуурга болж хөлөг онгоц тал тал тийшээ дайвалзахад Луначарский огтхон ч анзаараагүй мэт байж бил ээ. Хөлөг онгоцон дээр циркийн морьд ачсан байлаа. Хөлөг онгоц усан доорх чулуу зүсэхэд ус үсэрч тогоонд ороход дэлбэрч чимээ гарсанд морьд унгалдав.

	Фрунзе морь маллахыг мэддэг учир ухасхийлээ. Бусад төлөөлөгчид ус шахахад Луначарский ч тэдний дунд байлаа. Луначарский өглөө болтол хөөргөөс холдсонгүй. Тэгээд Фрунзийг хажуудаа очиход

	— Хачин юм даа! Манай онгоц золтой л живчихсэнгүй, энэ ч сайны тэмдэг биш байх аа. Би ч сүсэг бишрэлгүй хүн, гэхдээ заримдаа тоглоом тохуу хийсэн зүйл санамсаргүй, аймшигтай бодол, бэлгэ дэмбэрлийн шинж чанартай ч болдог удаа бий. Та сүсэг бишрэлтэй юү?.. Хүмүүсийн хоорондын харилцааны мөн чанар болон нөр хүч бас л таавар хэвээр байна шүү дээ гэжээ.

	Түүний хэлсэн үгийг тоглоом тохуу л гэхээс өөр яах вэ... 

	Одоо утга зохиолын ертөнцийн суут хүмүүсийн илтгэл шүлгийг сонсож байхдаа эд бүгд, тэр байтугай Владимир Галактионович хүртэл хүний аз жаргал юунд байдгийг маш бүрэг төсөөлж байна даа хэмээн бодож байлаа. Тэгтэл Короленко: Ард түмэндээ үйлчлэх явдал гэж хариулж бил ээ. Гэвч үүний чинь юу гэж ойлгох вэ? Энд цугларсан тэд бүгд тохилог сайхан зочдын өрөөндөө либерал байрнаас ирээдүйн тухай зөндөө чалчих дуртай боловч огтхон ч төсөөлөлгүй ажээ. Фрунзе тэдэнд ямар нэгэн зүйл тайлбарлан ярьж чадах бил ээ... гэтэл түүний үгийг ойлгох уу, үгүй юү, ойлгоё гэж бодох бол уу?..

	Фрунзе чармайлтаа учир утгагүй байгааг ухамсарлаад инээмсэглэв. Ерөөсөө л энэ ертөнц түүний ертөнц биш ажээ. Урьд нь тэр урлаг, утга зохиолд өөрийгөө холбоотой, түүнд зориулагдсан юм шиг боддог байжээ. Энэ ч өөрийгөө хуурчээ. Магадгүй тэр ганцаараа энэ танхимд яруу найргийн мананд умбаагүй, хүн яагаад оршин байгаа, хүн юуны төлөө бий болсныг мэдэж байгаа байж ч болох юм... Тэгээд ч танин мэдэхүй яруу найргаар ч, шинжлэх ухаанаар ч дамжин ирдэггүй... Амьдралын хязгааргүй үнэ цэнийг зөвхөн ганцхан талаас нь тааварлаж болохгүй.

	Фрунзе тайзны өнцөг дээрх том цагийг хараад олны анхаарал татахгүйг хичээж аяархан босон танхимаас гарлаа.

	Гадаа гартал шуурга шуурч, цас манаран байлаа. Цасан дундуур явсаар Литейный гудамж хүрээд булангаар тойрч эмийн сангийн хажуугаар гараад буланд зогсон ийш тийшээ харж чимээ чагнав. Дараа нь нэгдүгээр орц руу шийдэмгий орж хоёрдугаар давхарт гараад тавдугаар өрөөний хаалгыг болгоомжтой тогшлоо. Үсээ гөлчийтөл самнасан, цонхигор царайтай залуухан авгай хаалгаа тайлаад

	— Хажуугийн өрөөнд таныг хүлээж байна гэлээ.

	Фрунзе пальтогоо тайлж малгайгаа авлаа.

	Хажуугийн тасалгаанд хөмсөг зангидсан, гуч орчим насны уйтгартай хүн ширээн дээр том гараа тавиад сууж байлаа. Тасалгаанд бүдэг гэрэлтэй, гагцхүү ширээний чийдэнгийн гэрэл дор нөгөө хүний баргил бүдүүн гар тодхон харагдана. Суян цамцтай, муу ч гэсэн нямбайхан индүүдсэн пиджактай ажээ. Энэ хүн бол Владимир мужийн ажилчин, улсын думийн депутат Жиделев юм. Тэд аль эртний найз нөхөд бил ээ. Жиделев Фрунзийг хараад түргэн босож угтан

	— Арсений! Хүрээд ирэв үү... гэж дуу алдав.

	
УХУУЛАГЧИЙН ТОЛГОЙ ЯМАР ҮНЭТЭЙ ВЭ!

	Сазонов Владимирт эргэж ирээд мужийн харгис цагдаагийн захиргааны даргыг дуудуулж:

	— Арсений гэгч ямар хүн болохыг тогтоосон уу? гэхэд хурандаа нахилзан бөхөлзөж:

	— Арсений гэдэг нэрийн дор Петербургийн Политехникийн дээд сургуулийн оюутан Михаил Васильевич Фрунзе нуугдаж байна. Түүний нас хорин хоёр, Семиреченск мужийн Пишпек хотод төрсөн, үнэн алдарт шашинтай, тариачин гаралтай орос хүн гэхэд Сазонов хөхөрч:

	— Хонгор минь! Би мөрдөн тагнах урлагийн талаар бага мэддэг боловч та маш лут алдаа хийжээ. Ганцхан дохиогоор нь аж үйлдвэрийн асар том районы бүх фабрик, завод зогсдог Арсенийг та нэг муу оюутан, нусгай жаал гэж надад итгүүлэх гэж байна уу? Би харгис цагдаагийн талаар сайн бодолтой байсныг хүлээх хэрэгтэй гэв.

	Гэвч хурандаа маш эгдүүтэй зэвүүн байлаа.

	— Хэрвээ эрхэмсэг та миний илтгэлийг сонсохыг хүсэж байгаа бол... 

	— Сонсож байна.

	— Фрунзе ОАСДН Москвагийн хорооны даалгавраар эхлээд Орлов мужийн Ливнад нууц ажил явуулж байгаад, дараа нь 1905 оны хавар ажилчид түүнийг Москвад байдаг Трифоныч гэдэг нууц нэрээр нь сайн мэдэх Иваново - Вознесенскт ирүүлсэн байна. Энд ирээд ОАСДН-ын нутгийн бүлгэмийн удирдагчид: Афанасьев, Дунаев, Балашов, Самойлов, Постышев нартай нягт холбоотой болж, Иваново - Вознесенскийн нэхмэлчдийн бүх нийтийн ажил хаялтад бэлтгэхэд идэвхтэй оролцжээ. Фрунзе ажил хаялтын явц дунд Иваново - Вознесенскийн ажилчны депутатын зөвлөл гэж нэхмэлчдийн дотор цуутай болсон бүрэн эрхт төлөөлөгчдийн зөвлөлийн бүх ажиллагааг удирдаж байв. Фрунзе ажил хаялтыг хамгаалах явдлыг зохион байгуулж ажилчдад зэвсэг эзэмшүүлэх, гудамжны тэмцлийн тактикт сургах ажлыг хийж байлаа. Тэр Шуйд очиж одоо мужийн бүх хошуудыг хамарсан тойргийн намын байгууллагыг байгуулсан бөгөөд Иваново - Вознесенскийн тойргийн ОАСДН-ын хороог хариуцан зохион байгуулагч болжээ. Энэ хүн л Жиделевийг думд үдэж, мангуу даргын дэргэд Лимоновын хэвлэлийн үйлдвэрийг булаан авч цагдаагийн даргыг буудаж байсан тэр хүнд байж болшгүй хүч зоригтой нь хачин л юм даа! Нэг л биш дээ. Яах аргагүй эндүүрч байна.

	—- Эндүүрэх ёсгүй гэж харгис цагдаагийн газрын дарга хэлээд, Фрунзе - Арсений Стокгольмоос эргэж ирээд Горка, Родник, Гейков, Шуй, Кохмд болсон ажилчдын хурал, Иваново - Вознесенскийн намын бага хурал дээр ОАСДН-ын их хурлын тухай сэтгэгдлээ нийтийн өмнө ярьж байсан байна. Тэр «Шуй дахь нэхмэлийн үйлдвэрийн ажилчдын үйлдвэрчний эвлэлийн холбооны дүрмийг» зохиолцсон байна. Фрунзе - Арсений сүүлийн үед Бага Ивановын гудамжинд Соколовынд Корягин Иван Яковлевич гэдэг паспорттайгаар сууж байжээ. Харин тэгээд цагдаагийн дарга Лавровын албан үүрэгтээ хайхрамжгүй хандсанаас болж Арсений ор сураггүй алга болжээ.

	Сазонов гонсойлоо. Тэгэхээр Арсений нүдэнд өртөөд л алга болчихлоо гэж үү? Цагдаа юугаа хийж байна аа! Харгис цагдаа ч дээргүй ажээ. Тэд хувь хүнийг тогтоожээ! Хоёр жил өнгөрөхөд... юу болов оо? Сайдад юу гэж илтгэх вэ? Хараанаасаа алдчихлаа гэх үү?..

	Захирагч айвуу тайван, дэгжин гоё хурандааг хашхирч загнамаар байсан боловч биеэ барилаа.

	— Бүх хороо, үйлдвэрчний эвлэлийг устгах хэрэгтэй. Би муждаа тийм юм байхыг тэвчиж чадахгүй... Арсенийг дүүжилбэл таарна! гэв.

	Шуйн хошууны цагдаагийн газрын бага дарга Перлов бусдаас илүү азгүй байлаа. Энэ чинь Арсенийг барихад таван мянган рублиэр амласан хүн шүү дээ. Таван мянга шүү! «Бурхан минь, тэр нэг муу ухуулагчийн төлөө ийм их мөнгөтэй болох гэж! Би түүнийг газар дороос ч олж чадна... Таван мянга их хөрөнгө шүү. Дараа нь энэ муухай албанаасаа гарч болно. Тэгээд ундааны газар юм уу, үсчний газар нээж болох юм» гэж Перлов бодлоо.

	Чингээд шингэн үсээ нямбайхан самнасан, жаахан таргалж буй Перлов хувийнхаа үсчний үүдэн дээр нялганан бөхөлзөж: «үсээ засуулъя!» гээд зогсож байх болно. Үсчний нь газар толь шиг гялалзан харагдана. Чухам яагаад үсчний ажил сонгон авснаа бага дарга өөрөө ч тайлбарлаж чадахгүй ажээ.

	Толчевын үйлдвэрийн цутгагчдын ажил хаялтыг удирджээ. Нэг биш удаа баригдаж цөлөгдөж байсан. Фрунзе зэвсэгт бослогод бэлтгэх ажлыг удирдаж Шуй дахь зэвсгийн хуаранг эзлэн авах төлөвлөгөө боловсруулж хасгууд, цэргийн дарга нартай холбоотой байв. Москвагийн арван хоёрдугаар сарын бослогын үед бүлгэмээ Преснь рүү аваачиж, гудамжны хамгаалалтад тулалдаж явжээ. Хоёр жилийн дотор хоёр зуун дөчин найман удаагийн ажил хаялтад оролцсон байна!

	Хурандааг цааш ярих тусам Сазонов улам бодлогоширч байлаа. Фрунзе, харгис цагдаагийн хурандаагийн ярьж байгаагаар бол, биеэ тойруулсан таван мянга таван зуун зэвсэгт ажилчдаар бүрдсэн арми зохион байгуулжээ. Түүнийг оролдох гэвэл цөмөөрөө зомгол болно гэж мэдээрэй!

	Бүх нэхмэлчдийн районы аж үйлдвэрийн амьдрал бүрэн зогсож, хаант засгийн чигийг барьдаг «Новое время» сонин хүртэл ажил хаялтыг ухаантай толгой удирдаж байна гэж бичиж байсан тэр аймшигтай үеийг захирагч дурсан саналаа. Түүнчлэн хар даавуун цамцтай, өргөн хар бүстэй бүлгэмийнхэн муж дахь хэв журмыг зохицуулж, тоо томшгүй их хохирол учирсныг үйлдвэрийн эзэд хэлж байсныг захирагч санаж байлаа.

	— Таны хэлсэн бүх хэргийн аль ч гэсэн Фрунзийг дүүжилж болох юм гэж захирагч хэлээд, —   Гэлээ ч гэсэн Фрунзе, Арсений хоёр нэг хүн гэж та яагаад хэлж байгаа юм бэ? гэв.

	Хурандаа Сазоновыг зэмлэнгүй харснаа хавтсаа уудалж гэрэл зураг гаргаад ширээн дээр тавилаа. Захирагч гэрэл зургийг харвал ширвэгэр сахалтай, дугариг царайтай аятайхан залуу байв. Харин уруулыг нь ажвал бат хатуугийн шинж бүрджээ. Үгүй, энэ зураг Сазоновын ойд шингэсэн Арсенийн аймшигт царайтай огтхон ч тохирохгүй ажээ. Тэгээд дахиад л эргэлзээ төрлөө. Хорин хоёрхон настай... Тэгвэл хэн энэ залууг ийм их эрх мэдэлтэй болгов, ноёдоо тайлбарлаадах? Яагаад бүх хороо, зөвлөл түүнд үг дуугүй захирагдаж байна вэ? Тэнд чинь туршлагатай ахмад хүмүүс заавал байх ёстой биш үү? Олон удаа баривчлагдаж, залхаан цээрлэгдэж, гудамжны хамгаалалт дээр тулалдаж, Стокгольмд очиж, гурван их сургуулийн ангийг маш сайн төгссөн байна. Сонгуулийн кампанийг удирдаж.

	Гэвч Перловыг Арсений болон түүний Северный хэмээх нэртэй нөхөр буудсанаас хойш бага даргын гал цог нь буурчээ. Перлов айжээ. Яагаад гэвэл Арсенийн үйл ажиллагаанд бага дарга, цагдаагийн дарга, тэр ч байтугай захирагчийг өөрийг нь хүртэлх албаны хүмүүсийг тоосон шинж огт үгүй, хайр найргүй байв. Одоо Перлов анчнаасаа агнуулагч болж цагдаа хувцасгүйгээр гудамжинд гарахаасаа ч айдаг болжээ. Амь хорлох гэсэн тухай цагдаагийн дарга Лавровт илтгэхэд:

	— Чи өөрийгөө буудсан тухай хэнд ч битгий хэл, дуугүй бай. Эсвэл товтой сайн гэрч ол. Ёстой л хошуу даяар цуутай шившиг байна даа. Сайхан мэдээрэй, хөөнө шүү. Чи ч мөн бойдон эр юм аа... Хэрэв Арсенийг үхсэн буюу амьдаар нь олж ирэхгүй бол би чамайг өөрөө цааш нь харуулна шүү гэж цагдаагийн дарга хэлжээ.

	Гэвч цагдаагийн дарга амь хорлох гэсэн тухай захирагчид ямар ч л байсан мэдээллээ. Түүнээс гадна уг хэргээ өөрөө тараалаа. Гэрчийн этгээд байсан авч, Арсений, Северный хоёрыг илрүүлэхийг хүсээгүй бололтой.

	Арсений хаана нуугдаж байна вэ? Хаана унтаж, хооллож байна вэ? Бага дарга төмөр замын өртөө, шуудан, цай, хоолны газар, дэн буудалд энгийн хувцастай цагдаа тавьсан бил ээ. Гэвч цөм талаар ажээ. Цагдаа шөнийн цагаар ажилчдын байранд гэнэт үзлэг хийгээд ч үр дүн гарсангүй. Арсений ор сураггүй алга болж хурал цуглаан дээр ч үзэгдэхээ больжээ. Өөрийгөө мөрдөж байгааг мэдээд энэ нутгийг бүрмөсөн орхиод одсон байж ч болох оо доо?

	Тэгтэл гуравдугаар сарын 23-ны үдэш бага дарга дээр нууц төлөөлөгч нь аахилсаар гүйж ирээд:

	— Арсений цуглаан дээр үг хэлж байна! гэлээ.

	— Хаана тэр вэ?

	— Толчевын үйлдвэр дээр

	— Буруу таниагүй биз?

	— Хурлын дарга нөхөр Арсений үг хэлнэ гэж зарлаж байхад би яалаа гэж буруу таних вэ дээ.

	Цагдаа үйлдвэрийг бүсэлж цуглаан дуусаж ажилчид тал тал тийшээ тарсан авч Арсений дахиад л алга болсон байлаа.

	Перлов баярлаж, —  Буян чинь дэлгэр, хүрээд ирж шүү! Би таван мянган рубль ч өнгөрлөө гэж бодож байсан юм. Одоо ч би чамайг уургална даа... гэв.

	Цагдаа, харгис цагдаа нар өөрийн нь эсрэг ширүүн дайн зарласныг Фрунзе мэдэж байгаа бол уу? Мэдэж байлаа. Тэгээд ч бага дарга Перловыг алах гээд бүтээгүй болохоор Шуйгээс явжээ.

	Бага дарга Перлов Фрунзе хоёр хуучин тооцоотой юм санж. Тэд Перловыг бага дарга болоогүй, Ямийн шоронд байхад танилцжээ. 1905 оны зуны нэг шөнө Фрунзе, Бубнов, Волков нар ойд болсон намын хурлаас буцаж явжээ. Тэгтэл Даниловын их зам дээр хасаг цэрэг, цагдаа нар гэнэт дайрчээ. Фрунзийн хүзүүнд эмээлд бэхлэн уясан суран бугуйл ороход боож үхэхгүйн тулд хоёр гараараа гогцоог нь барьж моринд чирэгдэх шахам гүйхэд хүрчээ. Түүнийг нэг хашаанд хөөн оруулжээ. Хасгууд морио ташуурдана. Фрунзийн хөл торонд тээглэж ухаан алдав. Тэгээд нэг сэргэтэл Ямийн шоронд орсон байлаа. Зүүн хөлийн өвдөг орчим хавджээ. Энд л Фрунзе Перловын сахалтай царай, огтхон ч үл анивчих гөлгөр нүдийг харжээ. Шоронгийн хажууд нь шалан дээр зодуулж хагас амьтай үлдсэн Андрей Бубнов, Игнатий Волков нар хэвтэж байлаа.

	Перлов Фрунзийг ухаан орохыг ажигламагц түүнийг сүмбээрээ ороолгож, гутлаараа өшиглөөд бүр галзуурсан мэт уурсаж хэрчим хус авч нуруу руу нь цохижээ.

	Тэр цагаас хойш Фрунзе доголдог болсон юм санж. Тэгээд эвгүйхэн хөдөлбөл өвдөгний нүдээр хатгадаг болсон тул эмчлүүлэх хэрэгтэй байлаа.

	Хүний царай зүсийг мартдаггүй, баривчлагчдыг байцааж чаддаг хоёр чанартай хүн гэж дарга нар нь Перловыг үнэлдэг ажээ. Перлов бол зэрлэг, тарчилган тамлагч мөн. Түүний лантуу шиг том нударга хамгийн дуугүй хүнийг ч дуугаргадаг ажээ. Тэр ажилчдыг байнга түгшээж шөнийн цагаар гэнэтийн дайралт хийж өчүүхэн сэжиг төрвөл барьдаг байна. Фрунзийн найз, залуу ажилчин Павел Гусев Перловын ховлосноор баривчлагдаад, Нарымийн хязгаарт цөлөгдсөн их ах Николайдаа захиа бичиж: Перловыг яах вэ? гэж асуухад Николай: «Паня! Чи Перлов амар жимэр суулгахгүй байна гэж бичжээ. Би ихэд зэвүүцэн эгдүүцэж байна. Түүний гарыг «мухарлах» арга байхгүй байна гэж үү? Танай тэнд нөхөрлөлийнхөн байхгүй гэж үү?.. Тэр эсер та нарт ямар хэрэгтэй юм бэ? Тэр ажлыг чи гүйцэтгэх эрхтэй гэж би үзэж байна» хэмээн хариулжээ. Тэгээд л Фрунзе Гусев хоёр Перловыг цааш харуулахаар шийджээ. Гэвч харамсалтай нь Фрунзе нэг буудаад дахиад буудах гэтэл буу нь гацаж, зам дээр хасгийн эргүүл гарч ирсэн тул зугтжээ. Тэгээд цагдаа нар байдаг бүх хүчээрээ хөдөлсөн тул товчоо хуралдаж нөхөд нь Фрунзийг Шуйгээс явахыг санал болгожээ. Фрунзе эхлээд Ордник, тэндээсээ Петербург, нийслэл хотоос Иваново - Вознесенскийн тойргийн намын бага хуралд очжээ. Түүнийг Андрей Бубнов, Любимов, Караваев нарын хуучин нөхөд нь угтжээ.

	Намын тавдугаар их хурлын төлөөлөгчдийг сонгож, Фрунзийг ч сонгожээ. Тэгээд Фрунзе Шуй руу яаравчилжээ.

	— Арсений, за ингээд дахиад л Ленинтэй уулзах нь ээ гэж Гусев хэлээд, —  Танд атаархаж болохгүй: тухайлбал намайг их хуралд явуулбал би тэнд юугаа ярих бил ээ дээ? Бас энд ч гэсэн дээ, таны гарыг атгаад яах ч учраа олж чадахгүй л байна. Та ч хүнийг гэрэлт замд оруулж чаддаг хүн юм аа гэхэд

	— Паня минь, тэнэг юм ярихаа боль доо. Ингэж байхаар шүлэг уншвал дээргүй юү гэв.

	Тэд бие биеэ хоёр жилийн өмнөөс мэдэх болжээ. Энэ нь бага хугацаа мэт санагдах авч ажил хаялт, Зөвлөл, гудамжны хамгаалалт, сонгуулийн өмнөх кампанит ажил, эсер, меньшевикуудтай хийсэн маргаан дундуур хоёулаа л явж өнгөрч бил ээ. Фрунзийг Шуйд анх ирэхэд тэнд эсерүүд хүчээр түрж байлаа. Шуйн ОАСДН-ын бүлгэмийг арван есөн настай ажилчин Павел Гусев толгойлж байв. Гусев онолын асуудлаар барагтайхан байв. Тойргийн ухуулагчийг ирсэнд маш их баярлажээ. Тэд зөвхөн нэг сарын дотор Шуйн эсерүүдтэй таван удаа маргаан явуулахад Фрунзе тухай бүр эсерүүдийн «газрыг нийгэмчлэх» хөтөлбөрийг нарийн мэдлэгээрээ няцааж байлаа. Нийгэм судлал, гүн ухаан, улс төрийн эдийн засгийн ухааныг үнэрлээ ч үгүй Павел Гусев эсерийн эсрэг юугаа хэлэх бил ээ дээ? Эсерүүд оюутан, земийн түшмэлүүд байсан бөгөөд тэд индэр дээрээс өөрсдийн «синтезэлсэн», «нийгмийн хувьсгалч» ертөнцийг үзэх үзлээ номлож, харьцангуй мэдлэгийн тухай, «цомтгогч» социализмын тухай болон бусад цэцэн мэргэн зүйлийн талаар марган хэлэлцдэг байлаа. Энэ бүхний дор ямар нэгэн буруу юм нуугдаж байгааг зүрх сэтгэлээрээ мэдрэх нэг хэрэг, харин цаанаа шашны хоёр янзын сургуультай тэдэнтэй маргах бас нэг хэрэг байлаа. Арсений эсер онолчдыг цор цорхийн хуцаж байгаа гөлөгнүүдийг тараан хөөх адил няцаадаг байв. Хүн хэдийдээ ингэж их мэдлэгтэй болдог юм бэ? гэж Гусев гайхан шагширна. Газрын эзэд, капиталистуудыг түлхэн унагаахгүйгээр, зөвхөн газрыг тэгшитгэн хуваана гэж социализмын байгуулалтыг төсөөлдөг эсерүүдийн гэмгүй царайг үргэлж тайван яриагаараа уудлан илрүүлнэ. Эсерүүд түүний үгнээс айж нүглээ наманчлан суух мэт байснаа элдвээр хашхиралдахыг оролдон, дараа нь «эсэргүүцлийн тэмдэг» болгож тулалдааны талбайгаа хаяж одно. Ажилчид эсерийн хурал цуглаанд очихоо болилоо. Шуйн бүлгэм хамгийн сул, ажиллагаагүй байснаа түдэлгүй райондоо хамгийн хүчтэй нь болов. Фрунзе ОАСДН-ын холбооны Иваново - Вознесенскийн холбооны товчоонд орж ухуулгын ажлыг удирддаг байлаа.

	Павел Гусев бүхий л талаар Арсенийг дуурайхыг хичээнэ. Тэгээд заримдаа инээдэмтэй юм ч болно. Арсенийн удирддаг улс төрийн л дугуйланд Павел мэрийн сурна. Павел, Арсенийг шүлэг бичдэг юм байна гэдгийг мэдмэгц:

	— Хувьсгалч хүн заавал шүлэг бичих ёстой юу? гэж шалгаав.

	Фрунзе тоглож:

	— Ухуулах хуудасныхаа бадаг шүлгийг зохиож чадахгүй бол ямар хувьсгалч байх юм бэ! Маркс ч шүлэг бичиж байсан. Ямар ч байсан ухуулагч хүн уран үгтэй, хурц үзэгтэй сэтгүүлч байх ёстой гэж би үздэг гэжээ.

	Павел бүхий л талаар Арсенийд итгэдэг болохоороо шүлэг бичих яггүй ажил эзэмшихээр шийджээ.

	— Гомер! гэж Фрунзе шагшраад, —  «Аранзал улаан тугаа намируулж, ажилчин анги хэзээ ч боол байх ёсгүй!» гэдэг байлаа.

	— Нэг л болж өгөхгүй байгааг би мэдэж байна гэж Павел бухимдаад, —  Та эхлээд сурга, дараа нь шүүмжил гэхэд

	— Би ч шүүмжилсэн юм алга даа. Яруу найрагт хамгийн гол нь хувьсгалч сэтгэлгээ байх ёстой юм шүү гэжээ.

	Одоо тэр хоёр намын бага хурлаас буцаж явлаа.

	— Хувьсгалч биш хайр дурлалын тухай бодоод байвал яах вэ? Пушкин, Лерментов нарт чинь тийм байдаг шүү дээ. Некрасовыг ч баталж чадашгүй нь. Хувьсгалч хүн дурлалын тухай бодох хэрэггүйг ч би ойлгож л байна... гэж Гусевийг хэлэхэд

	— Яагаад тэр бил ээ?

	— Эвгүй юм.

	— Бүх яруу найрагч - хувьсгалчид дурлалын тухай бичиж байсан юм. Харин Павел Гусевт эвгүй байх нь ээ. Уншаадах!

	— За яах вэ, зөвхөн хоёулхнаа л уншъя:

	 

	Шурган ороход таатай 

	Шургааган хашааг санаж байна уу, 

	Сэтгэлийн үгсээ шивгэнэдэг 

	Ширээт ванданг санаж байна уу?..

	 

	Фрунзе зогсож Павелын гарыг атгаад:

	— Энэ чинь ёстой яруу найраг болсон байна! гэхэд магтуулсан Павелын царай улайж:

	— Би таныг байхгүй байхад дандаа бичдэг юм. Хэнтэй ч зөвлөх хүнгүй нэг л урамгүй байдаг юм. Миний толгой ч усан тэнэг байх аа. Цаг үргэлж л бөвтнөх юм. Билүүдэгчийн тухай бичсэн шүлгийг сонсооч. Билүүдэгчийг хараад л өөрийн эрхгүй орж ирсэн юм: «Билүү чулуу эргэлдэж, битүүхэн хөгжим жингэнэж...» гэж уншлаа.

	— Энэ чинь бүрэн утгаараа мэргэжлийн шүлэг байна. Паня, чи ёстой яруу найрагч болж. Бүр намайг давж гарч шүү: «Битүүхэн хөгжим жингэнэж байна...» сайхан болжээ! Чи чинь зүүдэн дундаа умбаж байгаа хүн шиг л над санагдлаа. Би нэг л зүйлийг сануулъя гэж бодож байна. Билүүдэгчийн тухай, шургааган хашааны талаар бол сайн сурсан байна. Сайхан эхлэлт. Гэвч яруу найрагч тэр ер нь урлаг анги ч байдгийг үргэлж санаж явах зүйл байгаа юм. Зарим яруу найрагч гал цогтой хайр дурлалын тухай цэцгэн дээр шүүдэр бөнжгөнөн гялалзаж байгаа тухай бичиж шүлсээ савируулдаг мөртөө хоёрхон алхмын цаана нь дарлал мөлжил, хар лам, бага дарга, нударган баяд, гуйланчлал, уушгины өвчин байхад хардаггүй. Яруу найрагч бодлоо тунхаглах ёстой. Некрасовын  «Уур хорсол гуниггүй байгаа хүн бол уугуул эх орондоо хайргүй хүн» гэж хэлснийг санаж байна уу? Уур хорсол шүлэгт л байх ёстой. Гэхдээ бидний цусыг сорогчдыг үзэн ядсан уур хорсол байх ёстой. Дээр үед юу гэж бичиж байсныг сонс л доо:

	 

	Аллага, цөллөг зарлигаар тогтоох шийтгэл авч 

	Алуурч хааны нинжиггүй ивээлээр шийтгэл заяадаг

	 

	гэжээ.

	Ард түмэн тэр дор нь хүлээн авдаг ийм шүлэг одоо хэрэгтэй байна. Билүүдэгчийн тухай шүлэг чинь үнэндээ сайн болжээ.

	— Хэрвээ бүх шүлгийг ингэж зохиогоод байвал архи бага уух сан гэж би боддог юм гэвэл Фрунзе хөхөрч: Энэний чинь харин юу гэмээр юм бэ дээ гэлээ.

	Павел харавтар үстэй, өндөр нуруутай, хал үзэж хашир суусан ажилчдыг дуурайж бага зэрэг бөгтийн явдаг ажээ. Хорин нэгхэн настай тэр залууг ахимаг харагддагийг мэдэх хүн цөөн бил ээ. Гэвч одоо түүний царай Фрунзед бүр хүүхдийнх шиг санагдлаа. Тэр залуу хэчнээн сониуч зантай, хөндөөгүй хүчтэй байна вэ! Магадгүй үнэхээр тэр эцсийн эцэст муугүй ажилчин - яруу найрагч болж болох юм. Павел бүхнийг ямар их шуналтайгаар, амархан ойлгоно вэ! Тэр шүлэг бичдэг болсноосоо хойш гүн ухаан их сонирхдог болжээ. Гэвч тоо, чанар, үгүйсгэлийн үгүйсгэл гээд л ойлгогдохгүй хэцүү юм зөндөө байдаг. Фрунзе гүн ухааны ай болгоныг тойрон байгаа амьдралын жишээн дээр тайлбарлана.

	— За, Паня, тойрогтоо цэрэг - техникийн комисс байгуулж, түүндээ хуучин цэрэгт байсан цэргийн эрдэм мэддэг цэрэг, түрүүч хасгуудыг татан оролцуулъя, тэд ч туслахыг зөвшөөрнө, тэгээд бүлгэмийнхнээ бүх горимоор нь цэргийн эрдэмд сургая, тэгвэл тоо, чанарын хувьсал гарна. Тэгээд цэргүүдтэй холбоотой цэргийн байгууллага бидэнд бий болно гэж Фрунзе хэлэв.

	Энэ нь хэдхэн цагийн өмнө намын бага хурал дээр яригдсан ярианы үргэлжлэл байлаа. Байлдааны хэрэг бол тусгай мэдлэг, цаг шаарддаг ажлын онцгой салбар гэж Фрунзе баталдаг байв. Тэр ажил хаялтын үе дэх бүлгэмийнхний ажиллагааг задлан шинжилж урсгал зүйл их байгаагаас гадна байлдааны арга барилын жинхэнэ үнэн мэдлэгтэйгээр биш харин эрмэг зоригоороо л байгааг ойлгожээ. Зэвсэглэсэн авч цэргийн эрдэмд сураагүй ажилчид бол ерөөсөө арми биш. Цагдаа, харгис цагдаа, хасгуудын эсрэг зохион байгуулалттай хүч тавих ёстой. Зэвсэглэсэн ажилчдыг сургах, бэлтгэх ажлыг цэрэг - техникийн комиссын тусгай хүмүүс гүйцэтгэх ёстой. Өнгөрсөн жил хот нийтийн найман мянган хүн оролцсон эдийн засгийн ажил хаялт ялагдлаар төгсөхөд Фрунзе ухуулах хуудас гаргаж ингэж бичсэн нь: «Ажилчин анги ялж сурахаар барахгүй ялагдаж сурах хэрэгтэй. Хэрвээ тулалдаан амжилтгүй болбол ухрах хэрэгтэй». Гэвч тулалдааныг яавал амжилттай болгох вэ?

	Цэргийн салбар цоо шинэ, марксист утга зохиолд бараг судлагдаагүй байгаа салбар бил ээ. Бүр 1906 онд Фрунзе «Байлдааны бүлгэмийн дүрмийг» өөрийнхөө дураар боловсруулсан ажээ. Одоо тэр дүрмээ уншаад инээд нь хүрдэг бөлгөө. «Тэр дүрмийг цэргийн мэдлэгтэйгээр биш том ан агнах гэсэн анчин хүний нүдээр бичжээ» гэж бодно. Фрунзе Тянь - Шань ууланд зэрлэг илжиг буюу хулан агнасан удаатай. Харин энд Шуй, Иваново - Вознесенскт хулан агнахтай адилгүй ажээ. Жишээлэхэд Владимирт өндөр нуруутны бага оросын аравдугаар хороо байгаа. Тэр хороо сайн сургуулилсан бага дарга, дэслэгч, ахмадтайгаас гадна их буутай бил ээ. Тэгээд ажилчид эрт орой хэзээ нэгэн цагт тэдэнтэй тулалдах болно. Ажилчид буудаж чаддаг байхаар барахгүй, дайрч чаддаг, гол цохилтынхоо чиглэлийг сонгож чаддаг байх ёстой. Ажилчид цэргийн эрдэмд сурахгүйгээр ялж чадах уу? Одоо байгаа цагдан сэргийлэх туршлага, ажил хаялт болон гудамжны тулалдааны туршлагыг баяжуулан эмх цэгцтэй системд оруулах хэрэгтэй юм.

	Хэдийгээр дараагийн намын хурал дээр бусад намтай хэрхэн харьцах тухай хэлэлцэх авч Иваново - Вознесенскийн меньшевик, эсер, кадетуудыг уудлан илрүүлснийхээ дараа цэргийн асуудлаар илтгэхээр Фрунзе шийдлээ. Энд хамгийн эмзэг газар байгаа аж... 

	Фрунзе  «Анти - Дюринг» - «Хүчирхийллийн онолыг» уншсан тэр цагаас эхлэн цэргийн онолыг сонирхдог болсон ажээ. Тэр өөрөө өөртөө ийм нээлт хийсэн ажээ: суут жанждын оюун ухааны чөлөөт уран бүтээл хувьсгалжуулан үйлчилдэггүй, харин цэргийн материалыг өөрчлөх, шинэ сайн зэвсэг зохион бүтээх явдалд нөлөөлдөг ажээ. Зэвсэглэл, бүрэлдэхүүн, зохион байгуулалт, стратеги, тактик нь тухайн үеийн үйлдвэрлэлийн шат, мэдээллийн хэрэгслээс юуны өмнө шалтгаална. Суут жанждын нөлөө хамгийн сайндаа л шинэ зэвсэг, шинэ цэргийг байлдаанд зохицуулах явдлаар хязгаарлагддаг... Зөвхөн зохицуулна!

	Фрунзе эхлээд цэргийн түүхээр, дараа нь цэргийн шинжлэх ухаан ер нь цэргийн эрдмийг улайран оролдож, «шинэ улсуудын байнгын болон хөлсний армийн стратеги, тактикийн хөгжлийн түүхэн туршлага» гэдэг номоос салахаа байжээ. Цэргийн урлаг, стратеги, тактикийг зохиогчид: Агапеев, Масловский, Богданович, Задделер, Астафьев, Нулис, Милютин, Леер, Михиевич, Сахаров, Горемыкин, Дельбрюк нарын нэр алдар болон фронтод хүчээ тэнцүү биш хуваарилах, байлдааны сургууль, харилцан туслах, гол цохилтын чиглэлд хөрөнгө, хүчээ бөөгнөрүүлэх гэх мэт нэр томьёо Фрунзийн уураг тархинд бат шингэжээ. Энэ нь шатар тоглохтой адил ажээ. Фрунзе Верненскийн гимназид сурч байхдаа шатрын аварга болж байжээ. Одоо ч хүчтэй шатарчдыг амархан хождог бил ээ. Огтхон ч төсөөлөхгүй цэргийн эрдмийн талаар нэг их бэрхшээлгүй ойлгоц авч байгаадаа тэр гайхсангүй. Энэ чинь хувьсгалд хэрэгтэй шүү дээ. Тэгэхээр ажилчин залуу Павел Гусев диалектикийг судлахдаа сонирхсоныхоо зоргод биш хувьсгалт ажилдаа хэрэгтэй гэж судалж байгаа бил ээ.

	Фрунзе цэргийн ажлын практик олж авах, тухайн салбарын талаар шинжлэн судлах сэтгэхүйн дадалтай болохыг хичээнэ. Яагаад гэвэл тэр зөвхөн номоос төдийгүй хувийнхаа туршлагаар: дайн бол ангийн тэмцлийн нэг хэлбэрийн илрэл гэж ойлгожээ. Дайн улс төрийн бодлоготой салшгүй холбоотой бил ээ.

	Фрунзе жанжин болох алдрыг хүсээгүй, зүгээр л цэргийн эрдмийн талаар мэдлэгтэй болж Иваново - Вознесенск, Шуйн ажилчдад: «тариачны дугуйлангийн хөтөлбөр», «хөдөөгийн социал демократ байгууллагын дүрэм», «ОАСДН-ын Шуйн байгууллагын дүрэм», Иваново-Вознесенскийн ажилчдаас захирагчдаа илгээх эсэргүүцлийн төсөл, суртал нэвтрүүлэгч нарт анархизмын талаар өгөх сэдэв, үйлдвэрчний эвлэлүүдийн дүрэм зэрэг хэдэн арван хөтөлбөр, дүрэм бичиж тусалсан шигээ л туслах зорилготой байлаа. Дүрэм, дүрмүүд... дөнгөж л бүрдэж байгаагийн шинж, тэгэхээр цөмийг зохион байгуулалтын хэлбэртэй болгох хэрэгтэй. Маш жижиг зүйлийг ч бэлтгэлгүй хийхийг зөвшөөрдөггүй учир Фрунзе хоногт арван найм - хорин цаг ажиллана. Бэлтгэлгүй зүйлд итгэдэггүй байлаа. Түүний оюун ухаан үзэгдэл, баримтыг цэгцтэй болгож, болж байгаа үйл явдлын дундаас олж дадсан ажээ. Түүний бусад олон хүнээс ялгаатай нь ерөнхийгөөс салангид зүйлд орж чаддаг явдал мөн. Ямар ч л байсан тэр ингэж боддог ажээ. Эхлээд ажиллагааг бүхэлд нь, дараа нь түүнийхээ эд эсийг бүрэлдүүлж байгаа салангид, ганцаарчилсан баримтыг авч үздэг. Хүмүүсийн хувьд гэвэл эхлээд хүний араншныг бүхэлд нь авч үзээд дараа нь тэр ерөнхий араншнаасаа гажсан, ач холбогдлоор багахан талыг авч үздэг саруул ухаантай бил ээ. Фрунзийн бараг байнга байсан тэр орчин бусад сэхээтэнд төсөөлөгддөг шиг нэг янзын, өв тэгш биш байлаа. Үүнд: хувьсгалч тэмүүлэл, санаа сэтгэл ариун, үнэнч шударга, эв нэгдэлтэй байдаг. Энэ бүхэн байсан нь лавтай. Гэвч ажилчдын дунд согтуу, хорон санаат хулигаан, аймхай, урвагч этгээд тааралдана. Биеийн хүнд хөдөлмөрт нухлагдах, бөөгнөрч, бүдүүлэг харанхуй байдал, гай, байнгын хэрэгцээгээр илэрч гардаг их бага эмгэнэл амьдралд элбэг байдаг. Энэ бол Фрунзийн орчин байлаа. Хэрэв Фрунзе хүний цэвэр сэтгэлийг харсан бол билэн, бүдүүлэг байдал түүнийг ичээж чадахгүй юм. Ажилчид мэдлэгтэй болохыг ихэд шунаж байгаа явдал бүр эхнээсээ Фрунзед гайхамшгийг төрүүлж байсан учир бүхий л талаар тэдэнд туслан гэгээрүүлэхийг хичээж, биеэ боловсруулах дугуйлан байгуулж ажилчдаас гаралтай намын бэлтгэлтэй нөхдөөр лекц уншуулдаг байлаа.

	Тэр мэргэжлийн хувьсгалч, дөнгөж саяхан нийтэд цуунд гарсан онцгой мэргэжлийн хүн байлаа. Энэ нь ардын зоригийн ганцаардмал маягийн хүч биш, орчин цагийн нийгмийн бүх үеийг сэлбэж байгаа хатуу зохион байгуулалттай хүч юм аа. Мэргэжлийн хувьсгалчийн үүргийн хүрээ хязгааргүй ч биш гэсэн маш өргөн байдаг. Фрунзе албан ёсоор тойргийн ухуулагч гэгдэх авч заримдаа хошууны ахлагчийг сонгодог ямар нэгэн тосгон руу яаралтай явах хэрэгтэй болдог байлаа. Тэгээд Фрунзе нутгийн захиргааны даргын төлөвлөсөн, уул ахлагчид нэр дэвшсэн хүний эсрэг үг хэлсэн бол тариачид Фрунзийн үгэнд орж өөрийн хүнийг сонгодог байлаа. Тойргийн ухуулагчийн нэр хүнд тосгонд хотынх шиг өндөр байдаг бөгөөд ухуулагч маань муждаа захирагчаас илүү мэдэлтэй эзэн байдаг байлаа. Түүний үйл ажиллагаа, алхам бүр хамгийн эрхэм дээд зорилгод захирагдаж, тэмүүллийг зүгээр нэг хуваарилахад биш үргэлж шийдэмгий, дээд зэргийн шийдэмгий байлгах шаардлага тавьдагт оршино. Фрунзе нийтийн хэргийн тулд нугаршгүй ган бат сахилгатай байдгийнхаа адил бусдаас тийм сахилга бат шаарддаг байлаа. Ямар ч байгууллага сахилга бат, хувийн сахилга батгүйгээр бат бэх байх тухай бодож ч болохгүйг бүр эрт ойлгосон ажээ. Энэ нь түүний итгэл болсон ажээ. Хувийн сахилга бат л хүнийг замбараагүй явдлаас дээш өргөмжлөгч тулганы чулуу мөн гэж тэр заримдаа боддог байлаа.

	Фрунзе Туркменээс Петербургт ирснээс хойш байнга түгшүүртэй суудаг болжээ. Мэдрэлийн байнгын цочрол, нойр, хоолгүй хагас өлсгөлөн байдал... энэ бүхний дунд бүх хүчээ барж, хязгааргүй ядарч тэгээд гэдэсний хатгалгаатай болжээ. Одоо хилийн чанадад их хуралд явах гэж байгаа нь нууц ажлын үед эзэмшсэн тэр бүх чанаруудын бас нэг сорилт болох ажээ. Гэвч Фрунзе энэ сорилтод баярлаж, амьдралын өргөн уудмыг мэдрэх хүсэл дахин оргиллоо.

	Толчевын үйлдвэр дээр болсон цуглааны дараа тэд Павел Гусевийн хамт Панфилов тосгонд Барановын байранд очиход тэнд цугларсан намын гишүүдэд Фрунзе Иваново - Вознесенскийн бага хурлын тухай ярилаа. Хурал шөнийн нэг цагт дуусахад Баранов Фрунзийг гэртээ хонохыг гуйв.

	— Гусев бид хоёр зам нийлнэ гэж Фрунзе хэллээ. Үнэхээр Гусев Соколовынхаас холгүй суудаг байлаа. Сэмээрхэн явж хүрээд дуугүй саллаа.

	Фрунзе суудаг айлынхаа хүүхдийг сэрээхгүйн тулд өлмий дээрээ явж тасалгаанд ороод ширээний төмөр чийдэнг асааж, дэнгийн голыг эргүүллээ. Гэрийн эзний хүүхдүүд үргэлж түүний өрөөнд, эр эм хоёр нимгэн хананцрын цаана унтдаг байв.

	Ширээн дээр, болхидуу нэхмэл алчуур дээр хоёр төмс, хар талхны булан, бас давсны будмал модон том сав байна.

	Фрунзе хоолонд ам хүргэсэнгүй, «ОАСДН-ын (Нэгтгэгч) IV их хурлын протоколыг» дэлгэж утга бүрийг дахин санаж авахаар уншлаа.

	Чичиргэнэн хөдлөх нойтон мөчрүүд харанхуй цонхноо сэрлийнэ. Цонхны давхар жаазыг авчихсан байлаа. Хавар!.. Фрунзе өнгөрсөн жилийн хаврыг дурсан саналаа. Түүний амьдралын хамгийн гайхамшигтай хавар бил ээ. Ариун Кларын сүмийн алтан ганжир цэнхэр мананд умбаж, нүүрэн талдаа ороонго бүрж тарьсан Ванодисвегенийн шаазан дээвэрт байшин, Треллеборпийн зогсоол... Цайвар үст охид... Эзэн хааны номын сангийн дэргэдэх тагтаа, Остермальмдорг талбай дээрх Фольксхусет ардын байшин. Үл мэдэх орны байдал, энэ бүхэн бас тэгээд эрх дураараа байгаагийн сэрэл ажээ.

	Фрунзе бүх төлөөлөгчид - большевикуудтай танилцжээ. Артем, Калинин, Сталин, Воровский, Шаумян, Ярославский, Ворошилов, Крупская, Польшийн социал демократууд, Литвийн Дзержинский... Олон төлөөлөгчид Фрунзийн адил нууц байдлаас болоод зохиомол нэртэй байв. Намын өнгө зүс, удирдагчид, хошуучлагчид байлаа.

	Лениний тухай бүр Петербургт байхдаа дуулжээ. Түүнийг энгийн жирийн хүн гэлцдэг байлаа. Энэ бүгд үнэхээр тийм ажээ. Гэвч Фрунзе Ленинийг хараад тэнд их хурал дээр байсан Плехановтой зэрэгцүүлээд Лениний юм бүхэнд ёсч хамгийн онцгой чанарыг ажигласан байна. Плеханов ямар ч байсан зонхилж байлаа. Цамцныхаа бүх товчийг товчилсон, ноён байрын, ихэмсэг хүн эгдүүтэй дуугаар хөрөнгөтний ажилчдын хувьсгал хэмээгчийг хамгаалан өөрийн меньшевик бодлогоо тууштай хэлж байлаа. Тэгээд гагцхүү большевикуудын нэг нь ёжтойхон сөрөг үг хэлэхэд л хөгжилдөнө. Плеханов түүнийг өөрийгөө доромжилсон үг хэмээн тусгаж цонхийн цайж, цамцныхаа товчийг оролдон зориг гаргасан эр лүү өтгөн хөмсөгт ширүүн харцаараа ширэв татах юм уу эсвэл цээжин дээрээ гараа зөрүүлэн ихэмсгээр цэх зогсоно. Ленин хэзээ ч тоглож нааддаггүй байв. Түүнд тийм зан «тохирдоггүй» байлаа. Өөрийн зан аашны хөдлөлтэй холбоотой маш хурдан хөдөлгөөнтэй Ленин ямагт баталгаатай, наргиантай, энгүүн үгээ эсрэг дайсныхаа толгой дээр буулгадаг байлаа. Гаднаас нь харахад ямар нэгэн чармайлт гаргаагүй мэт авч шүүмжлэгчийн бодол санааг сэтгэхүйн төгсгөл, өөрөөр хэлбэл ямар ч учир утгагүй болгож чаддаг байлаа. «Рэдукцио ад абсурдум» гэж юу байдаг бил ээ гэхэд найз нөхөд нь ч, эсрэг талынхан ч танхим тэр аяараа инээлдлээ. Бүгдийн хамт Ленин ч өөрөө хөхөрлөө. Лениний төмөр мэт хатуу шургуу сэтгэхүй, өндөр боловсронгуй оюун ухаан, хамгийн гол нь бүх хувьсгалч ажиллагаа, бүх үзэгдлийн мөн чанарыг онцгой мэддэг хүч нь Фрунзийн сэтгэлийг эзэмджээ. Ленин бол зөвхөн багш, номлогч төдийгүй, удирдагч байлаа,

	Хэрэв өөр дээр нь Георгий Валентинович Плеханов гэнэт хүрч ирэн Иваново - Вознесенскийн ажил хаялт, аж үйлдвэрийн районы ажил үйлсийн тухай яривал Фрунзе гайхах сан бил ээ. Алдарт марксист Орос оронд тийм район байдгийг санаагүй байж болох юм. Хүмүүс, район, ажил хаялт бол Плехановын хувьд гагцхүү олон байдагтаа л түүний бодол санааг батлах юм уу, үгүйсгэж байлаа. Плеханов сэтгэл санаагаар өндөр хүн, тиймээс ч түүний талынхан удирдагчаа гэдэг байлаа. Тэр өөрийнхөө үүрэгт дасаж, түүнийгээ биелүүлэхэд их авьяас билгээ дайчилдаг байв.

	Фрунзед Плехановын зохиосон ном нэг үе нүдийг нь нээж өгсөн тул шагширч байсан удаатай. Гэвч хамгийн дээд онол, тэр бол хоосон хөндий алгебрь, сэтгэлийг бүлээцүүлэхгүй хүйтэн зүйл байлаа. Харин Лениний номууд оюутан Фрунзед огт өөр сэтгэгдэл төрүүлжээ. Лениний ном оргилон байгаа амьдралын гүнд орж эздээс ажилчдыг доромжилж байгаа доромжлол, хасгуудын ташуур, торгууль, алуурчид өвлийн ордны дэргэд буудаж цус асгаруулсан зэргийг товч тодорхой харуулсан байлаа. Ленин урьд хэзээ ч байгаагүй шинэ хэлбэрийн сэтгэхүйг нээжээ. Ленин хүн төрөлхтний нийгмийн нарийн мөн чанарыг танин мэдсэн, нэгдмэл хувьсгалч ажиллагааны хамгийн олон янзын үзэгдлийн хуримтлалын дотоод зүй тогтолд захирагдсан оюун ухаантай, онцгой маягийн сэтгэгч байв. Түүнээс гадна Ленин эдгээр үзэгдлийг нэгдмэл нэг салбарт чиглүүлэх авьяас билигтэй байлаа. Түүний хүмүүстэй хамгийн энгийн харилцдаг нь жинхэнэ хүн ч чанараас нь гардаг байна.

	Большевик төлөөлөгчдийн дунд Иваново - Вознесенскээс ирсэн төлөөлөгч байгааг Ленин мэдмэгц тэднийг өөрөө хайн олжээ. Энэ нь үнэхээр зүй ёсны юм шиг байлаа. Ленин Фрунзийн мөрөн дээр гараа тавьж, нүд рүү нь шунан харж Иваново - Вознесенскийн ажил хаялтын тухай асуулаа. Ленин бүр хамгийн нарийн ширийн зүйлийг, хаант засгийг түлхэн унагаах лоозонг ажилчид хэрхэн хүлээн авсан, гуйвж, дайвсан хүмүүс байсан эсэх, Талка голын эрэг дээр «социалист дээд сургууль» яаж бий болсон, үйлдвэрийн эзэдтэй яаж хэлэлцээ хийсэн, ажилчдын депутатуудын Зөвлөлийг хэн удирдсан, депутатуудын дунд хэчнээн эрэгтэй эмэгтэй хүн байсан, тойрон байгаа хошуудын Зөвлөлөөс тусламж гуйсан эсэх, Зөвлөлийн тогтоолоор бүх дарсны мухлагийг үнэхээр хаасан эсэх, ажил хаягчдад тусламж яаж хуваарилсан тусламжийн фонд юунаас бүрдсэн, бусад хотын ажилчид яаж тусалсан, хэчнээн мянган рубль цугларсан зэргийг сонирхлоо. Тэгээд Ивановынханд орос орны бүх өнцөг булангаас мөнгө явуулж байсан, тэр ч байтугай алс холын Эрхүүгээс ирж байсныг мэдмэгц Владимир Ильич хөгжөөнтэй болж:

	— Эрхүүгээсээ! Энэ чинь маш сайн байна... гэлээ.

	Фрунзе аажмаар өөрийнхөө оролцож байсан үйл явдлыг Лениний нүдээр харах мэт болж, түүний үлэмж их болохыг дээд хэмжээгээр үнэллээ. Тэр чинь зөвхөн эхлэлт байсан шүү дээ... Юуны чинь эхлэлт!

	Маргааш Фрунзе дахиад л Шуйг хэдэн сараар орхин одно. Тэр их хуралд төлөөлөгчөөр сонгогдсон Андрей Бубновын хамт эхлээд Петербург руу явна, харин дараа нь... 

	 

	 

	... Бага дарга Перловын үйлс бүтэмжгүй байлаа. Тэр дахиад л Арсенийн ул мөрийг алджээ, Тэгээд Павел Гусевыг баривчлахаар шийджээ. Цагдаагийн газар Перловын тооцоолоогүй нэг хүн байдаг нь нэгдүгээр зэргийн ахлах цагдаа Декаполитов гэгч байлаа. Энэ ахлах цагдаа Арсенийг мөрдөж байжээ.

	Хаалга тогшсонгүй. Цагдаагийн хүчтэй түлхэлтээр дэгээ нь мултарлаа. Фрунзе агшин зуур ахлах цагдаагийн махлаг болцгор царайг хармагц, огтхон ч бодсон юмгүй цонхны жаазыг бяц өшиглөөд үсрэн гарлаа. Хашаан дээгүүр харайх гэтэл цаана нь цагдаагийн дуу гарлаа. Тэд тал талаас нь ирж байлаа. Фрунзе бүснээсээ сэлээдий буугаа авч, халааснаасаа гар буугаа гаргав. Тэр нэвтрэн гарна гэдэгтээ эргэлзсэнгүй. Тахир муруй гудамж, задгай газар, гуу жалга, улаан бургасны бут, жалга л хүрэх юм сан... Цагдаа нар түүний өрөөнөөс бичиг хуулах багаж, намын бөөн ном, «Винчестер» хийцийн хоёр винтовоос өөр зүйл олохгүй ажээ.

	Гэрийн эзэгтэй айхдаа яах аргаа олж ядан

	— Битгий буудаач! Хүүхдүүдийг минь өрөвдөөч!.. гэж хашхирав. Хүүхдүүд сэрж орноосоо босоод цагдаа нарыг ширтэн амаа ангайн зогсоно. Хэрэв буудвал... юу ч болж магадгүй шүү дээ... 

	Тэр шүдээ хавираад буугаа газар чулуудлаа.

	Цагдаагийн захиргаан дээр түүнийг дарга Лавров дээр аваачлаа. Хэдийгээр шөнийн таван цаг болж байсан боловч дарга бүрэн хувцастайгаа хүлээж байлаа. Удаан хүлээсэн хүсэл нь биелэгдэж аюулт ухуулагч одоо гартаа орсонд итгэхгүй байв. Цагдаа нарыг туулай шиг буудчихаж болох байсан авч буун дуу гаргаагүй бил ээ. Баригдсан хүн огтхон ч сандарч тэвдэхгүй байхыг хараад даргын дотор: ер нь Арсенийг барьж аваагүй юм биш байгаа? гэсэн эргэлзээ төржээ. Арсенийн царай зүсийг харахад аймаар юм огтхон ч үгүй, дунд зэргийн нуруутай, жирийн тайван царайтай залуу байлаа. тийм ээ тэр үнэхээр тайван, санаа түгшүүлмээр юмгүй ажээ.

	— Ингэхлээр чи чинь Арсений юм биз дээ? гэж дарга итгэлтэй биш дуугаар асуугаад, —  Таны гэрэл зураг бидэнд бий. Адил юм байна! гэлээ.

	Уг нь ийм үед баривчлагдагсад мэлзэж эхэлдэг бил ээ. Цагдаагийн даргын ширээн дээр оросын социал - демократуудын холбооноос хилийн цаана хэвлүүлсэн «байцаалтын үед яаж байх вэ» гэсэн залуу хувьсгалчдад өгсөн зөвлөгөө болох товхимол байлаа. Баригдсан этгээд товхимолд зөвлөснөөр л загнана даа гэж Лавров бодож байв.

	— За цагдаагийн даргаа, битгий тэнэглээд байгаарай. Та намайг хэн болохыг сайн мэдэж байгаа, тэр ч байтугай таны асуултад хариулахгүй гэдгийг мэдэж байгаа. Намайг хэн ч баривчлаагүй, өөрөө наашаа ирсэн юм гэж бодоорой. Миний наашаа ирсэн, учир бол ажилчдын байраар шөнө гэнэтийн дайралт хийдгээ зогсоож, ямар ч гэмгүй ажилчдыг зодож занчдагаа больж, ухуулагчдыг амар тайван байлгаж, бага дарга Перловыг ажлаас нь хал гэж хэлэхээр ирсэн юм. Дөнгөж саяхан ажилчин, Павел Гусевыг баривчилсан гэж цагдаа нарын ярианаас би ойлголоо. Тэр хүнийг нэн даруй суллахыг шаардаж байна! гэвэл.

	— Тэгээд бас таныг нэн даруй суллах ёстой болж байна уу? гэж Лавров ёжлонгуй асуухад

	— Мэдээж хэрэг шүү дээ гэв.

	— Залуу минь би чиний шаардлагыг биелүүлж чадашгүй нь. Би бол албан үүргээ гүйцэтгэж байгаа, тухайн үед бол удирдлагынхаа зарлигийг биелүүлж байгаа хүн. Гусев буюу Северный бага дарга Перловын амийг хорлох гэсэн эрүүгийн гэмт хэрэгтэн. Гусев болон таныг суллах нь миний дурын хэрэг биш гэдгийг зөвшөөрнө үү.

	— Та ч гэсэн өнгөрсөн жил Ильиний талбай дээр миний амийг хороох гэсэн шүү дээ. Харин би таныг, хэдийгээр ажилчид тантай тооцож болох байсан боловч, эрүүгийн хариуцлагад татаагүй шүү дээ .

	Лавровын царай ууртай болж, ширүүхэн үгээр ухуулагчийг мухардуулъя гэж бодсон авч биеэ барилаа. Одоо уг яриа яг Арсенийн тухай биш түүний цаана байгаа тэр хүчний тухай болж байгааг Лавров тэнэг хүн биш тул ойлгож байлаа. Тэр хүч ямар ч шорон, цагдаагийн захиргаа, цагдаагийн дарга Лавровыг хумхын тоос шиг арчиж болох бил ээ. Лавров ухуулагчийг гартаа оруулж захирагчид амласнаа биелүүлсэндээ баярлаж, одоо ч албан ажлаас хөөхгүй, харин ч шан хишиг хүртээнэ хэмээн баярлах авч ажилчдын уур хилэгнэлээс эмээж байлаа. Өнөөдрийг хүртэл ажилчдыг нэг их цочроохгүй байхыг хичээдэг байлаа. Цагаан хядлагын хариуд ажилчдын явуулсан улаан хядлагын үед цагдаагийн дарга Лавров ёстой гайхамшгаар үлдсэн бил ээ. Үнэндээ ажилчид түүнийг өршөөсөн ажээ. Гэтэл одоо тэр хоёр галын дунд оржээ. Захирагчаас Лавровын ялгаа нь гэвэл Арсенийн толгой ер нь таван мянган рубль ч биш их үнэтэй гэдгийг ойлгож байлаа. Хамгийн аюултай нь удалгүй Шуйн бүх үйлдвэр, дараа нь Иваново - Вознесенскийн болон бусад хотын үйлдвэрүүд зогсох явдал байлаа. Энэ бүгд чухам яаж дуусахыг хэн ч мэдэхгүй бил ээ.

	Цагдаагийн дарга Лавров залуу ч биш хөгшин ч биш дөч орчим настай, янхигар туранхай, хоёрдмол сэтгэлтэй хүмүүст байдаг шиг онцгой амьдралдаа зохицсон хурц, анхааралтай нүдтэй бөлгөө. Лавров Шуйн муухай хошуунд удирдлага ажилчид хоёрын хооронд үргэлж зулгуйдаж байх хэрэгтэй байв. Хэрэв ажилчид ажил хаялт зарлавал удирдлага нь хамгийн түрүүнд цагдаагийн дарга руу бууж гарна. Үйлийн лайгаар л хохирно... 

	Лавров тамхиа имэрч байснаа хэд хэд яаран сорсноо:

	— За тэгэхээр таны шаардлагыг биелүүлэхгүй бол та бидэнд ямар занал учруулах вэ? гэж асуув.

	— Шуйн бүх үйлдвэр зогсож ажилчид наашаа ирж намайг болон Гусевыг суллана.

	— Би ч тэгж бодож байсан юм. Ямар арга хэмжээ авсан байгааг та мэдэж байна уу? Таныг баривчилсан тухай захирагчид илтгэж, Владимираас торгон цэргийн хорооны хоёр суман, Ковровоос хасаг зуут ирүүлэхийг шаардсан. Захирагч тэднийг бүр явуулсан байх. Нутгийн бүх цэргийн анги, нэгтгэлүүд байлдаанд бэлхэн байгаа, цагдаа нар олон түмний шахалтыг эцсийнхээ сумыг дуустал барих болно. Би бүх зүйлийг урьдчилан харсан байгаа биз дээ. Харин ажилчдын удирдагч танаас болоод гэмгүй хүмүүсийн цусыг та урсгуулахгүй юм байгаа биз дээ. Энэ бол сэтгэл зүйн талаар дайрах гэсэн оролдлого байлаа.

	Фрунзе анх удаа цагдаагийн дарга руу хүндэтгэн харлаа. Тэр хүн анх харсныг бодвол тийм ч жирийн биш ажээ. Үнэхээр бүх зүйлийг харгалзаж чадсан байлаа.

	— Миний хувьд гэвэл хамгийн чухал нь түргэн л танаас салж Владимир луу явуулах л байна гэж Лавров яриагаа үргэлжлүүлээд, —  Харин тэнд очоод захирагч, харгис цагдаа нар тантай учраа олог гэлээ.

	— Илэн далангүй ярьсанд чинь баярлалаа гэхэд

	— Залуу та үнэн хэлсэн бололтой, бүр эхэлчихсэн байна шүү! Ээ дээ залуу минь битгий гомдол эрээрэй, би аргагүйн эрхэнд зэвсэг хэрэглэх боллоо... Өөр зам алга гэв.

	Өглөөний таван цагт цагдаагийн захиргаа руу хүмүүс гүйлдэн ирлээ. Түдэлгүй арван мянган хүн цагдаагийн захиргааны өмнөх талбайд битүү дүүрчээ. Үйлдвэрийн яндангууд түгшүүр зарлаж хүнгэнэлдэнэ. Бүлгэмийнхний шинэ шинэ отряд ирсээр байлаа. Гимназийн сурагчид ч ирж олны дуу чимээ нэмэгдлээ.

	Түүнийг асар их долгио хөөргөж байгаа мэт Фрунзед санагдана. Тэр хүмүүсийн хашхирах, нэрээ дуудахыг сонсож байлаа. Ажилчид Гусев, Фрунзе хоёрыг нэн даруй суллахыг шаардаж цагдаагийн захиргааг юу ч үгүй устгана гэж заналхийлэв.

	Цагдаагийн даргын нөгөөх зоригтой байдал арилж, гялаан царайд нь хөлс дааварласан авч биеэ барьсаар байлаа. Тэр байлдаанд зэвсгээ бэлтгэх тушаал өглөө.

	— Баривчлагдсан этгээдийг аваад яв! гэж бага дарга Перловт тушааснаа, —  Байз, эндээ байж байг. Хэрвээ ажилчид зад дайраад ирвэл би өөрөө үүнийг буудчихъя гэхэд нь

	— Цагдаагийн даргаа битгий тэнэглээрэй! Намайг одоо ч гэсэн буудаж болно. Би үхлээс айдаггүй. Харин та ажилчидтай ярилцвал ашигтай л байх. Тэднийг оруулчихвал хэрэг чинь бүтэж магад. Та нар цөөхөн, бас тэгээд ард түмнийг ямар ч утгагүй буудвал маш хатуу хариулна гэдгийг мэдээрэй. Даргынхаа өмнө ч биш, шүүхийн өмнө ч биш, харин тэдний өмнө шүү!.. Таван оныг мартаагүй биз?.. гэв.

	Цагдаагийн дарга эргэлзэж тэгэх үү, үгүй юү гэж бүгдийг цэгнэснээ

	— Хэрэв та одоохон ажилчдыг чимээгүй болгохгүй бол би бууд! гэж тушаалаа шүү. Хамаг хэрэг миний харгис хэрцгийд байгаа биш харин захирагчаас би буудах тушаал авсан хүн, залуу минь, Владимираас авсан цахилгаан нь энэ байна... гэлээ.

	Ажилчид ухуулагчийг чөлөөлөхийг оролдвол нэн даруй гал нээх хэрэгтэй гээд захирагч гарынхаа үсгийг зурсан цахилгаан утас байлаа.

	Михаил Фрунзе өөрийгөө хүний шинжийг гаднах байдлаар нь тодорхойлогч гэж үздэг байлаа. Хүний жинхэнэ мөн чанарыг нүд биш, харин ам тодорхойлдогт тэр итгэдэг байв. Тэгвэл цагдаагийн даргын ам хатуу, ширүүн ажээ. Түүний байдал сайн юм огтхон ч илэрхийлэхгүй бөлгөө. Лавров шиг ийм хүмүүс шийдвэрлэх цагт юу ч хийж болно. Бас тэгээд түүнд захирагчийн тушаал байгаа бил ээ... 

	Цагдаагийн дарга чухам хэнтэй холбогдсоноо мэдэж байсан учир яг цохих байлаа. Хэрэв Арсений эздийн хүүхдийг хөндөхөөсөө болгоомжлон цагдаа нарыг буудахгүй бол ажилчдыг буудахгүй байлаа. Лавровын тооцоо ч зөв байжээ. Цагдаагийн дарга үүнийг сэжиглэлгүй Столыпины, харгис цагдаагийн, захирагчийн нууцыг илчилжээ. Лавровын чаддаггүй юмыг Фрунзе гадарлаж тарыг нь таньдаг байлаа. Захирагч ч, тэр тусмаа аль нэгэн цагдаагийн дарга ч дээд газрын зарлиггүйгээр жагсагчдыг буудна гэж заналхийлж зориглохгүйг Фрунзе ойлгож байлаа. Сазонов гал нээхийг эрс хатуу тушааж байгааг бодоход дээрээсээ дэмжлэгтэй байж таарах нь ээ. Сүүлийн үед хурал цуглаан хийж байгаа ажилчдыг хэн ч тараан хөөхийг зүрхэлдэггүй, ажил хаялт болж байвал цагдаа нар тойрон явдаг болжээ. Тэр ч байтугай Лимоновын хэвлэлийн үйлдвэрийг зэвсэглэн дайрахад хожим нь юу ч болоогүй зүгээр өнгөрсөн. Хэн нэгэн хүн маш том өдөөн хатгалагд бэлтгэж байх шиг байна. Юу л болдог бол доо. Цагдаагийн захиргаа руу ажилчдаар дайралт хийгээд тэдэн рүү хариу гал нээх шалтаг нэг хүнд хэрэгтэй бололтой. Ухуулагчийг баривчилсан явдал гол нь биш ээ. Энэ бол турхиралт. Столыпин большевикуудаар толгойлуулсан социал - демократ хороодыг устгаж Иваново - Вознесенск нутгийг үүрд номхотгохоор шийдсэн бололтой.

	Тэгээд л Сазонов ингэж шийдэмгий ажиллаж, ажилчдыг номхотгохын тулд цэрэг явуулж байгаа ажээ. Цус л урсгах гэж байх шиг байна... Харин Фрунзе үүний гол хэрэгтэн, өдөөн хатгагч болж буй бололтой. Ажилчин анги одоо нийтийн ажиллагаанд бэлэн биш байгааг Фрунзе мэдэж байлаа. Үүнийг Столыпин ч, харгис цагдаа ч мэдэж байгаа.

	1905 оны нэгдүгээр сарын 9-нд бэлтгэлгүй ажилчид хар лам Гапоны хойноос өвлийн орд руу нийтээрээ босоод юу болсон бил ээ дээ?. .

	... Александрын цэцэрлэгийн хөлдүү мод, нүцгэн мөчрийн дунд хасаг цэрэгт буудагдсан хүүхдийн хар сүүдэр бүртгэнэнэ. Цасан дээр улаан цус тунарна. Тэгэхэд Фрунзе цус болсон гараа тэвэрч бусдын адил гүйж явсан бил ээ. Түүний гарыг нэвт бууджээ. Боолттой гараараа эхдээ: «Хайрт ээжээ, та Костя гэдэг хүү, бас охидтой бил ээ. Тэр чинь таныг хүнд бэрх цагт ганцаарыг чинь орхилгүй асран халамжилна гэдэгт итгэж байна. Харин миний хувьд бол байхгүй л гэж бодсон нь дээр байх. Нэгдүгээр сарын есөнд урсгасан цусны урсгал өшөөгөө авахыг шаардаж байна. Буцалтгүй шийдсэн.

	Эргэлтгүйгээр шийдэж замаа сонголоо. Бүх л хүчээ хувьсгалд зориулна. Миний талаар ямар ч мэдээ сэлт сонссон битгий гайхаарай. Миний сонгож авсан зам бартаагүй биш ээ» гэж бичжээ.

	Тэгээд Столыпины хар санаат төлөвлөгөөг тааж мэдээд Фрунзе чухам яах учиртайг ойлголоо. Тэр хуудас, цаас, харандаа авч нэг юм бичээд

	— Ажилчдад уншиж өг. Тэгээд төлөөлөгчид нь үүнийг өгөөрэй. Би ажилчдаас шал дэмий барьцаанд битгий гар гэж гуйсан юм гэв.

	Столыпины төлөвлөгөө гэгчийн талаар хэзээ ч, юу ч сонсоогүй Лавров баривчлагдсан хүний гараас бичгийг шүүрэн авч ихэмсгээр толгойгоо дээгүүр хаялан дарга хүний байртай довжоон дээр гарлаа. Түүний бодож байсанчлан ажилчид цагдаагийн захиргаа руу довтлохгүй байхаар зөвшөөрсөн авч Арсенийг Шуйгээс явуулахгүй байхыг шаардлаа. Ямар ч байсан хэргийн мөн учрыг олтол Арсенийг хааш нь ч явуулахыг бодоогүй байна гэж цагдаагийн дарга төлөөлөгчдөд итгүүллээ. Шуйд Владимир тойргийн прокурорыг дуудуулсан нь маргааш ирэх ёстой ажээ. Хэрэв прокуророос дөнгөж саяхан авсан цахилгааныг ажилчдад харуулбал л тэд өөрсдөө итгэх байлаа. Бүлгэмийнхэн тайвширсан авч талбайгаас тарж явсангүй. Цагдаагийн захиргаа эргэн тойрон бүслэгджээ.

	Гэвч Лавров биеэ барьжээ. Цаг хожиж, хасгууд ч ирлээ. Тэр өөрийгөө хошууны хэв журмыг хариуцсан дарга гэж мэдэрлээ. Тэгээд итгэлтэй чанга чанга алхалсаар хүч нэмэгдүүлсэн хамгаалалтай байсан Фрунзе рүү очиж, бага дарга Перловт:

	— Баривчилсан этгээдийг хонгилд аваачиж цагдаагийн захиргааны даргатай хэрхэн яаж ярихыг хэлж өг. Алдчихав аа, харж байгаарай, ээ дээ, бойдон минь, таван мянгаа алдчихав уу зээ!.. гэв. Захирагч Сазонов Шуйн цагдаагийн даргаас шөнө дунд цахилгаан хүлээж аваад өглөө болтол нүд аньсангүй. Ухуулагч Арсенийг баривчилсан, Шуйн үйлдвэрүүд зогссон тухай тэр дор нь Столыпинд мэдэгдлээ. Арсенийг Владимирийн хорих төвд авчрах онцгой тушаалтайгаар Шуйд цэрэг явуулж, ажилчид эсэргүүцвэл буудах тушаал өглөө. Сазонов Шуйн ажилчдын дараагаар Иваново - Вознесенскийн болон Кохмийн үйлдвэрүүд зогсоно гэдгийг түвдэхгүй тааварлаж байсан учир үүр цайхын өмнөхөн Бага Оросын торгон цэргийн хорооны даргыг өөр дээрээ дуудлаа. Ажилчдын эсрэг фронт байгуулж, мужаа байлдааны байдалтай болгож үйлдвэрүүдийг бүсэлж большевик хороодыг цөмийг нь бут ниргэх хүртэл бүслэлтээ буулгахгүй байхаар шийдлээ. Цагдаа харгис цагдаа нар аль тааралдсаныгаа буудах зөвшөөрөл Дотоод явдлын яамны сайдаас авчээ.

	Арсений Гусев хоёрыг хоёр сумангаар хамгаалуулан Владимирийн төв рүү хүргэснийг мэдтэл Сазонов санаа амарсангүй. Тэр хоёрыг бүлгэмийнхний гараас хүчээр салгаж авчээ. Арсений ажилчдыг өдөөн хатгалгад автагдахгүй байхыг хориглосон тул зэвсэгт мөргөлдөөн үнэндээ гарсангүй. Хөлөөсөө толгойгоо хүртэл зэвсэглэсэн торгон цэргийн хорооны эсрэг бүлгэмийнхнийг яахан эсэргүүцүүлэх бил ээ? Ажилчид шөнө галт тэрэг рүү дайрч баривчлагдагсдыг суллахаар төлөвлөж байлаа. Тэгтэл Арсений Гусев хоёрыг их бууны хамгаалалттайгаар өдөр авч явжээ.

	Энэ нь Ильиний талбай дээр цугларсан түм түмэн олны уур хорслыг оргилуулсан нь мэдээж. Зарим нэгэн илтгэгчид бослогод уриалж Владимирийн шорон руу аян хийхийг уриаллаа... 

	Хэдэн хоногийн дараа ажилчид зохион байгуулалттай болохыг Сазонов нүдээрээ үзэж итгэв. Түүний бодож байсанчлан Иваново - Вознесенск, Кохмийн үйлдвэрүүд зогслоо. Гурван хотын бүлгэмийнхэн нэгдсэн штаб байгуулж Владимирийн төв шоронг дайран авахаар бэлтгэж байна гэсэн мэдээг харгис цагдаа нар мэдээллээ.

	Сазоновын ширээн дээр нэг хүн «Владимирчүүд» гэсэн сонин тавьсан байлаа. Тэр сонинд Арсенийд зориулсан өгүүлэлд: «Арсений райондоо хамгийн нөлөөтэй том хүн байсан бөгөөд ажилчин олон түмэнд асар их нөлөө үзүүлж, тэднийг зохион байгуулж чаддаг байлаа» гэж бичжээ. Түүнчлэн өчигдөр Фрунзе - Арсений, Павел Гусев хоёрыг хамгаалж Улсын Думийн төлөөлөгч: Жиделев, Серов, Вагжанов нарын хүмүүс үг хэлснийг мэдээлсэн байв. Төлөөлөгчид баривчлагдагсдыг нэн даруй суллаж, тэднийг зовоон тарчилгасан тэр хүмүүсийг хариуцлагад татахыг шаарджээ. Харин тэгэхэд Столыпин:

	— Тэгнэ гэж битгий бодоорой! хэмээн хариулсан байлаа.

	Харгис цагдаагийн мэдүүлгийг сонсоод айсан захирагч Арсенийг хэрхэн хадгалж байгааг биеэрээ шалгахаар шийдэж шорон руу явлаа.

	
ХОЛБОГДОЛГҮЙН БАТАЛГАА ЯАРАЛТАЙ ХЭРЭГТЭЙ

	Фрунзе Владимирийн төв шоронд ухаан ороод түүнийг санамсаргүй баривчилсан биш гэдэгт итгэлээ.

	Өдөр бүр польшийн мөрдлөгийн байр гэгчид баривчлагдагсдын шинэ шинэ хэсэг ирсээр байв. Энэ байшин онцгой байдалд байлаа. Энд улс төрийн мөрдлөгт байгаа хэрэгтнүүд ирж байв. Тэр байшин шоронгийн нийт хашаанаас цахилгаан дохиотой өндөр чулуун хашаагаар тусгаарлагдсан ажээ. Энд оръё гэвэл гагцхүү нүсэр том төмөр дааманаар л орж болно.

	Хэдхэн өдрийн дотор мөрдүүлэгчийн тоо нэг зуун тавь хүрэв. Тэднийг баривчлагдагсдын суман гэж нэрлэх боллоо. Тэнд ирж байгаа хүмүүс бол Фрунзийн хуучин танил: Иваново - Вознесенск, Шуй, Кохм, Орехово - Зуевээс ирсэн ажилчид, оюутнууд байлаа. Тэднийг хорь, хорин таваар нь нэг өрөөнд чихжээ. Тэд ахлагчаараа Арсенийг сонгоход шоронгийн дарга татгалзсангүй. Шоронгийн дарга ч ер нь мэгдэж байлаа. Захирагч, харгис цагдаа нар түүнийг бүлгэмийнхэнтэй байлдах, бүслэлтэд бэлтгэхийг уриалж үхтэл нь айлгаж байв. Үнэндээ гэхэд шорон дотроосоо эзлэгдээд байлаа. Мөрдөнд байгсад хувьсгалт дуу дуулж, өрөөнөөс өрөө хэсэж сэлгүүцэн, улс төрийн ухуулах хуудас чангаар уншиж, хаант засгийг түлхэн унагаахыг уриалахад харгалзагчид яаж ч чаддаггүй байлаа. Яахыг ч хүсээгүй байж ч болох юм аа. Баривчлагдагсад ихэнхдээ инээдэм ханиадамтай, шуугиан тохуутай залуу улс байлаа. Ямар нэгэн шалтаг гарвал тэд бөөн шуугиан тарихад шоронгийн дарга чихээ таглан зугтана. Тэднийг ганцхан Арсений л хэв журамд нь оруулах бөгөөд түүнд л цаадуул нь үг дуугүй захирагдана, тиймээс ч шоронгийн дарга баривчлагдагсдын дунд ийм их нэртэй хүн байгаад баярлана. Тэгээд ч Фрунзе харьцангуй эрх дураараа байлаа. Тэр дуртай өрөөгөөрөө орж, хүн бүртэй ярилцаж баривчлагдагсдын нэрийн өмнөөс даргад гомдол мэдүүлж, нийтийн байранд унтаж болдог байлаа.

	Захирагч шоронд гэнэт ирлээ. Шоронгийн дарга ажил дээрээ байхгүй байв. Шоронгийн даргын туслагчийн яриагаар бол дарга үхлүүт байгаа хадам ээж дээрээ очихоор тэргээр дөнгөж саяхан явсан ажээ. Түүнийг дуудууллаа. Сазонов тэр хадам баян чавганцыг нь мэдэх бөгөөд өөр цагт бол шоронгийн даргын энэ явдлыг хүн ёсоор ойлгож болох байлаа (Шоронгийн дарга хоригдогсдынхоо адил шоронд байнга байж болохгүй нь мэдээж. Бас тэгээд туслагчтай шүү дээ. Түүнээс гадна захирагч өөрийнхөө айлчлалын тухай мэдэгдээгүй яг л хэвийн байдал дээр нь үзэхээр шийдсэн ажээ.) Гэтэл нутгийн бүх ажилчид хөл дээрээ боссон ийм үед баривчлагдагсдын хэсэг арчаад гарна шүү дээ... Юун хадам? Тэр хадам чинь хэнд хэрэгтэй юм бэ? Шоронгийн тэнэг даргыг нэн даруй огцруулъя гэж сайдад илтгэх хэрэгтэй юм байна.

	— Намайг улс төрийн хэргээр байцаалтад байгаа Арсенийн өрөөнд оруулаадах! гэж захирагч тушаалаа.

	Урд нь яваа улс төрийн ангийн харгалзагч баривчлагдагсдыг өрөө өрөөнд нь хөөн оруулна. Сазонов туслагч, харгалзагчдаар нягт хүрээлүүлэн алхална. Гудмын эцэст «Марсельз» хэмээх дууг байдаг хоолойгоороо дуулна. Энэ бол сүрт жагсаалд илэн далангүй уриалж байлаа. «Эднийг аль эртнээс номхотгоогүй бололтой. Гайгүй би энд дэглэм сахиулаад өгье. Харин тэр тэнэг даргыг халах, халах хэрэгтэй...» гэж захирагч бодов. Түгжээ харжигнан онгойход зайгүй бачуу өрөөнд нүцгэн банзан орон дээр арав гаруй хүн сууж байлаа.

	— Босоод! гэж харгалзагч чарлахад

	— Сууж байг. Эдний хэн нь Арсений вэ? гэж захирагч асуув.

	— Арсений чамайг эрхэмсэг ноён захирагч асууж байна! гэв.

	Модон орон дээрээс дунд зэргийн нуруутай, өргөн мөртэй, пинтүү халимагтай залуу бослоо. Тэр залуу цагаан цамцтай, бор саарал пиджак нөмөрчээ.

	Захирагч тэр залуу хархүүг гайхан ширтэв. Харгис цагдаагийн газрын дарга үнэн ярьсан байх нь ээ... Энэхүү гэмгүй царайтай залуу Арсений нөгөөх улс төрийн заналт гэмт хэрэгтэн, хаант засаг, хаан ширээний дайсан гэж үү дээ?

	Гэвч захирагч Арсенийг хэчнээн ширтэх тусмаа түүний хүч юунд байгаа нь төдий чинээн тодорхой болжээ. Сазоновт хуучин гэрэл зураг харуулсан бололтой. Үгүй, Арсений үнэндээ ийм биш ээ. Хатуу чийрэг биетэй, ёс суртахууны ер бишийн амгалан тайван, маш их тэвчээртэй хүн болох нь нүднээ илт ажээ. Цонхигор цагаан царайтай, дүнхгэр духтай ажээ. Дотоод сэтгэхүйн хувьд хатуу чанга, ариун цэвэр ёс суртахуунтай хүмүүст байдаг аймшигтай хачин байдалтай уруултай ажээ. Харин огцом мурий зүүн хөмсөг нь энэ залуу ямар нэг хэмжээгээр эрх мэдэлтэй болохыг гэрчилнэ. Ийм хүн уурлахаараа маш аймшигтай байх ёстой бил ээ.

	Сазонов залуу хоригдлуудтай эцэг ёсны ивээлтэй байдлаар харьцаж зэмлэж, саруул ухаантай байхыг уриалдаг байлаа. Гэвч одоо Арсений тайван, дооглонгуй харцыг хараад тэр байдлаа гаргаж чадсангүй. Бүх мужийг гурван жил гартаа барьж, маш ширүүн байдалтай байлгасан, хэдэн зуун мянган ажилчны удирдагч хүнийг сургах гэж үү? Үйлдвэрийн эздийн зоргод өгчих юм сан. Тэд ямар ч шүүхгүйгээр тастаад хаячихна даа. Ийм хүн ч бурхнаас ч, чөтгөрөөс ч айдаггүй юм даа. Энэ яасан их нэр төртэй, омог бардам, биеэ эзэмдсэн хүн бэ!.

	— Зоригтой шаар! гэж захирагч хэлээд, —  Үүнийг одоо ганцаарчилсан өрөөнд оруул гэлээ.

	Фрунзийг хоёрдугаар өрөөнд орууллаа. Уул өрөө нь хааш хаашаа алдаас хэтрэхгүй ажээ. Хананд нь өргөн банз хадаж дээр нь устай модон аяга тавьжээ. Модон орон дээр таараар өнгөлсөн эсгий дэвсэж, өрөөний буланд гар угаах төмпөн тавьжээ.

	— Хөнгөн шат аваад ир! гэж тушаав.

	Шат авчрахад захирагч шатаар авирч цонхонд хүрээд хоёр давхар торны бат бэх эсэхийг шалгав. Фрунзе энэ бүгдийг нөгөөх л эгдүү хүрмээр тайван байдлаараа ажиглаж байлаа.

	— За, Арсений ноёнтон гуай танд хувиараа над хүсэх зүйл байна уу?

	— Би ганцаарчилсан өрөөнд оруулахыг гуйх гэж байсан юм. Гэвч та миний хүсэлтийг тааж, намайг шилжүүлчихлээ. Одоо өөр хүсэлт алгаа.

	Сазонов хөмсөг зангидаж:

	— Залуу минь, харамсалтай л байна. Би танд сайн бодоорой гэж ч хэлэхгүй, нэгэнт хожимджээ! Харин таныг энэ үхлийн замд юу оруулсныг л ойлгохгүй байна гэж аяархан хэлэв.

	— Ноёнтон минь, төрийн зайлшгүй чухал шаардлага л тэгсэн юм хэмээн Фрунзе бас л зөөлөн хариулав.

	Сазонов цочисхийв. Энэ үгийг ариунаас ариун эзэн хаант гүрний сайд Столыпины өрөөнд сонссон үг байлаа.

	Маргааш нь шөнө дунд гудамд хүнгүй болоход харгалзагч Жуков хоёрдугаар өрөөнд оров. Фрунзе унтаагүй байлаа. Харгалзагч модон орны ирмэг дээр сууж гансаа сороод:

	— Та ч жирийн хүн биш бололтой. Захирагч өөрөө таны тулд ирсэн байна шүү. Захирагчийг цонхны торноос зүүгдэхэд би инээддээ болоод элэг хөшчих шахсан. Таны толгойг таван мянгаар үнэлж байсан юм шүү! Захирагч өөрөө ярьсан юм. Тэгээд бидэнд сануулж, зөндөө ч айлгалаа гэж ярив.

	Харгалзагчийн зальжин цэнхэр нүд баяр баясгалангаар бялхана. Тэр гөлчийтөл хуссан эрүүгээ бүрхсэн өтгөн сахлаа илбээд Фрунзед хавтагатай тамхиа өгөв. Фрунзе баригдагсдын ахлагчийн хувьд үе үе Жуковтой уулздаг байлаа. Хэрэв дарга нар ойрхон байвал харгалзагч хахир дуугаар харааж зүхнэ. Тэгээд дарга нараа холдмогц Жуковын ааш өөрчлөгдөнө. Заримдаа махор тамхиар тамхилна. Учир нь «Улс төрийн бодлого бол улс төрийн л бодлого юм байгаа биз, харин эр хүн тамхилах хэрэгтэй» гээд гадуур юу болж байгаа, шинээр ирэгсдийн хэнийг, хаана, ямар байшинд, хэддүгээр өрөөнд оруулсан тухай ярина. Тэр энэ бүгдийг хийхдээ чин сэтгэлтэйдээ биш харин харгис хэрцгий, нойтон хамуу шиг хүн бил ээ. Тэр амьдралдаа өвөрмөц гүн ухаантай хүн юм. Түүний бодлоор бол гэмтэн ч байхгүй, гэм буруугүй хүн ч байхгүй ажээ. Ажил үйлс бүтэмжтэй нэг хэсэг байхад, бүтэмжгүй нэг байдаг, гэлээ гэхэд бүтэмжтэй болж болно. Энэ тоглоом үеийн үед үргэлжлэх ажээ. Ухаалаг хүн юм болгоноос ашиг хонжоо харж болно. Жуковын гарыг дамжин хэдэн зуун баривчлагдагсад дамждаг бил ээ. Түүний атгад үргэлж ямар нэгэн юм орж ирдэг ажээ. Ялангуяа улс төрийн хэрэгтнүүд зэгсэн сайн өгнө. Гаднаас бяцхан зурвас оруулахад амиа тавьчих шахна. Жуков ичиж зовох юмгүй авч, бараг л нүцгэлэх дөхнө. Хэрвээ үнэрхвэл тийм хүнтэй ойртохгүйг хичээнэ. Заримдаа байр өгөх, суллах хүртэл амь дүйсэн ажил хийнэ. Бүх харгалзагчид хоригдлуудаас татвар авах, зээлэх нэрийдлээр мөнгө авдаг бол Жуков хамгийн амь дүйсэн даалгавар хүлээн авч мөнгө «олдог» байлаа. Тэр баяжих тусмаа ичгүүргүй болно. Хоёрдугаар өрөөнд байгаа хоригдол хамгийн их үнэд хүрнэ гэдгийг тэр мэджээ. Тэр ч байтугай түүний төлөө хэчнээнийг ч төлөхөөс буцахгүй хүмүүс олдох нь мэдээж бил ээ. Харин баригдсан этгээдэд оргох санааг л төрүүлэх хэрэгтэй. Гэхдээ өөртөө болзол тавихаар тийм нарийн хийх хэрэгтэй. Хэрэв Арсенийд нийтийн байрнаас оргох санаа төрвөл олон тооны гэрчийн этгээдээс болж асуудал хүндрэх байлаа. Бас цөмөөрөө оргох гэвэл яах бил ээ?.. Харин ийм амь дүйсэн хэрэгт харгалзагч ямар ч их мөнгөөр болтугай зөвшөөрч болохгүй. Тэр Арсенийг чухамхүү зугтаж болохгүй. Хоёрдугаар өрөөнд оруулахдаа зүгээр ч нэг бодолгүй хийгээгүй ажээ. Өрөөнийхөө ханыг эвдэж гадна талын ажиглалтаас далд хажуугийн булангийн өрөөнд орох юм бол тэндээс гарахад ямар ч бэрхшээлгүй байлаа. Хашаан дээгүүр төмөр «зангуу», олсны тусламжтайгаар гарч болно.

	— Та чинь захирагч шиг тохижоо шив дээ. Хэн ч улиглахгүй, гаднын хүний хараа булаахгүй зүгээр газар шүү... гэж Жуков даажигнан хэллээ.

	Гэвч Жуков чухам хэнтэй холбогдож байгаагаа муу төсөөлж байлаа. Харин Фрунзе сүүлийн хэдэн өдөр түүнийг ажиглаж нэлээд зүйл мэдэж авчээ. Тэгээд ч суллагдахад туслах хүн гэдгийг ойлгожээ. Фрунзе шоронд орсон анхныхаа өдрөөс эхлэн оргох тухай боджээ. Чингээд нарлах үедээ байшингийнхаа байрлал, харуул манааны байр, байдлыг тагнаж, дархны газар хаана байдаг, харуулууд яагаад ч галаар хааж чадахгүй эмзэг газар хаана байгааг хүртэл мэддэг болжээ. Тэр ёстой л хашир нүдээр харж мэднэ.

	Тэгээд харгалзагчийг ийм тийм юм ярихад аль эртний бодлоо биелүүлэхийн тулд егөөж:

	— Иван Парамонович, би танд тусалж чадах л байна. Казань мужийн нэг тосгонд земийн эмчээр ажилладаг миний ах Константиныг нааш нь дуудах хэрэгтэй байна. Ингээд давхар тооцоо хийнэ. Ахыг ирэхээр миний өгсөн зурвасыг дамжуулж өг, зурваст яахыг бичсэн байгаа. Тэгээд та зохих шангаа авна гэж яриаг нь тасалбал Жуков сандарч мэгдсэн ч үгүй:

	— Би тэгээд таны ачийг яаж хариулах болж байна даа? гэхэд нь

	— Ачийг хариулаад байх юм байхгүй. Та миний өрөөнд Кокушкин, Ростопчин хоёрыг хана цоолж, тор хуурайдахад туслуулахаар хагас цаг оруулах хэрэгтэй гэв.

	Харгалзагч дуу алдав. Тэр ийм илэн далангүй шууд яриа болно гэж бодоогүй байжээ. Энэ залуу хатуухан гартай ажээ.

	— Намайг хэчнээн мөнгө шаардахыг та мэдэхгүй байгаа шүү дээ.

	— Мэднэ ээ. Хоёр мянгыг л шаардана биз.

	Жуковын нүд орой дээрээ гараад инээд алдан хөхөрч:

	— Та хаанаас яаж мэдээ вэ? Би хэнд ч нэг ч үг... Ээ тэнгэр минь, хоёр мянга гэнээ! Би тэгж л бодож байсан юм, бас хуваалцах хүн байгаа юм шүү дээ.

	— Иван Парамонович гуай битгий эргэлзээрэй.

	— Ноёнтон, надад даалгавар өгөөч дээ. Мэднэ ээ, хоёр мянга! гэж яриад байгаа шүү, та чинь ёстой хэцүү чөтгөр юм даа!.. За, өвгөнийг хөгжөөлөө дөө. Үнэндээ ч үүнээс бага байж болохгүй. Ямар ч байсан ухаан зарж бодох хэрэгтэй.

	— Сайн бодоорой, харин удаж болохгүй шүү.

	— Тэгэх л ёстой. Их барьсан ч өмхий, бага барьсан ч өмхий... 

	Одоо эрх чөлөөнд гарах бодит итгэл бий болсон учир Фрунзе яаран тэмүүллээ. Шөнө аймшигт зүүд зүүдэлж бүлгэмийн суллагдчихсан нөхдөө цуглуулж төв шорон руу дайрах зальжин нарийн төлөвлөгөө боловсруулж байна гэж зүүдэлнэ... Тэгээд сэрвэл хамаг бие нь дагжиж, юу ч ухаарахгүй торт цонхоор тусах алиман сарны туяаг удаан харж хэвтэнэ.

	Фрунзе нарлаж яваад Павел Гусевтай уулзаж

	— Паня минь, тэсэж үз, удаан хүлээхгүй гэж зоригжуулав.

	Тэр бодож байгаа орголтынхоо бүх зүйлийг Павелтай хуваалцлаа. Костя ах нь Шуй, Иваново - Вознесенскт байдаг хэдэн нууц байрыг мэдэх учир бүгдийг хийж чадах байлаа. Байцаалтад байгаа Кокушкин, Ростопчин хоёр туслахаар зөвшөөрчээ.

	Ах нь Михаилаас дөрвөн насаар ах аж. Тэд гимназид хамт сурч байлаа. Дараа нь Константин Казанийн их сургуулийн анагаах ухааны ангид орж суралцан эмч болжээ. Түүнийг Орос Японы дайнд дайчилж, Порт - Артур луу явуулжээ. Алс Дорнодоос эргэж ирээд Казань мужийн Чистополийн хошууны Петропавловск хотод суужээ. Энэ хот Иваново - Вознесенск, Шуйгээс тийм ч холгүй мэт авч Михаил сүүлийн хэдэн жил ахтайгаа дөнгөж хоёрхон удаа уулзжээ. Тэр хоёр огт өөр өөр улс байлаа. Константин Михаилыг зэмлэдэггүй, хувьсгалчдыг талархаж дүүгээ ямар ч гай зовлонгоос дааж авахад үргэлж бэлэн байдаг авч улс төрийн бодлогоос хөндий байдаг байлаа. «Чи бид хоёр нийгмийг өөр өөрийнхөөрөө эмчилж байна. Би эхийгээ, дүү нараа, гэр бүлээ хариуцаж байна. Хэрвээ би улс төрийн бодлогод орвол юу болох вэ?» Чи манайд үргэлж амар тайван байж болно. Чиний нөхөд ч бас гэж ах нь Михаилд ярьдаг байв. Константин ажилдаа сонирхолтой, даруу хүн байлаа. Михаил ахдаа итгэдэг тул сүүлчийн удаа уулзахдаа, хэрэв уулзах хэрэг гарвал очоорой гэж хэдэн нууц хаяг өгсөн юм санжээ. Константин бүгдийг зохион байгуулах нь мэдээж. Тэр цагдаа, харгис цагдаагийн сэжиглэлтэнд ороогүй тул тэр бүгдийг хийхэд амар байлаа

	Михаил Фрунзе харгалзагчаар дамжуулан ахдаа захиа явуулаад, түүний ирэхийг хүлээв. Шоронгийн ханыг давж гарах нь амархан байлаа. Нэг хүн хувцас, тэрэгтэй нөгөө талд зогсож байх ёстой бөгөөд нэг нь түр зуур далдалж паспорт олж өгөх ёстой байлаа... Шоронгоос оргох явдал бол хэдийгээр бүх Орос орон шорон, гяндан, цөллөг, шоронгийн төвөөр дүүрсэн боловч муу судлагдсан бүхэл бүтэн урлаг юм. Шорон бүр өөрийн онцлогтой, муу хамгаалалттай газартай ч байдаг ажээ.

	Оргохыг бодсон хоригдол болгон өөрөө хамгийн зальтай, ухаантай юм шиг байдаг гэж Владимирийн төв шоронд саяхан ирсэн албаны нэг хүн хэлсэн гэдэг. Тэр хүн Владимирт томилогдохын өмнө Петербургийн цөллөгийн шоронгийн даргын туслах байж, хэдэн арван улс төрийн хоригдлуудыг зовоон тарчилгаснаараа алдаршжээ. Столыпин түүний хичээнгүй царайг ажиж Владимирийн төв шоронгийн даргад түүнээс илүү сайн хүн хайж олоход хэцүү гэж шийджээ.

	Яагаад гэвэл (Гудима нэртэй) энэ хүн Фрунзийн хувь зохиолд муу үйлийн лайгаар заяаж хамаг төлөвлөгөөг нь эвдсэн тул түүний тухай тодорхой дурдах хэрэгтэй.

	Шинэ тушаалдаа баярласан Гудима Петербургээс явахаа хойшлуулсангүй. Яагаад гэвэл Гудимыг Владимирийн төв шорон руу явуулахдаа хэв журам сахиулах «дур зоригоороо явдлыг» устгахын тулд илгээсэн учир ажлаа хэв журам сахиулахаас эхэлжээ.


Туслуулахдаа цуглуулж тэднийг сэнхрүүлж, нийслэлийн шоронгийнхны туршлагыг нэвтрүүлэхээр шийджээ.

	— Оргохыг боддоггүй хоригдол, ховдог шунахай зан аугаа их хүч байдаг учраас их мөнгөөр худалддаггүй харгалзагч гэж байдаггүй юм. Мөнгөтэй болохын тулд хүмүүс эх орныхоо төлөө, хайр дурлалын төлөө хийдэг яруу алдраас багагүй гавьяа хийхэд бэлэн байдаг юм. Ийм л юмыг сайн санаж яваарай. Би ч та нарыг нэвт харж чадна шүү. Хэрэв нарлах үеэр хоригдлууд тоглоом тохуу хийж хэд хэдээрээ овоорч уран дүүлэлт хийж байгаа харагдвал тэр чинь оргохыг бодолхийлж байгаагийн шинж гэж мэдээрэй. Овоолго шоронгийн гадна хананаас үргэлж өндөр байдаг юм. Хоригдлууд дүрсгүйтэж дуу дуулах, бөмбөрийн оронд төмөр лааз нүдвэл тэр нь харуулуудыг төмөр дээвэртэй ханан дээгүүр авирч гарахад хэрэгтэй дуу чимээнд дасгаж байгаа явдал юм. Дархны газар юу хийж байгааг нь ажиглаж байх хэрэгтэй. Тэд сэдэв авсан харуулыг хүлж, амыг нь бүтчихгүйгээр таглаж сурдаг улс. Энэрэнгүй үзэл байгаа биз. Тэдний бүх заль мэхийг би бүр эртнээс мэднэ. Хамгийн аюултай хүмүүс бол улс төрийн хэрэгтнүүд байгаа юм. Яагаад гэвэл тэд эрүүгийн хэрэгтэнд үлгэр дуурайл болж зохион байгуулалтай, нийтийн хэргийн төлөө амиа өгөхөөс ч буцдаггүй итгэлтэй улс байдаг. Одоо тодорхой жишээгээр авч үзье. Миний тодорхойлсноор бол польш байрны ганцаарчилсан хоёрдугаар өрөөнд нийтийн дунд Арсений гэдэг нэрээр алдаршсан Михаил Васильевич Фрунзе гэдэг төрийн аюултай гэмт хэрэгтэн байна. Би байрны нь байрлалыг судалж үзээд та нарыг сохор юм уу гэж гайхлаа. Оргож босоход хамгийн амархан ганцаарчилсан байранд ямар тэнэг нь түүнийг хийсэн юм бэ? Харгалзагчийг худалдаж аваад хажуугийнхаа өрөөнд ороход л хамаг хэрэг гүйцэх нь тэр... Фрунзийг дүүжлүүр л хүлээж байгаа юм. Тэгэхлээр ийм хүн зүгээр гараа хумхиад сууж байна гэж бодож байна уу? Фрунзийг ямар нэгэн төрөл төрөгсөдтэй нь уулзуулахыг би хориглож байна. Би өөрөө түүнийг итгэлтэй өрөөнд оруулна. Ганцаарчилсан байрыг бодвол нийтийн байрнаас оргоход хэцүү байдгийг санах хэрэгтэй. Нийтийн байранд өөрийнхөө хүнийг суулгах сайн талтай. Одоо Фрунзе нарлаж явах шиг байна, би түүнийг харъя гэлээ.

	Шоронгийн шинэ дарга өдий төдий бараа бологчдыг дагуулсаар баривчлагдагсдын нарлаж байгаа хашаанд очлоо.

	Цөм л хатуу гарт орсноо мэдлээ. Бас шоронгийн шинэ даргын гадаад төрх ч өөрийн эрхгүй чичрүүлэх болов. Тэр ханхар өргөн цээж, сүрлэг бараатай биеэрээ сүрдүүлнэ. Ногтон сахалтай царай нь ихэмсэг дээгүүр занг нь илтгэнэ. Түүний архирах мэт хүржигнэх чанга дууг сонсоод харгалзагчдын сүнс зайлна. Өндөр захтай, баяр ёслолын дүрэмт хувцсаа өмсжээ. Гудима гартаа хийх болгонд нь ханзардаг цав цагаан бээлийтэй байв. Тэр Петербургийн цөллөгийн шоронд байхдаа хүмүүсийг үг дуугүй захирагдахад сургажээ. Тэгээд баривчлагдагсад түүнийг хараад огтхон ч анзаарахгүй гайхсаны учир энэ бил ээ. Хоригдлууд өөр хоорондоо чанга чанга ярьж, улс төрийн сэдвээр маргаж байлаа. Тэр ч байтугай нэг «ичгүүртэй» амьтан Гудимагаас хоёрхон алхмын зайтай явахдаа хажуу тийшээ харсан ч үгүй өнгөрчээ.

	— Ноомхон! Малгайгаа авцгаа! гэж Гудима уушгиныхаа байдаг хүчээр хашхирсан боловч хоригдлууд комаанд дуулаагүй мэт маргаандаа улайран үргэлжлүүлсээр байлаа.

	— Та нар чинь... дүлийрчихээ юү? гэхэд хоригдлууд инээлдэв. Тэдний нэг хажуугийнхаа хүнд:

	— Найзаа, цаадах чинь яагаад хашхираад байгаа юм бэ? Дүлий юм биш биз дээ? гэв.

	Энэ ч бүр хэтэрчээ. Одоо л эднийг дэг журамд нь оруулахгүй бол сүүлд яаж ч чадахаа байна.

	— Цэрэг дууд! гэж тушаав.

	Цэргүүд ирэхэд Гудима:

	— Үймээн дэгдээгчид рүү буугаа харуулаад!.. гэж командлав.

	Хоригдлууд одоо л ёстой мангуу амьтантай учирснаа ойлгож цөм тал тал тийшээ гүйлдэв. Харин ганцхан Фрунзе юу ч болоогүй юм шиг малгайгаа духдуулж өмсөөд, халаасандаа гараа хийгээд, шоронгийн даргын толгой дээгүүр хаврын тунгалаг тэнгэрийг ширтэн зогсов.

	— Энэ муухай амьтныг хэн гэдэг юм бэ?

	— Арсений!

	— Өө, хоёрдугаар өрөөний Фрунзе үү. Түүнийг буудах хэрэггүй. Дүүжилнэ. Одоохон гурван номерын нийтийн өрөөнд шилжүүл. Шөнө хэн харгалздаг бил ээ? Жуков уу? Жуковыг дөрөвдүгээр давхарт шилжүүл.

	Фрунзе Гудимагийн сүүлчийн үгийг дуулаад зэвхий даав. Нийтийн байранд!.. Жуковыг шилжүүлэх... Цөхрөнгөө барсан Фрунзе Гудима руу дайран очиж багалзуурдахад бэлэн байлаа. Нэг цохилтоор бүх төлөвлөгөө нураачихдаг яасан шаар вэ!..

	Үнэхээр айхтар хэрсүү гянданч ажээ.

	Гуравдугаар өрөөнд бусад хоригдлын дунд Павел Гусев байлаа.

	— Паня минь, бидний бүх бодол нурлаа.

	—Яагаад тэгдэг бил ээ?

	— Ингээд л тэр. Шүлэг уншиж суусан нь дээр байж дээ.

	— Юун шүлэг байдаг бил ээ... 

	— За за Vestigia nulla retorsum гэдэг чинь нэг алхам ч ухрахгүй гэсэн үг! Над бас нэг шинэ төлөвлөгөө байна. Хамт оргоё. Харин биднийг зооринд дархны газар ажиллахыг зөвшөөрүүлэх хэрэгтэй байна... 

	Гудима дүүжлүүрээр заналхийлж байв. Тэд ажилчин ангийн удирдагчийг бүхий л талаар шантраахыг оролдоно... Гэвч Фрунзе аливаа мэргэжсэн хувьсгалчийн адил хууль зүйн асуудлаар мэдлэгтэй, эрүүгийн хуулийн бүх зүйл ангийг дэс дараалан мэддэг бил ээ. Столыпиноор толгойлуулсан хаант засгийн эзэрхэг этгээдүүд хэчнээн ч уурсаж хилэгнэсэн ч тогтоосон хууль зүйд аргагүй захирагдах ёстой. Хамгийн муугаар ярилаа гэхэд зуун хоёрдугаар зүйлээр: цөллөгийн ажил, бүх эрхийг хасах, цөллөгийн ажил дуусахад Сибирьд үүрд цөлөх явдал байв.

	Фрунзе 1907 оны долоодугаар сарын 3-н хүртэл ингэж боддог байжээ. Тэгээд Столыпин Улсын думийг хууль зүйн эсрэг хөөн тарааж, бүх социал - демократ депутатуудыг баривчилсныг мэдмэгц хууль ёсыг бүдүүлгээр зөрчсөн эрин үе эхэлж, хүсвэл Фрунзийг ч дүүжилж болно, ер нь хууль дүрмийг тоохоо байсан үе эхэлж байгааг ойлгожээ. Думийн ажилчин депутат Жиделевийг Сибирьд Верхоленск хошууны алс бөглүү Качуг тосгонд цөлжээ.

	Владимир мужийн шүүхийн онцгой чухал хэрэг эрхэлсэн мөрдөн байцаагч шүүхэд ганцхан Фрунзийг ч биш ОАСДН-ын Иваново - Вознесенскийн холбооны бүх удирдагчдыг баривчилж байгааг тайлбарлав. Постышев, Мокруев, Уткин, Караваев, Сулкин, Коняев, ах дүү Шеев зэрэг Иванов хотын гучин найман большевик, бас большевик эмэгтэй Любимоваг баривчилжээ. Баривчилгаа, залхаан цээрлүүлэлтийн үр дүнд саяхан хоёр мянга гаруй гишүүнтэй байсан холбооноос таван зуу орчим нь үлдсэнийг мөрдлөгт байгаа бусад хүмүүсээс мэджээ.

	Асар их ажил сэджээ. Гагцхүү одоо л Столыпины бодлын тар бүрэн танигдав. «Төмөр нударга» сайд сайн боловсруулсан төлөвлөгөөтэйгөөр Москва, Петербург, Екатеринбург зэрэг томоохон хотын намын большевик байгууллагуудад хүнд цохилт өгч ямар ч хүчгүй болгосон байна.

	Фрунзе шүүхийг индэр болгон ашиглахаар бүр эхнээс нь шийджээ. Фрунзийг огтхон ч зөрөлгүй, засгийн эсрэг намд холбоотой болохоо шууд хүлээхэд мөрдөгч ихэд гайхжээ. Тийм ээ, тэр гудамжны хамгаалалтад тулалдаж, Иваново - Вознесенскийн ажил хаялтыг удирдаж, хаант засгийг түлхэн унагаахыг уриалж байжээ. Тэгээд юу болов оо? Энэ бол бат үзлийн хэрэг байлаа. Столыпиныг мөн л ингэж хаант засгийн талыг баримтлагч хэмээн зэмлэж болох юм. Хамсаатнууд уу? Хувьсгалт үйлсэд хамсаатан байдаггүй, харин нэг санаатан л байдаг бил ээ. Тийм нэг санаатан хэдэн зуун мянгаараа байдаг. Урван тэрсэлж ажилчин ангийн удирдагчдыг барьж өгсөн хүн бол ажилчин ангийн үйл хэргээс урваж байгаа явдал мөн. Тэгвэл Фрунзе өөрийн бүх амьдралын үйл хэргээ орхиж болох уу даа? Хэрэв орхивол дараа нь амьд явах хэрэг байна уу?

	— Гэвч та Лимоновын хэвлэлийн үйлдвэр лүү зэвсэгт дайралт хийсэн байна шүү дээ? Нэгжлэгийн үед танайхаас олдсон ухуулах хуудас энэ байна.

	— Ноён мөрдөн байцаагчаа! Намайг нэгжих үед Марксын «Капитал» олдсон биз дээ. Гэвч энэ нь би капиталыг Лимоновын хэвлэх үйлдвэрт хэвлэсэн хэрэг биш ээ.

	Мөрдөн байцаагч гараараа зангав. Тэгээд аргагүйн эрхэнд улиг болсон аргаа хэрэглэж: хүү нь хазгай замд ухаан жолоогүй халтиран орсон хөөрхий золгүй эхийн тухай ярилаа.

	— Ийм яриа сонссон, сонссон. Миний ээж надаар бахархаж ч байгаа юм билүү, та яаж мэд ээ вэ? Товчхон хэлбэл ээжийгээ тайвшруулахын тулд би урвах болж байна уу? Ичээч, ноён мөрдөн байцаагчаа! Таны шүүсэн, цөлсөн, алах ял заасан бусад мянга мянган хүмүүс бас л эхтэй шүү дээ. Тэгтэл миний бодол санаа ноён Столыпины бодол санаатай нийцэхгүй байна гэж та намайг зэмлэх гээ юү?

	— Та тэмцэл, тэмцэл! гээд л батлаад байна. Золгүй хүмүүст л тэмцэл хэрэгтэй гэж би үздэг юм. Жавшаантай хүнд бол тэмцлийн хэрэг юу байна вэ? Тан шиг ийм олон талын авьяастай хүн амьдралд чухал байр эзлэх зол заяатай байж ч болох юм.

	— Таны бодлоор бол Столыпин золгүй хүн шив дээ. Адаглаад л ярихад ажилчин бидэнтэй, социал - демократуудтай тэр тэмцэл явуулах ямар хэрэгтэй юм бэ?

	— Түүнээс хэрэгтэй үг ч хэлүүлэхгүй нь ээ гэж мөрдөн байцаагч захирагчид илтгээд, —  Шүүхийг хувьсгалч үзэл санаандаа ашиглахыг бодож байгаагаас зайлахгүй хэт шүтэн бишрэгч бололтой. Цөллөг мөрдлөгөөс огтхон ч айхгүй байна гэхэд

	— Хэлүүлнэ дээ! гэж Сазонов итгэлтэй дуугараад, —   Шийдсэн хүн тийм ч амархан бууж өгөхгүй гэдэгт би итгэж байна. Хамгийн өндөр, хөгшин улиас ч түүний хойноос гашуудан уйлж байгаа юм гэв.

	Шоронгийн дарга Лавров захирагчаас цахилгаан утас аваад бага дарга Перловыг дуудлаа.

	— Хонгор минь чамайг Гусев, Арсений хоёр хорлох гэсэн гэж чи ярьж бай л уу.

	— Тийм ээ, намайг Гусевийг шүүх хурал дээр урьж байна. Би түүнтэй зарга мэдүүлсэн юм. Гусевийн ах намайг алахыг зөвлөсөн захиа түүнээс олдсон юм. Тэр мултрахгүй ээ.

	— Шүүх дээр чам руу буудсан хоёр дахь хүн Арсений байсан гэж чи хэлэх хэрэгтэй.

	— Хувийн үндэслэл хаана байна?

	— Гэрч ол. Таван мянга өнгөрнө шүү!..

	Таван мянгыг сануулах бүрийд бага дарга ухаангүй уурладаг байлаа. Перлов гэрчийн этгээд олохоо амлаад явав.

	Перлов гуанзны орчим очоод зогслоо. Гусевийг шүүх хурал нөгөөдөр болох тул хэлмэгдсэн хүний хувьд Перлов Владимир луу дуудагджээ. Гэрчийн этгээд хайж олох хугацаа байсангүй. «Хэрэв сайн айлган сүрдүүлбэл хэн нь ч гэсэн болно л доо! Үгүй хаяхад нөгөө Быковыг олох юм сан. Архичин, хулгайч, олхиогүй амьтан. Хөршийнхөө гахайг хулгайлж идчихээд, битгий хөөдөөч хэмээн өлмий доор унаад гуйж байж бил ээ» гэж бага дарга бодов.

	Бага даргын бодож байсан ёсоор Быков гуанзанд сууж байлаа. Тэр сэгсгэр үстэй толгойгоо сэвхэрсэн гараараа базалж итгэлгүй дорой дуугаар:

	 

	Аавын бүх хөрөнгийг

	Архинаас өгч дууслаа... 

	 

	гэж енгинэнэ.

	Бага дарга түүнийг сэжиглэнгүй харцаар ширэв татаад

	— Быков гуай та надтай хамт явмааргүй байна уу? гэхэд

	— Үгүй, явмааргүй байна! гэв.

	— Та надтай хамт явах болно доо.

	— Та шаардаж байвал... гээд босож гадаа гарахад, Перлов

	— Та Арсенийг таних уу? гэж асуулаа.

	— Ямар Арсений вэ?

	— Самуун дэгдээгч гэхэд нь

	— Ноён бага даргаа, би улс төрийн бодлогоор оролддоггүй шүү гэв.

	— Тэгээд чи юу хийдэг хүн бэ?

	— Би чөлөөт газар хагалагч.

	— Миний бодлоор бол таны ажлын төрөл улс төрийн талаар эргэлзээ төрүүлэхгүй байна гэхэд Быков болгоомжилж тэр дороо эрүүл болоод

	— Тэгээд та юу гэх гээд байгаа юм бэ? Миний, ногооны хашаанд дур зоргоороо орсон тэр золгүй муу гахайтай холбох гээд байна уу? Тэр гахай чинь миний таван пүү төмсийг идчихээр нь би хэрэг үйлдсэн газар нь алж орхисон юм. Хэн нэгэн хүн тэр ногоог хариуцах ёстой биз дээ? гэлээ.

	— Ноён Быков гуай аль дивангарт болж өнгөрсөн явдалд эргэж орохоо больё. Гахайг та эзний нь хашаан дотроос хулгайлж авсан гэдэг л над тодорхой байна.

	Энэ удаад бол Лукерья Зыкинагийн үнээг тууж аваачсан тухай ярьж байна.

	— Үнээ, би тууж аваачаагүй, батлаадах л даа!

	— Битгий сандар, би таныг өөрөөр чинь л хүлээлгэнэ дээ гэхэд Быков агдалзаж:

	—Тэгээд та надыг яах гээд байгаа юм бэ?

	— Харин энэ бол өөр хэрэг. За сонсож бай, харин битгий хольж хутгаад байгаарай. Өнгөрсөн оны хоёрдугаар сарын хорин нэгэнд хоёр хорон санаатан намайг алах гэсэн хэргийг та лав мэдэж байх ёстой. Тэдний нэг Павел Гусев, нөгөө нь Арсений байгаа юм.

	— Тэгээд би ямар холбоотой болж байна вэ?

	Тосгоны оршин суугчийн хувьд та Дмитровка тосгонд зөрлөг дээр болсон явдлын үед амь хорлох гэсэн хэргийн гэрч болох ёстой.

	— Би хэзээ ч, ямар ч гэрч болж байгаагүй, тэр ч байтугай тэр өдөр чинь чухам хаана байснаа санахгүй байна. Бодоод үз л дээ жил гаруй болсон байна шүү дээ.

	— Та тэр орой хөршийнхөө гахайн хашаанд байсан гэж хэлэх гээ юү? Тэгэхээр ноён Быков гуай, та, алан хядах ялт ажиллагаа үйлдэх үед Арсенийг харсан гэж шүүх хурал дээр мэдүүлбэл над болоод цагдан сэргийлэхэд маш их тус үзүүлэх болно.

	— Би тэр Арсенийг чинь нэг ч удаа хараагүй шүү дээ.

	— Шүүх хурал дээр очоод харна аа. За шийд!.. Лукерья Зыкина болон түүний хөршүүд таныг гэж мэдүүлж байгаа юм.

	— Та намайг шахаж байх шив дээ. За яах вэ, тэгье. Харин би тэр үнээг чинь туугаагүй шүү, ариун Евангелийн өмнө ч андгайлна.

	— Андгайлсны хэрэггүй, өөр бас бус нүгэл танд байгаа шүү.

	Павел Гусев шүүх хурал дээр биеэ яаж авч байх аа мэдэж байлаа. Яагаад гэвэл бага дарга Перловыг алах гэсэн гэж шууд тулгах зүйл мөрдөн байцаагчид байхгүй байсан тул бүгдийг үгүйсгэж болох байлаа. Холбогдолгүйн баталгаа байна уу? Өнгөрсөн жилийн хоёрдугаар сарын хорин нэгэнд ноён мөрдөн байцаагч яасан бил ээ? Хэрэв аминд халдсан явдал тийм чухал байр эзлэх байсан бол бага дарга Перловт хэн амийг нь хорлох гэсэн нь тодорхой байсан, гэтэл яагаад ингэж олон сарын дараа баривчилгаа болов оо? Гусев энэ хооронд Шуйгээс яваагүй шүү дээ. Ахын захиатай холбоотой байна уу? Перловыг ал гэж ахын нь зөвлөснийг хаанаас мэдэв? Зүй бус явдал үйлдэж байгаа Перловын «гарыг мухарлах» хүн Шуйд үлдсэнгүй, өөрөөр хэлбэл няцаах хүн байхгүй байна гэж үү дээ гэж зэвүүцсэн байсан. Ахыг нь Нарымын хязгаарт Перловын худал мэдүүлгээр цөлсөн гэдгийг ноён мөрдөн байцаагчид тодорхой биш гэж үү дээ? Тэр ч байтугай захианд Перловыг алахыг шууд зөвлөсөн байлаа ч Павел Гусевыг яллах шалтаг болохгүй ажээ. Бас тэгээд амь хорлосон гэж үү дээ? Бага дарга Перлов өсөж торнисон дүүгийн нь өшөөгөө авна гэж айхдаа энэ бүгдийг бодоогүй байгаа даа?

	Мөрдөн байцаагч юу ч няцааж чадахгүй бил ээ. Тэр Павел Гусевыг хангалттай үндэслэлгүйгээр шүүхэд татсаныг мэдэж байлаа. Хоосон зүйл дээр шүүхийн баталгаа гаргаж болохгүй бил ээ.

	Гэлээ ч гэсэн Павел Гусевыг Москвагийн шүүхийн танхимын нүүдлийн чуулганы хуралд дуудуулжээ. Гусев байрандаа ихэд гуньсан байртай ирэхэд:

	— Юу болоо вэ? гэвэл

	— Шүүх ажил хойшиллоо. Перлов хуурамч гэрч олжээ. Тэр нь та бид хоёрыг хоёулаа хамт байсан мэтээр мэдүүлэг өгч байна. Одоо таныг бас байцаах байх гэв.

	— Уул хэрэг ингэж эргэж болох байлаа. Тэд биднийг ямар ч л байсан цаазаар аваачих гэж байгаа юм.

	Фрунзе гаднаас нь харахад жирийнхээ байдлаар тайван мэт байсан боловч Гусевын ярьсан мэдээг дуулаад сэтгэл их түгшлээ. Холбогдолгүйн баталгаа хэрэгтэй байлаа... Холбогдолгүйн баталгаа л тэднийг мухардуулна. Фрунзе санаашран бодно. Өнөө маргаашдаа биш ч гэсэн түүнийг шинэ хэргээр байцаах болох нь ээ.

	Харгалзагч орж ирээд

	— Фрунзе, захиргаа руу оч гэж дуудлаа.

	Захиргаа руу дуудах явдал хэзээ ч сайн юм болж байгаагүй бил ээ. Гудима түүнийг Павел Гусевээс нэн даруй салгах гээ юү?

	— Таны ах иржээ гэв.

	Константин хэдэн сар шургуу хөөцөлдсөний эцэст дүүтэйгээ уулзах зөвшөөрөл авчээ. Тэр дээд байгууллагад хандсаны үрээр л Гудима буулт хийсэн ажээ.

	Уулзалт маш богино хугацаанд боллоо. Харгалзагчид үг бүрийг чагнаж байв. Гэхдээ зэмлэхээр үг огт сонссонгүй. Фрунзе шоронгийн дэг журмыг зэмлэж гомдсонгүй, хөгжөөнтэй байлаа. Тэр Константинд:

	— Шуйд очвол Котовтой заавал уулзаарай. Би авсан өрөө одоохондоо өгч чадахгүй байгааг оюутан Михайловт бичиг. Өнгөрсөн жил би хоёрдугаар сарын хорин нэгэнд Москвагаар дайрч явахдаа Михайловаас таван рубль зээл авсан юм. Харин одоо би хоёрдугаар сарын хорин нэгэнд энд байж бага дарга Перловыг буудсан гэж нотлох болж байна... гэж ярилаа.

	— Зөвшөөрөөгүй яриа битгий яриад бай! Уулзалт төгслөө.

	Константин нэн даруй Шуйд очиж Котовыг хайн олжээ. Котов тэр өдөр нь Москвагийн галт тэргэнд суулаа. Арсенийг тэд дүүжлүүрт аваачих гэж байгаа ажээ!... Котов Москвад ирээд Тверийн Ямскийн гуравдугаар гудамжинд суудаг Иваново - Вознесенск нутгийн хүн, их сургуулийн оюутан Павел Батурин дээр очлоо. Батурин нууцаар сууж байсан авч Москвагийн хороонд намын маш их ажил хийж байсныг Котов мэдэж байлаа. Москвагийн Хороо бол үйлдвэр, хэвлэлийн үйлдвэрийн ажилчидтай нягт холбоотой, олон салбар байгууллагатай, маш хүчирхэг байгууллага байлаа. Москвагийн хорооны дэргэд: цэргийн, цэрэг - техникийн товчоо, лекторын болон утга зохиолын коллеги, санхүүгийн комисс, хэвлэл тараах, паспорт бэлтгэх аж ахуйн төв аппарат, Москвагийн дээд сургуулиудтай холбоотой оюутны төв зэрэг хэд хэдэн байгууллагатай байлаа. Батурин юуг нь эрхэлдэг байсныг Котов мэдэхгүй байв. Гэвч Батурин Иваново - Вознесенскийнхны Москва дахь «тулах цэг» нь болж байлаа.

	Павел Степанович Батуринг намбатай хүн гэж нэрлэж болно. Түүний аажуу хөдөлгөөн, үгээ зөөж тавьсан яриа, түүний гадаад аятайхан төрх байдал: шар үстэй занхгар толгой, хүчтэн хүмүүст байдаг ичимхий, хөшүүн байдал, хонин бор нүдтэй дөлгөөн харц энэ бүгд нягт нямбайг нь гэрчилнэ.

	Батурин Арсенийг үхэл заналхийлж байгааг мэдмэгц нүд нь харанхуйлж Котовыг сугадаж гадаа гарав. Котов арай ядан гүйцэж байлаа.

	— Оюутан Михайловыг би сайн мэднэ. Тэр чинь Арсенийн Петербургийн найз, одоо Москвад суралцаж байгаа юм. Тэднийх Владимиро - Долгорукийн гудамжинд суудаг юм, тэднийд очъё. Тэр Арсенийг хоёрдугаар сарын хорин нэгэнд энд байсныг батлах гэрчүүдийг хайж олог гэж Батурин ярилаа.

	Тэгээд долоо хоногийн дараа мөрдөн байцаагч Фрунзийг шинэ хэргээр дуудахад Фрунзе маш их эгдүүцэж:

	— Хоёрдугаар сарын хорин нэгэнд би Москвад Химкийн тэндэх зусланд байсан гэжээ.

	— Ноён Фрунзе, та маш сайн ойтой хүн юм аа.

	— Гомддоггүй л юм.

	— Тэр өдөр чухам юу хийж байснаа би бол санахгүй байна. Жил өнгөрчээ!

	— Тэгвэл та муу ойтой хүн юм даа. Ердөө л энэ үү. Би хоёрдугаар сарын арван есөнд Москвагаар дайрч Петербург рүү явсан учраас маш сайн санаж байна. Москвад хэдэн өдөр саатсан юм даг. Яагаад гэвэл миний зүрх өвчтэй юм. Тэгээд танил оюутан Михайлов туршлагатай мэргэжлийн эмч Ивановт үзүүлэхийг зөвлөсөн юм. Яг хоёрдугаар сарын хорин нэгэнд тэр эмч намайг үзсэн юм даг. Энэ бүгд лав эмнэлгийн бүртгэлд байгаа байх. Доктор Иванов дээр намайг эмнэлгийн сувилагч Пителева дагуулж орсон. Би тэр эмэгтэйн нэрийг сайн тогтоосон юм. Оюутан Михайлов түүнтэй суух гэж байсан учир Пителеватай би урьд нь танилцаад байсан юм. Иванов эмчийн өрөөнд бага эмч Моравицкая байсан даг. Ингээд л дөрвөн гэрч гараад ирлээ. Үүнээс ч олон гэрч олдоно гэдэгт би эргэлзэхгүй байна. Би шүүлгээ өгчхөөд Петербургээс ирснийхээ дараа бага дарга Перловтой гудамжинд нэг биш удаа тааралдаж ярилцаж байсан. Гэвч түүнд намайг баривчлах гэж байгаа сэрдлэг байхгүй байсан. Хэрвээ би үнэхээр бага даргыг буудсан сан бол тэр намайг дор нь баривчлах байсан нь мэдээж шүү дээ.

	— Сонин юм аа. Таныг бага даргатай тааралдаж байсныг хэн батлах болж байна?

	— Александр Котовтой би нутгийн захиргааны үүдэн дээр зогсож байснаа санаж байна. Перлов бидэн дээр ирээд хулууны үрийн хальсаар хог тарилаа гэж зэмлэж байсан сан. Энэ бүгдийг шалгаж болно шүү... 

	Мөрдөн байцаагч сандарлаа. Перлов үнэхээр амиа хорлох гэлээ гэж зохиосон байвал яах вэ? Харин тийм бол ч дээр юм биш үү. Чингэхээр хэн нэгэн хүн түүнд зааж өгчээ. Ямар ч байсан, яагаад ч юм бэ, байцаалтын дүнг сонирхоод байсан захирагчид энэ бүгдийг илтгэх хэрэгтэй ажээ.

	Сазонов мөрдөн байцаагчийг дооглож, хөхрөн:

	— Бидний өмнө жирийн нэг Фрунзе биш, бүхэл бүтэн байгууллага байгааг та мартаж байна. Тэд: Гэрч, өмгөөлөгч, зэвсэгт халдлага, бүх Орос орны олон нийтийг ч босгож чадах улс байгаа юм. Тэгэхэд та Фрунзийг Москвад байсанд итгэж байдаг? Шуйн цагдаагийн газар түүний алхам бүрийг шиншилж байсан юм. Харин таны зорилт хөнгөрч байх шиг байна. Яагаад гэвэл хамгаалалтыг хүчтэй болгох Дүрмийн арван долоодугаар зүйлийн нэгээр Фрунзийн хэргийг Москвагийн цэргийн тойргийн шүүхэд хэлэлцүүлэхээр шилжүүлэх тухай сайдын шийдвэр байгаа! Цэргийн сайдтай бүгдийг тохирсон. Фрунзийг байлдааны үеийн хуулиар шүүнэ, тэр дүүжлүүрээс зайлж чадахгүй. Би тэр зандалчны хүзүүнд дүүжлүүрийн гогцоо байхыг хараагүй цагт энэ үгээ давтан хэлнэ... Түүнийг нугалах л ёстой! гэв

	
ДАВХАР ТОРНЫ ЦААНАХ ИХ СУРГУУЛЬ АКАДЕМИ ХОЁР

	Шоронгийн дарга Фрунзетэй яаж ч харьцлаа гэсэн аргагүй л харгалзах хэрэгтэй болжээ. Фрунзе энд, шоронд, бас л удирдагч хэвээрээ байлаа.

	Гудима байцаалтад байгаа хүмүүст сонирхсон номоо авч уншихыг хориглоход цөмөөрөө өлсгөлөн зарлажээ. Үүнийг санаачлагч нь Фрунзе байсан нь мэдээж бил ээ. Фрунзе өрөөндөө жинхэнэ социалист их сургууль гэгчийг байгуулж: улс төрийн эдийн засаг, гүн ухааны лекц уншиж, ажилчдыг хэл бичиг, тоонд сургаж, байцаалт, шүүх хурал дээр яах талаар тэдэнд номлож, тэвчээр хатуужилтай байх, шүүгч прокуроруудтай маргах нарийн урлагт сургадаг байлаа. Тэр, учир зүйн ухаан, сэтгэхүйн ааш байдлаараа хэнийг ч гэсэн эрхшээлдээ оруулдаг, тэр ч байтугай мөрдөн байцаагч хүртэл өөрийн эрхгүй нөлөөнд нь орж үг дуугүй итгэж эхэлдэг ажээ. Прокурор учир зүйн талаар мадлах гэвэл Фрунзе прокурорыг өөрийг нь маш урнаар мадалж үгээр нь эргүүлэн мадалдаг байлаа. Нарлах үеэр түүнийг тойрон хүрээлэхэд Фрунзе тариачдад намынхаа газар тариалангийн хөтөлбөрийн талаар сэнхрүүлнэ. Фрунзе цуцашгүй, махруу хүн байлаа.

	— Би хориглож байна! гэж Гудимаг хашхирахад

	— Яагаад та ганцаараа хориглодог бил ээ? Яагаад та байцаалтад байгаа хүмүүстэй тэдний гэм нь тогтоогдож цөлөгдөхөөр шийтгэгдсэн мэтээр харьцдаг бил ээ.

	— Яаж харьцсан ч яадаг юм бэ, та нарыг цөмийг цөлөх юм чинь. Та нар майн цуглаан хийвэл хар толгойдоо л гомдоно шүү.

	— Яавал яагаарай, майн цуглаан хийхдээ л хийнэ.

	Тэгээд Майн нэгний баярын өдөр Фрунзе нарлах үеэр өврөөсөө улаан туг гарган хийсгэхэд хоригдлууд «Дайсагнасан шуурга» хэмээх дууг нэгэн зэрэг цуурайтуулжээ. Чингээд цэрэг дуудуулжээ.

	Фрунзе Гудимаг дооглож:

	— Хэдий үеэс эхэлж улаан цамц өмсөхийг хориглосон юм бэ? гэхэд

	— Та улаан цамцаараа туг хийсэн шүү дээ!

	— Хэрвээ хэн нэг нь цагаан цамцаар даллавал та бас цэрэг дуудах байсан уу?

	— Та майн баяр тэмдэглэхийг хориглосон шоронд байгаа шүү дээ.

	— Байцаалтад байгаа бид шүүхээр таслуулах хүртлээ яаж байх аа мэднэ. Түүнээс гадна хувьсгалчид бид пролетарийнхаа баярыг тэмдэглэж заншсан улс. Майн нэгэн болон нэгдүгээр сарын еснийг тэмдэглэж болохгүй гэсэн хааны зарлиг бий гэж үү? Хаан таны хүүг буудаж алсан бол засгийн газар таатай ч байсан, таагүй ч байсан та жил бүр хүүгийнхээ гашуудлыг тэмдэглэх байсан шүү дээ. Тэгэхэд хөдөлмөрийн хүмүүсийн зуу зуун охид, хөвгүүд алагдсан шүү дээ. Харин шахаж гадуурхаад байвал бүх дээд байгууллагад гомдлоо бичнэ шүү. Би өөрөө ч гэсэн захирагчийн шийдвэрийг өөрчилж намайг нийтийн байранд оруулсан тухай чинь захирагчид өөрт нь бичнэ. Тийм ээ, захирагч өөрөө намайг хөтөлж ганцаарчилсан өрөөнд оруулаад торны нь бөх батыг биеэрээ шалгасан юм шүү. Тэгэхээр та өөрийгөө захирагчаас ухаантай гэж үзэж байгаа юм биз дээ?

	Гудима алдаа гаргаснаа мэдлээ. Түүнээс гадна Сазоновыг тэнэг гэж хэлсний нь шоронгийн даргын байр горилж байсан туслахуудын нэг нь хошуу хүргэж амжжээ.

	— За, ноён Фрунзе, байцаалтад байгаа хүмүүс цаазтай биш л бол хэрэгтэй гэж үзсэн бүх номоо уншиж л байг. Та нарт ном уншаад олсон мэдлэг ямар ч байсан тус болно гэж үү дээ. Энд надад итгээрэй!

	Фрунзе улс төрийн эдийн засгийн ухаан, гүн ухаан, цэргийн урлагийн түүхийн болон сурах бичгүүд, англи, франц, итали хэлний толь бичгийг захиалж авлаа.

	Фрунзийг баривчилснаас хойш арван зургаан сар өнгөрсөн авч байцаалт хэзээ дуусах нь мэдэгдэхгүй байлаа. Шоронгийн дэг журам, байн байн байцаах явдалд залхаж гүйцжээ. Хоол муу, гэрэл гэгээгүй, агаар салхи дутагдаж байлаа. Өрөөндөө есүүлээ суудаг ажээ.

	Цаг хугацаа... Цаг хугацаа ямагт дутагддаг бил ээ. Гэтэл одоо барагддаггүй. Урьд нь үе үе хичээллэдэг байсан бол одоо төгсөх ангийн оюутанд юу шаардлагатай бүгдийг яаралгүй, цөмийг бэлтгэж болох ажээ. Эдийн засгийн ухааны чухал ажилд зориулсан сэдвээ хамгаалах болно. Уул ажилд зориулсан материалаа гурван жил алгуурхан цуглуулсан юм санжээ. Фрунзе Владимир, Костром мужийн эдийн засаг, газар тариалангийн байдлыг сайн мэддэг байв. Хүн амын сонирхлын үүднээс үзвэл Иваново - Вознесенск гэдэг шинэ муж байгуулах нь зайлшгүй чухал гэсэн бат итгэл Фрунзед аажмаар бий болжээ. Тийм ээ, одоохондоо газрын зураг дээр тийм муж байхгүй ч гэсэн Костром, Владимир мужийг хамарч байгаа район нь аж ахуй - эдийн засгийн хувьд нэг төрөл болохыг амархан ажсан байна. Тэр район аль эртнээс эхлэн нэхмэлийн хүчирхэг аж үйлдвэрийн бааз, эдийн засгийн нэг эд эс болж байсан бил ээ. Энд хоёр зуу орчим үйлдвэрийн газар байдаг. Уул районы бүрэлдэхүүнд Шуй, Кинешем, Юрьевец хошууд болон Нерехтск, Суздаль, Ковровск хошуудын хагас орж болох байлаа. Тэгтэл нутгийн захиргааныханд хэлэлгүйгээр эд хэрэглэгчдийн нийгэмлэгүүд бий болж, төлөөлөгчид нь бүх нийгэмлэгүүдийг Кинешемийн районы том хоршоололд нэгтгэх асуудлыг Фрунзед нэг биш удаа тавьж байлаа. Фрунзе эдийн засагч зөвлөгчийн үүрэг гүйцэтгээд зогсоогүй, бас засгийн өмнө уул асуудлыг тавих үүрэг гүйцэтгэсэн бил ээ. Фрунзе хоршооллын дүрмийн төслийг хийжээ. Гэвч удирдлага уул дүрмийг батлахаас татгалзсан байна. Ямар ч учир шалтгаангүй, хоршоолол байгуулах гэж үү? Яах юм бэ? Иваново - Вознесенскийн нэхмэлчдийн холбооны нэгдмэл байгууллага байгуулах урьдчилсан нөхцөл бүрджээ.

	Санаа бодолдоо дийлдсэн Фрунзе түүнийгээ газар сайгүй сурталчилж, жинхэнэ төрийн том бодол гэдэгт эргэлзсэнгүй. Тэр ч байтугай бусад бүх аж ахуй - эдийн засгийн асуудлаас дээр гарах зүйл гэдэгт эргэлзээгүй учир хамгийн хүчтэй эсрэг эдийн засагчтай тулалдахад ч бэлэн байлаа. Иваново - Вознесенскийн муж бий болно, бий болно!... Шинэ муж нь аж үйлдвэрийн шинж чанартай болж Орос орны ажилчны цорын ганц нутаг, хувьсгалт хөдөлгөөний зүрх, бааз нь болно... 

	Оросын эзэнт гүрний засаг захиргааны хуваарийг дахин харах шаардлагатай байгаа, шинжлэх ухааны эдийн засгийн бодол санааны хязгааргүй тал энд байгааг Фрунзе шөнийн урт цагаар бодол болно. Иймэрхүү баримтыг Фрунзийн сайн мэдэх Тянь - Шанийн нэрт судлаач Семеновын эдийн засаг - тоо бүртгэлийн бүтээлд тэмдэглэсэн байдаг. Хэзээ нэгэн цагт улс орон шинэчлэгдэж, ард түмэн түүнийхээ эзэн нь болсон цагт Фрунзе энэ сонирхолтой зорилтод бүхэлд нь амьдралаа зориулж болох ажээ. Тэгэхээр эхлээд Иваново - Вознесенскийн мужийг одоо толгойдоо бодогдож байгаагаар байгуулах нь эн түрүүний зорилт байлаа.

	Түүний хурц сэргэлэн ухаан аливаа асуудалд үргэлж өвөрмөц шийдвэр олдог байв. Профессор Байков, Шателен, Павлов, тэр ч байтугай Максим Максимович Ковалевский хүртэл шинэ асуудал сонирхож байгаад Фрунзе эргэлзсэнгүй. Цөм эрдэм шинжилгээний шигшүүрээр шүүн тунгааж байгаа бөлгөө!

	Гэвч Иваново - Кинешемийн нэхмэлчдийн холбооны хоршоолол нь хүчээ зохион байгуулах гол хэрэглүүр болох бил ээ. Товчоор яривал бүх аж үйлдвэрийн районы үйлдвэрчний эвлэлийн асар том нэгдэл болох юм. Тэгэхээр зорилго биш хэрэглүүр болно. Хэрвээ эдийн засгийн эхлэлт, өөрчлөлтүүд ангийн сонирхолд захирагдахгүй бол байхын хэрэг юу бил ээ?

	... Фрунзе өрөөндөө байдаг залуу ажилчдад: хүний нийгмийн түүх бол ангиудын тэмцлийн түүх мөн! гэсэн цорын ганц санааг ойлгуулахыг хичээж байлаа. Энэ санаагаа эртний түүх, өөрсдөө цөмөөрөө оролдож байсан орчин үеийн байдлаас эш татан баталдаг байв. Ажилчин залуусын урьд нь дуулж мэддэг байсан: Спартак, Степан Разин, Болотников, Пугачевын бослогууд, Гарибальдийн аян дайн, Парисын коммун одоо гэнэт огт өөр тийшээ эргэж ангийн тэмцэл болж, түүхийн бүх чухал үйл явдлууд нэг гинжний салаа байжээ. Тэр гинжний нэг үзүүр мянган жилийн тэртээ байсан бол нөгөөг тэд өөрсдийн гараар барьж байлаа. Тэгээд жирийн ач холбогдолгүй үйл хэрэг гэж байсангүй, хүн бүр түүх бүтээж байжээ.

	Чухамхүү иймээс гуравдугаар өрөөнд байдаг тэдгээр хүмүүс Арсенийгээ уран илтгэгчийн хувьд зогсохгүй, хосгүй уран өгүүлэгч гэдгийг мэджээ.

	Фрунзе тэр хүмүүсийг Спартакаар толгойлуулсан мэсчдийн бүлэг нарс модонд нь нуугдсан Безувий өөд чулуут жимээр хөтлөв. Эхлээд тэд далуулаа байсан бол түдэлгүй Спартакийн арми далан мянган дайчид болтлоо өсжээ! Тэгээд тэр арми Ромын эзэнт улсыг донсолгожээ. Спартак гуяндаа шидүүр жаднаас шарх олсон боловч өвдөг сөхрөн жадаа далайн тойрсон олныхоо хамт цохигдтол дайснаа няцааж байжээ... 

	— Түүнийг алаагүй бол боолчууд ялах байсан биш үү?

	— Ялж болох байсан. Боолчуудын бослого үргэлж ялагдлаар дуусаж байгаагүй. Жишээлбэл сицилийн боолчуудын анхдугаар бослого ялалтаар төгсөж, боолчууд өөрийн чөлөөт улсыг зохион байгуулсан нь морин цэргийн дайралтыг бараг зургаан жил тогтоож чадсан бил ээ... Чухамдаа боолчуудын бослого л Ромын агуу их эзэнт улсыг сүйрэлд оруулсныг дурсан санах хэрэгтэй.

	— Тэр анхны чөлөөт улс чинь яагаад сөнөсөн юм бэ? Тэр чинь ямар шуу янзын улс ямар армитай байсан юм бэ? Тэд ямар зэвсгээр тулалддаг байгаа вэ?.. Зургаан жил хаан ч үгүй, харгис цагдаа ч үгүй, эзэд ч үгүй чөлөөтэй байж шүү!..

	Тэгээд өгүүлэгч маань хэдэн арван янзын санамсаргүй гэнэтийн асуултад хариулах хэрэгтэй болно. Боолчууд өөрийн морин цэрэгтэй байсан уу? Явган цэрэг нь ямар янзтай байсан юм бэ? Легион болон когорт гэж юу байсан? Харвах машин гэж ямар шүү юм байсан юм бэ? гэх мэтийн асуулт хязгаар төгсгөлгүй ажээ. Сонсогчид нарийн ширийн зүйл сонирхоно. Тэд Фрунзийг нүдээрээ үзсэн зүйлээ ярьж байгаа мэт сонирхон ширтэнэ. За тэгээд, ялдамд хэлэхэд, Спартакад хоёр пулемёт юм уу, үхэр буу байсан бол доо... гэцгээнэ.

	Фрунзе иймэрхүү гэнэн яриаг сонсоод инээдэггүй байлаа. Энэ бол Спартакад тусалж, түүнтэй хамт ялалт хийх шунал оргилсных бил ээ. Тэгэхдээ тэд шоронгийн хэв журамд нухлуулсан хоригдлууд гэдгээ ч мартана. Боолчуудын ялалтын тухай яриа хоригдлуудын өөрийнхөө хүчинд итгэх итгэлийг хөгжөөдөг байлаа. Маш их зүйл байжээ... Дахиад ч их зүйл бий болно... Түүхийг зогсоож чадахгүй шүү дээ.

	Фрунзе ч яриандаа улайрна. Шөнө хатуу модон ханзан дээр эргэн хөрвөн хэвтэхдээ нөхдөдөө ярихад ч хэцүү зүйлийг бодно. Түүний өмнө хүн төрөлхтний түүхийн ёроолгүй нүх онгойх мэт болж, аль эрт цагийн арчигдсан зүйл ч сэргэсэн мэт байна.

	Иймэрхүү сэрэл Фрунзед бүүр эрт, төрөлх нутагтаа байхад нь бий болжээ.

	Эхлээд эрт дээр цагийн цэргийн аян дайн, жанждыг сонирхдог байлаа. Гимназийн сурагч Фрунзе Киргиз Дикамбайн хамт нуурын захын бөөн чулууны дэргэд зогсоно. Тэр бөөн чулууг Санташ гэж нэрлэх агаад энэ нь «мянган чулуу» гэсэн үг ажээ. Эрт урьд цагт ширүүн догшин байлдан дагуулагч Тамерланы сая цэрэг энэ нутгаар дайран гарсан юм гэнэ лээ гэж Дикамбай мэдэх чинээгээрээ тайлбарлаж, цэрэг бүр жанжныхаа тушаалаар даалиндаа чулуу авч явсан юм санжээ. Тэгээд дорно дахины бүх улсыг байлдан дагуулаад алсын аян дайнаас буцаж явахдаа төмөр цэргээ энд үдэлж чулуугаа хаяхыг тушаажээ. Тэгсэн чинь Тамерланы тоо томшгүй олон цэргээс дөнгөж мянгахан хүн үлдсэн юм санжээ.

	Энэ домгийг хүн бүр өөр өөрийнхөөрөө ярьдаг бил ээ. Гэвч зальжин өвгөн Дикамбайд тэр домог тодорхой санаа агуулгатай байлаа. Тамерлан цэргээрээ Иссык - Кулийн хөндийд хэзээ ч довтлон халдаж байгаагүй учир энэ бол домог байсан нь лав бил ээ. Гэвч «Хатан төмөр» ямар нэг шалтгаар удирдуулаагүй ч гэсэн дорно дахины улс үндэстнийг байлдан дагуулсан монголын агуу их жанждын хамгийн сүүлчийн суут хүн байв. Түүнийг Фрунзе яагаад ч юм бэ сонирхдоггүй байлаа.

	Хэрвээ Александр Македонский Самаркандад байраа бариулж энэ нутагт хаанаас ирсэн нь мэдэгдэхгүй гэнэт ирсэн бол Тамерлан буюу Төмөр энд Бухараас холгүй Кешид төрсөн ажээ. Жижигхэн улсын эзэн түүний эцэг Төмөрийг цэргийн аян дайнд авч явдаг байжээ. Тоглук хааны мянгатын отрядыг устгах үед Тамерлан жархан цэрэгтэй байжээ. Хоёр мянгахан цэрэгтэй Төмөр Тоглукийн хүүгийн зуун мянган цэргийг бут цохижээ. Тамерлан өөрийгөө хаан гэж өргөмжилж, Самаркандаар нийслэл хотоо хийгээд сайн зохион байгуулалт, сургуультай асар их арми бий болгожээ. Тамерлан Хорезм, Афган, Перс, Кавказыг өөртөө захирч, Алтан ордны хаан Тохтамышийг бут цохиж, Энэтхэг рүү довтолж, Сири, Месопотамыг эзлэн авч, Анкарийн орчим болсон байлдаанд туркийн олон тооны цэргийг бут ниргэж, Смирнаг эзлэн авчээ. Тэгээд Тамерлан далан нас хүрэх гэж байхдаа Хятадтай дайн хийхээр бэлтгэж байлаа. «Монголчууд хамгийн эцсийн аймшигт арвин олзоо хийсэн христосын эсрэг цэргүүд байсан юм» гэж Рожер Бэкон хэлсэн байдаг. Энэ чинь тайлбар гэж үү дээ. Яагаад монголчуудын арми Их тэнгисийн эргээс Адриатын тэнгисийн эрэг хүртэлх асар уудам нутгийг ялалттайгаар туулж чадав аа? Монголын байлдан дагуулалтын гэрч, өөр нэг түүхчин: «Тэдний асгаруулсан цус ус асгарахтай адил тооцогдож байлаа... Тэд алсан хүмүүсээрээ сайрхан бахархаж, зугаа цэнгэл болгож байлаа. Түүнчлэн хар санаа, худал хуурмаг явдал тэдэнд их байв ... Тэд зүрх зориг гаргахаасаа хар санаа, худал хуурмаг явдлаар тулалдах нь их байсан тул үргэлж ялж болох байлаа» гэж бичсэн байна.

	Иймэрхүү баталгаа нь Тамерлан яагаад бага хүчээр ялалт байгуулж байв аа? гэсэн хамгийн гол зүйлийг уудлан илрүүлэхэд ч бас л бага зүйл өгч байна. Александр Македонский ардын цусыг хэчнээн урсгасан, байлдан дагуулах байлдаанд харгис хэрцгийн хэмжүүр байдаг эсэхийг хэн хэлж чадах юм бэ? Аристотелийн хүмүүжүүлсэн, тухайн үеийнхээ хамгийн соёлч боловсролт хүний нэг Александр Македонский Фивийг ямар ч үндэсгүй эвдэж, гучин мянган олзлогдогсдыг худалдаж байжээ. Тэр персүүдтэй тулалдсаны дараа байлдаангүй бууж өгсөн хөлсний грекчүүдийг хүйс тэмтэрч, Тир хотыг эзэлж аваад бас гучин мянган иргэдийг боол болгон худалдаж, Персеполь хотыг дээрэмдэн тонуулжээ. Зөөлөн цагаан сэтгэлтэй байлдан дагуулагчид байдаггүй бил ээ. Чингис хаан өөрийнхөө ялалтыг: «Би найман жил агуу их хэрэг үйлдэж, хорвоогийн бүх оронд нэгдмэл гүрнийг тогтоолоо. Тэгэхдээ над ямар нэгэн алдар гавьяа байснаас биш, харин цзиньчуудын засаг тогтворгүй байснаас тэр бил ээ» гэж тайлбарлаж байжээ. Агуу их хаан гол үндсийг нь харжээ. Хожим Узбекчүүдыг заналтайгаар боолчилсон Тамерлан өөрийгөө бараг л тэднийг хамгаалагч гэж зарлах дөхсөн бил ээ. Энэ нь маш муу хэрэг. Тэгээд Самарын орчим Алтан ордны хаан Тохтамышийг бут цохиж, өөрөө ч мэдэлгүйгээр татаарын дарлалаас оросын вант улсуудыг чөлөөлөхөд дөхөм болжээ.

	Эрт дээр цагаас эхлэн улс үндэстний хүчирхэг их долгион өрнөөс дорно руу, дорноос өрнө рүү хальж халих бүрийдээ хот тосгон, бүхэл бүтэн улс гүрнийг арчиж, хэдэн зуун мянган хүнийг хөнөөж байлаа. Үй олон хүмүүсийн иймэрхүү агуу их хэлбэлзлийг Чингис хаан буюу Наполеон, Атилла, Македонийн Александр хэн ч байсан ганц нэг бие хүний хүсэл араншнаар тайлбарладаг нь инээдэмтэй ажээ. Хамгийн гайхамшигтай нь эдгээр хэлбэлзлийн хярхаг нь зуунаас зуунд улам бүр богиноссоор байгаа ажээ... 

	Тэр өдрүүдэд Фрунве улаанаар эргэсэн тэнгэрийн хаяанд морьтон хүмүүсийг харж зүүдэлнэ. Наран шингэх зүгээс улаан тоос хуйлран босож хязгааргүй олон морьтон эгнэн явна. Шингэх нарны туяанд тэдний хуяг дуулга гялалзаж, шар улаан гал дүрэлзэх мэт ажээ. Энэ бол Македонийн Александрын торгон цэрэг байлаа. Тэдгээрийн хойноос явган цэрэг, төмрөөр бүрсэн том хүнд гурвалжин жад барьсан боолууд хана эвдэх, харвах зэвсэгтэй тэрэг түрж явна.

	 

	Улайсгасан чулуу шиг дуулга нь шаргалтаж 

	Улбар цагаан туяагаа ийш тийш цацаргаж 

	Халх нутгийн ган болд ч байна 

	Хачин гоё бүс, мөрөвч ч байна... 

	 

	Тэр Дундад Азийн өргөн уудам нутагт араб, монгол, бусад үндэстнүүдийн довтолсныг ийнхүү өнгө будагтайгаар төсөөлж байлаа. Эртний балгасыг харах бүрийдээ түүний хий бодол бадран дүрэлзэнэ. Хэзээ ч балгас юм уу, цайз, ямар нэгэн эзний сүрлэг их орд байгаагүй тэр газар, хүнд дуулгандаа үүртсэн хүмүүс ан цав гарсан чулуун хавтан дээр ул мөрөө үлдээсэн мэтээр боддог байлаа.

	Тэгээд аль нэгэн түүхэн баримтын зурган ухагдахуун арилжээ. Одоо тэр ганц нэг бие хүний харилцааг биш, харин эртний дэлхийн нийгмийн бүлгийн харьцааг сонирхох болжээ. Цэргийн түүхийн хувьд гэвэл Фрунзе тулалдаан бүрийг задлан шинжилж, хамгийн чухлыг салган авч чаддаг болжээ. Тэр яагаад ингэж бага хүчээр ялж байгаагийн учрыг ойлгохыг хичээнэ. Александр Гавгамалийн дэргэд яагаад давуу хүчтэй Дарийг ялав аа? Магадгүй. Александр хамгийн түрүүнд байлдаанд морин цэргийн ач холбогдлыг ойлгосонд байж болох юм. Түүнчлэн санамсаргүй довтолгоог няцаахын тулд бэлтгэл анги бэлэн байлгах хэрэгтэйг бусад жанжид ойлгоогүйг мэдсэн байж ч болох бил ээ. Македонийн Александр морин цэргийн агуу их жанжин байсан бөгөөд морин цэргийн тактикийн үндсийг тавьсан бөлгөө!

	Ганнибал тушааж, захирч чаддаг байлаа. Гэвч өөрийгөө ялагдашгүй гэж үздэг, хүчээр хоёр дахин илүү Ромын армийг тэр Каннын дэргэд яагаад устгаж чадсан бэ гэвэл дайн ба тулааны агуу их ялгуусан нууцыг тааж мэдсэнээр байжээ. Ганнибал дайснаа тойрон бүсэлж устгах тооцоотойгоор цэрэг байлдааныхаа ажиллагааг зохион байгуулжээ. Тэр дөчин найман мянган ром цэргийг хүйс тэмтрэн өөрийн зөвхөн зургаан мянган цэргээ алджээ. Жигүүр бол дайснаа устгах хэрэгсэл мөн... Тэр цагаас эхлэн «Каннын» гэдэг үг дайсны цэргийг бүслэн бүрэн устгах стратеги, тактикийн хоршмол утгатай болсон ажээ... 

	Суут жанждын тулалдааныг цаасан дээр тоглох нь шатар тоглохоос илүү сонирхолтой ажээ. Фрунзе тулалдаан бүрийг дахин дахин тоглож ямар нэгэн санаа гаргана. Хэрвээ Сципион рүү Замийн дэргэд тулалдаанд шийдвэрлэх ач холбогдолтой морин цэрэг амжиж ирээгүй бол юу болох байсан бэ?.. Фрунзе шоронд арван зургаан сар суухдаа байлдааны урлагийн түүхийн талаар номд гарч байгаа бүх тулааныг цаасны тасархай дээр тогложээ. Тэгээд Фрунзе дайтах явдал бол нэг загварын байж болдоггүй маш нарийн урлаг юм. Учир нь уул урлаг нь байлдааны явц дунд бий болдог, байнга ялах жортой байж болдоггүй зүйл ажээ. Ганнибал Каннын ойролцоо Варроныг бут цохиход Варрон арай чамай амь аван зугтсан ажээ. Харин Сципион Замийн дэргэд Ганнибалыг бут цохижээ. Ганнибал тулалдаанд арван мянган цэргээ алдсан байхад Сципион мянга таван зуугаадхан цэргээ алдсан байлаа. Энэ удаа Ганнибал зугтсан ажээ. Энэ нь карфаганы жанжин дайчин байдлаа алдаж суут хүн биш болсон гэсэн хэрэг биш байгаа биз дээ? Ганнибалын тооцоо юунд байгаа вэ? Тийм ээ юунд ч байгаагүй. Харин Сципион байлдах шинэ арга хэрэглэсэн ажээ. Түүнээс гадна карфаганы сенат Ганнибалыг ялагдуулахын тулд бололцоотой бүхнийг хийжээ. Ганнибал мэдэлдээ байгаа арми нь сургуульгүй шинэ цэрэг, маш сул морин цэргээс бүрдэж байснаас тулалдааны төгсгөлийг урьдчилан харж тэмцлээ зогсоохыг сенатаас хүсжээ. Гэвч сенат түүний хүсэлтийг биелүүлээгүй байна. Тэгээд Ганнибал аргагүйн эрхэнд ашиггүй бодлого, стратегийн байдалд тулалдах болжээ.

	«Цэрэг байлдааны болон жанжны урлаг гэгддэг тэр урлаг бол хамгийн ашигтай, хамгийн агуу их урлаг мөн. Тэр урлагийг зөв хэрэглэх нь тэр жанжин хамгийн их алдар цууг авчирдаг» гэж эрт дээр цагт Платон хэлсэн байдаг. Хэрэв Фрунзед эрт дивангарын армийн тулалдаан, дайны дэг журмууд уул байлдааны механизмыг ойлгох үндсэн зүйл, анхны хэлбэр байсан бол тийм их алс хол биш үеийн үндэстнүүдийн агуу их тулалдааныг огт өөрөөр үзэж байлаа. Энд бол жижигхэн ам цаасан дээр аль нэг тулалдааныг дүрсэлж болохгүй байв. Заримдаа хэргийн мөн чанарт шууд ороход хэцүү байлаа. Гэвч халуун хүслийн ачаар урт удаан хугацааны тусгай бэлтгэлгүйгээр ойлгох бололцоогүй зүйлийг ч олж мэддэг байлаа. Хэрэв түүнд хэн нэгэн хүн төрөлхийн жанжин, магадгүй агуу их жанжин гэж хэлбэл тэр шоолон инээх байсан байх аа, яагаад гэвэл тэр хүний төрөлхийн мөн чанарт итгэдэггүй байлаа. Дайн байхгүй сэн бол жанжид байхгүй бил ээ. Жанжин дайны өмнө төрдөггүй дайны явц дунд төрдөг бил ээ. Тийм ээ тийм, шинэ дайчид, шинэ зэвсгийг тулалдаанд удирдаж чаддаг тэр хүн л жанжин мөн. Фрунзе аль нэгэн жанждын үйл ажиллагааг задлан үзэж энэхүү үнэнийг хатуу мэджээ. Байлдааны онол урлагийг мэддэггүй хүн жанжин байж чадахгүй гэдэг нь тодорхой бил ээ. Харин онол, байлдааны урлаг мэддэггүй хүн амжилт гаргавал ёстой гайхамшиг болох бил ээ. Тэр ч байтугай хөгжмийн сонсголтой хүн удирдаачийн дохиурыг аваад дохих нь удирдаач болдоггүйн адил хэргээ. Тэгэхээр байлдааныг удирдах нь бүр ч нарийн хэрэг шүү дээ! Шинэ дайн бүрийд хүмүүсийн цусыг гол мөрөн шиг урсгаж байж асар их үнээр олсон урьдах дайны бүх туршлагыг базан нэгтгэдэг ажээ.

	Тэр дайны бүх түүхэн дотроос оросын зэвсгийн ялалтыг онцгойлон үздэг байлаа. Ямар ч л байсан оросын арми дэлхийн шилдэг армиудыг цаг үргэлж ялдаг байжээ. Кунерсдорф, Кагулийн дэргэдэх оросын ялалт, Рымникийн дэргэдэх Суворовын тулалдаан, Измаилыг Суворов, Кутузов дайран эзэлсэн эзлэлт, Треббийн дэргэдэх тулалдаан, Итали, Швейцарт хийсэн аян дайн, Бородины тулалдаан, Березиний тулалдаан энэ бүгд сэтгэн бодохуйц ширгэшгүй материал болж байлаа. Энд оросын цэргийн төрөлх чанараас их зүйл шалтгаалж байлаа. Түүнчлэн оросын цэргийн дайчин байдлаа дээшлүүлэхэд маш том үүрэг гүйцэтгэсэн гол тариачдын сэтгэхүйг тусгасан хоорондын холбоо болон оросын цэргийн чанар нь Орос орон чөлөөлөх тэмцэлд босож, 1912 оных шиг болсон тийм үед бүрэн илэрдэг байлаа. Тийм үед л оросын жанжид олон нийтийн армийн стратегийг практик дээр хэрэглэх бололцоотой болдгийг Фрунзе ойлгожээ.

	Тэгвэл бүр саяхан Ляоян болон Мүгдэний дэргэд оросын цэрэг яав? Магадгүй цэргүүд өөрийнхөө чанарыг алдав уу?

	Цэргүүд Манжуурын бүх тулалдаанд ер бишийн тэсвэр хатуужил, баатарлал гаргасан гэдгийг Фрунзе ах Константинаасаа мэджээ. Зөвхөн ганц Порт - Артурын дэргэд япончууд зуун мянга гаруй хүнээ алдсан ажээ. Бүх зүйлийг мулгуу Куропаткин болон түүний туслагч германы ноёд дээр тохож болох байжээ. Тэгвэл Цусимийн сүйрэлд хэн буруутай байх вэ?

	Фрунзед ямар нэг тулалдааны журам, байлдагч талуудын тактикийн санаа тодорхойгүй, Манжуурын газрын зураг байхгүй байгаад харамсаж байлаа. Орос японы дайн түүний сонирхлыг онцгой татаж байлаа. Аргагүй шүү дээ, энэ дайн шинэ цагийн хамгийн том дайн байсан бил ээ. Тэр дайнд байлдааны шинэ хэлбэрүүд, шинэ техник хэрэглэх эрин үе эхэлж, их бууны амны хэмжээ, хурдан буудалтын тоо эрс нэмэгдсэн нь маргаангүй. Тулалдаан, урьд нь огт байгаагүй хэдэн арван, зуун километр зайд үргэлжилсэн фронтоор болжээ.

	Фрунзе оросын армийн ялагдсан гол шалтгааныг мэдэж байлаа. Энэ нь хаант оросын бүхэлдээ ялзарсан гайгаар, армийн зохион байгуулалт ч ялзарсных байлаа. Гэлээ ч гэсэн хамгаалах байрлал хаагуур байсан, их бууг яаж удирдаж байсан, ямар бэхлэлттэй байсан, бэлтгэл хүч хаана байсан, хэчнээн тоотой байсан зэрэг зарим зүйлийг тодорхой мэдмээр байлаа. Тэр шохоорхогчийн биш, харин жинхэнэ мэргэжилтний адилаар сэтгэдэг байв. Фрунзе зарим нэгэн бодлоо тэмдэглэлийн бяцхан дэвтэртээ тэмдэглэнэ. «Байлдааны амьдрал дахь аливаа байдал, аливаа баримтыг өнөөдрийн улирсан байдлаар нь биш харин түүний хөгжлийн явцад. бусад бүхэл бүтэн зүйлстэй нягт харилцаа холбоотойгоор, заримдаа хамгийн олон янзын үзэгдэлтэй холбоотойгоор дүгнэж зөв ойлгож болно. Тэр холбоог өргөн мэдлэг, онолын гүнзгий бэлтгэлгүйгээр илрүүлэх бололцоогүй юм» гэж дэвтэртээ бичсэн байна.

	Цэргийн асуудалд хайнга хандах хүнийг төсөөлөхөд түүнд хэцүү байжээ. Хувьсгал, дайн хоёр хэнийг ч гэсэн хайнга байлгаж болно гэж үү? Эсвэл үнэхээр усан толгойтой хүмүүс удирдаж байлаа гэж үү?..

	Фрунзе давхар торон хамгаалалттай шоронгийн өрөөний нүцгэн модон ханзан дээр ийнхүү бодлогошрон хэвтлээ. Тэгээд зүүрмэглэмэгц л улаан тэнгэр, говь цөл, гал шатах мэт дүрэлзэн байгаа элсэн манхан, морины дэл маягтай өндөр дуулгатай морьтон, тэргэн цуваа хөвөрч, буун дуу сонсож зүүдэлнэ. Тэгээд хязгааргүй харанхуйг нэвтлэн хэн нэгэн хүний үлгэр домгийн тайван дуу гарч замхарна.

	 

	Халз тулсан төмөр дуулгат цэрэг эрсийн

	Хангинах зэр зэвсэг, жад бамбай харшилдаж 

	Сүйрч, сүйрүүлж байгаа эрсийн үхлийн дуу 

	Сүрт ялалтын дуутай өрсөлдөн хутгалдаж 

	Аймшигт чимээ аянга мэт нижигнэж 

	Аюулын цус газар дэлхийд нэлийнэ... 

	
ХҮН ТЭМЦЭХИЙН ТУЛД БИЙ БОЛСОН

	Хошууч генерал Милков яаравчлав. Төрөлхийн яаруу хүн ажээ. Харин зоригт бага дарга байсан тэр үедээ Милков хэзээ ч яарч байгаагүй ажээ. Анд найзуудтайгаа архидаж, хөзөрдөж, авгай хөөж, агт мориор уралдаж байсан үе нь залуу насны жаргал байжээ. Тэр цагт амьдрал ингэж л найрлаж өнгөрөх юм шиг бодож явсан Милков алслагдсан нэгж ангийн хороон даргын үүрэгт албанд тайвширч суужээ. Гэвч Милков хууль цаазын боловсролтой болж цэргийн атаа жөтөөний зэвсэг болжээ. Даргын ажлаар амжилт олж, генерал болж, Москвад сууж, залуухан эхнэртэй ч болжээ. Далимд хэлэхэд Милков залуу эхнэрээ ганцаарыг нь удаан үлдээхгүйг хичээнэ. Тийм ч учраас Милков Москвагийн цэргийн тойргийн шүүхийн даргаар мужийн хотуудад явахдаа хуралдааныг хамгийн богино хугацаанд хийх гэж яаравчилдаг байлаа.

	Генерал Фрунзе Гусев хоёрын байцаалтын материалтай өнгөцхөн танилцаад «дүүжлэн алсугай» гэж шийтгэлийг шууд тогтоожээ. Цэргийн шүүх бол шуурхай шүүх байдаг ажээ.

	Милков шүүхийн хуралдааныг нээгээд шийтгэгдэгсдийг авчрахыг тушаалаа. Тэр Фрунзе Гусев хоёроос ач холбогдлоор багахан хэдэн асуулт асуугаад прокурорт үг хэлэх зөвшөөрөл өгөв.

	Тэгээд огиудас хүрмээр залхуутай шүүх ажил үргэлжилж байх хооронд генерал Милков саяхан захирагчийн барьсан үдийн хоолыг санаж суув. Генерал амттай хоол идэх дуртайгаа нууж нүгэл хураахын хэрэг юу байх бил ээ. Тэр ховдог биш ч гэсэн Москвагийн ямар ч зоогийн газрыг хөдөө нутгийн захирагчийн амтат хоолтой яаж зүйрлэх вэ! Хөдөөгийнхөн ийм зүйлд донжий нь мэддэг улс бил ээ. Давсалсан, шарсан зүйл, давсалсан загасны ууц, үр гээд л өдий төдий хүйтэн хоолтой ажээ. Халуун хоолны хувьд гэвэл Гоголийн туужид бичсэн хоолнууд ажээ. Цөцгийтэй туулайн мах. Хаана харж, хаана сонссон бэ? Эсвэл алим, өргөст хэмхтэй галууны мах, цагаан сүмстэй тугалын мах... гээд элбэг өгөөмөр ажээ. Захирагчийн хатагтай, хөх биетэй авгайн царай яагаад ч юм бэ бүдүүлэг жигшүүртэй мэт, ер нь өөдгүй ажээ. Тэр авгай хүзүүндээ алтан оосортой гуу зүүжээ. Сазонов, энэ Фрунзийн тухай ярьсан байх аа... Тийм ээ, тийм, энэ хамгийн аюултай, хамгийн гол самуун дэгдээгчийг шантлах хэрэгтэй.

	Маргааш Москва руу буцах хэрэгтэй байлаа. Баасан гарагийн билет явуулжээ. Хамгийн шилдэг тоглогч Филиныг Ван - Брандт гэж үзэх ёстой. Боронат шөнийн хатан хаан болон хайр дурлалд автсан Лазртийн эмзэг булбарай байдалд бие нь муу зохицжээ. Ёстой л поолуу бөгстэй шөнийн хатан хаан болж дээ... Клементьев Нероны рольд ямар сайхан тоглоно вэ!.. «Хэрэгтнийг авч явна. Хэн бэ тэр хэрэгтэн?..» Тэр шаар яасан цээл хоолойтой юм бэ!

	Милков ч бас цээл хоолойтой бил ээ. Тэгээд тэр: «Хэрэгтнийг авч явна, хэн бэ тэр хэрэгтэн?..» гэдэг дуртай үглэл дуугаа золтой л чанга дуулчихсангүй.

	Шүүх хуралдаан хэрэгтний өмгөөлөгчгүйгээр болж байгаа явдалд генерал түвдсэнгүй. Өмгөөлөгч гэнээ? Хэнийг өмгөөлөх юм бэ? Засгийн газар, хааны дайсныг өмгөөлөх хэрэг үү? Тэр Фрунзе чинь ажил хаялтад оролцож, засгийн эсрэг намд хамаарагддагаа үгүйсгэхгүй байгаа шүү дээ. Тэр чинь бас ОАСДН-ын Иваново - Вознесенскийн холбоог санаачлан байгуулагч нь байсан шүү дээ! Капиталистууд ямар ч үед цуглаж ажил хэргээ ярьж холбоонд чөлөөтэйгөөр нэгдэж болно. Тэгээд хаана ч гэсэн засгийн газар тэдэнд туслахыг хичээдэг. Цэрэг, хасгуудаа явуулж, харгис цагдаа тагнуулаа томилдог. Тэгвэл засгийн газар яагаад ажилчдад туслахыг хүсдэггүй бил ээ? Ажилчид ядуу зүдүү, өлсгөлөн гуйланчин, бүдүүлэг харанхуй улс, Засгийн газар, тэдний капиталистуудтай явуулж байгаа тэмцлийг мөрдөн баривчилж, цөлж алдаг. Хууль цааз, хамаг эрх баячуудад байдагт л хамаг учир нь байгаа юм! Энэ гутамшигт шүүх хуралдаан ч үүний хамгийн сайхан жишээ болж байна. Яагаад өмгөөлөгч дуудсангүй вэ? Фрунзийн хэлсэн гэрчийн этгээдийг яагаад дуудсангүй вэ? Хууль цаазынхан л өөрсдөө хууль ёс, хэв журмыг хамгийн ичгүүр сонжуургүйгээр зөрчиж байна шүү дээ.

	Эхлээд Милков ганц нэг «үг өгүүлбэр» хальт мөлт сонсож байснаа «капиталист» гэдэг үгийг сонсоод болгоомжилж чагнавал хэрэгтний үгийн утга аяндаа түүний ухамсарт шингэжээ.

	Уул үг учрыг сайн гаргаж, сүрхий сэтгэгдэл төрүүлэхээр байгааг генерал онцлон анхаарав. Тэгээд энэ нь яаж ч болохгүй суртал нэвтрүүлэг байна, сонинууд цөмийг нь дэлгэж орхино, тэгэхэд шүүх хурлын дарга шүүхийн индэр дээрээс ийм үг хэлэхийг зөвшөөрч байдаг гэж генерал бодлоо. Ажилчин толгойлогч... Айж эмээж, гэмшихийг мэддэггүй. Хамгийн олхиогүй амьтан. Шүүх хэргийг мэддэг учраас байцаалтын хууль ёсыг зөрчлөө гэж гомдол гаргаж байна. Бага зодож дээ... Яасан нинжин сэтгэлтэй улс вэ! Яасан их илрүүлдэг зулбадас вэ?..

	Милков эхлээд сэтгэл донсолж байснаа бүр уур хилэн нь бадарч эхэлжээ. Тэгээд тэсэж чадсангүй хонхоо авч ширээ балбаад:

	— Боль! Хэрэгтэн таны үг хэлэх эрхийг хасаж байна. Энд бид шүүж байгаа болохоос та шүүж байгаа биш. Та морин цагдаагийн бага дарга Перловын амийг хороох гэсэн хэргээр эрүүгийн гэмт хэрэгт шийтгэгдэж байгаагаа битгий мартаарай. Хурлын танхимд гэрчийн этгээд Быковыг уриад оруулаадах гэлээ.

	Тэгтэл хуралдагсад ч, шүүхийн дарга ч, бага дарга Перлов ч огт санаж бодоогүй нэг зүйл боллоо.

	Быков тусгай танхимаас орж ирээд загалмайлан мөргөж

	— Та нарын Фрунзе Гусев гэж нэрлэж байгаа энэ хүмүүсийг чинь би амьдралдаа хэзээ ч хараагүй юм байна. Бага даргын яриад байгаа тэр орой чинь би гуанзыг тартал тэнд суусан. Үүнийг гуанзны эзэн ч, миний найз Филька Пахомов, доголон Лука нар мэднэ. Хэрвээ, ноёд шүүгч та нар үнэнийг мэдье гэж байгаа бол би хэлээд өгье: Перлов намайг үнээ хулгай хийсэн гэж заналхийлэн сүрдүүлсэн юм. Гэтэл Лукарья Зыкинагийн үнээ олдсон учраас би буруутай биш ээ гэж мэдэгдлээ.

	Бага дарга Перлов түүний үгийг таслах гэсэн боловч амаа ангайгаад таг боллоо. Амь хорлох гэсэн хэргийг гэрчлэх цорын ганц гэрч нь татгалзсан учир ээдрээтэй байдал бий боллоо. Гэвч генерал Милков ичдэггүй хүн байлаа. Тэр баргил дуугаараа бүгдийг дэгтэй байхыг шаардаж:

	— Мөрдөн байцаалт хорин хоёр сар болсон юм. Тэгэхээр бид хэрэгтний байдлыг илрүүлж шийтгэл оноох асар их материалтай байна. Уг явдал тодорхой байгаа юм, ноёдоо. Бага дарга Перлов албаны хүн болохоор түүний мэдүүлэгт эргэлзэж болохгүй. Перловыг албан үүргээ гүйцэтгэж явахад амийг нь хорлох гэсэн учир хувийн ямар нэгэн сонирхол түүнд байх ёсгүй. Бид бага дарга Перловт итгэхгүй юм бол тэгснээрээ цагдаа ч бай, харгис цагдаа ч бай албаны хүмүүсийн илтгэл мэдүүлэгт тухай бүр эргэлзээ төрүүлэх болж байна. Энэ бол ёстой тэнэг хэрэг. Та, гэрч Быков худал мэдүүлэг өгсөн хэрэгтээ хуулийн хариуцлага хүлээх болно гэв.

	— Татвал татаж л бай! Би та нараас айсан юм... Харин залуу хүмүүсийн амьдралыг би яасан ч дэмий үрж чадахгүй. Би энэ хүмүүсийг хэзээ ч үзээгүй юм байна. Үзээгүй юм шүү!.. Миний бүх мэдүүлэг энэ.

	«Гэрчийг» гаргалаа. Генерал Милков цагаа тэсэж ядан харна. Болно! Uetima ratio - «Өөр юу хэрэгтэй вэ?» гэлээ.

	Бүх зүйлийг урьдчилан шийдээд байсан учир тусгай зөвлөгөөн ч шаардагдсангүй. Шүүхийн дарга: Дүүжлэн алсугай! Давж заалдах эрх байхгүй... гэж ялын эцсийн шийдвэрийг мэдэгдлээ.

	Фрунзе зүрхээ хэчнээн шимшрэхийг мэдэрлээ. Гэхдээ үхлийн өмнө айж чичирсэндээ биш харгис хэрцгий хүйтэн хандсанд тэгжээ. Уул хэрэг ингэж дуусна гэж мэдээгүй байсан гэж үү? Мэдэж байсан, тэгээд ч хорин хоёр сар байцаагдахдаа тэр аймшигт мэдээнд биеэ бэлтгэсэн ажээ. Харин одоо тэвчээр алдахгүй л юм сан... 

	Павел Гусев түүнийг тэвэрч толгойгоо мөрөн дээр нь тавихад

	— Паша, зүгээрээ, зүгээр... Амьдралаа дэмий өнгөрөөгөөгүй шүү. Биднийг хаалттай шүүлээ. Шүүсэн ч үгүй, хэрцгийлэн шийтгэлээ. Ингэхээр бид эдэнд зэгсэн сайн түвэг удсан бололтой. Харин ёстой тэмцэл одоо л эхэлж байна... Тэд бид хоёрыг дүүжлэхгүй, дүүжлэхгүй! Тэд ингэж чадахгүй, аймхай улс. Бидний цаана ямар улс байгааг чи мэдэж байгаа шүү дээ... 

	Павел тэргүүнээ өргөж инээмсэглээд,

	— Арсений, та намайг ч ойлгосонгүй. Би үхлээс айхгүй! Айхгүй! Харин бага бодож, бага сурсан маань л харамсалтай... Дүүжлэхгүй гэдгийг ч мэдэж байна. Тайтгаруулахын ч хэрэггүй. Тэр цагт л тантай хамт байх юм сан... Бид ажилчин ангийн төлөө үхэж байгаа шүү дээ!

	Одоо шоронд цаазлуулах хүнтэй яаж харьцдаг вэ тэр маягаар Фрунзетэй харьцаж байлаа. Хүч нэмэгдүүлсэн харгалзагчидтайгаар хонгилд аваачаад гадна дотор цамцыг нь урж хаяад баривчлагдагсдын хувцас өмсөхийг тушаалаа. Хоёр цагдаа түүнийг шалан дээр суулгахад шоронгийн дарга:

	— Дөнгөл! гэж хашхирав.

	Дархан ажлаа хийж дуусахад Гудима гав гинжийг нь шалгахад Фрунзийг сахиул, харгалзагчид дагалдан цаазлуулагчдын өрөөнд аваачлаа. Урьд нь ч түүнийг аюултай хүн гэж үзэж байсан бол одоо цаазлуулах ял заагдсан хамгийн онцгой аюултай хүн гэж үзэж байлаа. Тэр ялыг гүйцэтгэх хүртэл бөөн гай тарьж болох бөлгөө. Гудима Фрунзетэй маргасан ч үгүй, харааж зүхсэн ч үгүй, харин Фрунзийг өрөөндөө бүх номоо авчирч өгөхийг шаардахад шоронгийн дарга толгойгоо дохиж:

	— Шаардлагыг нь биелүүл! гэлээ.

	Гудима олзлогдсон хүнээ ихэд хүндлэв. Тэр цаазлуулах гэж байгаа олон хүнийг амьдралдаа үзсэн боловч Фрунзе шиг онцгой ийм хүнийг үзээгүй учир жинхэнэ цэвэр шорончийн мэргэжлийн үүднээс сонирхжээ. Бусад хүмүүс хамгийн тэсвэртэй гэж үзэж байсан хүн ч ялаа дуулсны дараа үрчийж, хутганы ирэн дээр байгаа юм шиг ямар ч баяр баясгалангүй болж, дөвчигнөн чарлаж, уйлж унждаг байхад Фрунзе ном шаардаж байжээ! Царай нь ч чулуугаар хийсэн мэт тайван байв. Тэр ч байтугай Гудимаг анхаарч харсангүй. Их бардам байв... Фрунзед удирдлага байхгүй байжээ. Түүнийг цаазлахаар ялласан хүмүүсийг тэр амьд хүмүүсийн тооноос хасжээ. Түүнд буцах зам байхгүй байж... 

	Гэвч цаазлуулах ял хүртсэн Фрунзе өөрийгөө үхэгсдийн жагсаалаас хасахыг бодсонгүй. Өрөөндөө ороод жирийн дуугаар:

	— Сайн байна уу, нөхөд өө! Цөмөөрөө улс төрийн хэрэгтэн үү? гээд харгалзагчид руу эргэж: — Одоо миний номуудыг аваад ир гэлээ.

	Өөрийнхөө хувь тавилангаас өөр хорвоогийн бүх зүйлд хайнга болсон модон ханзан дээр уйтгарлан суугаа хүмүүс түүний сүүлчийн үгийг сонсоод хөгжив. Нэг хүн галзуурсан мэт хөхөрч

	— Та энд ном унших гэж байгаа юм уу? Өглөө болгон таван цагт тийш нь хэн нэгнийг нь аваад явдгийг санаарай. Өнөөдөр ч хоёрыг аваад явсан гэв.

	— Би англи, Франц, Герман хэл судалдаг. Испани Итали хэл сонирхдог юм. Ариун тэнгэрүүд ямар хэлээр ярьдгийг хэн мэддэг юм бэ? Хааны алуурч зэхээтэй байгаа ч гэсэн толгойгоо ганзагалж байхын хэрэг юу байна. Бидний хэн маань ч гэсэн сул талтай, гэвч түүнийгээ дайсандаа харуулах ёсгүй гэж би боддог.

	— Уран хэллээ шүү. Би таныг мэдэж байна. Та бол нөхөр Арсений байгаа биз дээ? Та Орехово - Зуевт бидэн дээр очиж байсан. Би Иван Егоров гэдэг ажилчин... Намайг даргаа аллаа гэж... гэтэл мушгирсан урт сахалтай залуу булангаас дуудав. Тэр залуугийн дүрлэгэр нүд айн түгшсэн шинжтэй ажээ. Тэр Фрунзийг сайн харахыг хичээж бүр өндийв.

	— Нөхөр Егоров, би таны тухай сонссон, тантай танилцахдаа баяртай байна. Башлыков нарлах үеэр таныг шүүх хурал дээр яаж байсныг ярьсан. Большевик хүн биеэ тэгж л авч явах ёстой.

	Егоров хөгжиж:

	— Намайг даргаа алсан гэдгийг тэд нотолж чадаагүй шүү. Тэр шаарыг хэн нь ч алж болно. Давж заалдах өргөдөл өгсөн, дөнгөдөг бол уу яадаг бол мэдэхгүй байна гэлээ.

	— Итгэх л хэрэгтэй. Нэгтэй нотолж чадаагүй бол бүх хэрэг өөрөөр эргэж болно.

	—- Та давж заалдах өргөдөл өгсөн үү?

	Фрунзе мөрөө хавчаад:

	— Итали хэлний дүрэм үзэж байна... Харин riverderсi mercoledi prossimo дараачийн нөхдийг хүртэл баяртай гэсэн үг дээ.

	— Тантай хамт байхад уйдахгүй юм байна... 

	Егоров Фрунзийг бахархан харна. Урьд нь Иван Егоров хөгжөөнтэй, тэр ч байтугай жаахан алмайдуу байжээ. Нөхдийн нь уруу царайтай байдал түүний барагдашгүй гунигийг хөөжээ. Тэгтэл үхлээс айдаггүй даажигнадаг хүн ирж, өөрийгөө аврахын төлөө яах ч үгүй байжээ. Энэ хүн саяхан бүх цагдаа, дарга нарт аймшиг төрүүлж байсан өнөөх суут Арсенийгээс өөр хэн ч биш байлаа. Өрөөнд бөөн салхи орж ирсэн мэт болоод, цаазлуулахаас айж байсан айдас нь арилах шиг болжээ. Бусад цаазлуулагчид ч сэргэлээ. Тэд Арсенийг мэддэг ажээ. Арсений тэдний олонхоос дүү авч одоо тэдэнтэй хамт байв.

	Арсений ч тэдгээр хүмүүсийг мэдэж байлаа. Тэдний нэлээд нь ямар ч гэмгүй мөртөө худал мэдүүлэг, хардалт сэрдэлтээр шийтгэгдсэн ажээ. Учир нь тэд ажилчид дотроос нэлээд идэвхтэй гэгдэж байсан тул харгис цагдаа нар тэднийг залхаан цээрлүүлэх ямар нэг шалтаг хайж байжээ. Тэдний дотор: Фронштадт, Свеаборгийн бослогод оролцогчид, дарга нараа цааш харуулах гэсэн усан цэргүүд, газрын эзнээ алсан хөмсгөө зангидсан тариачин Илья Соснов болон бусад эрүүгийн хэрэгтнүүд байлаа.

	Тэд янз янзаар биеэ авч байлаа. Усан цэргүүд бие биеэ тэврэн шивнэлдэн ярилцана. Илья Соснов, үг дуугүй хана руу ширтэж аварга том чулуун хөрөг санагдуулна. Түүнийг юу ч хөдөлгөж чадахгүй ажээ. Тэр ямар ч өршөөл ивээл хэрэггүй, амьдралаа өнгөрсөн гэж үзэж байгаа ажээ. Гэхдээ яагаад газрын эзнээ алснаа тодруулж чадаагүй аж. Социалист - хувьсгалч Лавр Морозов хөрөнгөтний үйлдвэрийн хэрэгслийг хураагчдын бүлгийг цагдаа нар устгах үед буудаж цагдааг хүнд шархдуулжээ. Тэр аман дотроо нэг юм гонгинож өрөөн дотуураа зогсоо зайгүй холхин заримдаа гөлөрсөн нүдээрээ хий юм ширтэж; «Үгүй, үгүй!..» гэж чичиргэнэн хашхирна. Тэр ёстой л галзуурахын даваан дээрээ байгаа бололтой.

	Аливаа айдас илрэх явдал Фрунзед ой гутмаар ер бишийн муухай мэт санагдана. Хүн ингэж доошоо унана гэдэгт тэр итгэдэггүй байлаа. Амьдрал хэчнээн эрхэм ч гэсэн өөрийгөө басамжлахаас гадна чичиргэнэж, ямар ч утгагүй сарвалзаж болно гэж үү? Дайснаасаа ёс суртахууны хувьд давуутай байх явдал бол түүнийг ялж байгаа хэрэг.

	Гэвч тэр жирийн л нэг хүн, үнэн чанартаа юу ч үзээгүй залуу хүн бил ээ. Устгалтын өмнөх битүү айдас хүмүүсийг хэрхэн ухаан солиотой юм уу, балай болгодгийг тэр ажиглах бололцоотой болжээ. Тэгээд анхны шөнө түлхүүр цоож харжигнаад харгалзагч, Морозовыг дуудахад тэр бүгдийг шүүрэн барилж: «Үхэхийг хүсэхгүй байна!» гэж хашхирлаа. Түүнийг шоронгийн хашаанд аваачаад хэдэн минутын дараа бүх юм зүйл дуусна! гэдгийг бүгдээрээ мэдэж байв. Цөмийг нь аймшиг, түгшүүр эзэмдлээ.

	Тав дахь шөнө Илья Сосновыг аваачлаа. Тэр босож бусдыгаа бүрэг харцаар харснаа нэг л хачин дуугаар хөхөрлөө. Энд л түүний чанар бүрэн танигдав.

	— Зулзагууд минь, үхлээс битгий ай! Үхэл гэж байдаггүй юм. Хүн гэж байсан, тэгээд байхгүй болжээ. Дашийн шоог! гэж тэр хэлжээ.

	— Тэгээд тэргүүнээ өргөж өрөөнөөс гарав. Тэр амьдралдаа ийм олон үг нэг дор лав хэлээгүй байжээ. Энэ бол Чернышевскийн сүх рүү дуудаж байсан оросын тариачин эр байлаа. Энэ бол бурханд итгэдэггүй мөртөө наманчилдаг, эзнийхээ өөдөөс мишилздэг мөртөө хурц сүх далайдаг, улигт үймээн дэгдээгч, харанхуй бүдүүлэг тариачин эр байлаа.

	Иван Егоровын ээлж боллоо. Яагаад ч юм бэ түүнийг өдөр дунд дуудав. Тэр цонхийн цайснаа Фрунзе рүү эргэж:

	— Алив үнсэлдье. Танд бүгдийн төлөө баярлалаа гэв.

	Чухам яагаад баярласнаа ч тайлбарлаж чадахгүй бололтой.

	Усан цэрэг Кенка Никитин цагаа болоход бүгдтэй нь, тэр ч байтугай эрүүгийн хэрэгтнүүдтэй хүртэл үнсэлцээд:

	— Ээж минь л харамсалтай байна. Нас дээр гарсан хөгшин юм сан. Бусад нь яах вэ, зүгээр. Нөхөд өө, алуурчид сөнөтүгэй! Баяртай тэнгис минь... гэлээ.

	Фрунзийн эргэн тойрон хачин муухай хоосон хонгио байдал бий болжээ. Хэзээ дуудах бол оо? Өнөөдөр үү? Маргааш үү?.. Хажуудаа Павел Гусевыг байхгүйд харамсана. Өөр л өрөөнд байгаа байх ёстой. Ийм үхлийн өрөө улс орон даяар хэчнээн байгаа болоо! Цэргийн хээрийн шүүх бүхэл хоногоор хуралдаж байна шүү дээ.

	Шөнө бүр сорилт болно. Модон орон дээрээ дуугүй сууж гудам дахь хөлийн чимээ, ер нь чимээ анирыг чагнан сууна. Хэний ээлж болдог бол оо? Өчүүхэн чимээ гарахад л судасны цус зогсож, бүх бие дагжина. Арав, арван тав, хорь, гучин хоног... Дахиад хэчнээн хоног хүлээдэг бол оо? Ухаан тэсэж чаддаг бол уу? Цаазлуулах ял заагдсан хүн юу бодож байдаг бол оо? Нэгэнт ирээдүйгүй болохоор өнгөрсөн үеэ ухаан тархиндаа тунгааж бүх зүйлийг эхнээс нь аваад, саруул сайхан өдрүүдийг дурсаж байж болох оо доо? Ингэх ёсгүй. Цаазлуулагч аймшигт хүлээлтийн жинхэнэ мөчийг хорооно. Тийм ээ, үнэндээ амьд үхсэн хоёрын хооронд, мэгдэн байлаа. Түүний өмнө огт хоосон ахуй байх ажээ. Устгахын даваан дээр ч байсан итгэж болохгүй мөнхийн хоосон байх ажээ. Сэтгэж л байгаа бол амьд байгаагийн тэмдэг гэж нэг мэргэн хүн хэлсэн байдаг. Гэвч эрх чөлөөгүй болсон үед санаа бодол унтардаг ажээ.

	Гэлээ ч гэсэн Фрунзе сэтгэж байгаа болохоор амьдарч байгаа байх нь ээ. Тэр тоо бүртгэл - эдийн засгийн санаагаа цаасан дээр буулгахаар яаравчилж, англи хэлний дүрмээ шургуу цээжилж, цаасны өөдөс дээр Сципион, Ганнибал нарын цус асгаруулсан тулалдааныг дахин дахин уйгагүй зурж байлаа. Оюун ухаан эцсээ хүртэл жаргах ёсгүй, түүнийг сэргээх хэрэгтэй. Иймэрхүү дасгал нь нөмрөн ирж байгаа хайхрамжгүй, элий балай байдлын эсрэг сайн хэрэгсэл болдог. Тэр үхлийн эсрэг эр зоригоо гаргаж байв. Эр зориг, сэтгэлийн хүч гэгч чинь юу юм бэ? Эр зориг, эрэмгий чадалтай хүмүүжиж болно гэлцдэг. Нээрээ ч тийм юм уу. Фрунзе ийм юмыг огтхон ч боддоггүй байлаа. Түүний бүх ухамсарт амьдрал эр зоригийн баталгаа болж байв. Өөрийн нь санаж байгаагаар бол үргэлж ямар нэг эсэргүүцэл, эд юм хүмүүсийн төрөлх чанарт байдаг ахуй байдлын, сэтгэхүйн, орчин тойрны тогтонги байдлыг даван туулах хэрэгтэй болдог байлаа. Заримдаа өөртөө байгаа тогтонги байдлыг даван туулах ч хэрэгтэй болдог. Учир нь чи олон сул талд автсан жирийн нэг хүн шүү дээ. Гэвч зогсонги байдал бидний тэмцэх ёстой гол зүйл ерөөсөө биш ээ. Гол нь өөр сэтгэхүйтэй намын төлөөлөгчийн хувьд чиний эсрэг захирагч ангийн хорсолтой идэвх байгаа явдал мөн. Тэр захирагч ангийн боол, зарц нар хавчин хяхахдаа хайр найргүй, үргэлж горим журамгүй загнана. Тэд эсэргүүцлээр эр зоригийг дарахыг хичээнэ.

	Гэвч сэтгэлийн хүч нь зөвхөн чанар биш ээ. Сэтгэлийн хүч гэдэг бол өвөрмөц авьяас юм. Энэ талаар мохоо ч байдаг, авьяастай ч байдаг. Тэр хамгийн дээд зэргийн авьяастайд тооцогдох байлаа. Тэр амьдаараа хөшсөн хүүр болгохгүйн тулд хүнийг хэтэрхий их хүндэлдэг байв.

	Заримдаа Фрунзе гүн ухааны бодолд умбана. Одоо гүн ухаанд бага анхаарсандаа харамсаж байлаа. Учир нь аливаа бясалгах чанар түүнийг зовоож байжээ. Фрунзе тодорхой хэлбэртэй амьд зүйлд дурладаг байлаа. Эдийн засгийн шинжлэх ухааны эрхэм өндөр хийсвэрлэлд дадсан Фрунзе байгалийн шинжлэх ухааны дэглэмийн хийсвэрлэлд санаачилга багатай ханддаг байлаа. Яагаад гэвэл эдийн засгийн шинжлэх ухааны эрхэм өндөр хийсвэрлэлийн дор, түүнд хамгийн ойр дотно, өөрийгөө зориулахаар шийдсэн тэр ангийн тэмцлийн тодорхой тусгал байдаг ажээ. Цаг хугацаа, орон зай, хязгаартай, хязгааргүй... гээд гүн ухаан ч бас л цаг үргэлж тэмцэлтэй ажээ.

	Арван тавдугаар зуунд амьдарч байсан Николай Кузанский гэгч аливаа хөдөлгөөний харьцангуй чанарыг тогтоожээ. Тэр лав ер бишийн ухаантай хүн байсан биз. Тэр бусад од гарагт газар дэлхий шиг хүн суудаг болно. Тэгэхээр хүн хязгааргүйг тусгаж байгаа болохоор хүний үйл ажиллагааны хүрээ цаг үргэлж өсөж байх болно. Тэр гэрэл харанхуй хоёр, ахуй хоосон хоёр зэрэг бүх юм эсрэг тэсрэг байна гэсэн өөрийн диалектикийг боловсруулжээ. Тэр орчлонт ертөнц өөрийн хил хязгаарыг тасралтгүй халин давж хязгааргүй өргөсөж байдаг санааг дэвшүүлжээ.

	Энэ бүхний дор ямар нэгэн ач холбогдол нуугдаж байх ёстой. Тэр Николай Кузанский гэгч ямар хүн байв аа? Хүмүүс түүний тухай юу мэдэж байна вэ? Тэр гагцхүү анхны энэрэнгүй үзэлт хүн байсан нь тодорхой байна. Гэвч хамгийн гайхалтай нь тэр хүн амьдарч, хүмүүсийн дунд явж, одот тэнгэрийг харж, бусдын адил үхсэнд байна... Тэгтэл түүний санаа, хэдийгээр ангийн ширүүн тулалдаанаас хол ч гэсэн тэр хийсвэр санаа дундад зууны үеийн тэр харанхуйг нэвтлэн цаазлуулагчдын өрөөнд орж иржээ. Түүний дараа Жордано Бруно, Коперник, германы сонгодог гүн ухааны бүхэл бүтэн үе Гегель, Фейербах, эцэст нь Маркс, Энгельсийн үе эхлэв.

	Тийм ээ, хүн толь шиг хязгааргүйг тусгах ажээ. Тэгэхээр тусаж байгаа хязгааргүйг эцсийнхээ амьсгааг тасартал, толийг хумхын тоос болон хувиртал тусгаж байх ёстой. Энгельсийн байгалийн диалектикаас авсан агуу их үг түүний уураг тархинд үүрд шингэжээ. Тэр үг гимназийн сурагч Фрунзийг түг түмэн одод түгсэн огторгуй өөд үе үе ширтэн тэмүүлэх болгожээ. Үүнд: «Нарны иймэрхүү систем амьдралынхаа замыг дуусгаж, үхлийн эцсийн хувь тавилан тулгарвал юу болох вэ? Нарны хүүр хязгааргүй уудам зайд хүүр чигээрээ үүрд мөнх явах уу, эсвэл бүх юм юуны өмнө байгалийн хязгааргүй олон янзын ялгаварт хүч нэг нэгдмэл хөдөлгөөн, таталцалд мөнхөд хувирах уу?..» гэсэн үг бий. Эсвэл ч... Яагаад ч юм энэ «Эсвэл» буюу үхсэн системийг эргүүлж анхны нь халуун байдалд оруулах хүч байдаг бол уу?.. гэх бодол тэгэхэд түүнийг эзэмджээ. «Гүн ухаан орчлон ертөнцийг өөрчлөх үүрэгтэй» гэж Марксын бичсэнийг Фрунзе хожим уншжээ. Тэр цагаас эхлэн Фрунзе гүн ухааныг үнэхээр сонирхож эхэлжээ. Ертөнцийг өөрчлөх... Энэ талаар ямар их шунан бодном бэ! Хүнийг алж болно, гэвч хорвоогийн зандалчид нэгдсэн ч агуу их үзэл санааг дийлэхгүй.

	Хүн дэлхий ертөнцийг өөрчлөхийн тулд төрдөг... 

	Фрунзед бодон сэтгэх тэмүүлэл хэзээ ч ийм их байсангүй. Тэр бодох тусам харанхуй байдал арилж гэгээ орох шиг болно. Тэгээд үүр цайхын өмнөхөн хар дарсан зүүдэнд дарагдаж: Тянь - Шань уулын бэлээр хэдэн арван, тэр ч байтугай хэдэн зуун километр үргэлжилсэн зэрлэг алимын ой харагдаж, том улаан алим бөнжийлдөнө. Алим мөчрөөсөө салж унахад толгой нуухад ч хэцүү аж. Ёстой л алиман бороо гэсэн үг. Нэг модноос нөгөө рүү харайх нь хэчнээн зовлонтой, яагаад гэвэл харайх болгон хөлийн судас чинэрнэ. Тэр балар ой хязгааргүй ажээ. Тэгээд хаалганы түгжээ таржигнах хүртэл ой дотор төөрнө.

	— Фрунзе! Захиргаа руу..

	Гэрэлт цагаан хорвоотой хагацах хүнийг л ингэж дууддаг сан. Гэвч харгалзагч жаахан байсхийгээд:

	— Эгчтэйгээ уулз... гэлээ.

	Фрунзе сайн итгэсэнгүй. Харгалзагч бас жаахан байзнаснаа цаас харж эгчийн нь овог нэрийг хэлэхэд эргэлзээгүй боллоо. Люша!..

	Михаил Фрунзе Людмила, Клавдия, Лидия гэдэг гурван эгчтэй ажээ. Людмилад онцгой дотно байдаг бил ээ. Магадгүй түүний хувьсгалт үйл ажиллагааг зэмлэдэггүй, бусад ах эгч нараас нь илүү ойлгодог, тэр шийдэмгий араншинтай болохоороо тийм байж ч болох юм. Эгчээ сайхан муухай гэж хэлэхэд хэцүү байлаа. Фрунзийн хувьд Люша эгч нь хүний хайр энэрлийг шингээсэн, хамгийн сайхан хүн байлаа. Тэр ч байтугай таван жил өнгөрсөн хойно ч цэх шулуун, шийдэмгий яриа, үл мэдэг сэвэлзсэн хонгор үс, бяцхан халуун гарыг нь дурсан санаж байлаа.

	Одоо давхар торны цаанаас нулимс гүйлгэнэсэн дүрлэгэр нүдээр харна. Харин уруул дээр нь уйтгартай тод үрчлээ суужээ. Эгч дүү хоёрыг зөвхөн тор тусгаарлаад зогссонгүй, үүрдийн хагацал тусгаарлаж байлаа.

	— Миша, Миша... Нээрээ гэж үү дээ?.. Ээжид юу гэж хэлэх вэ? Ээж юу ч мэдээгүй байгаа. Ээж хүнд өвчтэй байгаа. Ээж дээр Костя очсон. Би мэдэгдэл аваад нуучихсан юм. Тэгэх ёсгүй... Би хэрэгтэй бүгдийг хийнэ... Би хөлд нь сөхөрч гуйна... 

	— Люша! Би - битгий гуй... Миний амийг аврах байсан ч тэр шүү... Бид тэднээс гуйх юм огт байхгүй.

	— Уулзалт дууслаа!

	Фрунзе дахиад л цаазлуулагчдын өрөөндөө очлоо. Эгчтэйгээ уулзсан явдал түүний сэтгэлийг ихэд хөдөлгөжээ. Тэр ч байтугай өөрөө ч мэдсэнгүй уйлсан байлаа. Харин ээжийгээ ирээгүй явдалд баярлаж байв. Ээж нь ирсэн бол үхэх байжээ. Тэгээд төрөл төрөгсдөө өрөвдөх сэтгэл анх удаа гүнээ эзэмдлээ. Эдүгээ хүртэл, хүүхдүүдийг хайртай болгодог, төрсөн гэрийнхээ тохилог сайхан байдлыг хэзээ ч амссангүй, төрөл төрөгсдөө бага боддог байжээ. Таван хүүхэдтэй эхийн нь хайр Фрунзед бусад хүүхдээс илүүгүй байжээ. Тэд эрхэлж, залхуурах ёсгүй байлаа. Хүүхэд бүр эцэг эхийн гараас түргэхэн гарч уул, талаас цааших уудам орос орон руу явахыг мөрөөднө. Фрунзе гимназид сурч байхдаа Казанийн их сургуульд сурдаг ах Константинд: «Би хөнгөн шингэн амьдрал хайхгүй. Насан дээр гарсан хойно «За ингэж амьдралаа даа, харин юуны тулд уу? Миний амьдралын үр дүнд хорвоо ертөнц дээр юу сайн болов? Юу ч болсонгүй гэж үү? Эсвэл бараг юу ч болсонгүй юу?» гэж өөртөө хэлэхийг хүсэхгүй байна. Амьдралын агуулгын тухай ахтайгаа маргасан маргаан ийнхүү дууссангүй үлджээ. «Чиний хүзүүнд дүүжлүүрийн гогцоо углажээ. Чиний амьдралын дүнд дэлхий дээр юу сайн болов оо? Юу ч болоогүй биз дээ? Эсвэл бараг юу ч болсонгүй юу? Би хэдэн зуун өвчтөн эмчилж эдгээсэн. Чи юу хийв?.. Чиний нөхөд шоронд орж, цөлөгдөж, эсвэл чамтай хамт шоронгийн чийгтэй бохир өрөөнд амьдралынхаа эцсийн мөчийг тоолон байна. Тэгээд цааш юу болох вэ? Энэ бүхэнд эцсийн агуулга байна гэж үү? Чи мэргэжлийн хувьсгалч гэж өөрийнхөө мэргэжлээр бахархаж байна. Гэвч тийм мэргэжил байдаг юм уу? Хэн тийм мэргэжил тогтоосон юм бэ? Ямар зарлиг байна вэ? Шорон гяндан, цөллөг, мөнхийн нууц ажиллагаа, дөнгөн данган амьдарч байдаг... Энэ чинь мэргэжил юм уу? Столыпин та нарыг бут ниргэж, хөл гарыг чинь мушгижээ. Харин тэгэхэд чи хорвоо ертөнц дээр юу нь сайн болов гэдгийг баталж зүрхлэх үү?..» гэж Константин асуух эрхтэй бил ээ.

	Тийм ээ, Столыпин хожиж байна. Гэвч удаан гэж үү дээ?.. Ажилчин ангийн дур зоригийг дарж болохгүй. Хуучиндаа л эргэж орохгүй болохоор ертөнцөд дээр юм болж байгаа. Удаан биш ч гэсэн эрх чөлөөний амтыг амссан хэн бүхэн боол байж чадахгүй. Дүүжлүүрийн хувьд гэвэл... яах вэ, их тэмцэлд тийм юм байлгүй яах вэ! Бас үхэж сурах хэрэгтэй. Усан цэрэг Иннокентий Никитин: «Тэнгис минь баяртай!» гэж хэлсэн бил ээ. Амьдрал давтагдашгүй юм. Амьдралыг давтаж болдог сон юм аа гэхэд ямар ч байлаа гэсэн түүнийг тэмцэлд зориулах байлаа. Яагаад гэвэл гагцхүү тэмцэл л амьдралыг утга төгөлдөр болгож бялхуулдаг... 

	Далан хоног өнгөрлөө. Хатуу ширүүн зовлонгийн дал хоног өнгөрөхөд зөөлөрч эхэллээ. Хацар нь хонхойж чих нь үргэлж шуугих болов. Хоол хараад огиудас хүрнэ. Одоо өрөөндөө гурвуулаа үлджээ. Ингэхээр удахгүй байх аа... Тэгтэл санамсаргүй: «Түргэлээсэй!..» гэж бодогдлоо. Чингээд бүх юманд хайнга болох нь хэчнээн аймшигтай вэ. Гэвч Фрунзе бууж өгөхийг хүссэнгүй. Тэр бууж өгөх эрхгүй байлаа. Гэвч түүний уян налархай зан үргэлж давна. Балтийн хоёр усан цэрэг түүнд дасаж, түүний байнгын цовоо сэргэлэн, нягт нямбай байдал, биеийн дасгал хийгээд англи хэлний сурах бичиг барьж суудаг нь тэдэнд сэтгэл санааны түшиг болдог байлаа. Усан цэргүүд түүний тайван бөгөөд зөөлөн хонин бор нүдийг хараад сульдахаасаа ичдэг байжээ. Фрунзе тэр хоёрт одоо хорвоо дээрх хамгийн ойр дотно хэрэгтэй хүн байлаа. Учир нь тэдний тэргүүнээ өгөхөөр шийдсэн тэр хэргийн удирдагчийн бүх шинжийг өөртөө шингээжээ. Тэр ч байтугай үхэхэд ч тэдэнд нэр хүндтэй байлаа.

	Хаврын дунд сарын нэгэн шөнө үхэл амьдрал хоёр харанхуйн дунд тэмцэлдэж байхад цаазлуулах ял заагдсан тэр гурав бие биетэйгээ шахцалдан муу ёрын чимээг чагнан байлаа. Тэд өнөөдөр хэн нэгийг нь аваачихаар ирнэ гэдгийг мэддэг онцгой совинтой болжээ. Хэний нь авахаар ирдэг бол оо?.. Шөнийн хоёр цагт гудамд хөлийн чимээ гарахад тэд амьсгаа даран чагналаа. Өнгөрөөд явчихгүй байгаа? Гэвч харгалзагчийн төмөр дах улам улам ойртсоор байлаа.

	— Зогслоо. Энд ирлээ!

	Хаалга чахран онгойлоо. Харгалзагч өрөөнд орж ирсэнгүй. Тийм ээ, орж ирэхийн ч хэрэг байсангүй.

	— Фрунзе, захиргаа руу! гэж дуудлаа.

	Фрунзе босоход усан цэргүүд гараас нь зүүгдэв. Гэвч тэр явах цаг болжээ... Тэгээд бүх өрөөнүүдэд дуулдахаар:

	— Нөхөд өө, баяртай! Би Арсений байна. Намайг дүүжлэхээр авч явна! гэж гудмаар нэг хашхирав.

	Тэгтэл анир чимээгүй байсан шорон донсолж:

	— Арсений, баяртай! Алуурчид сөнөтүгэй! гэх дуу цуурайтлаа.

	Нүдэлтээс хаалга доргиж, дуу чимээ аажмаар нийлээд, бүх өрөөнд дуу дуулна. Ялгуусан үгс гудмын нэг булангаас нөгөө булан руу, давхраас давхарт цуурайтаж, асар том шоронгийн тоосго бүрд:

	 

	Үйлээр учирсан тулалдаанд, 

	Өшөөт дайсантай үзэлцэхээр... 

	Урагшаа, ажилчин олон ард, 

	Урагшаа, урагшаа... 

	 

	гэж цуурайтах мэт ажээ.

	
IРSО FАСТО... 

	Хууль цаазын үгээр илэрхийлбэл «баримт бүрдсэн учир» Фрунзийг цаазаар авах ял заажээ. Гэвч баримт нотлогдоогүй, яллагчдад ашигтай магадалгаа бий болоогүй байлаа. Шүүн магадлах ухаанд магадлаа нь юуны өмнө хамгийн гол баримтаар дэвшигдэн гардаг нь тодорхой бил ээ. Тэгвэл тухайн тодорхой нөхцөлд бага дарга Перловын амийг хорлох хэргээр ял заагдсан гэм буруутай байлаа.

	Фрунзийн өмгөөлөгч Овчинников нэрт хууль цаазчин Глазерийн шавь, шүүхийн ертөнцийн нэг ёсны зул болж байлаа. Овчинников хэд хэдэн нарийн ээдрээтэй хүнд хэргийн ээдрээг гаргасны эцэст өмгөөлөгч гэдэг эрхэм өндөр нэрийг олжээ. Фрунзе бүр шүүх ажиллагаа эхлэхээс өмнө өмгөөлөгчөөрөө Овчинниковыг авна гэж мэдэгджээ. Яагаад чухамхүү Овчинниковыг авах хэрэгтэй болов оо? Фрунзед хууль цаазынхны дунд танил хүн байгаагүй, Овчинниковыг ч ер үзээгүй юм санжээ.

	Уул хэрэг маш амархан болсон бөлгөө. Фрунзе мөрдлөгийн үеэр харгалзагч Жуковоор дамжуулан чөлөөтэй байгаа намын нөхөдтэйгөө холбоо тогтоож амжжээ. Шуйн байгууллагын удирдагчдын нэг Александр Котов буюу нөгөөх Матвей болон Иваново - Вознесенскийн большевикууд Фрунзе Гусев хоёрыг өмгөөлүүлэхээр хамгийн хашир туршлагатай өмгөөлөгч хөлсөлж авахаар шийджээ. Котов Фрунзийн нэрлэсэн гэрчийн этгээд: Фрунзийн тухай хэзээ ч сонсоогүй доктор Иванов, бага эмч Моравицкая, эмнэлгийн сувилагч Пителева, оюутан Михайлов нарыг бэлтгэхээр Москва руу явжээ.

	Наанадаж шүүх дээр гэрчийг ч, өмгөөлөгчийг ч дуудахгүй гэж байгааг Котов мэджээ. Хууль зүйг маш бүдүүлгээр зөрчсөн болон цэргийн нэг муу бүдүүлэг дарга цуут Глазерийн шавийг үгүйсгэсэнд өмгөөлөгч Овчинников ихэд уурлажээ. Тэгэхээр чинь гэрэлт хорвоо дээр үнэн шударга ёс хаана байна? Тэгвэл шүүхийн ийм хошигнол тоглож байхын хэрэг юу байна? manu militarj «Цэргийнхний гар» гэгчээр бүх зүйлийг хийжээ.

	Котов яллуулагчийн эгч Людмила Васильевнатай өмгөөлөгчийг танилцуулав. Людмила Васильевна сэтгэл зовох авч мэгдсэнгүй. Тэр бяцхан цагаан бүсгүй нугаршгүй араншинтай болох нь мэдэгджээ. Овчинниковыг ямар алхам хийхээ тааварлан тээнэгэлзэж байх хооронд Любаша:

	— Москвагийн цэргийн тойргийн командлагчид бараалхах хэрэгтэй! гэсэн ганцхан үгээр бүх санаагаа шийдэмгий хэлэв.

	Тэгээд ч тэр хоёр Москва руу явлаа. Командлагч тэднийг элэгсэг хүлээн авав. Овчинников хошууч генерал Милков хууль зүйг зөрчсөн тухай ярихад командлагч ихэд зэвүүцэж:

	— Би өөрөө таны ахын хэрэгтэй танилцана. Цэргийн ерөнхий шүүх цаазаар авах ялыг өөрчилнө гэдэгт эргэлзэхгүй байна гэж Людмила Васильевнад хэлэв.

	Командлагч чин сэтгэлээсээ эгдүүцэж байжээ. Уг хэргийн учир ерөнхийдөө түүнд тодорхой байлаа. ОАСДН-ын Иваново - Вознесенскийн холбооны удирдагчдыг шүүх ажиллагаа жил гаруй бэлтгэгджээ. Столыпины санаагаар бол уул ажиллагааг нийтийн өмнө явуулах ёстой байлаа. Шүүх хурал дээр, холбооны хамгийн идэвхтэй зүтгэлтний хувьд Фрунзийг онцгой анхаарах ёстой байжээ. Сайн сонгож авсан яллагчид хаан болон засгийн эсрэг чиглэсэн хорлон сүйтгэх үйл ажиллагаа явуулсан гучин долоон большевикийг уудлан илрүүлэх ёстой ажээ. Иймэрхүү ажиллагаа бусдыг нь болгоомжлуулж, олон нийтийн санал гэгчийг шантлах зэвсэг болох байлаа. Тэгтэл бухимдуу тэнэг хошууч генерал Милков командлагчаа алгасаж шүүн таслах ажиллагааг бүдүүлгээр эвдэж шүүх ажиллагаа явуулжээ. Үүний дараа сониныхон, нийгмийн зүтгэлтнүүд гэм буруугүй шийтгэгдсэн Фрунзе, Гусев нарыг хамгаалж босно, хамгийн гол нь шүүх ажиллагаа элэг доогийн хэрэг болно. Сониныхон: «Бүх зүйлийг зориуд зохиожээ. Та нарын тэр бодит чанар чинь бидэнд тодорхой байна. Өмгөөлөгч, гэрчгүйгээр шүүх хурал хийжээ.» гэж шуугилдах болно. Милков ийнхүү нарийн бодож боловсруулсан хэргийг тэнэг бодлоороо бараг баллаж орхижээ.

	Командлагч Милковыг дуудууллаа. Харааж зүхэж ч гарлаа. Хошууч генерал цэх зогсож командлагчийн үг болгонд алгадуулах мэт татганана.

	— Та ухаалаг биш чармайлт гаргасан байна. Юуны өмнө таныг тушаалаар донгодно. Та шүүх ажиллагааг бүрэн балласан байна. Чөтгөр авдаг болоосой, чамайг!

	Цэргийн ерөнхий шүүх Фрунзе, Гусев хоёрын хэргийг аргагүйн эрхэнд яаран сандран дахин үзэх болжээ. Тэгээд командлагчийн урьдчилан шийдсэнээр цаазлан алах ялыг өөрчилжээ. Фрунзийн нэр шүүх ажиллагаа дээр зонхилох ёстой байлаа. Учир нь Фрунзе армитай хамтран бүх ард түмний зэвсэгт бослогын замаар оршин тогтнож байгаа байгууллыг устгах зорилго тавьсан ОАСДН-ын Иваново - Вознесенскийн холбооны гол удирдагч байлаа. Фрунзе хэдэн жилийн турш үйлдвэрийн эзэд, засгийн эсрэг нийтийн хядлага хийж байсныг шүүн таслах хурал дээр илрүүлж болох асар том байгууллагыг толгойлж байжээ. Фрунзе нууц хэвлэлийн үйлдвэр, холбоодыг байгуулж, хориотой утга зохиол тарааж, Лимоновын хэвлэлийн үйлдвэрийг булаан авч, цагдаагийн дарга Лавровыг баривчлахад бүлгэмийнхний бүх нийтийн хөдөлгөөн гаргана гэж заналхийлсэн ажээ. Шүүх ажиллагааны бэлтгэл дууссаны дараа бага дарга Перловын амийг хорлох гэсэн хэргийг сэргээж бүх ёс журмыг ёс төдий хатуу сахиж Фрунзийг цаазаар авах байсан юм санжээ.

	Москвагийн цэргийн тойргийн командлагчийн санаа ийм байсан ажээ. Энэхүү далд санааг нь мэдээгүй өмгөөлөгч Овчинников: «Цаазлах ялыг өөрчилж, уул хэргийг дахин харж үзэх болсон!» гэсэн цахилгаан утас шөнийн арван хоёр цагт аваад хязгааргүй баярлажээ.

	Овчинников шөнө дунд шорон руу давхин очлоо. Яагаад гэвэл зандалчид түрүүчийнхээ шийтгэлийг яаран сандран гүйцэтгэж болох байсан тул хожигдчих вий гэж айжээ.

	— Фрунзийг над руу одоохон дуудаад ир! Цаазаар авах ялыг өөрчилсөн.

	Шоронгийн даргын туслах дэслэгч Синайский Овчинниковын үгийг эгдүүтэй сонсоно. Тэр өмгөөлөгчдөд дургүй ажээ. Өмгөөлөгчид өөртөө хэрэггүй юм болгонд байнга хошуу дүрж явдаг ажээ. Өмгөөлөгчдийг байдаг газраа байлгаж сургавал таарах аж. Синайский омголтсон улаан уруулаа долоож, уйтгартай дуугаар:

	— Фрунзе гэнээ? Өө, тийм... Өчигдөр шөнө гүйцэтгэчихсэн байх гэлээ.

	Овчинниковын бие хүйт дааж:

	— Тэгэх ёсгүй! Манай давж заалдсан гомдлын хариуг иртэл та нар тийм эрх байхгүй... гэв.

	Дэслэгч шүдээ ярзайлгаж:

	— Ноён өмгөөлөгчөө, та бидэнд тушаахгүй. Харин таны хэлдэг зөв байна. Шалгаад үзье, шалгаадахъя. Үнэхээр дүүжлээгүй байна шүү.

	— Тэгвэл нааш нь дуудаж ирээд гав гинжийг нь ав.

	— Яарах юм юу байгаа юм бэ? Уул цахилгаан утас жинхэнэ мөн бишийг шалгах хэрэгтэй. Ямар нэгэн эндэгдэл байхыг хэн байг гэх вэ?

	— Гэлээ гэхдээ та цаазлуулагчдын өрөөнд хүнийг нэг ч минут саатуулах эрх байхгүй шүү дээ!

	— Зүгээр, танай Фрунзийг хоёр гурван өдөртөө хөндөхгүй. Би өнөөдөр ер нь таныг хүлээн авахгүй байсан ч болох юм. Ноён өмгөөлөгч гуай шөнийн нэг цаг болж байна шүү дээ! Би бол өдөр л хүлээн авдаг шүү дээ!

	— Энэ чинь хэтэрхий энэрэнгүй биш байна.

	— Манайх цайлган сэтгэлт хүүхнүүдийн газар биш. За тэгээд бас, жишээлбэл, би таныг над ямар ч цахилгаан утас үзүүлээгүй дүр гаргаад одоохон Фрунзийг цаазлах шийдвэр өгвөл яах вэ? Үнэндээ гэрч байхгүй шүү дээ. Хууль цаазын будилаантай хэрэг гэдэг чинь энэ дээ. Эсвэл таныг над руу заналхийлэхэд нь аргагүйн эрхэнд нэн даруй баривчилж уул байдлыг тодруултал саатуулаад, тэр хооронд... гэхэд нь Овчинников сэхээ орлоо.

	Тэр өөрөөрөө даажин тохуу хийж байгааг ойлгожээ. Үнэндээ Синайский ч түүний хувьд таавар хүн биш байлаа. Синайский бүр саяхан Орловын цуут төв шоронд янз бүрийн ичгүүргүй хэрэг тарьж байсан ажээ. Тэр Орловын шоронгийн даргын хувьд зэрлэгээрээ Орос орон даяар цуунд гарсан байлаа. Гудима түүний чигчий хуруунд ч хүрэхгүй ажээ. Дума Синайскийг анхааралдаа авч албан тушаал буулгаж Владимир луу явуулсан ажээ. Тэр бүдүүлэг, сэхүүн, их зантай Гудимад захирагдах нь дэслэгчид хамгийн хүнд зовлон байлаа. Дэслэгч өөрийгөө шоронгийн ажил сайн мэддэг, сэтгэл зүйч, няхуур хүн гэж үздэг байлаа.

	— Манай эзэнт улс шиг хязгааргүй цөллөгийн орон болсон улсад шоронгийн эрдэм ухааны доктор, профессор хэрэгтэй гэж дэслэгч огтхон ч хошигнолгүй хэлээд, —  Бүх орос орон бол хана, дээвэргүй асар том шорон юм. Төрийн агуу их эрчүүд: Напольон, Бисмарк, Нэгдүгээр Николай... цөмөөрөө агуу их гянданчид байсан юм.

	Синайский өөрийнхөө дарга Гудимагийн дор «нүх» маш шургуу ухаж байгаа нь хэн бүхэнд нууц биш байлаа. Овчинников цахилгаан утсаа авч халаасандаа хийгээд:

	—- Би саяхан Москвагийн цэргийн тойргийн командлагчийнд очсон.

	— Цаазлах ялыг цэргийн ерөнхий шүүх өөрчилсөн юм. Хэрвээ та командлагч бөгөөд цэргийн ерөнхий шүүхийн шийдвэрийг үгүйсгэж байгаа бол би гараа угаана даа. Ноён бага дэслэгч сайхан нойрсоорой. Таны энэ ажиллагааг би өдөөн хатгалгаа л гэж үзнэ гэж биеэ барин байж хэлэв.

	Шоронгийн даргын туслах хэтэрхий хол явснаа сая ойлгожээ. Тэгээд агшин зуур харгалзагчийг дуудаж

	— Фрунзийг захиргаа руу! Нэн Даруйхан!.. гэлээ.

	Гэвч дэслэгчийн харцаар онцгой яарах хэрэггүй юм гэдгийг харгалзагч таажээ. Хашир туршлагатай харгалзагч бага юмны эвдэн сүйтгэх хүч, сэтгэл зүйн ач холбогдлыг мэддэг аж. Аар саархан зүйл өнгөндөө мэдэгддэггүй ч гэсэн хүнийг галзууруулж болох бил ээ. Жишээлбэл: Цаазлуулагчдын өрөөнд өдөрт хэд хэдэн удаа ойртож очоод арваад минут зогсоод буцна. Иймэрхүү зүйл харгалзагчийн хувьд бол нэг төрлийн зугаа цэнгэл болдог. Эсвэл цаазлуулагчийн өрөөний хаалгыг онгойлгож ялтны нэрийг дуудаад царай нь хэрхэн өөрчлөгдөж, нүд нь гөлийхийг чимээгүй ажиглана... 

	Харгалзагч өмгөөлөгчийн ярианаас ял өөрчилснийг мэджээ. Овчинников хоригдолд Цэргийн Ерөнхий шүүгчийн шийдвэрийг нэн даруй мэдэгдэхийг хүслээ. Гэвч харгалзагч зөвхөн жуумалзав. Цаазлуулах ял заагдсан хүн өрөөнөөсөө захиргаа хүртэлх арваад алхам газарт яадгийг тэр мэдэж байлаа. Чухам тиймээс ч Фрунзе гэж дуудчихаад Ерөнхий шүүхийн шийдвэрийг хэлэхийг бодоогүйн учир үүнд бил ээ. Өчүүхэн ч гэсэн зугаа цэнгэлээс татгалзах хэрэг юун бил ээ?..

	Амьдрал ингээд өнгөрчээ гэдэгт Фрунзе бат итгэж байлаа. Тэгээд ч цаазаар авах ял өөрчлөгдсөн гэсэн өмгөөлөгчийн үгийг сонсоод итгэсэнгүй:

	— Намайг тайтгаруулахын хэрэггүй. Би үүнд чинь итгэхгүй байгаа болохоор үүний чинь хүсэхгүй байна. Тэмцэж байгаа үйлстээ үнэн бат итгэсэн хүмүүс үхдэгийн адилаар намайг үхлээ гэж эрх чөлөөнд байгаа хүмүүст дамжуулаарай гэхэд нь

	— Михаил Васильевич, ийм хатуу үг битгий яриач. Тэр дархныг хараач! гэлээ.

	Тэгээд дархан гав гинжийг нь авахад л Фрунзе сая итгэж: Амьдрах нь!.. Тэмцэл дуусаагүй л байна... гэж бодлоо.

	— Павел Гусев яасан бэ?.. гэж асуув.

	— Та түүнтэй мөдхөн нийтийн нарлалтаар уулзана гэв.

	Фрунзийг дахиад л мөрдүүлэгчдийн польш байр луу аваачлаа. Тэр анхны өдрөө л: Постышев, Караваев, ах дүү Шеев, Уткин, Коняев, Мокруев, Сулкин Павел Гусев зэрэг хуучин нөхөдтэйгөө уулзлаа. Фрунзийг нийтийн өрөөнд ирэхэд баривчлагдагсдын суман хувьсгалч дуу дуулж баяр хөөр болцгоов.

	— Арсений эргээд ирлээ! Арсений мандтугай!... гэлцэнэ.

	Ийнхүү шорон бүхэл долоо хоног бужигналаа.

	Турж эцэж амь голтойгоо байгаа Арсенийг шууд асрамждаа авлаа. Түүнд сайн хоол өгч тэнхрүүлэх хэрэгтэй байлаа. Эрээн даавууны үйлдвэрийн ажилчин Постышев Арсений, Северный буюу Гусевийг дэмжих нууц хороо байгуулж ажиллав. Тэд байцаалтад байгаа хүмүүс наранд байгаа нөхдөөсөө ирсэн илгээлтийн хамгийн сайныг нь тэдэнд өгөхийг хичээж байгааг мэджээ. Хэргийн учрыг мэдсэн Фрунзе уурлаж:

	— За нөхөр Павел Петрович, нөхөр ёсоор халамжилсанд чинь баярлалаа. Та бид аль эртний анд нөхөд гэдгийг мэдэж байна. Та биднийг залилж байна. Тэгэхээр би ч гэсэн төрөл төрөгсдөөсөө мөнгө, хүнс тэжээл авч байгаа, ингээд коммун байгуулж бүх зүйлээ тэгшхэн хуваадаг болъё. Тэгээд, Улаан Загалмайтай тогтоосон цагт манай коммун өөрийн фондтой болно гэлээ.

	— Зүйтэй Арсений үргэлж л чинийх зөв байх юм гэж Постышев зөвшөөрлөө.

	Цаазлуулагчдынхаа байцаалгагчдын өрөөнд ирсэн хүнд амьдрал зовох юмгүй амар ажээ. Фрунзе арван сарын дотор тэнхэрлээ. Тэр ч байтугай гав гинжний ул мөр ч аажмаар арилжээ... Цаазлуулагчдын өрөө аймшигтай зүүд мэт санагдана.

	Фрунзе, Гусев нарыг Польшийн байшин гэгчид авчирснаас хойш бараг жил өнгөрсөн авч Иваново - Вознесенскийн ОАСДН-ын холбооны хэргийг мөрдөх ажил сунжирсаар байлаа. Тэр нутгийн аж үйлдвэрийн ажилчдын нийт хөдөлгөөн намдаагүй байсан тул дээд дарга нар шүүх ажиллагааг зориуд хойшлуулсаар байв.

	Уул ажиллагаа 1910 оны хоёрдугаар сарын 5-нд буюу Фрунзийг баривчилснаас хойш гурван жилийн дараа Столыпины харгислал ид гаарч байсан тэр үед эхэлжээ

	Столыпины бодож байсанчлан олон нийтийн өмнө үзүүлэх шүүх ажиллагаа болсонгүй. Харин яллуулагчид цөмөөрөө нэг хүн шиг оршин байгаа байгууллыг яллаж гарсан байна.

	Шүүх ажиллагааг цэргийн Ерөнхий шүүгчийг төлөөлж байгаа генерал Доку удирдав. Генерал Доку хайр найргүй, харгис хэрцгийгээр алдаршсан тул шүүхийн дарга зүгээр нэг бодлогогүй ч хийгээгүй ажээ. Тэр хэлбэрийг сахиж ялтанг шүүхийн индрийг ашиглуулахгүй байж чаддаг хууль цаазын элдэв арга мэхэнд гарамгай хүн байлаа. Тэр генерал ширүүн дуугарахгүй ч гэсэн айлгаж чаддаг, биеэ барьж чаддаг хүн байв. Тэр өөрийнхөө сэтгэхүйн ухаанаараа засгийн хичээнгүй албаныханд маш ширүүн тул түүнийг нугалах хүнгүй бил ээ. Түүний гол уриа бол: Pereat mundus fiatjustitia», «Хорвоо ертөнц сөнөсөн ч шүүн таслах ажлыг хийх ёстой» гэдэг үг байлаа. Гэвч шүүн таслах нь түүний ойлголтоор бол боссон боолчуудыг залхаан цээрлүүлэх явдал байлаа. Тэр өөрийнхөө өмнө цөллөгөөр айлгаж болохгүй тийм хүмүүс байгааг мэдэж байлаа. Тэд хаант засгийн дайсан мөртөө түүнийгээ нуухгүй байлаа. Тэд өөрийгөө хамгаалан өмгөөлөхийг эрмэлзэхгүй тул тэдний зориг баатарлаг зан нь шүүх ажиллагаа дээр өөрсдөд нь хэрэгтэй биш, харин шүүх дээр болж, ярьж байгаа зүйлийг далд замаар ямар ч байсан цөмийг мэддэг ажилчин олон түмэнд хэрэгтэй байлаа. Хэдийгээр тэд хэлэх үгээрээ засгийн эсрэг үйл ажиллагаагаа яллан батлах боловч тэдний амыг таглаж болохгүй байлаа. Тэд чухам яагаад хаан, хаант засаг болон Столыпиныг үзэн яддагаа тайлбарлахыг оролдоно. Тэдний хэн маань ч нийгмийн гадна түүнийг тавьж байгаа тэр бүх зүйлс шорон, гяндан шүүхээс хүнийг айлгадаг болгож танил нөхдөө түүнээс холхон байхыг шаардах тэр зааг дээрээ бүр гарчхаад байв. Адаглаад л тэр Постышевыг аваад үзье л дээ. Жишүү захтай цамцтай, хонгор шаргал үстэй залуухан залуу, жирийн ажилчин гэдэг нь илт байна. Ажилчдын бусад хүүхдийн адил бараг л наймхан настайгаа эхэлж хөдөлмөрлөж, дархны газар л дон шүглэж, хорт утаагаар амьсгалсан. Эрээн даавууны үйлдвэрт байхдаа ч дээргүй байсан. Цуут хувьсгалч Бабушкинтай нэг биш удаа уулзаж, түүний сургаал номлолыг хүртжээ. Тарьсан үр нь шимтэй хөрсөнд унажээ. Авьяастай залуу марксист үзэл санааг агшин зуур эзэмшиж өөрөө үг хэлж, ухуулах хуудас бичдэг болсон байна. Тэгээд нэхмэлчдийн нөгөөх цуутай ажил хаялтын үеэр түүнийг ажилчдын бүрэн эрхт төлөөлөгчдийн Зөвлөлд сонгож байлаа. Тэр захирагч ангийг үзэн ядаж сэжиглэх хүмүүжлээр хүмүүжжээ. Тэр юунаас айх юм бэ? үгээгүй хоосон, өлсгөлөн, эрх чөлөөгүй байдал цөмийг амсжээ. Тэр өөрийгөө удирдагч, толгойлогч болгосон тэр зохион байгуулах хүч, ажилчин олны зохион байгуулах хүчийг мэджээ. Одоо итгэл төгс:

	— Аливаа шударга биш явдал, дарлалыг устгахын тулд төрийн хэргийг удирдах ажлыг гартаа авах хэрэгтэйг бид дахин давтан хэлэхээсээ буцахгүй гэж байгааг нь сонсоход нуруу руу хүйт оргино.

	Түүнийг харааж, зүхэж, үг хэлэх эрхий нь хасаж, Сибирьд цөлж болно. Тэгээд ямар ашиг гарах вэ? Ийм хүмүүсийг цөллөг номхруулж чадахгүй. Ангийн үзэн ядалт бол тачаал шуналаас илүү хүчтэй зүйл. Энэ бол хүний мөн чанар юм. Энэ чанар нугаршгүй бил ээ. Хамгийн ухаалаг арга бол ийм хүмүүсийг байцаалт шүүлтгүйгээр л устгах хэрэгтэй байсан юм. Гэвч гадаадын сонин сурвалжлагч нарт ярилцлага хийх дуртай Столыпин бүх зүйлийг хууль зүйн шинж чанартай болгохыг оролдож байлаа. Бид европынхноос дор биш ээ. Орос орон хэдий хүртэл европынхныг харж байх болж байна? Хаант засгийн дайсан бол дайсан л байх ёстой, эдэнд европынхон ямар ч хамаагүй.

	Яллуулагчдын дунд Михаил Фрунзе ямар шүү байр суурь эзэлдгийг генерал Доку сайн мэдэж байлаа. Тэгээд ч Фрунзийн өмгөөлөгч Овчинниковын үг хэлэх зөвшөөрөл авахад генерал болгоомжлов. Өмгөөлөгч маш хачин ярьжээ. Ингэхлээр ялтны хувьсгалт үйл ажиллагаагаа явуулж байгаа энэ үе бол дөнгөж хорьхон настай үе байв. Ийм үед хувь хүн зөвхөн бүрэлдэн тогтож байдгийг ноёд шүүгчид мэдэж байгаа байх аа. Яагаад Фрунзийг шүүх хурал дээр хамгийн гол хүн гэж үзэж байгаа юм бэ? Тийм ээ тэр гудамжинд тулалдаж явсан тэгэхдээ ганцаараа биш өөр олон хүн тулалдаж байсан түүнд ОАСДН-ын холбоог бий болгох үзэл санаа хамаарах боловч, үзэл санаа бол зөвхөн л үзэл санаа, түүнийг чинь аль ч ажилчин хэлж болно. Фрунзе бүлгэмийнхнийг толгойлон Лимоновын хэвлэх үйлдвэр лүү дайрсан гэж байгааг гэрчүүдийн хэн нь ч баталсангүй, харин Фрунзе улсын Думийн депутат байсан Жиделевт тусалсан нь хуулийн эсрэг болж байна уу?

	Овчинников яриандаа улайрч үнэн хэрэг дээрээ хуулийн эсрэг юу ч үйлдээгүй Фрунзе гурван жил шоронд, дал хоног цаазлуулагчийн өрөөнд суусан явдал бол залуу хүний хувьд хангалттай шийтгэл гэж батлаад, бид бүгдээрээ залуудаа ямар нэг зүйлд улайрч шохоорхдог байсан шүү дээ... гэлээ.

	Гэвч Фрунзе генерал Докугийн санаандгүй байтал зохиомол өмгөөллийг эвдэж:

	— Би өмгөөлөгчийгөө гагцхүү шүүн таслах ажиллагааны горим дүрмийг сахихыг хүссэн юм. Яагаад гэвэл би өөрөө тийм авьяасгүй бил ээ. Өмгөөлөгчийн миний төөрөгдөл гэж ярьж байгаа тэр зүйл бол ерөөсөө төөрөгдөл биш ээ, харин миний хатуу бат итгэл юм. Миний амьдралын зорилгыг өмгөөлөгч, шүүгч ч тодорхойлохгүй. Миний амьдралын зорилго ямар ч байсан тодорхой байгаа юм. Тухайлбал түүхийн явцыг удирдан чиглүүлж байгаа хууль зүйг гүнзгий танин мэдэх, жинхэнэ үнэн бодит байдалд толгойгоороо умбан орж, орчин үеийн нийгмийн хамгийн тэргүүний анги ажилчин ангитай нийлж, тэдний итгэл найдвар, санаа бодлоор амьдарч тэдний тэмцлээр амьдралынхаа зорилгыг хийх явдал мөн. Хаант засаг, түүний цуст алуурч канцлер Столыпины бодлого намайг амьдралын зорилгоо биелүүлэхэд саад болж байна. Тиймээс ч би тэмцэж байгаа бөгөөд эцсийнхээ амьсгааг хураах хүртэл тэмцэх болно гэв.

	— Дөрвөн жил цөл гэж генерал Доку хашхирав.

	Шүүх ажиллагаа таван өдөр үргэлжиллээ. Москвагийн цэргийн тойргийн командлагч болон Сазонов, Столыпины тооцож байсан шиг «шуугиантай хэрэг» болсонгүй. Шүүгчид яллуулагчийн үгний эсрэг юу ч баталж чадсангүй гэж сонинуудад тэмдэглэжээ. Бүх ял бас л ул муутай, manu militari маягийн зарчмын ялалт болжээ. Бүх яллуулагчдыг янз янзын хугацаагаар цөлөх ял заажээ. Любимоваг Сибирьд цөлөх ажээ. Ингэлээ гээд юу долоох вэ? Хэдийгээр залхаан цээрлүүлэлт байгаа боловч ажилчдын хороод хүчээ авч ажиллагаагаа үргэлжлүүлж байв. Ажил хаялт, улс төрийн жагсаалууд зогссонгүй. Тариачид газрын эздийн эзэмшлийг дахин шатаасаар, хэд хэдэн мужийг хамарсан бүх нийтийн өлсгөлөн ойртсоор байлаа. Столыпины өөрчлөлтийн үр дагавар хаана байна вэ? Товчоор яривал Иванов Шуйскийн большевикуудыг шүүсэн ажиллагаа балран унажээ Уул ажиллагаа зөвхөн ажилчдын зэвүүг л хүргэжээ. Либерал хэвлэл хувьсгалт хөдөлгөөн өрнөж байгааг бичиж байлаа.

	Фрунзийг хүч нэмэгдүүлсэн харуултайгаар ялтны ширээнээс шууд цөллөгийн шоронгийн нийтийн өрөө рүү аваачлаа. Одоо тэр цөлөгдөгч болжээ.

	Владимирийн цөллөгийн төв шоронд ямар нэг өөрчлөлт гарч гяндангийн даргаар дэслэгч Синайский боллоо. Синайский гяндангийн даргаар томилогдсон явдалтай холбогдуулан туслагч нартаа хэлсэн нь

	— Гудима бол огцом дэвшсэн хүн. Тэр ямар ч байсан удаан тэсэхгүй байсан юм. Тэр төрөлхийн захирагдагч байснаас дарга байгаагүй. Хэн дарга болдог юм бэ? гэвэл хамгийн бүдүүлэг ч гэсэн өөрийн бодолтой хүн л болдог юм. Гудима тийм бодолгүй байсан юм. Тэр бол «гүйцэтгэхийн» мастер болохоос бодож сэтгэдэг хүн биш ээ. Харин одоо үед гянданч гол хүн. Түүний сонор сэргэмжээс төрийн амар тайван байдал шалтгаална. Гянданчид гүн ухаантан Ницшегийн хэлснээр «боолуудын ёс суртахууныг» тодруулахын тулд улс төрийн хэрэгтнүүд өөр хоорондоо юу ярьж байгааг ойлгодог байх ёстой. Хүн бүр засаг руу тэмүүлсэн зоригтой байдаг бөгөөд хамгийн хүчтэй нь ялдаг. Жишээлбэл Гудима Фрунзийг хамгийн аюултай гэмт хэрэгтэн гэдгийг мэдэж байсан боловч яагаад аюултай гэдгийг огтхон ч мэдэхгүй байв. Би бол: Фрунзе маш их аюултай хүн, бид бүгд түүнийг хараанаасаа салгах ёсгүй гэж хэлнэ... 

	Синайский шүүн таслах хуралд оролцож Фрунзе чухам ямар шуу хэмжээний хүн болохыг мэджээ. Захирагч Сазонов болон Москвагийн тойргийн командлагч нарын тэр ухуулагчийг «чимээгүйхэн цааш» харуулах нууц бодлыг мэдэж байлаа. Владимирийн төв шоронгийн хэмжээгээр Фрунзе шиг том хүн байхгүй байгааг Синайский мэджээ. Фрунзийг бүх Орос орны хэмжээгээр авч үзэх хэрэгтэй байлаа. Яагаад гэвэл Владимир мужийн хүрээнээс хальж нэр цуу нь таржээ. Тэр бүх ОАСДН-ын гол хүчийг бүрдүүлж байлаа.

	Синайский Фрунзийг яах вэ гэж бодож эцэст нь, торонд байхдаа ч бүгдэд аюул тарьж байдаг эрүүгийн хэрэгтэн, аймшигт Бабич дээр эрүүгийн хэрэгтний өрөөнд оруулах хэрэгтэй юм байна гэж бодож олжээ. Бабич бол зэрлэг араатан, өөдгүй алуурчин бил ээ. Тэр маш их заль мэхтэй, өөрийгөө хохироогчийг дүнз санамсаргүй унагаж тархий нь хага цохих, эсвэл ямар ч ул мөргүй багалзуурдаж алах зэргээр зэрлэгээр алдаг бил ээ. Бабич толгойлж сурсан хүн учир Фрунзийг хар хүчээр захирах гэнэ, гэвч Фрунзе эрүүгийн хэрэгтэнд захирагдах хүн биш. Тэгэхээр Фрунзийг чимээгүйхэн тонших явдлаар уг хэрэг төгсөнө гэж боджээ.

	Ингээд бодсоноороо хийжээ.

	Гэвч Синайскийг Фрунзийн ёс суртахууны талаар Бабичээс давуутай мэтийн өчүүхэн зүйлийг ч харгалзаж чадсангүй. Фрунзийн хувьд эрүүгийн хэрэгтнүүд нийгмийн нөхцөлөөр ёс суртахууны талаар зэрэмдэглэгдсэн хүмүүс ажээ. Фрунзе хүний зан араншны мөн чанарыг танин мэдэх онцгой авьяастай учир түүн дээрээ тулгуурлан аль нэг хүний ямар ааштай болохыг мэддэг аж.

	Тэгээд гурван өдрийн дараа Синайский эрүүгийн хэрэгтний өрөөнд орвол нөгөөх тайван Фрунзе чинь Бабичийг өөрсдөө хийсэн шатар тоглоход сургаж суужээ. Бабич багшийгаа овог нэрээр нь хүндэтгэн нэрлэж байжээ.

	«Ухаарахын арга алга. Бабич хонь шиг номхон болжээ. Гуравхан өдөр шүү... Дараа нь нөгөөх Бабичийг хуяг, харгалзагчид руу турхирахад тэр нь гал уснаас ч айхгүй хөгжин дайрна даа. Аюултай, маш аюултай хүн юм аа. Тэр ч байтугай би өөрөө түүнийг талархдаг болж байх шиг байна. Тэр итгүүлж чаддаг бололтой...» гэж дэслэгч боджээ.

	
«СТОЛЫПИНЫ ЗАНГИАНЫ» ТУХАЙ ДАХИН ӨГҮҮЛЭХ НЬ

	— Фрунзе мужааны газар ажиллуулахыг зөвшөөрөхийг ямар ч хэрүүл цуугиангүй шаардлаа.

	— Хэрвээ би мужааны ажилд хүмүүсийг сургавал та татгалзахгүй болов уу? гэж итгэж байна.

	Синайский өөрөө ч ойлгосонгүй санаандгүй буулт хийж:

	— Татгалзахгүй! гэжээ.

	Хоригдлуудын хувьд Синайский зөвхөн харгис хэрцгий гянданч, ширүүн догшин хүн байлаа. Тэр дон шүглэсэн солиотойдоо төдийлөн итгэлгүй, даруу биш, их зантай хүн гэдгийг Фрунзе мэджээ. Хэрвээ түүний ховдог шунахай занд нь аятайхан хоол түлхчихвэл ийм хүнийг жолоодох амархан байдаг. Үнэндээ хоол нь янз бүр байж болно.

	— Ноён дэслэгч, та маш их авьяастай гянданч юм аа гэж энгүүхэн хэлээд, —  Та унаж доройтсон Владимирийн шоронг богино хугацаанд өдөр бүр сүрьеэ, чийг бам, өлсгөлөн, жанчилтаар хэдэн арван хүн үхдэг, тарчилган зовоохоос болж галзуурдаг, хүний нэр алдрыг улаан зоосны чинээнд ч боддоггүй, улс төрийн хэрэгтний хамгийн наад эрхийг бүдүүлгээр зөрчдөг үлгэр жишээ шорон болгон хувиргажээ. Та өдий болтол Столыпины баруун гар болоогүй байгаа нь гайхалтай, түүнд иймэрхүү алуурчид хэрэгтэй байгаа юм гэсэнд,

	— Та намайг хэтэрхий үнэлж байна. Би таныг чангаланд суулгахдаа зод гэж тушаана даа. Ингэхэд та мужааны газар луу зүтгээд байгаа билүү. Тэр томуугаар үхэж байгаа хүмүүстээ авс хийх нь үү. Харин таны ээлж болоход дээрээс чинь «ариун судрын» хавтсанд зориуд хавтасласан социалист товхимлыг чинь тавих тушаал өгнө гэлээ.

	Ийм эр зориг гаргасан Фрунзийг Синайский чангаланд хатаана даа гэж хоригдлууд бодож байсан авч, гяндангийн дарга гагцхүү хорсолтойёо шүдээ ярзайлгаад яасан ч үгүй. Улс төрийн хоригдлуудын дунд шашны судрын нэртэй хавтсаар хавтасласан нууц товхимол үнэхээр тарсан байлаа. Синайский энэ тухай мэдээлэгчдээсээ сонссон боловч зэгсэн сайн нэгжилт хийгээд үр дүн гараагүй ажээ. Харгалзагчид нь тодорхой хэмжээний шан хүртэж уул хориотой номыг нууж байдгийг тэр хаанаас мэдэх бил ээ.

	Харгалзагч Фрунзийг мужааны газар луу аваачихаар, —  Иван Парамонович! гэж дуудав.

	Жуков уруул дээр хуруугаа тавьснаа харааж зүхэж гарлаа.

	— Михаил Васильевич, бид бие биеэ таньдаг гэж битгий мэдэгдээрэй. Мужааны газар очоод санамсаргүй маягтай Прозоров дээр очоорой. Тэр тантай танилцах гэсэн юм гэв.

	Фрунзийн сэтгэл хөөрлөө. Бүх зүйл үүнээс илүү яаж бүтэх вэ. Прозоров гэж хэн байдаг бил ээ?

	Жар гаруй хүн ажиллаж байгаа мужааны газраас хамгийн түрүүнд нүдэнд өртсөн хүн бол Иван Егоров байлаа.

	— Цаазаар авах ялаа өөрчилсөн юм биз дээ?

	— Аз болоход тэгсэн. Даргаа алсан гэдгийг тэд нотолж чадаагүй. Би таны тухай дуулаад баярлаж суулаа.

	— Баярлах эрт байна аа. Миний хэргийг дахин үзэхээр өгсөн. Прозоров гэж хэн байна вэ?

	— Тэр гурав дахь вандан дээр ажиллаж байгаа хянга хамарт. Балтийн усан цэрэг хүн. Арван таван жил цөллөгийн хүнд ажил хийхээр шийтгэгдсэн юм.Эндэхийн ламын өөрөөр хэлбэл Владимирийн сүмийн ламын хүү, Вандангаас нэлээд зайдуухан харгалзагч суудаг ажээ Харахад хоригдлуудын яриаг чагнаж байгаа мэт боловч үнэн хэрэг дээрээ асар их ацгаар худалдагдсан учир улс төрийн хурц ширүүн маргаан гарсан ч юу ч ойлгохгүй байгаа дүр үзүүлнэ.

	Фрунзе Прозоровыг харж нэлээд зогслоо. Бүлтгэр хар нүдтэй, хөөнгө зовхитой, домбогор уруултай, шалмаг түргэн хөдөлгөөнтэй хүн байлаа. Тэр мод харуулдаж ажилдаа улайсан дүртэй ажээ. Гэвч үе үе тэргүүнээ өргөж Фрунзийг түргэн түргэн харна. Фрунзе шийдэмгий явж очоод танилцлаа.

	— Та их сайхан харуулдаж байна шүү.

	— Нөхдөө булшлах авс хийх ч сонирхолтой ажил биш ээ дээ. Нөхөр Арсений, та надад маш хэрэгтэй байна. Би таныг цөллөгийнхний байранд ирлээ гэж дуулмагцаа бидэнд туслах хүн гэж шууд бодсон юм. Энд, хотод миний эгч байдаг юм. Хэрвээ та Жуковыг холбоогоо болгож чадвал эгч бүгдийг бэлтгэнэ.

	— Та тэгэхээр ... гэж байх шив дээ.

	— Яг тийм. Цөмөөрөө л чөлөөтэй болохыг бодож байна. Бүгдийг зөвшөөрч байгаа юм. Гэвч бид чухам юунаас эхлэхээ мэдэхгүй байна, бас тэгээд бидэнд ийм зүйлийн туршлага бага байна.

	— Бодъё доо. Харин эхлэх нь та нарын төлөвлөж байгаагаар эрх чөлөөтэй байгаа хүмүүстэй холбоо барих хэрэгтэй.

	— Нөхөр Арсений, та бүх зүйлийг гартаа ав!

	Тэгээд Прозоров Иван Козлов хоёр Фрунзийг мужааны ажилд сургаж байх завсар Фрунзе оргох төлөвлөгөөг бодлоо. Жуковыг тэр дор нь ятгаж ч чадлаа.

	— Михаил Васильевич, би танд итгэж байна. Харин Синайскийн тушаалаар биднийг шоронгоос гадагш гарах бүрийд нэгждэг юм. Луйварчид шиншилчихжээ.

	Хоёр өдрийн дараа хашир дархан Васюк хатуу модоор тамхины хайрцаг хийжээ. Фрунзе Жуковт тамхины хайрцаг давхар ёроолтой гэж хэлэв. Ийнхүү холбоо тогтоожээ. Прозоровын эгч Ивановын большевикуудын захиаг тэр ч байтугай Улаан Загалмайн мөнгө явуулжээ.

	Бүлэг усан цэрэг оргохоор бэлтгэлээ. Тэдэнд юу гэж зөвлөх вэ? Тэд Фрунзийн зохион бодох оюун ухаанд итгэж байлаа. Харин Фрунзе хамгийн зөв шийдвэрийг өдөр шөнөгүй эрэлхийлэн хайв. Хэдэн арван янзаар бодно. Олонх арга бусдын түрүүн хэрэглэж байсан арга учир болохгүй байлаа. Оргох явдал бол урлаг мөн. Нэг загварыг дуурайх нь хүмүүсийг үхэлд хүргэнэ. Байшингийн доод хонгилд байдаг мужааны газраас гүнзгий нүх ухах хэрэгтэй. Ийм арга хэн ч хэрэглэж байгаагүй байх. Гэтэл усан цэргүүдээс ганцхан Прозоров мужааны газар байгаа бил ээ. Ингэхлээр болохгүй нь ээ. Усан цэргүүд юу хийдэг юм бол оо? Өдөр бүр бүх таван давхрын шатыг угаадаг ажээ. Тэд ажиллаж чадна. Тэднийг цэвэрлэгээ хийсний дараа өрөөнд нь хөөж оруулаад дахин гаргадаггүй ажээ. Тэгэхээр орголт өглөө цэвэрлэгээний үеэр зөвхөн бололцоотой байв. Гэтэл цонх ч байхгүй гудмаас яаж оргох вэ? Энд газар доогуур ухахыг бодохын ч хэрэггүй бөлгөө. Харуул руу дайрвал бас л болохгүй, тэгэхээр эрх чөлөөнд гарах жаахан ч гэсэн ан цав хэрэгтэй байлаа.

	Фрунзед аажмаар нэг төлөвлөгөө нь бий болжээ. Тийм төлөвлөгөө урьд нь хэзээ ч байсангүй. Хэдэн арван үеийн баривчлагдагсдын хэнд нь ч ийм юм толгойд нь ороогүй ажээ. Оргож сурсан хүн уул санааг дуулаад ёстой өвөрмөц болохыг хэлнэ...гэвч биелүүлэхэд ер бусын хэцүү байлаа.

	Гэвч Фрунзе нээлтдээ баярлаж байв. Тэр наранд гарах цорын ганц зам олжээ.

	— Цэвэрлэгээний үед танай нөхөд ямар нэгэн тороор тагласан нүхтэй тааралдаагүй бол уу? гэж нэгэн өдөр Фрунзе Прозоровоос асуулаа.

	— Үгүй, тааралдаагүй байх аа.

	— Тийм нүх байх л ёстой юм сан.

	— Та бүр итгэж байна уу?

	— Тэгэлгүй яах вэ. Нүх сүвгүй бол бид бүгд аль эрт бүтэж үхэх байсан шүү дээ.

	— Салхивч байх нь уу?

	— Тийм ээ.

	— Энэ чинь миний толгойд яагаад эрт орсонгүй вэ?

	— Чимээгүй. Чангаар хэлсэн нэг загварын биш шийдвэр шууд нэг маягийн болдог юм. Та нар тэр сорох нүхийг хайж олох ёстой. Байшингийн бүх таван давхар дагуу салхивчны хоолой явсан гэдэгт би итгэж байна.

	— Одоо л бүх юм ойлгомжтой боллоо. Нөхөр Арсений, та ёстой суут хүн юм аа.

	— За, за, баярласан хэрээ бархирах болоогүй л байна. Хоолойны ямар байгааг мэдээгүй байгаа шүү дээ. Магадгүй гар ч орохгүй нарийхан байж болох юм. Энэ шоронг чинь барьсан хүмүүс салхивчны хоолойг дамжин биднийг наранд гарах гэж оролдоно гэдгийг харгалзсан байх ёстой. Тэгэхээр тэнд ямар байгааг хэн мэдэх юм бэ... 

	Долоо хоног орчмын дараа Прозоров:

	— Нүх оллоо! Та маш зөв боджээ. Хаана байгаа гэж бодож байна? Тавдугаар давхарт шатны тагт дээр, хувин сав шүүр байдаг газар байна. Тэр тагтан дээр хэдэн мянган хүн байсан л байх, гэхдээ хэн нь ч нуруугаа тэнийлгэж тэргүүнээ өргөөгүйд би гайхаж байна. Би торхон дээр гараад шууд торыг нь авлаа. Миний дайтай хүн зүгээр орчих нүх байна. Харж байгаа биз дээ, намайг ч бурхан гомдоогоогүй юм шүү. Барилгачид ингэж нэгдэнэ гэдэгт итгээгүй байсан би эхлээд бүр сандарлаа. Тэнд арай урхи байгаа юм биш байгаа гэж бодсон.

	Тэгээд хоолой руу чихэж орон бүх таван давхрыг нэвт явсан уурхай байхыг хараад л учрыг оллоо. Худаг шиг л эгц юм. Өвдөг тохойгоороо тулж саатах хэрэгтэй бололтой. Жаахан л тэнцвэр алдвал тэр чигээрээ л унана. Харанхуй хүйтэн салхи сэнгэнэсэн аймаар юм. Хөл гар доороо л бээрчих юм гэж мэдэгдэв.

	— Тэгээд болох нь уу?

	— Олсгүй бол ч горьгүй. Тэгэхээр тийм урт олс хаанаас олох вэ? Хэрэв та бидний оронд байсан бол яах байсан бэ?

	— Тийм ээ.

	Фрунзе цэх болж нүүр нь татвалзаад

	— Та тавхайгаа хөлдөөхөөс айж байна уу? Эсвэл тохойгоо урахаас айж байна уу? Оргох ажлыг удирдахыг надад итгэж даалгасан гэж би бодож байна. Та бол гүйцэтгэгч. Тэгэхээр бололцоо гармагц л хоолойгоор бууж хаашаа гарч байгааг нь судалж үз. Тэгэхгүй бол бидний хооронд өөр яриа байхгүй гэлээ.

	Прозоровын шар нь буцаллаа. Тэр өөрийгөө хэн хүнээр хулчгар гэж хэлүүлэх дургүй, зоригтой хүн байлаа. Тэгтэл түүнийг улаан нүүрэн дээр нь доромжилжээ. Тэр хар аминыхаа төлөө биш нөхдийнхөө төлөө санаа зовж байгаа бил ээ. Эцэж туйлдсан тэдгээр хүмүүс хоолойгоор бууж чаддаг бол уу?

	Гэвч Арсений чухам юу хийснээ мэдэж байв. Тэр өчүүхэн бага эргэлзээг няцаах ёстой байлаа.

	— Федор Васильевич, би танд нэг үг хэлье гэж Фрунзе маш тайван дуугаар хэлээд, —  Би таныг командлах гээгүй байна. Та нартай хамт би оргож болохгүй гэдгийг та сайн мэдэж байгаа, миний алхам бүр тооцоотой би тавдугаар давхарт гарч чадахгүй. Гэвч уг хэргийн учир үүнд байгаа юм биш ээ. Би Павел Гусевыг ганцаарыг нь орхихыг хүсэхгүй байна. Биднийг нэг хэргээр хэрэгт татсан, удахгүй шүүх хурал болно. Гусев ганцаараа үлдчихээд мэгдэж, өөрийгөө хамгаалж чадахгүй, түүнийг цаазлахаар заналхийлж байгаа болохоор би айж байна. Намайг ч бас тэгж байгаа юм. Тиймгүй сэн бол би тавдугаар давхарт ч гарч чадна л даа. Яагаад гэвэл бидэнд сонгоод байх ч юм алга. Би таны хувийн баатарлалд эргэлзсэн юм алга. Гэвч таны алдаа бол оргох ажлыг хамгийн энгийн хэрэг мэтээр ойлгож байна. Миний нөхөд муу хоолонд туйлдаж гүйцсэн учир хоолойгоороо бууж чадах бол уу даа гэж эргэлзэж байна. Оргох ажлыг өдөр өдрөөр, долоо хоног хоногоор магадгүй сар жилээр ч бэлтгэдгийг санаарай. Өчүүхэн бага зүйлийг дутуу хийвэл нийтээрээ сүйрч болдог юм. Тэгэхээр орголтод бэлтгэж байх хооронд бид бүгдээрээ танай нөхдийг тэнхрүүлэх талаар оролдъё. Дархны газар ажиллаж олсон бүх мөнгийг оруулдаг фондтой коммун байгаа, тэгэхээр уул хэргийг коммун даах болно. Орголтыг зөвхөн бид бэлтгээд ч зогсохгүй улс төрийн хоригдлуудын том хэсэг хамтран бэлтгэнэ. Хэрвээ салхивчны хоолойгоор болохгүй бол бас ямар нэг юм бодож олно. Гянданд эрх чөлөө рүү тэмүүлээгүй хүн байхгүй, гэвч хэн их тэвчээртэй нь дийлнэ гэлээ.

	Фрунзийг ярьж байх хооронд Прозоров улам улам мэдрээд зогссонгүй, бүх байдлыг харгалзан эрүүл саруул ухаанаар цэгнэн үздэг, чиглэсэн зорилготой, ухаалаг хүн болохыг мэдэрлээ.

	Тэгээд ч Прозоров үг дуугүй захирагдлаа.

	Түдэлгүй уурхайны ёроолыг хүртэл бууж үзлээ, салхивчны хоолой шоронгийн хашаанаас гарч бүдүүн тороор далдалсан байна гэж Прозоров мэдэгдэв. Тэр тавдугаар давхар хүртэл эргэж гарах гэж өвдөг, тохойгоо махыг нь гартал урснаа хэлсэнгүй. Гэвч Фрунзе ховор таамтгай хүн байлаа.

	— Өө, та нарыг хөл гараа үлтэс, олсоор боо гэж зөвлөхөө мартчихаж гэж хэлээд, —  Тэгэхээр хоолой шоронгийн хашаанаас гарсан хэрэг үү? Яах вэ... Хашааны тэнхлэг гурван зуун тавин найман алхам байгаа юм. Та нар энэ зайг газар доогуур явах ёстой шүү. Хамгийн гүн ухахыг санаарай! Хашааны нөгөө талд их биш жалга бий гэлээ.

	— Гэвч бидэнд хүрз, царил ерөөсөө юу ч байхгүй шүү дээ.

	— Төмрийн хугархайгаар хутга хийх хэрэгтэй. Модон гадас ч хийж болно.

	— Тонгоргоор хөлдүү хөрсийг зүсэж болно гэж та итгэж байна уу?

	— Тийм ээ, итгэж байна. Тэгээд бас удахгүй хавар болно. Хэрвээ та нүцгэн гараараа ухах хэрэгтэй бол ухах л болно.

	Прозоров хөхөрч

	— Ёстой үнэн. Михаил Васильевич, та усан цэргийн суут дарга болох хүндээ гэхэд

	— Харин би хэзээ ч цэргийн хүн болох гэж бодоогүй юм шүү. Би ухуулагч хүн, намын өмнө хүлээсэн үүргээ биелүүлнэ. Шорон бол ухуулга хийх хамгийн аятайхан газар, тариачид хаант засгийн хамаг «амтыг» хар биеэрээ амссан болохоор бидний үгэнд дуртайяа итгэнэ гэв.

	Фрунзе үнэхээр өөрийнхөө үүргийг үргэлжлүүлэн: дархны газар ажилладаг тариачдаас улс төрийн боловсролын бүлгэм байгуулж «Эв хамт намын тунхаг», «Юу хийх вэ» зохиолуудыг судалдаг байлаа.

	Салхивчны хоолой «амьдралд» оров. Усан цэргүүд хоолой дотуур ямар ч чимээгүй буух, авирах болжээ. Уурхайн ёроолд зөвхөн хутга, хүрз, модон гадас модон хүрз хадгалаад зогссонгүй, нууц утга зохиол ч хадгалдаг болжээ.

	Шат цэвэрлэх ажилд өөр хүмүүсийг гаргаж болох аюул байсан тул усан цэргүүд шатны гишгүүр бүрийг онцгой хичээнгүйлэн цэвэрлэж дуулгавартай номхон байдаг ажээ. Тэднийг Синайский магтдаг байлаа.

	Хөрс маш зөөлөн байсан учир модон хүрз ч тос зүсэж байгаа тонгорог шиг ажээ. Прозоров баяр хөөр болон тэр аятай сайхан байдалд бол гурваас дөрвөн сар уул ажлаа дуусаж болно гэж тооцжээ. Фрунзе тэдэнд хүн бүрд эрх чөлөөний өчүүхэн хэсгийг ч болов өгсөн мэт болоход тэд бие хайргүй хөгжин ажиллана.

	Фрунзийн хувьд орголтыг зохион байгуулахаас гадна өөр бусад бодол байлаа. Котов харгалзагч Жуковоор дамжуулан шүүх хурал дээр өмгөөлөгч нь большевикуудад талархдаг Якулов байна гэж мэдэгджээ. Гэрчүүдэд мэдэгдсэн бөгөөд тэд зохих хэрэгтэй мэдүүлэг өгөхөөр зөвшөөрчээ.

	Нөгөө эсрэг тал ч шүүх хуралдаанд бэлтгэж байлаа. Энэ удаа шүүхийн даргаар хашир хуульч дэслэгч генерал Кошелов батлагдсан ажээ. Ерөнхий шүүгч ийм их өндөр хэргэмтэй хүнийг шүүх хуралдааны даргаар томилсондоо уул шүүх ажиллагаанд онцгой ач холбогдол өгч байлаа. Яллагчаар цэргийн ерөнхий прокурор болон явган цэргийн генерал барон Остен - Сакений дэмжсэн Москвагийн тойргийн шүүхийн прокурор хошууч генерал Домбровскийг томилохоор шийджээ, Цэргийн шүүхийн эдгээр шийдвэрлэгчдийн цаана тойргийн командлагч, захирагч Сазонов, өндөр дээд язгуурын өдий төдий харгис цагдаа, Столыпин өөрөө байлаа.

	Фрунзе хүнд хүчир ажлын шоронд найман сар боллоо. 1910 оны есдүгээр сарын 22-нд түүнийг шүүхийн байшинд аваачлаа. Дахиад л Павел Гусевтайгаа нэг ширээн дээр суув. Гэрчүүд тусгай байранд байлаа. Танхимд эгч Людмилагаа байхыг хараад Фрунзе инээмсэглэв.

	Үнэндээ гэхэд энэ шүүх хурал урьдах хоёр хурлаас бага ялгаатай байлаа. Хурлыг даргалж байгаа хагалбар буурал сахалтай дэслэгч генерал Кошелев төмөр хувинд бутархай мөнгө чулуудах адил чанга ярина. Өмгөөлөгчид хэчнээн ч нотолгоо гаргасан яллуулагч хоёр Кошелевын нүдэнд цаазаар авхуулах тавилантай мэт байлаа. Өрсөлдөөн хоёр гол хүн: өмгөөлөгч Якулов, прокурор Домбровский хоёрын хооронд боллоо.

	Домбровский өөрөө ялагчийн үүрэг гүйцэтгэж өмгөөлөгчийг бүхий л хүчээр няцаахыг оролдоно. Дэслэгч генерал шатаж, ясархаг гараараа ширээ шааж, ширгэсэн нүд нь цахилгаан мэт гялалзаж, шингэн үс нь өрвийж, цацагт хяруулын сүүлийг санагдуулна. Харин Якулов биеэ барина. Домбровский ялыг Фрунзийн хувьсгалч үйл ажиллагаанаас үндэслэн тогтоохыг оролдоно. Ийм хүн үзэн ядсан цагдааг алах авьяастай байж болох юм гэхэд Якулов маш тайвнаар:

	— Ноён прокурор, таны хувьсгалч гэж нэрлэж, хаан ширээний дайсандаа та дургүй байгаад би эргэлзэхгүй байна. Гэвч энэ бол та өөрийнхөө эсрэг үзэлтэйд үндэслэж хүнийг сэжиглэх шалтгаангүй юм. Энэ хүн таны намд хамаарахгүй байгаа учраас та огт гэмгүй хүнийг цаазаар авах гэж байх шив дээ. Шүүх тал тохой татахгүй байх ёстой. Фрунзе өөрийнхөө улс төрийн үйл ажиллагаагаар дөрвөн жил цөллөгийн ажлаар шийтгэгдсэн байна. Одоо түүнд улс төрийн ял биш эрүүгийн чанартай ял тулгаж байна. Тэгэхээр энэ чинь юу гэсэн үг вэ? Ийм есөн шидийн юм баримтыг орлож чадахгүй. Баримт, тэр баримт чинь хаана байна вэ? Та нарын тэр гэрчүүд чинь хаана байна вэ? гэв.

	Быковыг дуудлаа.

	— Би энэ хүмүүсийг хэзээ ч үзээгүй! Бага дарга Перлов дахиад л намайг айлган сүрдүүлэхийг оролдсон. Хэрвээ тэр ингээд салахгүй байвал би шүүхэд гомдол мэдүүлнэ гэхэд Якулов гараараа дохиж 

	— Одоо гэрч Ивановыг оруулна уу гэлээ.

	Эмч Ивановыг босгоор алхаж амжаагүй байтал Домбровский:

	— Энэ хоёрын хэн нь Фрунзе вэ, заагаадах гэж хашхирлаа.

	Иванов эмч Фрунзетэй ер уулзаж байгаагүй авч мэгдсэнгүй. Тэр харалган нүдээ онийлгон:

	— Би өвчтөнөө гэрэлтэйд үзэж дассан, энд их харанхуй байна гэж бувтнавал:

	— Хэрэгтэн Фрунзе босож урагшаа алхаад, таныг муу харж байна гэнэ хэмээн Якулов хэллээ.

	Фрунзе бослоо.

	— Хэрэгтэнд та тушаах эрх байхгүй. Би эсэргүүцэж байна... гэж Домбровский сүржигнэв.

	— Та ч гэсэн бараг гурван жилийн тэртээ нэг үзсэн хүнээ таавраар танихыг харалган хүнд шаардах эрх байхгүй гэж Якулов тайван айлтгаад, —  Гэрч Михайлов, Моравицкая, Пителева нар хэрэгтний холбогдолгүй болохыг баталж байгаа нь хангалтгүй хэрэг үү? Хэрвээ Иванов эмч энэ үед гадаадад явсан юм уу хүндээр өвчилсөн бол яах вэ?.. гэв.

	Домбровский цэвэр тавиулжээ. Хэчнээн ч хилэгнэсэн Якуловын эсрэг юу ч хэлж чадсангүй.

	Тэгтэл хошууч генерал Кошелев Домбровскийг аварлаа.

	Тэр буурал хөмсгөө зангидаж:

	— Ноёдоо, одоо чинь цэц булаалдах цаг биш ээ. Бид Фрунзе Гусев хоёрыг зөвхөн бага дарга Перловын амийг хороох гэсэн хэрэгт шийтгэж байгаа биш, засгийн газар болон засгийн эсрэг чиглэгдсэн бүх үйл ажиллагааны нь төлөө яллаж байгаа бил ээ. Эдгээр хэрэг дараа дараагаар үүдэн гарч, үйлдсэн хэрэг тодорхой байна! Бид яагаад бага дарга Перловт итгэж болдоггүй бил ээ? Яагаад бид Фрунзийн гэрчид итгэх ёстой болж байна вэ? Энэ хүмүүс чинь харуул хамгаалалтын хэлтсийн бүртгэлд байдаг юм, яагаад гэвэл цагдаагаас нуугдаж явдаг итгэлгүй хүмүүстэй харилцдаг гэж ажиглагдсан байна. Би энд цагдаагийн төлөөлөгчдийн мэдээллийг уншихгүй, учир нь нууц мэдээ байгаа юм гэв.

	— Тэгвэл би одоо эсэргүүцэж байна! гэж Якулов мэдэгдээд, —  та гэрчүүдэд ямар нэгэн ял тулгаж хар сүүдэр үлдээх эрх байхгүй. Хэрвээ та цагдаагийн төлөөлөгчдийн мэдээлэлтэй байгаа бол уул мэдээлэл нэлээд хожуугийн өдрийнх байж болох биш үү? Тийм биш байсан бол та Иванов, Михайлов, Пителева, Моравицкая нарыг тагнаж байдгаа олны өмнө хэлэхгүй байх сан бил ээ. Жишээлбэл ямар ч эсэргүүцэл дуулсангүй.

	Кошелев алдаа хийснээ ойлголоо. Гэвч нэгэнт ухрахад хожимдсон байв. Тэгээд ч энэ удаад бас л ял урьдчилан шийдэж Гусев, Фрунзе хоёрыг дүүжлэн алахаар яллажээ.

	Фрунзе маш товч үг хэлэв. Тэр ер бишийн биеэ барьж тайван байлаа.

	— Гусев бид хоёрын алсан хүн чинь хааяа байна вэ? Перловын хэргэм нэмэгдсэн, хуучнаараа хууль завхруулж л байна. Цагдаагийн Лавров миний амийг хорлох гэсэн боловч одоо цагдаагийн дарга биш түүний хэргэм цол албан тушаалыг дээшлүүлжээ. Та нар мянга мянган гэмгүй ажилчдыг алахаар ялласан, энэ чинь та нарын нөгөөх шударга шүүх мөн шүү. Гэвч та нарын ачийг хариулна... гэлээ.

	Түүнийг дахин гавлаж цаазлуулагчдын өрөөнд хийлээ.

	Людмила Васильевна дүүтэйгээ уулзах гэсэнгүй, шууд Петербург рүү явав. Петербургт очоод политехникийн дээд сургуулийн профессор Максим Максимович Ковалев, Байков, Павлов болон дээд сургуулийн захиралтай уулзлаа. Бас зохиолч Короленко Петербургт байгааг мэдмэгц очиж уулзлаа.

	Тэд цөмөөрөө авьяаслаг оюутнаа залхааж байгаад зэвүүцэж байлаа. Короленко хэвлэлд хилэгнэсэн өгүүлэл бичиж зандалчдын гараас Фрунзийг чөлөөлөхийг шаардлаа. Дээд сургуулийн бүх профессорууд захирлаараа толгойлуулан хайрт оюутныхаа амийг аврах тэмцэлд оролцов. Гуйн өргөх айлтгалыг зөвхөн засаг, цэргийн дээд байгууллагад явуулаад зогссонгүй, бас улсын думд явууллаа. Якулов бүх өмгөөлөгчдийг босгож тэд цэргийн шүүхийн ялыг эсэргүүцлээ. Тэгээд шүүхийн танхим, тойргийн шүүхийн хооронд харшилдуулах үр цацаж амжжээ. Дэслэгч генерал эрүүгийн шүүн таслах ажиллагааны дүрмийг бүдүүлгээр зөрчиж, гэрчүүдийг доромжилж гүтгэснийг баталлаа. Өөрөөр хэлбэл ялыг хөнгөмсөг бичсэн ажээ. Сонинууд, улсын гуравдугаар думийн депутатууд, Иваново - Вознесенск, Шуй, Кохмын нэхмэлчид цөм бослоо. Бүлгэмийнхэн дахиад л Владимирийн төв шоронг дайран эзэлнэ гэж заналхийлэв.

	Айж сандарсан захирагч Сазонов тойргийн командлагчаас тусламж гуйсан боловч командлагч өөрөө сандран мэгдэж байлаа. Учир нь сүүлийн сард Москвагийн ажилчин олон түмэн хөдөлж дараа дараагаар ажил хаяж энэ бүхэн эцсийн эцэст юу болох нь тодорхойгүй байлаа. Уг явдал 1905 оны ширүүн байдлын өмнөх үеийг санагдуулж байлаа.

	Фрунзе энэ бүгдийг мэдэхгүй байв. Цаазлуулагчдын өрөөний хаалга Павел Гусев тэр хоёрын араас үүрд хаагдсан гэж бодож байлаа. Усан цэргүүдийн орголт бүтээгүйг ч мэдсэнгүй. Газар хөндийлөн ухах явдалд Прозоровын тооцоолсноор дөрвөн сар биш илүү их хугацаа шаардагджээ. Тэгээд чөлөөтэй болоход эцсийн жаахан шороог ухах үлдээд байлаа. Тэд цөмөөрөө тэсэж ядаж байсан учир гүн ухаарай! гэсэн Фрунзийн гол сургаалыг мартсан юм санжээ. Гүн болох тусмаа газрын хөрс хатуу байжээ. Тэгэхээр нь тонгорог, хүрз орох газраар нь ухахаар шийджээ. Ингэж ташуулж ухсан явдал бүх санааг баллажээ. Өглөө цэвэрлэгээний үеэр оргох ёстой байлаа. Шоронгийн цаадах ногооны хашааны тэнд битүү тэрэг тэднийг хүлээж байв. Тэгтэл яг тэр өглөө оргохоос хоёр цагийн өмнө маш бүтэлгүй муухай явдал болжээ. Шоронгийн хашаа руу гал зуухны мод ачсан тэрэг ирж явав. Тэгтэл тэрэгний дугуй гэнэт шигдэж онхолджээ. Ёстой азын нүд нь сохорсон санамсаргүй явдал болов. Синайский очлоо. Газар доогуурх гарцыг судалж үзсэний дараа уг хэрэг тодорхой болжээ. Усан цэргүүдийг сэжиглэх болов. Тэднийг гавлаж дөнгөлөөд чангаланд хийж Синайский өөрөө байцааж гарчээ. Усан цэргүүдийн хэн нь ч хүлээсэнгүй.

	Дэслэгч шиншлэх авьяастай ажээ. Прозоров дархны газар заримдаа ажилладаг байсан болохоор хэний вандантай зэрэгцэн ажилладгийг шоронгийн дарга сонирхжээ. Харгалзагчдын нэг нь вандангийн эзэн Фрунзе цаазлуулах ял заагдсан болохоор одоо эрүүгийн хэрэгтэн ажиллаж байгаа гэлээ.

	Одоо Синайскийд бүх зүйл тодорхой болжээ. Орголтыг Фрунзе удирдаж байжээ! Тийм ээ, салхивчны хоолойг оргоход ашиглах гэсэн солиорсон санаа өөр хэний толгойд орох бил ээ? Магадгүй, Синайскийг усан цэргүүдийг мөрдөж байх хооронд «маш, маш аюултай» нөгөөх чинь цаазлуулагчдын өрөөнөөс оргочихсон ч байж болох юм.

	— Фрунзийг давхар хамгаалалттай тусгай өрөөнд оруул! Тэгээд гарыг нь бас гавла... Энэ чинь хүн биш шуламс шүү гэж Синайский тушаажээ.

	Синайский тэр «маш их аюултай» хүнийг хөл гарыг нь гавлаж дөнгөлөөд чангаланд оруулахыг ажиглаж байлаа.

	— Танд бас англи хэлний сурах бичиг хэрэгтэй юү? гэж дэслэгч ёжлонгуй хэлэхэд

	— Над өөр маягийн хүсэлт байна.

	— Гуй, гуй, би өнөөдөр сайхан зантай байна.

	— Тэгвэл над цэвэр цагаан даавуу авчир гэж тушаагаач.

	— Дөнгөж энэ үү?

	— Тийм ээ.

	— Тамд цагаан даавуу ямар хэрэгтэй юм бэ?

	— Би цагаан даавуун дээр унтаагүй уджээ. Цаазлуулахынхаа өмнө цэвэр дэвсгэр дээр унтмаар байна.

	— Гуйлтыг чинь биелүүлнэ.

	— Таны нүгэл нэгээр хөнгөрнө дөө.

	Шоронгийн дарга: энэ шуламс юу бодоо бол доо? Цагаан даавуугаа нарийхан цуулж туузалсан ч дөрөвдүгээр давхраас бууж чадахгүй гэж бодлогоширно.

	Харин Фрунзе ганцаараа үлдээд цагаан даавуугаа цуулж томоод бат бэхий нь шалгаж, нэг үзүүрийг нь торноос уяад бодолхийлэв.

	Эгшин зуур хүүхэд ахуй цагт ээжийн нь дуулдаг дуу сонстов. Ээж, хөөрхий ээж минь... Жаргах нарны туяаран байгаа тэнгэрт бүргэдийн халин нисэх, Иссык - Кул нуурын цалин цагаан мандал, Тянь - Шанийн жирэлзэн мяралзах зэрэглээ татсан хавцал... энэ бүгдийг хэзээ ч харахгүй болжээ! Гэвч хүүхэд ахуй цагийн хий бодол өөр зураглал болон замхарлаа: үйлдвэрийн хаалгаар шахцалдан гарч байгаа бөөн хүн, улаан туг, ширүүн үгс, сэтгэл хөөрсөн хүмүүс, гудамж талбай, гэр байшин хүртэл донсолсон дуунууд... 

	Тэр нэр төртэй амьдарчээ. Бүгдийн төлөө гэсэн хувийн хариуцлага түүнээс хэзээ ч салаагүй бил ээ.

	Фрунзе шүүх хуралдааны өмнөхөн Франц хэлнээс орчуулсан чамин ном болон суут эрдэмтэн Илья Мечниковын «Өөдрөг үзлийн судалбар» гэдэг хүн төрөлхтний жам ба түүнийг хамгийн дээд аз жаргалд ашиглах хэрэгслийн тухай шинжилгээний зохиолыг уншжээ. Фрунзе уул номыг уншаад ахтайгаа маргаж байсан тэр цаг, аз жаргалыг ойлгох тухай, амьдралын утга агуулгын тухай утга зохиолын танхимынхантай хожим маргаж байсандаа эргэж орсон мэт байлаа. Тэр ном түүнийг эзэмдэж, юмыг эргэцүүлэн бодох болгожээ, Учир нь тэр номыг материалист үзэлтэй, уг зүйлийн суут мэргэжилтэн бичсэн байжээ. Гэвч зохиогчтой ширүүн маргамаар байлаа. Мечников: «Амьдралын утга агуулгыг ойлгохын тулд удаан амьдрах хэрэгтэй, ингэхгүйгээр өнгө будгийн гоо сайхныг магтан дуулдаг төрөлхийн сохор хүний байдалтай юм» гэжээ. Тэгвэл хорин, тавхан насандаа хааны алуурчдаар хүзүүндээ дүүжлүүр углуулсан Фрунзе яах вэ? Алдар цуутай биологич маань үүнд ингэж хариулсан нь: залуучууд хувьсгалт үйл ажиллагаанаас татгалзах ёстой, учир нь сайн шинжлэх ухааныг оролдох явдал Орос оронд улс төрийн үйл ажиллагаанаас илүү их ашиг өгч болно. Өөртөө амьдралын сэрлийг хөгжүүлж, дэлхийн өөдрөг үзлээс хөндийдүү, аль болохоор хол явж амьдралаа гамнаж удаан ажиллахыг хичээх хэрэгтэй. «Би хилийн чандад гарч оросын хувьсгалчдын улс төрийн ухуулгын гол эх булагт маш ойр байсан явдал миний итгэлийг улам бат болгосон юм... Миний гол үзэл бодол бол шинжлэх ухаан мөн...» Хувьсгалч үйл ажиллагаа оросын залуучуудыг эрдэм шинжилгээний ажлаас хөндийрүүлж байна Тэгээд ч шинэ нийгмийн байгуулал бий болгох гэсэн оролдлого нь нэг л байранд нь талхлах» гэсэн хэрэг. «Бүдүүлэг олон түмэн ч» биш, нийтийн санаа бодол ч биш харин шинжлэх ухаан л дээд зэргийн цэнгэл - гоо зүйн цэнгэл болон амьдралын хэвийн мөчлөгийг хүн төрөлхтөнд хангах чадалтай юм. Хэрвээ хүмүүс ортобиозын амьдралаар амьдралаа ч гэсэн хорин нэгэн нас хүрч байгаа залуу хүмүүсийг нийгмийн амьдрал шиг тийм хэцүү бэрх хэрэгт оролцох чадалтай, эрийн цээнд хүрсэн гэж тооцож болохгүй.

	Ийм биологийн өөдрөг үзэл хэнд хэрэгтэй юм бэ? «Эрүүл мэнд бол агуу их эрдэнэс мөн бусад зүйл хажууд нь юу ч биш» гэж баталдаг Шопенгаурын өөдрөг үзэлтэй дуугаа авалцаж байгаа юм биш үү. Ингэж л эрүүл энх байх болтугай! Харин бид дүүжлүүлэх цаг болжээ. Тэгэхээр бидний хэн нь зөв болохыг түүх л шүүг дээ. Өнөөдөр зандалчин нөгөөх хийх зүйлээ ч хийнэ дээ... Чухамхүү тэгээд ч түүнийг байр байхгүй юм шиг гавлаж дөнгөлөн тусгай өрөөнд оруулсан бил ээ. Мөн өрөвдөлтэй аймхай улсаа!.. Тэр үхлийн босгон дээр оччихоод байхдаа ч тэдэнд аймшигтай байжээ. Тэд өөрсдөө хүсэхгүй байгаа ч гэсэн түүний нөлөөлөх гайхамшигт хүчинд итгэжээ. Чингээд хэрвээ тэр өрөөнөөсөө гэнэт алга болсон байхад тэд гайхах юмгүй байлаа. Өнөө шөнө бүх зүйл дуусна гэж баярлахдаа тэд чичирч байв. Гэвч тэр зандалчдад баяр хөөр болгохгүй. Түүний үхэл тэдний баярыг шившиглэх ёстой. Тэр өөрөө өөрийгөө цагаан даавуугаар хийсэн дүүжлүүрээр боох ёстой. Түүний үхлийн байдал эрт орой хэзээ нэгэн цагт олон нийт болон нөхдөд нь тодорхой болж амиа хорлосон явдлыг нь шүүхийн урьдаас бэлтгэсэн шийдвэрийн эсэргүүцэл болж гэж ойлгох болно. Тэр үхсэнийхээ хойно ч гэсэн шударга тэмцэлд уриалж, яллах болно... Баяртай амьдрал минь!..

	... Өмгөөлөгч Якулов шуурхайллаа. Тэр эхлээд улаачаа шавдуулав. Шоронгийн хаалган дээр ирж зогсоход ихээхэн мөнгө тэрэгчийн гарт атгуулж хариултыг нь авсангүй захиргаа руу гүйлээ.

	— Би шоронгийн даргатай яаралтай уулзах хэрэгтэй байна гэхэд жижүүр огтхон ч тоосонгүй.

	— Тэд унтаж байгаа.

	— Ийм сайхан шөнө унтаж байна гэж үү?

	Якулов иймэрхүү хүмүүстэй яаж хандахаа мэддэг учир ширээн дээр нь аравтын дэвсгэрт тавив. Жижүүр нүднийхээ булангаар харснаа түрүүчийнхээ байдлаар суусаар байлаа. Өмгөөлөгч дахиад нэг даргар улаан тавихад жижүүр хөдөлмөгцөө болов.

	— За зальт этгээд минь, хэрвээ Синайский арван минутын дараа энд ирэх юм бол бас тавт авна гэж мэдээрэй.

	— Ноён Якулов битгий эргэлзээрэй. Яаралтай хэрэг гараа юу?

	— Энэ чамд хамаагүй, за, утасд... 

	Синайский хорин минутын дараа ирээд Якуловыг харж эвшээлгээд

	— Хувь тавилангүй дарлагдагсдыг хамгаалагч ноёнтон та ийм орой болсон хойно ямар хэргээр наашаа ирээ вэ? гэв.

	— Москвагийн цэргийн тойргийн командлагч Фрунзе Гусев хоёрыг цаазаар авах ялыг цөлөх ялаар өөрчилсөн.

	— Дахиад л Фрунзе үү? Яасан хэцүү юм бэ дээ. Яах вэ, маргааш л цөллөгийнхөн рүү шилжүүлье.

	— Синайский та яагаад залхуураад байгаа юм бэ. Маргааш биш ээ, одоохон нэн даруй шилжүүл! Би тантай хамт явна. За түргэл л дээ, яасан бойдоо юм бэ! Эсвэл Ивановын ажилчид шоронг чинь арчихыг хүлээх гэж байна уу? Замдаа би бөөн хүн наашаа ирж явахыг харлаа. Түргэл, түргэл!..

	Синайскийн царай цонхийв. Тэр ажилчдаас ихэд айдаг ажээ. Бас тэгээд мужид бүлгэмийнхэн дахин зэвсэглэжээ. Якулов дэмий үг хэлээгүй гэдгийг тэр мэдэж байлаа. Нэг л муу ёрын юм болж байгаа ажээ. Фрунзийг хоёр удаа цаазаар авахаар ял заасан боловч командлагчийг ялаа өөрчлөхийг ямар нэгэн хүчтэй гар шаарджээ. Ийм юм болж байгаагүй ажээ.

	Синайский гудмаар гүйж яваагаа ч анзаарсангүй. Якулов захирангуйгаар:

	— За онгойлго! гэж харгалзагч руу хашхирав. Харгалзагч гэмшингүй байдалтай хаалга нээлээ.

	— Михаил Васильевич! Амьд байх шив!.. Амжихгүй байх гэж бодсон юм. Дүүжлэх ялыг зургаан жил цөлөхөөр сольсон. Арав ч байсан яах вэ. Баяр хүргэе! Баяр хүргэе миний хайрт нөхөр минь!

	— Гусевыг яасан бэ?

	— Бас тэгсэн.

	— Би цагаан даавууг чинь урчихсан, та уучлаарай гэж Фрунзе Синайскийд хэллээ.

	— Оргох гээ юү? Яах гэж тэр вэ?

	Дэслэгчийн улаан зовхитой онигор нүднээ бөөн шохоорхол аслаа.

	— За үүнийг ч хэлэхээ больё. Миний өрөөнд номуудыг минь авчирч өг гэж тушаагаач. Бас англи хэлний сурах бичиг шүү. Асуудал пролетари нарын тусад шийдлээ гэж данийн хунтайж англи хэлээр хэлсэн юм гэдэг билүү.

	Фрунзе цөллөгийн хэсэгт ирсэн анхныхаа өдрөөс эхлэн шинээр оргох санаа төрлөө.

	Номыг нь авчирч өгөөд мужааны дархны газар очиж ажиллахыг зөвшөөрөв.

	— Паня, «Энэ ертөнцөд би баривчлах эрхтэй шүүхийн мөрдөн байцаагчаас өөр хэнээс ч айдаггүй» гэж Наполеон нэг удаа хэлсэн юм гэнэ дээ. Тэгэхээр Наполеон тийм ч олигтой сайн эр байгаагүй байжээ. Чи бид хоёрыг мөрдөн байцаагч айлгасангүй, зөвхөн инээдэм болж байна. Биднийг гурван удаа шүүж, хоёр удаа хүзүүнд минь «Столыпины зангиа» углалаа. Гэвч биднийг цаазлуулагчдын өрөө ч айлгаж чадсангүй. Тэгэхээр бид юунаас айх юм бэ? Чухам юунаас байгааг нь би хэлье: тэд ялагдсаныхаа өшөө хонзонг авахыг хичээж байна. Тэд биднийг зовоон тарчилгаж, тэсэхийн аргагүй болгохыг хүсэж байна. Оргох хэрэгтэй! Одоохондоо тэнхээтэй байгаа дээрээ оргох хэрэгтэй.

	Фрунзе хүндээр өвчилж байгаагаа нөхдөөсөө нуужээ. Цусаар ханиалгаж, жаахан хүч гарвал хамаг биеэр хүйтэн хөлс асгарна. Тэр унтахаа байж, хоолонд дургүй болж, амархан ядарна. Нүд өвдөж хичээлээ хийхээ болилоо. Мужааны газар багаж хэрэгсэл түгээж засах ажил даалгажээ. Тэр хэдэн цагаар агуулахад сууж ханиалгана. Харгалзагчид халдвар авахаасаа айж, агуулах руу шагайж ч зүрхлэхгүй байлаа. Тэд уг хэргийн учрыг тааж байлаа. Тэгээд ч үнэндээ агуулахаас өөрөө өөрийнхөө байгааг мэдэгдэж байлаа. Оргох аятай нөхцөлийг төсөөлөхөд хэцүү байв.

	Маш доогуур гүн ухвал болох байлаа. Төмөр багаж гарт байгаа ч гэсэн Павел Гусевтэй хоёулхнаа давахгүй нь мэдээж. Бусад хоригдлуудыг татаж оруулах нь чухал байлаа. Прозоров байхгүй нь харамсалтай ажээ. Түүнийг мужааны газар оруулахгүй байв. Гэлээ ч гэх нь ээ Иван Егоров, Литовын большевик Мицкевич, усан цэрэг Башлыков болон Скобейников нар байлаа.

	Дахиад л уйгагүй ажил эхэллээ. Агуулахын модон шал дороосоо их сийгж байсан тул банзыг том дүнзэн дээр тавьсан гэдгийг Фрунзе мэджээ. Тэгэхээр ухсан шороогоо хийх хөндий байгаа байж таарах нь ээ. Эхлээд хоёр метрийн гүн нүх ухаад, дараа нь хажуудуулан ухах хэрэгтэй. Үе үе ухаж, дархны газрыг хаахын өмнөхөн шалны банзаа хуучин байранд нь нямбайхан тавьдаг байлаа. Хамгийн гярхай хараатай хүн ч ажиглахааргүй нямбай хийж байлаа.

	Нэг сар, хоёр сар... найман сар ухжээ. Фрунзийг хөрөө, харуул инээн хөгжөөн түгээж байх хооронд Башлыков, Егоров нар шалны банзаар тагласан газар дор наранд гарах замаа чимээгүйхэн ухсаар байна.

	Синайский Фрунзед итгэдэггүй байлаа. Дархны газраас оргох бололцоогүй мэт шоронгийн даргад санагддаг байсан авч журмыг сахиж үе үе шагайдаг байлаа.

	Ээ та минь! Фрунзе пинд харуулгүй сууж байх чинь, хэв журамгүй хэрэг... Нүдний хараанаас далд байгаа хүн юу ч хийж болно. «Маш их аюултай» хүнийг нэг газар удаан байлгаж болохгүй гэдгийг Синайский ойлгож байв. Фрунзетэй харилцахдаа нөхөрсөг ёсоор харьцдаг байлаа. Хэрэгцээтэй үедээ францаар ярьж гайхуулах дуртай байв. Тэгээд одоо их л санаа зовсон байдалтай:

	— Мон ами, та их өвджээ! Арьс яс болж. Танд Беарриц, Ницца хэрэгтэй болжээ. Та энэ шороо тоостой пинд өдөржингөө байгаа шүү дээ. Үгүй, үгүй би ингэж эмнэлгийн горим журмыг зөрчиж байхыг цаашаа тэсвэрлэж байж чадахгүй! Ницца руу явуулж болохгүй ч гэсэн дархны газар ирэхийг хориглож байна! Таны үнэт амьдрал чинь пролетари нарт хэрэгтэй шүү дээ. Агуулахын эрхлэгчээр эрүүгийн хэрэгтэн Неганов болог гэлээ.

	Фрунзийн хөл суларч толгой эргэлээ. Муухай шаар шүү!.. Тэдэнд хүчгүй мөртөө бадарсан хорсол эзэмдэж дахин сэхээ авахад их хөдөлмөр хэрэгтэй байлаа. Хоолой бачуурч, уруул дээр ягаан хөөс цахрав.

	— За тэр шүү, миний зөв байгаа биз дээ гэж Синайский өөрийгөө дүгнээд, францчуудын ярьдгаар сандут - эргэлзээгүй байгаа биз дээ... гэв.

	Эрүүгийн хэрэгтэн Неганов бол насанд хүрээгүй хүүхэд хүчиндсэн хэргээр яллагдсан бөгөөд шоронгийн дарга туслахуудын өмнө элдвээр долигонодог батгат эр бил ээ. Харгалзагчид түүнд таатай биш боловч тэр хүн бүрийн өмнө зулгуйдна. Тэр ч байтугай эрүүгийн бусад хэрэгтнүүд хүртэл түүнийг хүн гэж үзэхгүй нүд үзүүрлэнэ.

	— Чи ёстой улаан өт мөн дөө гэж Негановын зулгуйч үгийг сонссон Бабич сэжиглэнгүй хэлээд, —  Чамайг багалзуурдчих юм сан, харин гараа бузарлахыг хүсэхгүй байна. Битгий долигоноод байгаарай, үхээрээ. Сүнсийг чинь тонилгочихно шүү! гэдэг байлаа.

	Неганов үргэлж нэр олохыг хичээнэ. Тэр агуулахын эрхлэгч болоод дарга нарын хишиг хүртлээ гэж ихэрхэнэ. Нэгэн өдөр агуулахынхаа шалыг нойтон алчуураар арчиж байгаад нэгэн банз дэргүй юм шиг хачин эвгүй нахилзаж байхыг мэджээ. Уул явдлыг ихэд сонирхож, шалны завсраар зэвэрсэн хөрөө шургуулбал хоосон зай руу орж байгаад итгэжээ. Неганов банзыг зовж түвдсэн юмгүй ховхолбол нүх байлаа! Неганов агуулахаасаа баярласан царайтай гүйн гарвал дархны газар шоронгийн дарга байж байхыг хараад:

	— Газар доогуур ухсан нүх байна! Би үүнийг илрүүлж оллоо, би, би... хэмээн хашхирлаа.

	Синайский нүхийг шинжлэн үзээд:

	— Эд зорилгодоо хүрэхэд ойрхон байжээ. Дахиад л Фрунзе гэлээ.

	Бүх харгалзагчдыг өөрчилж, Фрунзийг дахиад л гавлалаа. Орголтыг зохион байтуулахад сэжиглэж байгаа хүмүүсийг занчиж нүдэн, чангаланд суулгалаа. Өглөө эрт харгалзагчдын нэг нь агуулах руу шагайвал Негановын хүүр байжээ. Магадлан шалгагчид хүчээр алсан гэх ямар ч ул мөр байхгүй байгааг тогтоожээ.

	Яг энэ өдөр өөр нэг газар Владимирын төв шоронд ямар ч холбогдолгүй өөр нэг явдал болжээ. Юу гэвэл: Киевт эсер Богров Столыпиныг алжээ.

	Дотоод явдлын яамны сайдаар Сергей Дмитриевич Сазонов болжээ. Шоронгийн төв захиргаа түүний нэр дээр Фрунзийн төрөл төрөгсдийн өмнөөс гуйлт илгээжээ. Фрунзийн сүрьеэ улам хурц хэлбэрээ олсон юм санжээ. Түүнийг өмнө зүгийн шоронд шилжүүлэх шаардлагатай байлаа. Сазонов бодлогоширсноо: «Николаевын төв шоронд шилжүүл» гэж гуйлт дээр цохлоо.

	
ШОРОНГИЙН НИЦЦА

	Орос орны бүх гяндангийн дотроос «Николаевын булш» гэж нэрлэгддэг Николаевын шорон хамгийн аймшигтай нь байлаа. Жил бүр энд хэдэн зуугаас доошгүй хоригдол үхдэг байлаа.

	Шорон Өмнөд Буг голд нийлдэг Ингул голын тохойд байдаг байлаа. Тэгээд шар усны үерийн үеэр арал дээр байгаа юм шиг болдог байв. Харахад уйтгартай зэгэл саарал хана, харуулын цамхаг, өргөст торт хашаан дотор хөөрхийлөлтэй модон сүм байна.

	Фрунзе энэ сүмийг хараад шууд анхааралдаа авчээ. Түүнийг ганцаарчилсан өрөөнд оруулахад шоронгийн номын сангаас Евангели, Библи, псалтырь, «ариун номын судар»... болон хэрвээ байдаг бол дайны дүрэм зэрэг ном авчрахыг харгалзагч Коробкагаас гуйжээ.

	Харгалзагч бүр сандарчээ. Шинэ хүн маш их аюултай гэж тодорхойлолтод бичсэн байснаас гадна, Синайский нааш нь явуулсан юм гэдгийг шоронгийн даргаас мэдсэн юм санжээ. Тэгтэл гэнэт ариун номын судар авъя! гэж байдаг.

	— Чи чинь урт сахалтуудын талын хүн үү?

	— Хүү минь шүтээнийг битгий доромжил, яагаад гэвэл Матфейд: хүнд орж байгаа зүйл хүнийг бузарладаггүй, түүнээс гарч байгаа зүйл хүнийг бузарладаг гэж өгүүлсэн байдаг. Хэрвээ чи, ариун бурхан Петрийн боол агуу их нүгэл хийсэн бол загалмайн очроор өөрийгөө сайн адисалж бай. Хувцастай л бол идэж уух, биеийнхээ төлөө битгий шуна. Хүү минь, бүх амьд юмыг сүйрүүлдэг дайн айсуй, чиний мэлмийг харвал чамайг туйлын их зовлон, сорилт хүлээж байгаа бололтой гэлээ.

	— Сахалт чөтгөр минь юу гэж гуаглаад байна вэ? Сэлмээр нудраад өгье... Шаар минь, чи социалист болохоос, хар лам биш шүү дээ.

	— Аливаа ядуус сэтгэл санаагаараа миний хаанчлалд ордог юм. Миний эрхэм номлолыг сонс... 

	Коробка номхорлоо. Харгис хэрцгий боловч сүсэгтэй, бүдүүлэг хүн тул муу юмнаас айдаг байжээ. Тэгээд шоронгийн номын санчийн үүргийг давхар гүйцэтгэгч сүмийн дуганчаас судрууд, тэр ч байтугай байлдааны дүрэм олж иржээ.

	Шинэ хүн маань өөрийгөө харах мэт дайны тухай үе үе ярьдаг байв. Тийм ч хол бус Балканд нэг юм болж байгаа бололтой. Гэвч «Идэж уухынхаа төлөө битгий санаа зов» гэж шинэ хүний уриалсан үг харгалзагчийг юунаас ч илүү зовооно. Тэр юу гэсэн үг юм бол оо? Гяндангийн төв захиргаанаас шалгалт ирэх юм биш байгаа? Коробкагийн ч, туслахуудын ч, шоронгийн дарга бага дэслэгч Колченкогийн ч хошуу муу хэрэгт дүрэлцсэн байжээ.

	Колченко худалдаачны гэр бүлээс гаралтай ажээ. Түүнд худалдаачин чанар бүр хүүхэд ахуй цагаас оргилсон байна. Колченког «хүмүүсийн дунд» оруулахын тулд эцэг эх нь багагүй хөрөнгө заржээ. Тэгээд одоо шоронгийн дарга болоод эцэг эхийнхээ өрийг эргүүлж өгөхөөр шийдсэн ажээ. Бас өөрөө ч элбэг баян амьдрахыг хүсжээ. Эцэг нь: «Хэрвээ ухаантай л хандвал аливаа ажил ашиг орлоготой байдаг. Жишээлбэл чи шоронгийн дарга хүн. Тэгэхэд хэчнээн хоригдлын хүч дэмий өнгөрч байна. Тэр чинь үйлдвэрийн газар гэсэн үг!» гэдэг байлаа.

	Колченко шоронгоо үйлдвэрийн газар болгон хувиргалаа. Дархны газрууд өдөр шөнөгүй ажиллана. Хоригдлуудыг хоногт арван таван цаг хөдөлмөрлөхийг шаардана. Мужааны газар нь бүх хотыг модон эдлэл, авсаар хангана. Өрөөнүүдэд гурилын тампуу засуулахаар авчирна. Өрөөндөө тэнгисийн гөрмөл олсыг задалж сэвлэг болгоно. Амьсгалахын аргагүй болж шороо тоос нүд, уушгиар орж зовооно. Шоронгийн харьяа ногооны газар өргөст хэмх, байцаа, төмс, тариалах авч хоригдлуудын хоолонд биш зах зээлд гардаг байлаа. Колченко мөнгөөр халаасаа цүндийлгэж байв. Үнэндээ олзоо хувааж, орлогч дарга, харгалзагчид, шоронгийн захиргааныхан зохих хувиа ч хүртдэг ажээ.

	Эд бол гар хөлөөрөө холбогдсон хамгийн нинжин сэтгэлгүй луйварчид байлаа. Хоригдлуудад хийсэн бүх ажилд нь мөнгө өгөх ёстой боловч тэдний хэн нь ч бүх хугацаандаа ганц ч зоос авч байсангүй.

	Шуналдаа автсан Колченко бүр дэндэж, бүх хоригдлыг (таван зуу гаруй байсан) зөвхөн талх ус хоёроор хооллодог болжээ. Тэгээд мэдээндээ хоригдлуудад ногоотой шөл, мах, агшаасан будаа өгч байна гэж тэмдэглэдэг байжээ. Ийм маягаар «хэмнэсэн» мөнгөө шоронгийн дарга бас л өөрөө авч хамсаатнууддаа хишиг хүртээнэ. Шорон жилд хэдэн арван мянган рублийн цэвэр ашиг олно. Тэр цэвэр ашгийн ихэнхийг Колченко өөрөө зална.

	Тэр шахаж хавчих бүхэл бүтэн систем боловсруулжээ. Өчүүхэн жаахан эсэргүүцэл гарвал зодож занчиж чангаланд хийнэ. Эрүүгийн ба улс төрийн хэрэгтнийг аль алиныг занчина. Хорьхон минут нарлуулахдаа дугуй замаар алхуулж ярилцахыг хатуу хориглоно. Эрүүгийн хэрэгтэн, улс төрийн хэрэгтнүүдийг нэг өрөөнд хольж байрлуулах ба эрүүгийн хэрэгтний дундаас тагнуул туршуул заавал суулгана. Шөнө дунд харгалзагчид ирж бүгдийг чармай нүцгэлэн нэгжлэг хийнэ. Төв шорон шилтгээнтэй цайз байлаа. Хэрвээ шоронгийн захиргаан дээр дураараа загнаж байгааг эсэргүүцэхийг оролдож шил заасан хүнтэй санамсаргүй тааралдвал түүнийг тун амархан залхаана: шөнө толгойд нь шуудай углаад хонгилд чирч аваачаад үхтэл нь зодно.

	Төрөл төрөгсөдтэйгөө уулзахыг хатуу хориглоно. Захиаг Колченко өөрөө чандлан үзэж шалгана. Зовж туйлдсан хоригдлуудын нэг ч санаа алдалт шоронгийн хананаас цааш гарч чадахгүй байлаа.

	Ашиг, ашиг, ашиг... Колченко авсаа арвилан хэмнэхээр шийджээ. Сүрьеэгээр үхсэн хоригдлын цогцсыг сийрсэнд ороож оёод нууцгайхан булдаг байлаа. Тэгээд гянданч, худалдаачин зэрэг танилуудынхаа дунд:

	— Миний шоронгоос амьдаараа гарч байсан хүн байхгүй. Нэгэнт чи хаан ширээний дайсан болсноос хойш нохой шиг л хатаж үх. Гяндангийн төв захиргаанд янз бүрийн горим дүрэм бодож л байг над хамаагүй... гэж Колченко сайрхдаг байлаа.

	Шоронд юу болж байгааг Фрунзе хашир гярхай харцаараа шууд дүгнэжээ. Эхлээд оргохоор төлөвлөж байсан бол тун түргэн дасаж танилцсан улс төрийн хоригдлуудад туслахаар шийдлээ. Тэд цөмөөрөө давшгүй хүнд нөхцөлд байгаадаа гомдолхийлнэ. Нэг хэсэг нь шоронгийн дарга болон түүний гарын хүн («Гоголийн зохиолын Коробочка» гэж тэр харгалзагчийг энд нэрлэдэг) Коробкаг алъя гэнэ, нөгөө хэсэг нь хэдийгээр багагүй хэмнэлт гарч Колченко баярлана гэдгийг мэдэж байсан боловч өлсгөлөн зарлая гэлцэнэ!

	— Бид шоронгийн даргыг албан ажлаас нь халах ёстой! гэж Фрунзе хэллээ.

	Хэн ч иймэрхүү юм бодож байгаагүй тул инээдэм тохуу болж, халахаа... халах гээд үз л дээ!.. гэлцэв.

	Гэвч Фрунзе тийм тодорхой төлөвлөгөө боловсруулсан байжээ.

	— Колченко — дээрэмчин өөрийгөө дээрэмчдээр хүрээлүүлжээ. Энэ бол захиргаа биш, харин бүлэг олигоо алдсан луйварчид юм. Бид шалгалт хийж, орлогыг нь тооцон акт тогтоож, гарын үсгээ зуран гяндангийн захиргаа руу явуулна. Тэд бас л сангийн хөрөнгө шамшигдуулагчид сууж байгаа болохоор золгүй нэг муу бага дэслэгч өөрсдөөс нь хэдэн мянгыг нууж байгааг тэвчиж чадахгүй. Чонын хууль хаа ч адилхан байдаг юм. Тэд түүнийг шалгаж, гомдол мэдүүлэн цөллөгт явуулна.

	— Тогтоосон актаа яаж гадагш нь гаргах вэ?

	— Та нарын хэн нэгэнд нь хотод найдвартай танил бий юү?

	— Бий. Энд Николаевын социал - демократууд олон байгаа.

	— Тэгвэл гайгүй, бусдыг нь би хариуцна.

	Фрунзе аливаа чухал ажлыг хийхдээ үргэлж маш няхуур онолын бэлтгэлтэй хийдэг байлаа. Энэ удаа уул онолын бэлтгэл большевик ухуулагчийн хувьд маш хачин байдалтай байлаа. Тэр хийдийн ном шагайж гарлаа. Бурханд итгэдэггүй ч хүүхэд байхдаа сүмд очиж санваартан эцэгтээ тусалдаг байсан Прозоровоос нэлээд юм мэдсэн ажээ. Ариун судрыг нэлээд сайн судалсны дараа Фрунзе ажил хэрэгтээ орохоор шийдэв.

	— Бид найрал дуу зохион байгуулж сүмд ёслолын дуу дуулцгаая гэж нөхдөдөө хэллээ.

	— Чөтгөр аваг, хоолойгоо сөөтөл орилбол орилж л байг! гэж шоронгийн дарга зөвшөөрөөд, — Яах вэ, ямар нэг комисс гэнэт буувал бид улс төрийн хэрэгтнийг хүртэл их тэнгэр бурхныг магтан дуулуулдаг гэж үзүүлье. Удирдаачаар дуганчийг томилъё гэжээ.

	Дуганч бөгөөд шоронгийн номын санч хийх юмгүй уйддаг тул найрал дуучдыг удирдах даалгавар аваад ихэд баярлажээ. Тэр дуганч хүчтэй хоолойтой учир унзад болохыг бодолхийлж байсан үетэй бил ээ. Рафаил жүжигчин шинжтэй бөгөөд өөрийн хоолойгоороо бүгдийг шагшруулдаг байлаа. Тэгээд сүмийн хүнхэр түүний баргил хоолойнд доргиход Фрунзе:

	— Би Казанийн их сүмд ч ийм хоолой дуулаагүй юм байна. Гэвч Сергий багшид ч хүрэх хол байна. Тэр ёстой л үхтлээ орилдог юм гэж дуу алдав.

	Ээ дээ, нэрэлхүү зантай хүн энэ хорвоогийн хамгийн дорой амьтан юм даа!.. Рафаилын өргөн царайд инээмсэглэл тодорч:

	— Та номын сангаас ариун ном гуйсан хүн биш биз дээ? гэж бүлтгэр цагариган нүдээ Фрунзийн царай руу үзүүрлэн асуулаа.

	— Тийм ээ, багштан

	— Та яагаад бурхны номд ийнхүү дуртай болсон юм бэ?

	— Яривал ч их юм байна. Би хурал номд сурч байсан, цэргийн санваартан болохыг боддог байсан юм тэсээд л миний сэтгэл тайвшрахгүй юм. Ер нь цэвэр салхинд гарах итгэлээ алдаагүй л байгаа юм.

	— шоронд та яагаад орсон юм бэ?

	— Өвлийн орд руу очсон ард олны жагсаалд оролцсон юм... 

	Багш ламтан Рафаил чимээгүй байх дохио өглөө. Тэр дахиад юу ч асуусангүй. Улс төрийн энэ хоригдол ямар нэг хэмжээгээр хар лам Гапоны хэрэгт холбогдсон юм байна гэж сэтгэжээ. Жанч нөмөрсөн энэхүү турхирагчийг нутгийн сүмийн лам нар ардын төлөө зовж туйлдсан агуу их зовлонтон гэж үзэх нь халаг байдаг байлаа. Тэр үеэс эхлэн дуганч Фрунзед талтай болж, заримдаа хуйвалдагчийн дүрээр нүдээ ирмэдэг байлаа. Залуугийн хөгжмийн түүх сайн мэддэг явдал удирдаачийг шагшруулав. Тэр тухайлбал ингэж боддог байлаа.

	— Бетховен «Herr Gott, dich loben wir Hallelujа» маягийн нэг төрлийн симфонийг боджээ... Гэвч биеийн зовлон нугачжээ. Ингэхэд байна шүү, Бетховены найзуудын нэгийн юу гэж хэлснийг мэдэх үү? Тэр хүн: «үг нь гавтай мэт авч аз болоход дуу нь чөлөөтэй юм» гэсэн бил ээ. Бид үүнийг хэлж чадахгүй. Харин Бетховен юу гэж бичсэн бэ? «Эрх чөлөөнд юунаас илүү дурласан цагт сайн зүйл бүтээж болох бөгөөд тэр ч байтугай хаан ширээнийхэн чин үнэнээс цааргалдаггүй юм» гэжээ.

	Гайдан, Моцарт, Бах, Россинийн тухай шүүн ярина. Ярьсан бүгд удирдаачид нээлт болж байлаа. Эрхэм дээд үгс сэтгэл хөдөлгөж сандралд оруулна. Түүний үгэнд зодоон нүдээн, хараал байхгүй, харуул манаагүй, шоронгийн хана туургагүй ямар нэгэн өөр амьдралыг зөгнөсөн хараат биш хүч байлаа. Рафаилд дорой хөөрхий сүмд нь агуу шаналалд автсан ариун сүнс нисэн ирсэн мэт байлаа.

	Фрунзе уянгын өнгөтэй, аятайхан цээл хоолойтой бөгөөд ер нь хөгжмийн авьяастай ажээ. Тэр олон хоолой гэж юу, түүнийг хэрхэн хослуулах тухай мэддэг байлаа. Сүмд гитараар тоглож болдоггүй нь харамсалтай бөлгөө. Ер нь тэгээд хөгжимдөх, дуулах явдал түүний ажил гэсэн сэтгэгдэл төржээ. Тэр найрал дууг маш сайн зохион байгуулагчаа харуулжээ. Тэр ийм их мэдлэг хаанаас олж авав аа? гэж удирдаач гайхаад ирээдүйг нь зөгнөж:

	— Тан шиг сонсгол, хоолойтой сон бол... Та сэтгэл булаагч, ёстой сэтгэл булаагч юм! Та хөгжмийн дээд сургуульд орох хэрэгтэй. «Үелзэн шуранхайлахыг» чинь сонсоод миний нулимс уяран асгарах юм гэлээ.

	Фрунзе бүх найрал дууны уншлагыг дуртайяа хуулж өгдөг боллоо. Фрунзед юм бичээгүй цаас хэрэгтэй байсан тул тэндээс олж авдаг байлаа. Бас тэнд сүм дотор Николаевын хорих төвийг шинжилсэн тухай актаа бичиж, бүх тооцоог нямбайлан хийж зүй бус ашиглан шамшигдуулсан зүйлийг жагсаажээ. Колченко найман жилийн дотор бараг гурван сая шахам рублийн сангийн хөрөнгө тоносон байлаа. Тэгээд уул актад улс төрийн бүх хэрэгтнүүд гарын үсэг зурмагц Фрунзе дуганчид:

	— Багштан минь, би удахгүй үхэх н, ээ. Ээ халаг, ээжийнхээ үгэнд ороогүйн учир... чийгт хөрс минь намайгаа ав даа! Эрхтэн бие минь эцсээ хүртэл суларч гүйцжээ, сүрьеэ ч намайг бүр идэж гүйцлээ гэв.

	— Бурхны л дур шүү дээ.

	— Хүлцэн дагана. Яагаад гэвэл ачийг хариулна гэсэн байдаг. Надтай гэрлэх ёс гүйцэтгэсэн одоо Петербургт сууж байгаа бүсгүй Ефросинья Талызина надаас хамгийн сүүлчийн мэдээ авахгүй байгаад л харамсаж байна. Би нэхэн бичих захиагаа бичиж байна, гэвч хайр дурлалын үгийг шоронгийн шууданд итгэхийг хүсэхгүй байна. Яагаад гэвэл тэр ичгүүр сонжуургүй дорд хүмүүс цөмийг нь үздэг юм. Тэгээд ч миний уйтгар асар их байгаа бил ээ.

	— Захиагаа авчраад над сэмээрхэн өгөөдөх.

	— Захиа одоо надад байна. Хотод очоод хаяг бүхий хүнд өгөөрэй. Тэд зохих газар нь явуулна.

	Дуганч зузаан захиаг судрын завсар хавчууллаа. Ямар ч Ефросинья Талызина гэгч байхгүй, дугтуйн дотор хайр дурлалын захиа биш, ямар нэгэн чухал зүйл байгааг шууд таалаа. Бас ч улс төрийн хоригдол маань үхэх гэж байгаа хүнтэй төсөөгүй байлаа. Тэр нэлээд их ханиаж байсан нь үнэн боловч тоос шорооноос болж цөмөөрөө л ханиалгаж байв.

	Рафаилыг сониучирхал нь дийлж, ганцаараа үлдээд дугтуйг хулгайлан задалж, дэнгийн гэрэлд улайран уншлаа. Тэгтэл түдэлгүй айн бүх бие нь чичирлээ. Шоронгийн даргын эсрэг хуйвалдаан байжээ! Улс төрийн бүх хэрэгтнүүд гарынхаа үсгийг зуржээ. Тэр уул захиаг задлаагүй нь дээр байжээ... Гэвч тэрхүү захианд тоочсон болгон чин үнэн зүйл байв. Харин Рафаилд тэр их баялгаас улаан зоос ч хүртээгүй бөлгөө. Түүнийг хүн гэж тооцдоггүй, дуганч салбадай мэт байдаг ажээ.

	«Гайтай түйтэй бурхан номгүй социалистуудыг цөмийг нь илчилж барьж өгье, бурхан өршөөнө» гэж дуганч бодлоо. Түүнийг ингэвэл ч гэсгүй болгоно доо. Тэгэхдээ энд биш шүү, бүр жинхэнэ сүмд гэсгүй болгоно. Тэр бурхан өршөөнө гэдэгт эргэлзэхгүй байлаа. Гэтэл тэр актад гарын үсэг зурсан гурван зуун улс төрийн хэрэгтэн уучилна гэж үү дээ? Тэдний хэн нэг нь хэзээ боловч суллагдаж, хорвоогийн аль ч хязгаарт байсан дуганчийг хайн олж урвасан хэрэгт өш хонзонгоо авна. Хэрэв захиаг авч устгавал яах бол оо?.. Ерөөсөө захиа байхгүй, тэгээд л гүйцнэ. Гэтэл тэд хотод холбоотонтой бололтой, удалгүй захиа очоогүйг мэднэ. Чингэвэл Рафаилыг сүмд нь цааш харуулчихна. Дахиад л урвасан болно... Энэ сахал нь өрвийсөн амьтанд зовон тарчилж байх хар дон шүглэжээ. Тэгээд бас агуу их нийслэл Москвагийн дуучдын тухай яриад байдаг. Бурам шиг сайхан яриа... Тэр Москвагийн бүх соруудыг хэсэж явж гэж бодохоор ажээ. Хэрвээ түүнд итгэвэл бараг бүх унзад гэсгүйг мэддэг гэнэ дээ. Зальт хар могой чинь Владимирийн дарь эхийн сүм, Дмитриевийн цогчин дуган, дур татахаас айж гоо сайхан царайгаа нохойн хоншоороор сольж өгөхийг бурхнаас гуйсан ариун Христофорийн тухай чалчдаг байлаа. Миний муухай царайг хараад надаар тохуу хийдэг түүний сүнсийг мөнхийн зовлонд тамд очиход нь эрсдүүлээсэй. Харин одоо тэр орчныхоо хоригдлуудын дунд суучхаад социализмын тухай ярьж байгаа даа... Мэхэлжээ, мэхэлж... намайг багалзуурдаж алчхаад шинэ захиа бичээд эхэлнэ... Үгүй ингэхэд би тэр тамын эзэн Колченкогоос юунд зовж байх ёстой бил ээ. Тэр бүр баларч л байг! Энэ хахуульчийг хэчнээн л хурдан зайлуулах тусмаа төдий чинээн сайн. Дуганч минь битгий ай, хүний тусын тулд хийсэн зүйлийг христ бурхны эсрэг гэж үздэггүй юм... Намайг ямар шоронгийн хаалгаар гарахад нэгжлэг биш дээ..

	Дууны ээлжит сургуулилтын үеэр Фрунзе:

	— Багштан, захиа дамжуулж өгөв үү? гэж асуулаа. — Хүлээж авсан гарын үсэг нь энэ байна гэж дуганч ширүүн хариулаад — Харин би дахиад танд зарц болж чадахгүй шүү гэв.

	— Уншаа юу. Тэр тусмаа сайн. Та бол бурханд ариун үйлс бүтээжээ. Танд Колченко юу ч өгөхгүй байгаа шүү дээ. Биднийг эндээс оргоход тусалбал зүгээр сэн. Шаар чинь зовоож гүйцлээ. Та эхтэй эгч дүүтэй шүү дээ. Бурхан таныг энэрнэ ээ.

	— Хэрэв Колченко мэдвэл ч миний арьсыг хуулна даа.

	— Би таныг нууц байдалд сургаж өгье. Амьдралд хэрэг болно шүү. За тэгээд танд хийгээд ч байх юм байхгүй, хот бидний хооронд л холбоо барих болно. Тэд цөмийг нь бэлтгэчихнэ ээ. Чадах уу?

	— Битгий туршаад бай. Би ядуу хүн, ажил үйлсээсээ салахгүй. Та бурхнаас хэтэрхий их зүйл горилж байна.

	— Харамсалтай л байна. Гэвч түрүүчийн тусад гялайлаа. Хэзээ ч мартахгүй.

	Харгалзагч Коробка Фрунзийг бүгдээс илүү магтана. Фрунзе олс задлах нормыг биелүүлж, тампуу маш сайхан нөхдөг, бас тэгээд өвдөг дээрээс нь «Ариун номын судар» салдаггүй байлаа. Юу хэлнэ дуулгавартай сонсоно. Найрал дуучдыг зохион. байгуулсан. Нэгэн удаа харгалзагч гяндангийн даргынхаа өмнө Фрунзийг магтахад дарга суудлаасаа босон харайгаад

	— Коробка чи ёстой мануухай юм аа! Тэр Фрунзе чинь хоёр удаа цаазаар авахаар ял заасан юм. Тэр өнөө маргаашгүй оргох гэж байхад чи чихээ тавин чагнаж байдаг. Тэр найрал дуу зохион байгуулсан юм биз дээ? Найрал дууг тарааж, цөмийг нь болгоож өг, Фрунзийг нийтийн өрөөнд оруул. Улс төрийнхөн түүнийг ахлагчаараа сонгосон байна л ээ. Сүмийн номыг нь надад аваад ир! Тэд тэдгээр номыг нууц түлхүүр болгон ашиглаж байна. Би чамайг түүнийг бүр номхруулчихсан гэж бодож байсан юм, чи чинь түүнтэй хагас жил зууралдаж байгаа шүү дээ... гэв.

	Коробка хорсон хилэгнэхдээ орох газраа олохгүй байлаа. Бүх өрөөгөөр хэсэж, «дуучид» байсан хүмүүсийг цөмийг нь чангаланд хөөж оруулав. Фрунзийг шат руу өшиглөж өнхрүүлэв. Энэ өдрөөс эхлэн Фрунзед бөөн зовлон эхэлжээ. Коробка түүнийг хашаан дотуур гантай ус зөөлгөх юм уу нэгдүгээр давхраас тавдугаар давхарт, тавдугаар давхраас эргүүлж нэгдүгээр давхарт зургаан пүүний жинтэй баглаатай таар зөөхийг тушаав. Коробка үзлэг шалгалтдаа цуцашгүй ажээ. Намхан нуруутай, бүдүүн, хотгор хамартай Коробка Фрунзийн хажууд дэвхцэж, гараа үрэн тасралтгүй хашхирч зандарна.

	Тэгтэл Фрунзе ядарч туйлдан газар уналаа. Харгалзагч хэчнээн өшиглөсөн ч Фрунзе боссонгүй.

	— Үүнийг тарианы газар шилжүүл, нүдээ эмчлүүлэг. Петербургээс комисс ирэх гэнэ. Ийм хүний амыг таглаж болохгүй. Наадах чинь хоёр удаа үхээд боссон хүн гэж Колченко тушаалаа.

	Комисс мэдэгдсэн хугацаанаас эрт иржээ. Тухай бүр байдагчлангаа идээ будаа бэлтгэж хөл уджээ. Колченко комиссын гишүүдэд зориулан найрт бэлтгэв. Ээлжит шалгалт ирж байна гэж боджээ. Байцаагч түшмэлүүдээс айх юмгүй бил ээ. Гарт нь мянга ч юм уу илүү мөнгө атгуулчхаж болдог байлаа. Тэгээд ч байцаагч түшмэлүүд их шуугиантай ирээд, явахдаа шалчийж буугаад, огт чимээгүй буцдаг байлаа. Цөмийг нь хахуульдаж болдог байв.

	Фрунзийн нүд нуухдаж, зовхий нь тоос идэж хэдэн сарын турш нулимс асгарч байгаа учир удаан хугацаагаар ном уншихаа больжээ.

	Фрунзе ногооны газар ус зөөж, зэрлэг түүж, шороогоор манана. Шоронд суусан долоон жил... тэмцэлгүй хоосон өнгөрчээ. Долоон жилийн дотор хэчнээн их юм хийх бил ээ!.. Бас тэгээд одоо хэчнээн жил болох нь тодорхойгүй ажээ. Цэнхэр тэнгэр тольдсон дулаахан үдэш. Тэнгисээс нисэж ирсэн цахлай. Тэнгис харагдахгүй байна. Тэр алс хол байгаа. Гэвч тэнгис бий... Фрунзе тэнгисийн талаар аятай бөгөөд уйтгартай дурдатгалыг үүрд хадгалж явдаг байлаа.

	Одоо тэнгисийн тухай уйтгарлан бодсондоо биш ердөө л өөрийн эрхгүй хэдэн мөр шүлэг санаанд нь орж ирсэн нь:

	 

	Эрх чөлөө, эрх чөлөө гэдэг хоёрхон үг

	Эрхтэн бие, энэлэлт сэтгэлийг эдгээж байнам!

	Эрх чөлөөтэй болоод би, эгж хүн болно.

	Эрэлхэг миний завь эрчит долгионоор сэлнэм. 

	Зоригт шонхор адил бахдал төрүүлэм завь минь явнам. 

	Цахлай шувууд ширүүн долгион дээгүүр эргэлднэм. 

	Чин зоригт сэлүүрчдээс үхэл айдаг биш бил үү!

	Чигээ барьж явбал сүйрсэн ч болох биш үү!

	 

	Фрунзе Петербургийн утга зохиолын нийгэмлэг танхимд дахиад очсон юм шиг боллоо. Магадгүй утга зохиолын дээдийг дуурайгчид жирийн шүлэг зохиогч түүнийг хүлээн авахгүй байж ч болох юм. Яагаад гэвэл тэдэнд эрх чөлөө Фрунзийнх шиг амьд ойлголт биш байлаа. Үнэндээ тэд эрх чөлөөний тухай юу мэдэх вэ? Дээрх хэдэн мөрийг Владимирийн шоронд тарчилсаар байгаа Павел Гусев л ойлгоно доо. Эрх чөлөөний тухай хашхирах дуун нарийн ширийн, гоё ганган үгээр байх албагүй бил ээ. Энэ бол ерийн л дуу байх ёстой. Гяндангийн өрөөнд цөхрөнгөө барж, шаналж, тэсвэрлэшгүй зовлон амсаж дайснаа үзэн ядаж, нөр зоригийг бие махаараа амссан байдаг. Эд бол зүйрлэшгүй тодорхой юм.

	Бас оргох тухай бодоогүй өдөр байсангүй. Фрунзе харуул манааны цамхаг, байрлалыг зугуухан судалж, хуягуудтай ярилцахыг оролдож үзлээ. Гэвч хуягууд огтхон ч тоосонгүй, яагаад гэвэл Фрунзе тэдний хувьд гагцхүү хоригдол л байлаа.

	Түүний нүд нуухдахаа болиход, дахиад л өрөөнд нь аваачлаа. Тэгтэл бүх зүйл өөрчлөгдөж харгалзагчид гэнэт зан нь сайжирч халуун хоол, далайн жараахай хүртэл өгдөг болжээ. Учрыг лавлавал гяндангийн ерөнхий захиргаанаас эрхэм дээд комисс ирсэн юм санжээ. Уул гомдол мэдүүлсэн актын гарын үсгийн эхэнд Фрунзийн нэр байсан тул байцаах түшмэлүүд түүнээс эхлэхээр шийджээ. Колченко чоно шиг гөлөлзөн эргэлдэж хэргээ цагаатгана. Тэр комиссын гишүүдийг байсаар байхад Фрунзийг хашхирч загнахыг оролдон тэр ч байтугай заналхийлж ч үзлээ. Гэвч Фрунзе биеэ барьж хараат биш байлаа. Хэрвээ Колченко эсэн мэнд үлдвэл эцэс хойдохоо огтхон ч бодохгүй өөрийгөө илчлэгчээ бие махбодын хувьд залхаан цээрлүүлэхийг хичээнэ. Иймээс түүнийг эсэн мэнд байлгах ёсгүй. Тэр бузар амьтныг, гоодорсон шоронгийн даргын халааснаас ямар ч үнээр хамаагүй мянгыг дугтрах санаатай, нэлээд хүчтэй том махчны гараар дарах хэрэгтэй байлаа. Гаднаас нь харахад Фрунзе тэвчээртэй байв. Түүний царай хатуу ширүүн, зожигдуу, жишимгүй бөгөөд дуу нь жигд, хөдөлгөөн багатай байлаа. Тэр эдийн засгийн мэдээ уншиж байгаа мэт хуурай тоо баримт дурдана. Энэ хүйтэн зэвүүн, нэг янзын байдал нь эвгүй сэтгэгдэл төрүүлнэ. Комисс энд сар ажиллалаа ч гэсэн ийм сангийн шамшигдлыг илрүүлж чадахгүй байлаа. Фрунзе ярьж байгаа зүйлийн дотоод зүй няцаашгүй ажээ. Амь өрссөн өрсөлдөөн боллоо. Колченко комиссын гишүүдийг хахуульдаж чадвал Фрунзийг ална. Хэрвээ чадахгүй бол... Уул олзвор хэтэрхий их байсан тул комиссын гишүүд бодит байдал дээр түшиглэж болох байлаа. Комиссын дарга Колченкотой далд утгаар наймаацахыг оролдов. Гэвч ийм явдал дахиад яасан ч болохгүй гэдгийг цөмөөрөө ойлгож байлаа. Уг нь бүх зүйлээ тэн хуваагаад л ажил дуусах байв. Тэгээд хоригдлуудыг хар санааллаа гэж яллахад тэд гомдох газаргүй бил ээ. Гэвч Колченко аавын хүү болохоор түүнийг тонох гэж байгааг ойлгожээ. Тэр, бүгдийг үзэн ядаж байлаа. Фрунзийн хувьд улангасан үзэн ядаж, өшөөгөө авахаар андгайлж байлаа.

	Владимирийн төв шоронгоос ирүүлсэн тодорхойлолтод яагаад зохих анхаарал тавьсангүй вэ! Тэр «маш их аюултай хүнийг» ганцаарчилсан өрөөнөөс гаргалгүй байж байгаад чимээгүйхэн цааш харуулчихдаг байж дээ... 

	— Би мөнгийг өөртөө аваагүй! Цөм гүтгэлэг... бүгдээрээ батална... гэж Колченко нотолно.

	Гэвч түүний саяхан өглөг өгч байсан тэдгээр хүмүүс Колченкогийн цаг болсныг ойлгоцгоожээ. Харгалзагч Коробка хамгийн түрүүнд түүний эсрэг бослоо. Ажлаа алдахаас айсан харгалзагч шоронгийн даргыг галтай цогтой илрүүлж харцны нь мулгуу байдал ч арилжээ. Магадгүй тэр дэндүү мэрийсэн ч байж болох юм. Комиссын гишүүд хувьдаа Колченкогоос ямар нэг юм гаргана гэж итгэж байсан боловч эцсийн эцэст аргагүйн эрхэнд эрүүгийн гэмт хэрэгтний адил хуягаар мануулан Петербург рүү явуулжээ.

	Шоронгийн даргаар Заваришин гэгч боллоо. Коробкаг огтхон ч хөндөөгүй учир их додигор алхална.

	— Ингэхэд чи над юугаа битүүхэн хэлээд байлаа... гэж Фрунзе рүү дүр үзүүлэхэд түүнийг ширүүн харцаараа номхруулан

	— Дахиад хэнийг ч битгий «чичлээрэй», тэгвэл хөөнө шүү! гэлээ.

	Коробка ч бүр номхорч Фрунзийн өмнө зулгуйдаж, хөнгөн ажил олж өгөхийг хичээнэ.

	— Би таны нүдэнд дусаах зүйл авчиръя. Тэр Матфейд юу гэж байдаг бил ээ?.. хи-хи-хи... 

	Одоо Колченког зайлуулсан учир шоронгийн шинэ дарга, дарга болсон явдлаа улс төрийн хоригдлуудад ямар нэгэн хэмжээгээр өртэй мэт үзэж дэг журмаа сулруулсан тул Фрунзе өөрийнхөө тухай бодож болохтой боллоо.

	Фрунзе дархны газар шилдэг сайн мужаан гэгдэж байлаа. Заримдаа түүнд слесарийн ажил даалгана. Тэр халуун тогоо засаж, хувин сав хийж сурчээ. Заваришин түүнийг дохионы хэрэгслийг шалгахыг шаардлаа.

	— Дохионы хэрэгсэл бүрэн бүтэн байна, харин усны хоолой болохоо байжээ. Би ч уг нь засвал засчихна, туслах хүн хэрэгтэй болно доо гэж Фрунзе хэлсэнд

	— Сайн байна. Гүрж Вано туслах болно гэлээ.

	Вано үг хагас хэлэхтэй хамт ойлгож чаддаг, тэгээд бас гарын бяртай хүн. Өөр сайн туслагч хэрэггүй бил ээ. Эхлээд тэр хоёр шоронгийн бүх сувгийг судалж үзээд Фрунзе нээлт хийлээ. Үнэндээ шинжлэн судлахын өмнө тийм нээлт болно гэдгийг тэр мэдэж байжээ. Түүнийгээ эрж хайн олжээ. Эхлээд урсгал ус хаашаа гарч байна? гэдэг асуулт тавьжээ. Шоронгийн хашааны талбай өмнөд хана руугаа налуу байртай байв. Тэр ч байтугай ширүүн борооны ус ч хашаанд тогтдоггүй байв. Гал зуухны хаягдлыг яадаг бол оо? Энэ бүгд ямар нэгэн сайн далдалсан хоолой юм уу сувгаар шоронгийн хананаас цааш гардаг байх ёстой.

	Вано тэд чухам юу хайгаад байгааг таасангүй. Гэвч Фрунзийг газар тогшиж чихээ тавин чагнахад л туслагч юунд ч гайхсангүй ойлгожээ. Одоо тэр мөн л тогшиж чагнан явлаа.

	Тэдний ажил бүтэмжтэй байлаа. Зузаан хавтангаар таглаж шороогоор булсан урсгал усны сувгийг шиншиж мэджээ. Хуяг тэдний ажиллагаанд нийцэхгүй зүйл огтхон ч олсонгүй, учир нь тэр өөрөө урсгал усны сувгийг мэддэггүй, усан хоолойг засаж байна л гэж бодож байлаа. Бас тэгээд хуягийн үүрэг бол журам сахиулахад л байв. Эргэн тойрон харуул манааны цамхагтай өндөр чулуун ханан дотроос хоригдлууд яаж оргох юм бэ? Ямар ч газар доогуур ухах тухай бодолтгүй байлаа. Шоронгийн гурван талд ус байна. Хаврын наранд нозоорсон харгалзагчид мод түшин зогсож том том эвшээнэ. Ваногийн олон аялгуутай гинших дуу түүнийг мансууруулан нойр хүргэнэ.

	 Суваг шоронгийн ханыг бараг шүргэх шахам жигд урсгалтай Ингулец голд цутгаж байгааг тэд тогтоожээ. Тэнд «Бүрзэн» хэмээх нишингийн үндэснээс гарсан ольторхог маш их байдаг байлаа. Тэд оргохдоо хийж байгаа ажлаа ашиглаж болох байв. Хамгийн гол нь суваг тороор таглагдсан эсэхийг мэдэх явдал байлаа. Хэрвээ хавтангуудын нэгийг онгойлгож бороо орох үеэр суваг дотор хоосон шил юм уу, банз хаявал усан дээр завьтай жижүүрлэж байгаа хүн тэр банзыг харж болох байлаа. Хэрвээ тэгвэл тор байхгүй болж таарна. Сэлдэг газар нутгийнхан өдөржингөө юм угааж шавж байдаг тул тэнд байгаа завь цамхаг дээр байгаа харуулын анхаарлыг татахгүй байлаа.

	Фрунзе Николаевын большевикуудтай бүр хавар сайн холбоотой болсон ажээ. Тэд орголтыг зохион байгуулахаар зөвшөөрсөн юм санжээ. Түдэлгүй Ваногийн хавтангийн нэгийг сөхөж суваг руу хийсэн зах банзыг барьж авснаа тэд мэдэгдэв. Ингэхээр тор байхгүй ажээ. Оргож болно... 

	Одоо сэлдэг газар өглөөнөөс үдэш хүртэл Фрунзе, Вано хоёрт паспорт, хувцастай завь жижүүрлэдэг болжээ.

	— Бид угаадас залгиж дасаагүй улс даа. Залгина гэж битгий айгаарай. Хэрвээ банз л гарсан бол бид хоёр тарган биш болохоор гарчихна... гэж Фрунзе туслагчдаа хэллээ.

	Тэд хавтангуудын нэгийг хажуу тийш болгоод нүхийг нь банзаар таглаж хуучин шарилжаар далдаллаа. Тэнд бас олс байлаа. Фрунзийн дохиогоор Вано хуяг руу дайрч түүнийг унагаад аманд нь даавуу чихэж хөл гарыг нь олсоор хүлэх ёстой байлаа. Тэгээд өөрснөө урсгал усны суваг руу орж... шоронгийн ханан доогуур шурган гарч ил сэлэхгүй аль болохоор усан доогуур шумбаж сэлэх газарт дөхөх хэрэгтэй байлаа... 

	Энэ бүгдийг мөчөөс илүүгүй хугацаанд гүйцэтгэх ёстой байв.

	Усны хоолойны засвар дуусах дөхөж байлаа. Фрунзе бас хоёр хоолой солих санал тавихад шоронгийн дарга зөвшөөрсөнгүй.

	— Маш их үнэтэй байна гэж тэр харамлажээ.

	— Өөрөө л мэд л дээ. Магадгүй таны ч зөв байж болох юм. Уг нь хоёрхон өдрийн ажил үлдсэн юм сан гэсэнд

	— Хий, хий! гэжээ.

	... Тэд хуягийг улам цааш нь цэцэрлэгийн гүн рүү, далдалсан нүх рүүгээ, бараг хана руу заллаа. Тэдний сэтгэл хөдөлнө. Яагаад гэвэл тэднийг эрх чөлөөтэй болоход хэдхэн алхам газар зааглаж байлаа. Бас тэгээд сэлэх газар итгэлтэй хүн хүлээж байгаа. Хэрвээ шаардлага гарвал буудаж байж л сална даа. Маш халуун ажээ. Хуягийн хөлс асгарна. Тэр сүүдэрт очихыг бодно. Тэнд л түүнийг барьж авна даа!.. Харин урсгал усны сувгийн ёроолд шавар л битгий байгаасай... Тэд хашааны цаана гараад самрахад цамхаг дээрээс харуул ажихгүй бол ч ёстой л гайхамшиг болно доо. Хэдэн минутын дараа буудаж шуугиан дэгдээгээд цэрэг харгалзагчид гүйлдэнэ. Тэр бүсийг хүрээлж тусламж дуудна. Тэгээд цагдаа, харгис цагдаа нар хоёр оргодлын хойноос авлах болно... Гэвч эрх чөлөөтэй байгаа нөхөд нь бүх зүйлийг бодож тооцсон байлаа.

	Санаснаар бүх хэрэг бүтэж хуяг сүүдэрт очлоо. Тэр юу ч харсан бодсон юмгүй байв. Түүнийг хоосон гараар л чимээ ч гаргахгүй янзлахад болох байлаа. Вано биеэ хурааж, дохио хүлээв. Цамхаг дээр байгаа харуул цааш эргэмэгц... 

	За одоо!.. гэж бодтол

	— Та нар чинь хаашаа алга болчхов оо? Би та нарыг хайж, хайж ирлээ! гэх дуулдав.

	Харгалзагч Коробка иржээ! Вано бөхийж гартаа олс ороож байлаа. Булчин нь зангирч хөмсөг нь хорсолтойгоор атиралдана. Түүнийг ч хүлчхэж болох юм!..

	— Юу болоо вэ?

	— Та хоёрт хоёуланд чинь өршөөл үзүүлжээ, тэгээд л тэр! Хааны ордны гурван зуун жилийн ойг тохиолдуулан өршөөл үзүүлжээ. Түргэн захиргаан дээр оч!

	Фрунзе Вано хоёр бие биеэ ширтлээ. Коробка минут хэртэй л хожимдсон бол... тэгвэл минутын дараа юу болох байсан?..

	— Хачин юм аа, Вано, хачин юм... 

	— Өршөөл биш ээ! Хорих ялыг Сибирьд үүрд цөлөх ялаар сольсон гэж захиргаан дээр тэдэнд хэлэв.

	«Саран доорх юм болгон мөнх биш» гэж тэр боджээ. Тэгээд Сибириэс оргох төлөвлөгөө тэр даруй бодож эхлэв.

	Фрунзе шоронд байх жилүүддээ «ах дүүс» гэж нэрлэдэг «хоёр Павелтай»—Павел Гусев, Павел Батурин хоёртой захидлаар харилцаж байлаа. Яагаад гэвэл шоронд байгаа хүн зөвхөн ойр дотно төрөл төрөгсөдтэйгөө захидлаар харилцаж болдог байлаа. Батурин хуучин хэвээр Москвад сууж намын ажил хийж байлаа. Тэр Фрунзетэй ойр дотно байж чөлөөнд юу болж байгааг захиандаа нууцгай маягаар мэдээлдэг байв. Тэр хүний дэмжлэг байхгүй сэн бол хорих ял Фрунзед хоёр дахин хүнд байх байлаа. Фрунзе Москва руу: «Одоо эрч хүч улам бүр нэмэгдэж байгааг мэдэрч байна... Ингээд удахгүй Сибирьд очно. Тэнд лав нэг их удахгүй байх... Сибириэс явах хэрэг гарвал таны дэмжлэгт найдаж болох болов уу... энэ талаар судлан үзэж болохгүй сэн бол уу?.. Паспорт болон жаахан мөнгө хэрэгтэй болох байх... Ээ, тэнгэр минь! Намайг хүлээж насан гүйцэхгүй болсон хөгшин ээж, бас ах, эгч дүү гурван бүсгүй байгаа юм сан. Тэд одоогийн суллагдах явдлыг хэдэн төслөөр холбож байдаг улс, тэгэхэд би... би тэднийг цөмийг нь мэхэлж байна» гэж бичжээ.

	«Дүү Арсенийгээ» гэртээ байлгахад баяртай байна гэж Батурин хариулжээ.

	Фрунзе Владимирийн шоронд орж байхдаа хорин гурав ч хүрээгүй байсан боловч одоо гуч гарчээ.

	
ЭРХ ЧӨЛӨӨНИЙ ТӨЛӨӨ... СИБИРИЙГ ЗОРЬСОН НЬ

	Фрунзийн «намтарт» алба шиг алхам бүрийг нь харгис цагдаа, шоронгийн дарга, харгалзагч, шоронгийн зааварлагч нар бүртгэсэн байдаг байлаа. Энэ талаараа бол өөрийнхөө үйлсийг өөрөө бичсэн Цезарь «атаархаж» болох байлаа. Цезарь хувийнхаа гавьяаг ухамсартайгаар өргөсөн нь тодорхой бил ээ. Ариун Еленагийн арал дээр бичсэн Наполеоны дурсамж ч мөн л иймэрхүү дутагдалтай байв.

	Фрунзийн үйлдэл бүрийг дүгнэсэн дүгнэлт маш товч бөгөөд бодитой байлаа. Учир нь уул дүгнэлтийг тогтоол бичгийн төрөл зүйлд гарамгай хүмүүс хийж: «Оргохыг завдсан», «улс төрийн хэрэгтнүүд түүнийг ахлагчаараа сонгосон», «ахлагчаар сонгосон»... гэх мэт бичдэг байлаа. Фрунзе ямар ч шоронд орсон түүнийг заавал ахлагчаараа сонгоно. Улсуудыг цөмийг нь хөдөлгөж, зохион байгуулж, толгойд нь гарч өөрийн эрх ашгийг огтхон ч бодохгүй бүгдийг өмгөөлөн хамгаалдаг онцгой шинжийг шорончид ажиглажээ. Түүний хувь хүний дурыг булаах явдал шоронгийн хананаас алс холд ч хальжээ. Түүний нэрийг Петербург, Москва, Сибирийн шоронгийн улс төрийн хэрэгтнүүд мэддэг бөгөөд түүнд Читээс, алс хол Сибирийн тосгон Качуг, Шуй, Иваново - Вознесенскээс, Белоруссаас, Петербургийн политехникийн дээд сургууль, Москвагийн их сургуулиас захиа ирдэг байлаа.

	Фрунзе өөрийн ухаан, хүмүүст нөлөөлдөг ховсч араншнаараа аюултай байлаа. Түүний нугаршгүй зан, итгэл төгс байдал, учир зүйн ухаан нь ховсолдог байлаа. Хүмүүс түүнийг зөн билгээр удирдагч гэж тааж, шууд захирагдана. Энэ бол профессор Ковалевскийн олонтоо нэрлэж байсан тэр их хүн болох зан араншин байлаа.

	1914 оны дөрөвдүгээр сард Фрунзийг Николаевийн шоронгоос Сибирьд үүрд суулгахаар явууллаа.

	Фрунзе Сибирьд цөлөгдөхөөсөө өмнө Москвад Бутырийн шоронд орлоо. Хэдийгээр ганцаарчилсан өрөөнд чандлан хийсэн боловч шоронгийн «намтарт» тусгай албаны бичигт шинээр оргохыг завдсан гэж бичжээ. Тэр Красноярскийн дамжлагын шорон, Эрхүүгийн шорон, хоригдлуудын вагоноос оргохыг оролджээ.

	Фрунзе Александрын шоронд бөөнөөрөө оргох төлөвлөгөө боловсруулж байсан цөлөгдөгсдийн том хэсгийг өөрийгөө тойруулан нэгтгэжээ. Хамгийн уран зөгнөлтэй төслүүд дэвшүүлцгээжээ. Жишээлбэл: Перст нууцаар гарч тэндээс зэвсэг худалдаж аваад дайчдын сургууль байгуулж, хэвлэх ажил зохион байгуулж, хувьсгалт ном хэвлэл тараана гэлцдэг байв. Улс төрийн хэрэгтнүүдийг эрүүгийнхэнтэй хамт байрлуулж, нэг жижигхэн байранд зуу гаруй хүн байдаг байлаа. Ундуй сундуй хэвтэн унтацгаана. Бясаа тарчилгана. Эрүүгийн хэрэгтнүүд улс төрийнхөнтэй байнга дайсагналцаж одоо бачуу байранд орчхоод тооныхоо давууг ашиглан тэднийг дур зоригоороо дээрэлхэх гэдэг болжээ.

	Ийм явдалд шоронгийн дарга гагцхүү баярлана. Улс төрийнхөн болон эрүүгийнхний хооронд хэчнээн их хагарал гарах тусмаа төдий чинээ сайн байлаа. Цөллөгийнхөн дэлхийн дайны эхлэлтийн тухай шоронгийн даргаас сонсжээ.

	— Та нар эсэргэн жилийн хавар хүртэл эндээ байх болох нь дээ. Дайн дэгдсэн! Юун та нартай манатай... гэж тэр хэлжээ.

	— Энэ байрандаа юу?

	— Тийм ээ.

	Дайны тухай мэдээ бүгдийг үймүүллээ. Улс төрийн хэрэгтнүүд Фрунзийг хүрээлж:

	— Яах вэ? Дайн дэгдэж... 

	— Юуны өмнө эндээс л ангижрах хэрэгтэй.

	— Яаж гарах вэ? Хэрвээ та, бид бүгдийн нэрийн өмнөөс шоронгийн даргатай яривал... 

	— Би ярья

	Фрунзе даргыг дуудаж:

	— Бид хоригдлууд биш, цөлөгдөж байгаа улс. Та биднийг энд барьж байх эрх байхгүй. Бид бүгдийг нэн даруй суурьших газар нь хүргэж өгөхийг бид шаардаж байна! гэлээ.

	— Хэрвээ бид та нарыг хавар болтол саатуулбал яах вэ? Ха-ха! Та чинь бясаа хооллож дасаагүй юм шив... Ноён Фрунзе, би таны нэрийг сануулахыг хичээе.

	— Хичээгээрэй. Таны нэр ч бидэнд тодорхой байгаа. Бид ч таныг Петербургт сануулахыг хичээе.

	— Та заналхийлж байна. Танд хоёр цаг бодох хугацаа өгье... 

	— Тэгээд яах гэж... 

	— Тэгээд бид өлсгөлөн зарлана.

	— Тэнэг юм. Өлсгөлөн зарлахтай манатай. Та нар цөмөөрөө дөнгөж голтойгоо байгаа шүү дээ.

	Шоронгийн дарга цэргийн ая исгэрэн явлаа. Тэр өлсгөлөн зарлах боломжгүй гэдэгт бат итгэж байжээ.

	Тэгтэл маргааш өглөө нь сандарч мэгдсэн туслах нь захиргаа руу гүйж ирэн:

	— Улс төрийнхөн өлсгөлөн зарлажээ! Тэдэнтэй эрүүгийнхэн нийлсэн байна... Тэд Фрунзийг өөрсдийнхөө ахлагч гэдгийг мэдэгдэж байна гэхэд

	— Эрүүгийнхэн ий? Та чинь ухаантай байна уу?.. гэв. Александровын шоронгийн түүхэнд эрүүгийн хэрэгтнүүд өлсгөлөн зарлаж улс төрийн хэрэгтний төлөө саналаа өгч байсан явдал хэзээ ч байгаагүй ажээ. Энэ ч бүр дэнджээ.

	«Төв захиргаанд мэдэгдэх үү, яах вэ. Одоо чинь толгойгоо илэхгүй сууж байх цаг шүү дээ. Цөлөгдөгсөд бол хоригдлууд биш шүү дээ. Тэр эрүүгийнхнийг яаж талдаа оруулав аа?.. Тэгвэл ч шоронг арчина шүү! Ямар ч байсан уг хэрэг илэрвэл нөгөө Думийнхэн чинь оролцож намайг шийтгэхийг шаардана. Тэгвэл ч сайн юмаа үзэхгүй. Фронт руу л явна гэсэн үг!..» гэж шоронгийн дарга бодоод сандран мэгдэж, Эрхүүгийн захирагчид цахилгаан бичихээр шийдлээ. «Бүгдийг нь ойролцоох хошууддаа нэн даруй байрлуул» гэж захирагч хариулжээ.

	Ийнхүү шоронгийн. дарга ялагджээ.

	Ялагдал хүлээсэн дарга, Фрунзийн тухай цагдаагийн газар хачин жигтэй мэдээ бичжээ. Эрхүүгийн харгис цагдаагийн захиргаа тэр аймшигтай цөлөгдөгч дээр онцгой хяналт тогтоожээ. «Маш их аюултай» тэр хүнийг дахин шоронд хорих хэрэгтэй нь бүх харгис цагдаад гэнэт тодорхой болжээ.

	Эрхүүгийн харгис цагдаагийн газрын дарга дэд хурандаа Карпов:

	— Би түүнийг дахиад дөнгөлнө! Түүний эсрэг ял тулгах амархан. Надад итгээрэй. Тэр чинь ямар нэг Манзуркт оччиход сэтгэлээр унаж байдаг тийм хүн биш ээ. Тэр бүх цөлөгдөгсдийг хөл дээр нь босгож чадна, бас оргохыг хичээх нь мэдээж. Гэвч миний гараас гарахгүй гэж захирагчид андгайлжээ.

	Дэд хурандаа Карпов ярьж чаддаг хүн байлаа. Цагдаа, харгис цагдаа болон харгис цагдаагийн газрын даргын туслах ахмад Белавин нарын илэрхий албаны хяналтаас гадна нууц хяналт Фрунзе дээр тогтоохоор шийдлээ. Тэр «маш их аюултай» хүнийг үл ялих болгоомжгүй алхам хийвэл л дахин гавлаж дөнгөлөн шоронд хийх байлаа.

	Фрунзе яагаа бол оо? Ийм урхи бэлтгэж байгааг тааж байгаа болов уу? Мэдэлгүй яах вэ! Тэр, өлсгөлөн зарласан явдалд өс хонзонгоо авахыг хичээж байгааг мэдэж байлаа.

	Фрунзе цөллөгийн нөхдийнхөө хамт буриад тэргэн дээр сууж, нүдээ гөлөртөл ширтэж явлаа. Түүний өмнө Сибирь цэлийнэ. Короленкогийн бичсэн найрууллаас олж мэдсэн тэр Сибирь байлаа. Хуучны номтон, дуу цөөтэй, уйтгартай улаач жолоогоо зөөлөн дугтран, жижигхэн биетэй, урт дэл сүүлтэй морьд алхална. Оргоход амархан байлаа. Яагаад гэвэл цөлөгдөгсдийг хэн ч харж хамгаалж явсангүй. Цэргийн хуяг Оёк тосгонд хоцорчээ. Засаг захиргааны цорын ганц төлөөлөгч болох ахлах цагдаа тэр хэсгийг дагалдаж, бүгдийг тосгодоор тараан байрлуулах үүрэгтэй ажээ. Гэвч одоо оргох тухай хэн нь ч бодсонгүй. Эхлээд амарч хүч аваад, Эрхүүгийн намын нөхөдтэйгөө холбоо тогтоож, Сибириэс нууцгай гарах замыг мэдэж, бичиг баримттай, болж хоригдлын хувцсаа солих хэрэгтэй байлаа.

	Алтан намрын цаг бил ээ. Фрунзе цөлөгдөөд хагас жил болжээ. Гэвч хүрэх газраа хүрээгүй л байлаа. Одоо очиж амьдрах газраа, урт удаан хугацааны аяллын эцсийн цэг болох тэр оньсого таавар мэт Манзурка тосгоны тухай Фрунзе бодож байв.

	Ой тайга!.. Энэ үгийг дуулахад ер бишийн үг ажээ. Ой тайгад Тянь - Шань шиг хурц өнгө будаг байхгүй, гэвч өнгө өнгө холилдож бүдгэрүүлж, хөхөлбөр ногоон, хүрэн өнгөтэй ажээ. Хасаг тэрэг чахран дуугарсаар дөрөлж дээр гарахад доор хөндийд гөлөглөн ноолуураа гээж байгаа навчит ой байна. Нарсан шугуй ч тааралдана. Нарс их цэцэрлэгт байгаа мэт тэнэгэр ажээ. Шилмүүст модон дээр мөнгөлөг хөх хагд тогтон голыг нь даган давирхай урсаж харагдана. Нарсны доогуур зэрэглээ сүүмэлзэж, дахиад л навчит ой тааралдана. Тэд толгод дээр гарч бэлд буухад том том хүрэн хар чулуу зам таглаж, уулын тунгалаг уст булаг хоржигноно.

	Замын хажуугаар шилмүүст ой, үнсэн саарал хөвсгөр хөвдөөр хучигдсан сийрэгхэн ой үргэлжилнэ. Энд зэлүүд ажээ. Тэр ч байтугай салхи шуурга ч энэ их өтгөн ногоон ойг цөмийг ганхуулах хүчгүй мэт ээ.

	Заримдаа бөөрөлзгөнийн цог хөвөнт цэцэг цайрна. Фрунзе үсрэн бууж цэцгийг сугалаад удаан харав. Ургамалд хорхойтой хэвээр ажээ... Байгальд хэр зэрэг ойр байснаа тэр одоо л ойлгов.

	Буу үүрээд ой тайгаар явж эрх чөлөөнийхөө цэнгэлийг амсаж тэнэх юм сан! Дураараа... Тэртээ үргэлжлэх уулсын цаахна ариун Байгаль нуур байдаг бил ээ. Тэнд цовоо сэргэлэн булга, алаг эрээн жирх, зээх, бор гөрөөс, шилүүс, солонго, уран гоо хандгай за тэгээд алиныг тэр гэх вэ. Ер нь анчны зүүдэлдэг л орон... Тэр ан ангуучлаагүй уджээ!

	Үгүй, тэр одоо харгис цагдаа нарын гарт ч бууж өгөхгүй! Цэвэр агаар амьсгалж, сүрьеэгээ эмчилж, за тэгээд Москва руу, Иваново - Вознесенскийн хязгаар луугаа явна!

	Тэр харьцангуй эрх чөлөөтэй байгаадаа мансуурна. Хуяг ч, харгалзагч ч, шоронгийн хана ч байхгүй нэг л дасаагүй орчин ажээ. Гэнэт тэнгэрийн хязгааргүй хаяа цэлийн үзэгдлээ.

	Тэртээ толгойн бэлд Сибирийн том гацаа Манзурка харагдана. Өргөн цонх, үүдний пин, довжоот, хос тасалгаатай дүнзэн байшингууд бие биеэ дэрлэн байрлажээ. Хашаа болгонд хуш байх бөгөөд өтгөн саглагар орой нь бүх хашааг бүрхжээ. Бархиран орилолдох тахианууд хашаанд асаж, залуухан бүсгүйчүүд дамнуургаар хувинтай ус зөөж, хилэн өмдтэй тэнүүлчид бүсэндээ гараа хавчуулан явна.

	Уул гацаа хатуухан газар болох нь тодорхой байлаа. Тосгоны гудамжаар Лена дахь алтны уурхайд зориулсан давс, цай, бусад бараа таваар ачсан тэрэг цувна. Умар зүг, умар зүг чимээ аниргүй битүү тайга... Манзуркаг дайран Эрхүү - Качуг - Жигаловогийн их зам гарна.

	Фрунзе Лена мөрнөөр дамжин их усан зам эхэлдэг Качугийн тухай бодож байлаа. Качуг л маш их хэрэгтэй... 

	Ахлах цагдаа Манзуркад хорин цөлөгдөгчийг үлдээлээ. Фрунзе зэргийн таван хүнийг Сибирь нутгийн бадируун авгай Рогалевагийнд байнга суулгах болов.

	Тэр авгай тэднийг дуугүй угтаж, бас л дуугүй хэвээр том халуун тогоогоо галлав. Харин охин нь нэлээд эелдэг ажээ. Тэр охин цөмтэй нь эелдгээр мэндэлж Фрунзийг тэмээлзгэнэ гэж нэрлэхэд инээдээ барьж чадсангүй, тэгээд гимназид орох гэсэн чухам яаж орохоо мэдэхгүй байна гэж ярьжээ.

	— Ном заана гэж Фрунзе андгайлав.

	Тэд одоо бүгд нутгийн цагдаагийн хяналтын дор байх болов. Цагдаагийн дарга буюу хошууны бичээчид мэдэгдэхгүйгээр тосгоноос хаашаа ч явахыг зөвшөөрөхгүй байлаа. Гэвч Фрунзе Качуг руу тэмүүлсээр...

	Баривчлагдсан хүний шаахай, дээлтэй хаашаа явах бил ээ дээ? Долоо баригдана. «Би хэн ч өмсөхөд бэрх сангийн нэг муу дээлтэй байна. Хэрвээ та нар дотуур гадуур хувцас явуулаагүй бол нэн даруй явуулна уу. Энд хэдийгээр хүйтэн боловч удахгүй өвөлтэй золгох сайхан намар болж байна. Тэр үед дулаан хувцасгүй бол ч баларна... Над буу байхгүй нь харамсалтай байна. Энд маш сайхан ангийн газар, байгалийн үзэмжит нутаг юм аа. Нэг жаахан хөрөнгөтэй бол ч би мөн додигор болмоор байна даа. Буугаа энэ өвөл өгч хэрэглүүлнэ үү гэж байна хэмээн Костяд бичээрэй. Тэгвэл би нэг нөхрийнхөө хамт амьд амьтны цуглуулга хийж нэлээд юм олох сон доо. Одоо хүн амьтантай танилцаж байна. Ямар нэг аргаар буриад улс очиж хүүхдүүдэд ном заах юм сан. Мужааны ажил хийхийг бодох боловч бас л багаж авах мөнгөгүй байна» гэж гэр өөдөө захиа бичжээ.

	Фрунзе аравдугаар сард дулаан дотуур хувцас, бярдаан буу авч бага даргыг анд ятгаж амжлаа.

	— Энд антай гэж үү! Тянь - Шаньд бол ёстой ан байдаг юм. Та лав хулан, зээр гэж хэзээ ч сонсоогүй байх аа? Манай тэнд чоныг ташуураар агнадаг. Би танд харуулж болно. Харин сайн морь л хэрэгтэй. Ташуур би өөрөө хийнэ. Бөднө агнахад бүр ч амархан. Бөднө агнадаг харцага байдаг юм. Харцаганы нүдийг адууны дэл сүүлээр боогоод ил гарах нүхтэй саванд хийдэг юм. Эндээс «нүд тайлах» гэдэг үг гарсан юм. Харцаганыхаа нүдний боолтыг тайлаад нисэж яваа бөднө дээрээс тавина. Цохиур гэж юу байдгийг мэдэх үү? Нэг тал нь бүдүүн муна. Туулай агнадаг зэвсэг. Сайн цохиурчин анчин ангийн улиралд гурван зуун туулай алж чадна гэлээ.

	Төрөлхийн Сибирь нутгийн бага дарга Сивков ихэд сонирхож сэтгэл нь хөдөлж,

	— Та их зүйл мэддэг хэр нь ээ юу ч ойлгодоггүй хүн байна. Качугийн зүг явбал ч эндхийн ан ямар байдгийг мэднэ дээ. Харин хол явж болохгүй гэж зөвлөе, нутгийн нэг хүнийг аваад яв. Төөрч мэднэ шүү. Хулан гэнээ... годил минь. Энэ чинь ан гэж үү? Бас тэгээд ташуураар шүү! Тьфу! Харин би өнгөрсөн жил... гэлээ.

	Фрунзе замчин авсангүй. Төөрөхөд хэцүү байлаа. Яагаад гэвэл замын хажуугаар умар зүгийг чиглэн явна. Тэгээд замын тэргэнд суулаа.

	Качугт очоод Зикеевийн байшинг амархан олов. Хөмсөгний яс нь дугуйрсан, уйтгартай, туранхайвтар хүн хашаан дотор мод хагалж байлаа. Түүний лужир том гарт байгаа сүх тоглоомын сүх шиг харагдана.

	— Ажилчны сайдад бурхан туслах болтугай! гэв.

	Нөгөө хүн сүхээ алдаад Фрунзийг нүдээ цавчран ширтэв. Тэгээд нулимс ч юм уу, хөлс ч юм уу асгаруулснаа, Фрунзе руу гүйн ирж тэвэрч авсанд золтой л амьсгаа нь бөглөчихсөнгүй.

	— Арсений!.. Арсений, чи хаанаас гараад ирэв ээ? Ичерскийн хошуу руу явуулна гэж бичээгүй билүү?

	— Бичих нь ч бичсэн л дээ. Тэгээд өөрчлөгдөхгүй юү. Одоо бид айл хөрш болсон.

	Тэр хүн бол Жиделев байсан бөгөөд баяртайгаар бөөцгөнөн:

	— Энэ чинь ер нь итгэмээргүй хэрэг байна. Гэрт ор, гэрт ор... Эзэгтэй, түргэхэн халуун тогоогоо тавиадах! Арвихан бал авчир. За найз минь, би чамайг цаг үргэлж л дурсаж байдаг юм. Николаевскаас захиаг чинь авсан гэв.

	Уулзалт хоёуланг нь сэтгэлийг хөдөлгөжээ. Халуун тогоо тойрон сууж цай оочлон бие биедээ хоригдол нөхдийнхөө тухай, цөллөгийн тухай, өнгөрсөн явдлаа дурсан ярихаар яарч ам өрсөлдөн байлаа.

	— Таныг байхгүй байх бий гэж айж байлаа. Оргох гэж бодож байна уу?

	— Бодолгүй яах вэ, Арсений минь, бодолгүй яах вэ! Харин Эрхүүтэй холбоо барьж чадахгүй байна. Тэнд манайхан олон байгаа. Дээд үдэд Думд байхын мэдэх Вагжанов бий. Мысовад Сыров бий. Эрхүүд Миха Цхакая, Читэд манай Вера Любимова нар байгаа, бас Тарвагатайн нүүрсний уурхай, Петровын төмөрлөгийн үйлдвэр зэрэг бусад газар ч бий. Цөмийг нь тойрон явж уулзах хэрэгтэй юм сан. Харин намайг онцгой хянаж нэг ч алхам явуулахгүй байна. Эрхүү хүртэл хоёр зуу гаруй бээр газар байгаа.

	— Хаяг нь бий юү?

	— Бий.

	— Ойрын өдрүүдэд Эрхүү рүү явъя. Тэр тэнэг бага даргын толгойг эргүүлж болох байх аа. Сайн тэнхэр, тэгээд хавар юм уу цаанадаж зун чимээгүйхэн алга болъё. Бэлэн л байгаарай. Манай тэнд Манзуркад олон сайн хүн бий. Шлиссельбургийн цайзад сууж байсан эмч Петров, Гамбург, Кириллов нар тусална. Бид ч одоо энд биш фронтод байх ёстой улс... 

	Тэгээд тэд хамгийн гол зүйл нь дайны тухай гэж үзлээ. Сибирьд далд замаар «Правда», «Социал-демократ» сонинууд ирдэг байлаа. Тэд сониноос Питерийн ажил хаялтын тухай, Бакины ажил хаялтын тухай, дайнд зориулсан Лениний сэдвийн тухай «Дайн ба оросын социал - демократ» гэсэн большевикуудын сэдвийн тухай олж мэдлээ. Тэр үед бусад намууд эх орноо хамгаалах нэрээр ангийн хамтын ажиллагаа гэгчийг сурталчилж байсан бол большевикууд империалист дайныг иргэний дайн болгох, хаант засгийг дайнд ялагдуулж хувьсгал хийх лоозонг дэвшүүлж байлаа.

	Фрунзе, Жиделев нарын хувьд бол дайны талаар Ленинийхээс өөр тийм чиглэл байж болохгүй нь ойлгомжтой байлаа. Хаант засаг ажилчин тариачны тусын тулд дайн хийгээгүй учир хэрэв дайны явцад хаант засаг сулрах юм бол тэмцэхэд амар болно гэдгийг тэд мэдэж байлаа. Тэгээд ч дайны явцыг сонирхож байв. Хөрөнгөтний сонин болон оросын цахилгаан мэдээний газрын мэдээнээс зарим нэг зүйл нь тодорхой байлаа.

	Бүр дайн эхлэхээс өмнө дэлхий дайсагнасан хоёр лагерь болон задарчээ. Империализмын хоёр үндсэн бүлэглэл: гурвын холбоо хэмээх (Герман, Австри - Унгар, Италийн) холбоо, гурвын эвсэл буюу Орос, Англи, францын оролцсон антантын холбоо бий болжээ.

	Фрунзе хэдийгээр шоронгийн ханаар амьдралаас тусгаарлагдсан боловч тийм хоёр дайсагнасан лагерь байгаа тухай мэдэж байв. Эрт орой хэзээ нэгэн цагт империалист махчид дэлхийг хуваах санаа зүүнэ гэдгийг Фрунзе мэдэж байжээ. Одоо тэр нь эхэлжээ.

	Нөгөө талын төлөвлөгөөг мэдэхийн тулд Фрунзе ямар ч үнэ өгөх байлаа. Тэр яг мэргэжлийн хүн шиг дайны стратеги, тактикийг мэдэхийг хүсэж байлаа. Наймдугаар сарын 4-нд германы цэрэг Бельгид довтлоход бараг таван зуун километр газар довтлох асар их жигүүрийн довтолгоо эхэллээ гэдгийг тэр тааварлажээ. Германчууд францын армийн зүүн жигүүрийг тойрон гарч нэг ёсны «махан овоо» хийхээр бодоцгоожээ. Ийм бодол толгойд нь орж ирмэгц Фрунзе газрын зураг авч тооцож гарлаа. Иймэрхүү санаанаас яаж болох байв аа? Германы гавшгай бүлэглэлийн баруун жигүүрийн армиуд довтолгооны явцыг барьж чадна гэж үү дээ? Бүх зүйл германы тусын тулд болж байгаа мэт Францчууд хүчээ ч тэлж амжаагүй байв. Англи-Францын цэргүүд Марна руу ухарснаар хилийн тулалдаан дуусжээ.

	Тэгтэл бас шинэ мэдээ ирлээ. Оросын арми Дорнод Прусс рүү довтолжээ. Германы цэрэг Марнад болсон тулалдаанд ялагдаж Эна гол руу ухарчээ. Оросын цэрэг австриудыг бут цохиж, Галицийг эзлэн, Силезийн босгон дээр очжээ... 

	Цаашид байлдааны ажиллагаа яаж өрнөх вэ?

	Ийм дайн хэзээ ч болж байсангүй! Улсууд зөвхөн байлдаад зогсоогүй, цэрэг дайны түүхэнд бас байгаагүй бөөн олон арми, эвсэл оролцож байлаа. Усан доорх онгоц, нисэх хүчин, хуягт машин, хуягт галт тэрэг дайнд орж, их буу нь бараг арван бээр газар буудах ажээ. Фронтын шугам хэдэн мянган километр үргэлжилнэ. Зөвхөн Марнад болсон ганцхан байлдаанд сая гаруй хүн тулалджээ.

	— Энэ бүгд яаж дуусах бол оо? гэж Жиделев бодлогошрон асуухад,

	— Эцсийн дүнд бид Марксын тодорхойлсноор дайныг пролетарийн аргаар явуулах болно гэж би бодож байна. Хувьсгал гарч, иргэний дайн болно... Иймэрхүү төгсгөл бүрэн учир утгатай юм гэдэгт би гүн итгэж байна. Парисын коммун Наполеон гуравдугаарын ялагдлын дараа гарсан бол манай хувьсгал хаант засаг японы дайнд ялагдсаны дараа гарсан юм. Энд л ямар нэг зүй тогтол байна. Ямар ч байсан бид иргэний дайн ба ирээдүйн хувьсгалын төлөө ханцуй шамлан ажиллах ёстой. Миний байр тэнд байх ёстой гэдгийг би мэдэж байна. Дайчин жавхаа нь удахгүй арилж, дайн тэднийг зөвхөн хүндрүүлэх учир тайзан дээр хуучин эмзэг асуудлууд гарч ирнэ.

	Фрунзе Качугт очиж ирмэгцээ ямар ч байсан Эрхүүд очиж намын нөхөдтэйгөө холбоо тогтоохоор шийдлээ. «Огтхон ч эрхгүй явдал» түүнийг зовооно. Манзуркад амьдрал хүнд ажээ. Засгийн газар улс төрийн хэрэгтэн тэд бүгдийг ухамсартайгаар өлбөрөөж алах санаатай байлаа. Тэднийг бүх эрх, эд агуурсаас салгаж, багшлах, оюуны хөдөлмөр хийхийг хориглож байлаа. Ангаар амьдрах итгэл муу ажээ. Тавин градусын хүйтэн Сибирийн өвөл ойртсоор байлаа.

	Тэд коммун байгуулж, харилцан туслах касстай боллоо. Бүх олдсон хөрөнгө, хүнс зэрэг зүйлсээ яг адилхан хуваадаг байлаа. Петров хагас нууцаар анагаан эмчлэх ажил хийхэд буриадууд тос, сүү мах өгнө. Тэр бүгд нийтийн хоолонд орно. Фрунзе: «Манзуркийн цөлөгдлийн хэсгийн дүрэм» гэгчийг бичлээ. Тэр хамгийн шилдэг мужааны адил ажиллаж байлаа. Тэдэнд тусална гэсэн хоёр цөлөгдөгч олдов. Харин бусад хэрэгсэл байсангүй. Багаж авах мөнгө цуглуулсан боловч хаанаас худалдаж авах бил ээ?

	— Би Эрхүү орж бүх хэрэгтэй зүйлээ худалдаж авна гэж Фрунзе хэллээ.

	Эрхүү хүртэл бараг хоёр зуун бээр газар бил ээ. Цагдаад мэдэгдэлгүй тэнд хүрчхээд эргээд ирэх гэл дээ! Харин мэдэгдэж саатвал ч оргосон гэж үзэж гарцаагүй хоригдоно. Фрунзе дээр онцгой хяналт тавьсан болохоор юугаар ч баталж чадахгүй бил ээ. Хэрвээ ямар ч яаруу явлаа гэхэд наанадаж тав хоногоос багагүй хугацаа орно. Харин бага дарга, цагдаагийн дарга нар гэнэт санаж дуудвал яах вэ?

	Нийтээрээ анд явах ажил зохиож Фрунзе ч оролцлоо. Бага дарга итгэжээ.

	Цөлөгдөгсөд янгир ямаа хөөж явах хооронд Фрунзе дөрвөн дугуйтай чингэлэг тэргээр Эрхүү рүү цогиуллаа.

	Эрхүү бол Сибирийн нийслэл, хөдөө нутгийн том хот бил ээ. Эрхүү бол Шуй биш ээ, тэнд цагдаагаас жилээр ч нуугдаж болох ажээ. Эрхүү бол төмөр замын буудал бөгөөд өрнө зүг галт тэрэг цувна. Бүрэн эрх чөлөөтэй ажээ... Тэнд алтны үйлдвэрийн эзэд, цагдаагийн эргүүлээс зугтаж, уурхайд орохыг тэмүүлж байгаа паспортгүй тэнүүлчид, ачигчид, худалдаа наймааны хүмүүс, уул уурхайн захиргааны албан хаагчид аль олныг тэр гэх вэ?

	Фрунзе уул уурхайн захиргаан дээр очиж хэрэгтэй хүнээ олж Жиделевийн захиаг өглөө.

	— Нөхөд минь, паспортын хувьд хэзээ ч найдаж болно. Хэд хэдэн «төмөр» бий гэж инженер хэллээ.

	«Төмөр» гэж өөр хүний паспорт юм уу эсвэл хүний паспортыг зориуд хуулсан хуулбарыг нэрлэдгийг Фрунзе мэдэж байлаа. Харгис цагдаа нар галт тэргэн дотор баримт бичгийг маш нарийн шалгадаг тул өрнө зүг явахад их хэцүү гэж инженер тайлбарлав. Тэгэхээр одоодоо «төмөр»-паспорттай болж дараа нь ямар нэг албаны байгууллагаас баримт бичиг олж авах нь зүйтэй гээд Фрунзийг Эрхүүд үлд, ажил олж өгье гэсэн боловч тэр зөвшөөрсөнгүй. Өвөл ойртож байхад нөхдөө орхиж болохгүй байлаа.

	Фрунзе багаж худалдаж аваад Манзурка руугаа яаравчлав. Тэнд өөрийгөө мөрдөж байгааг мэджээ. Олон жилийн турш нууц ажлын дүнд тагнуулыг мэдэх онцгой зөнтэй болсон бил ээ. Тэр галт тэрэгний буудал руу зориуд явсанд тагнуул хойноос нь бүр ил дагажээ. Фрунзе галт тэрэгний хажуугийн талбай дээрх сүйх тэрэг, тариачдын хөсөг дунд ороод уусан алга болжээ.

	Хагас цагийн дараа галт тэрэгний буудлын хажуугийн талбайг бүсэлж, тавцан дээр баримты нь шалгасны дараа оруулж байлаа. Суудлын галт тэрэг ирэхэд хаалга бүр дээр нь цагдаа тавьжээ.

	Дэд хурандаа Карпов дороо дэвсэлж:

	— Тэр яах аргагүй Фрунзе мөн! Оргох гэж боджээ... гэнэ.

	Хоморго хоёр өдөр үргэлжилжээ. Манзуркаас ч асуув. Тэгээд Фрунзе Манзуркад байгаа, хаашаа ч яваагүй гэдгийг дуулаад хэчнээн их гайхсан гэж санана аа.

	Нууц коммун цэцэглэн хөгжиж байлаа. Фрунзе Петербург, Москвагийн большевикуудаар дамжуулан Улаан загалмайтай холбоо тогтоожээ. Манзуркад нэлээд их мөнгө ирдэг болжээ. Эндээс тэд Верхоленск болон бусад хошууны өлсөж байгаа цөлөгдөгсдөд мөнгө дамжуулдаг боллоо. Мужааны газар ч ашиг өгдөг болжээ. Фрунзе ширээ, сандал, шүүгээ хийж, зөгийн үүр засна, найрал хөгжим, найрал дуу, жүжгийн дугуйлан номын сан байгуулав.

	Одоо тэр ан хийх нэрийдлээр Качуг болон Байгал орчмын хэд хэдэн тосгонд үе үе очдог болжээ. Тэр большевикуудыг нэгтгэж, дайны шовнист мангасаас гуйвагчдыг аврахыг хичээж байв.

	Дайн дэлхийн эмгэнэлт үйл явдлын гол байлаа. Дайн улам улам шинэ орныг хамарсаар байв. Гучин гурван улсын бүтэн хагас миллиард хүн хамарч, бүх дэлхийн бөмбөрцөг байлдаж байв. Эхлээд найман сая хүн нүдэлдэж дараа нь хорин сая, гуч, дөч, тавь, жаран сая... хүн оролцжээ. Хэчнээн хүн бас бууны аманд өртөх болоо!

	Фрунзе байлдааны дугуйлангийн удирдагч боллоо. Бүх зүйл санаснаар болж байв. Эхлээд байлдааны явцын тухай ярьж, сонин өгүүлэл мэдээг тайлбарлаж, алс хэтийг нь урьдчилан ярьдаг байлаа. Түүний урьдчилан ярьж байсан зүйлс ч биелдэг байв. Иймд Фрунзе байлдааны урлагийн талаар сайн бэлтгэсэн лекц уншиж эхэлжээ. Ийнхүү цэргийн академи өөрөө бий болжээ. Лектороо тоглоом тохуу болгож «манай генерал» гэцгээдэг болов.

	Дайны агуу их номыг амархан уншиж байгаадаа тэр гайхсангүй. Цасанд дарагдсан Сибирь нутгийн модон байшинд хувь тавилан анх удаа мэдэрсэн ч байж болох юм. Дахиад Эрхүүгийн, нутгийн цаг байсангүй. Бүх зүйл алс тэртээ фронтод Ангерапп, Бобр гол, Карпатад болж байгаа зүйлээр хэмжигдэж байлаа. Одоо оросын фронт гол нь болж бүх хүн төрөлхтний анхаарал тийшээ хандаж байлаа.

	Фрунзе штабын генералуудаас илүү их завтай цагтай байсан тул болж буй явдлыг айвуу тайван, бодлоготой шинжлэн судалж, генералуудын хараагүй зүйлийг харж байлаа. Учир нь яг тулгуу биш алс холоос харж байв. Түүнээс гадна тэр генералуудын хэнд нь ч байхгүй байсан юмыг дүгнэх өвөрмөц авьяастай хүн байлаа.

	Хоёр талын байлдааны сургуулийн үндсэн хэлбэр нь өнөөх улигт «Канн», аль ч арми нь түүнийг биелүүлж чадахгүй гэдэг дүгнэлт хийлээ. Тийм ээ, үнэхээр чадахгүй ажээ.

	Учир нь юунд байна вэ? Иймэрхүү хэмжээний дайныг явуулах онолын сэтгэлгээг бэлтгээгүй хуучнаараа, богино хугацаанд болдог цорын ганцхан тулалдааны байрлалаар бодсон байж болох уу? Тэд хэдийгээр ямар нэг хэмжээгээр үнэнд ойр байгааг мэдэж байсан боловч иймэрхүү асуудалд нэг утгатай хариу өгч чадахгүй байлаа. Байлдаж байгаа эвслийн дотоод ажиллагаа үе үе зохицохгүй байгаа явдал амжилтгүй, ихээхэн хохиролд хүргэж байгааг Фрунзе харж байлаа.

	Тэр бодлогоширно. Ийм үедээ гав ганцаархнаа баймаар байдаг ажээ.

	«Манай байшинд нэг нь ирж нөгөө нь явж байнга хөдөлгөөнтэй байх юм. Заримдаа ганцаараа үлдэх маш их хэрэгцээ шаардагдах юм» гэж гэртээ захиа бичиж гоморхсон байлаа.

	Өдөр дулаарахтай хамт Фрунзе ойд байн байн явж, заримдаа хоногоор алга болдог болов.

	Харгис цагдаагийн дэд хурандаа Карпов Манзуркад тагнуулаа явуулж их зүйл мэдсэнийг Фрунзе мэдсэнгүй. Жишээлбэл цөлөгдөгсдийн байгууллага байгаа тухай, харилцан туслах нууц кассын тухай мэджээ. Харгис цагдаагийн газрын дарга Манзурка руу ахмад Белавиныг зэвсэгт бослогод бэлтгэж цэргийн шинж чанартай байгаа мэт тэр байгууллагыг устгах даалгавар өгч явуулжээ. Фрунзийг нэгжихэд илчлэх баримт бичиг олдоно гэдэгт дарга эргэлзсэнгүй.

	Гэвч ахмад ухвар муутай хүн байжээ. Тэр Манзуркад гэнэт бууж гурван хүн баривчилж, Фрунзийг сул тавьжээ. Карпов захиргааны дарга дээр гүйн очиж:

	— Фрунзийг нэн даруй баривчлах хэрэгтэй! Болхи Белавинаас баримт шаардсан байна шүү дээ. Фрунзе цөмийг толгойлж байгаа бололтой. Би яг мэдэж байна. Тэд бүгдийг, большевикуудыг, шоронд хорих ёстой гэхэд,

	— Ахмад Константиновыг явуулъя. Ихээхэн цэрэг аваад яваг. Цөмийг нь баривчилж, цувааг устгах хэрэгтэй! «Харилцан туслах касс гэдэг нэрийн дор большевик суртал нэвтрүүлэг явуулж байгаа Манзуркад сууж буй улс төрийн цөлөгдөгсдийн хэрэг» гэж бичээрэй. Фрунзийг над дээр аваад ир гэжээ.

	Ахмад Константинов үдэш болж байхад Манзуркад иржээ. Цөлөгдөгсөд гуанзнаасаа гарч хөгжөөнтэй ярилцан явна. Тэд харгис цагдаагийн бүслэлтэд орсноо анзаарсангүй.

	Фрунзийг байрныхаа довжоо өөд гарч явахад нь баривчилжээ. Эрхүүгийн шорон руу замаар туужээ.

	— За ингээд, ноён Фрунзе, манай гал голомтод буцаж ирсэн явдалд баяр хүргэе гэж ахмад хэлээд, —  Зугаалж, боллоо. Танд арван жил хоригдох нөхцөл хангагджээ. Эргэлзэж байна уу?.. гэлээ.

	
ТАЙЖ ВАСИЛЕНКО АЖИЛЧИН АНГИЙГ СУДАЛЖ БАЙНА

	Байгалийн чанадах шилжин суугчдын захиргааны даргын орлогч Соколов саяхан Читэд ирсэн эдийн засагч Владимир Василенкотой яриа зугуухан дэлгэнэ. Тэр хоёр хоосон өрөөнд сууна. Байшингийн цонхоор ой тайгаар хучигдсан уулын орой, түүний цаана хэсэг хөх тэнгэр харагдана.

	Соколов хамт ярилцагчийнхаа ухаалаг хурц харцыг ширтэнэ. Тэр гөлгөр хууз сахалтай, өтгөн шаргал пинтүү халимагтай бөгөөд цав цагаан цамцан дээр зангиагаа мурий зүүжээ... 

	— Би таныг Петербургт байхыг санаж байна. Та нэг ангиар дор байсан юм даг. Максим Максимович үргэлж таныг шагширдаг сан. Тэгээд төгсөж чадаагүй биз дээ? гэж Соколов асуухад

	— Чадаагүй гэв.

	— Тийм ээ, тийм. Надад ярьсан. Политехникийн дээд сургууль дээр очоогүй уджээ. Петербургт байсан хүнд энд таатай биш байна шүү. Хэн ингэж бодох вэ дээ. Бөглүү зэлүүд, ой тайга. Би Байковтой захидлаар харилцдаг... Ингэхлээр таныг эхлээд тоо бүртгэлийн хэлтэст, чухамхүү үнэндээ гэвэл «ажилчны талаарх лавлах товчоонд» ажилд оруулъя. Явуулын төлөөлөгч болно. Тэгээд цаашид яахаа шийднэ биз гэж Соколов хэлэв.

	Соколов тоо бүртгэлийн хэлтсийн дарга Монтвидыг дуудуулав.

	— Виктор Эдуардович гуай, Петербургээс ирсэн тайж Василенко Владимир Григорьевичтэй танилц. Политехникийн дээд сургуульд хамт сурч байсан юм. Танд нэг ажилтан хэрэгтэй байгаа байх аа?

	— Тийм ээ, төлөөлөгч хэрэгтэй байгаа. «Лавлах товчоонд» дан авгайчуул үлдсэн хөдөө явах хүн байхгүй байгаа. Цалин нь далан таван рубль, бас томилолтын арван рубль нэмэгдэнэ.

	— Маш сайн байна. Ноён Василенко эхнэргүй, бас тэгээд гэртээ хоргодох юмгүй хүн, байн байн томилолтоор явуулж байгаарай.

	Монтвидын хувьд даргын орлогчийн зөвлөмж хангалттай байлаа. «Дайчилгаанаас л зугтсан бололтой! Ер нь дайнд хэн явахыг хүсэх вэ... Тайжтан оргосон бололтой. Тэгээд Чита ямар нэг хэрэг болж дээ. Ажилчны асуудлаар оролцохоор шийдсэн юм биз дээ. Хэрэгцээ нь талх илүүдэх болгож дээ. За дүү минь, чамайг Читийн бүх мужаар хөөе. Гял цал чинь мөдхөн арилна аа...» гэж дотроо бодлоо.

	Монтвид хэнтэй холбогдсоноо мэдэж байлаа. Тэр тайж язгуурын хүмүүст дургүй байжээ. «Лавлах товчоонд» эдийн засгийн олон асуудлын их мэдлэгтэй хүн хэрэгтэй болохоос, ажил хийдэггүй цагаан гартууд хэрэггүй бил ээ. «Лавлах товчоо» Байгалийн чанад дахь аж үйлдвэрийн газрын байдал, тоо, хөдөлмөрийн нөхцөл, цалин хөлсний хэмжээ, ажилчид, эздийн хоорондох маргаан, тэмцлийн шалтгааны тухай тодорхой мэдээ нийлүүлдэг байлаа. Үнэндээ дарга нарт шаардагдах ийм мэдээг алиныг тэр гэх вэ.

	— Та ажилчны асуудлыг хэрхэн төсөөлдөг хүн бэ дээ? гэж Монтвид дооглонгуй асуухад Василенко шалгалт өгч байгаа мэтээр:

	— Ажилчдын цалин амьдрах хамгийн доод хэмжээнээс хэтрэхгүй байна. Ашиг, түрээс нь ажилчдын хөдөлмөрийн бүтээгдэхүүнээс суутгасан суутгал мөн гэж Адам Смит ярьж байсан. Би бодохдоо... гэвэл,

	— Ёстой тэнэг юм! Тэр дээдэс сургууль чинь чамд юу сургасан юм бэ? Та амьд ажилчныг нүдээрээ харсан уу? гэв.

	— Би хэдэн удаа дадлага хийсэн... 

	— За, за ямар ч байсан цөмийг эхнээс нь эхлэх хэрэгтэй. Явах газрыг чинь тоймлоё, газар бүрийн материалыг урьдчилан судлаарай. Танд Софья Алексеевна тусална.

	Софья Алексеевна дугариг эрүүгээ гараараа тулж, бөг бөг хөхрөн зальжин хар нүдээрээ Василенког ширтэнэ.

	Тэгээд Монтвидыг явахад:

	— За, балрав уу? Ажилчны асуудлын талаар муу мэдлэгтэй байвал ингэж таарна даа гэлээ.

	Тэд бие биеэ ширтэж инээлдэв.

	Шинэ хүн гайхмаар амжилттай байлаа. Тэр бусдаас түрүүн ажилдаа ирж хамгийн сүүлд явна. Цаастай нухалдаж ямар нэг юм бичнэ. Дараа нь үйлдвэр, уурхайн талаарх ер бишийн мэдлэгээрээ даргаа шагшруулна. Тоо баримт, хүн юмсын нэрийг мэдэх талаараа онцгой ойтой хүн байлаа. Монтвидад бүр атаархал төрөх болжээ. Нийслэлээс давхиж ирсэн тайжтан Монтвидын хэдэн жилийн хийх юмыг долоо хоногт хийж амжжээ. Юу болохыг харж л байя... 

	Тайжтан цагаа дэмий өнгөрүүлдэггүй байлаа. Ажилчны асуудлыг судлахын зэрэгцээгээр Софья Поповад ихэд анхаарал тавина. Тэр хоёрыг голын эргээр хоёулхнаа явж байгааг үе үе харж болно. Заримдаа тэд эргийн дагуу бараг Элст хүртэл явна. Тэд юу ярьдаг юм бол? Шүлэг уншина, Тайжтаны хоолой маш сайн учир заримдаа Софьягийн хүсэлтээр дуу дуулна.

	Нэгэн өдөр Василенко:

	— Любимовагийнд би байж чадахгүй нь ээ гэхэд

	— Чиний зөвөө. Түүнийг цагдаагийн хяналтад байдгийг бид яагаад мартав аа? Уссурийн гудамжинд Михновичийн байшин байр бий гэхэд,

	— Хэн хүргэж өгөх вэ? гэв.

	— Манай бүртгэгч, миний найз Сосина хүргэж өгнө.

	— Тэр чинь мэддэг юм уу?

	— Гадарлана байх аа. Чи томилолтоор л явбал дээр юм сан. Дээд үдэд очвол миний эцгийнхээр ороорой. Түүний овгийг Колтановский гэдэг. Төмөр замын захиргаанд ажилладаг юм. Би бичиг хийж өгье.

	— Энд ажил их байна, тэгэхээр одоохондоо явахаа хүлээзнэе.

	— Биеэ гамнаарай. Чамтай ямар нэгэн юм битгий учраасай гэж их айх юм. Би чамгүйгээр яаж байна даа?

	Василенко тэр өдрөө захиргааны даргын орлогч Соколовтой уулзлаа.

	— Нөхөр Фрунзе таны хүчинд би гайхаж байна. Гэвч ямар ч байсан болгоомжтой байгаарай. Харгис цагдаа нар манай руу шагайдаг болж. «Забайкальское обозрение» («Байгалийн чанадын тойм») сониныг хөл дээр нь босгосонд гялайлаа. Сониныг дор нь авчихдаг болжээ. Дайны асуудлаар таны бичсэн өгүүлэл бидний олонхын нүдийг тайллаа гэж Соколов хэлэв.

	— Би дайны тухай нийтийн өмнө лекц уншмаар байна. Хоршооллын нэг жижигхэн сонинд бүх зүйлийг яаж бичих вэ дээ.

	— Бид энэ асуудлыг авч хэлэлцье. Зориглоод үзэж болох л юм. Танаас өөр сайн лектор алга байна шүү дээ.

	Тэр хоёр гараа чанга атгалцан саллаа. Харин Фрунзе - Василенко «Эконом» хэмээх хоршооллын нийтийн хуралд явлаа.

	Хэрвээ Монтвид энд түүнийг харж, үгийг нь сонссон бол айдас нь хүрэх байсан биз ээ. «Тайжтан» нийтийн хурлын тэргүүлэгчдийн байранд сууж ажилчид түүнийг хүрээлжээ. Орос орныг дайнд татан оруулсан хаант засгийн гэмт бодлогын тухай, ямар ч бодолгүй өдий төдий хүнийг хядаж байгаа тухай, бүтэгдэхүүний үнэ өсөн нэмэгдэж байгаа тухай, хаант засагтай тэмцэх тэмцлийн тухай ярьжээ. Одоо түүний ганган дэгжин байдлаас үлдсэн юм юу ч алга, харин ажилчны толгойлогч, ухуулагч, большевик намын төлөөлөгч, удирдагч үг хэлж байлаа. Түүний үг бүр ангийн уур хорслоор дүүрэн байв.

	Хэрвээ шилжүүлэн суулгах захиргааны орлогч дарга Соколов ОАСДН-ын 1898 оны гишүүн, большевик, тэр ч байтугай тоо бүртгэлийн хэлтэст большевикууд байр суурь эзэлж, ажилтан Софья Попова хорих ялынхаа хугацааг эдэлсэн ардын зоригтон Колтановскийн охин, бүртгэгч Сосина большевикуудтай нягт холбоотой, тайж Василенко ерөөсөө Василенко биш саяхан Оёкийн шоронгоос оргосон, харгис цагдаа нар Сибирийн бүх хотоор хайж байгаа суут Арсений гэдгийг мэдсэн сэн бол Монтвид бүр ч их сандрах биз ээ.

	Монтвид тэр хүний аймшиггүй чин зоригийг хараад шагширч, шууд бодол нь өөрчлөгдөх нь эргэлзээгүй. Гэвч Монтвид ажилчны асуудлаар оролцож, ажилчны хурал дээр очих зав хэзээ ч байсангүй. Тэр «Забайкальское обозрение» сониныг нямбайлан худалдаж байлаа. Хэрвээ түүнд уул өгүүллийг өөрийн нь ажилтан Василенко бичсэн, тэр сонины редакторуудын нэг гэдгийг мэдвэл итгэхгүй байсан бил ээ.

	Фрунзе худалдаа аж үйлдвэрийн хоршооллын нөхөрлөлд ухуулах ажил хийгээд зогсдоггүй бас Читийн аж үйлдвэрийн газар ч хийдэг байлаа. Тэр дахин нийтийн дунд орж, олон түмнийг хөдөлгөлөө. Шоронгоос оргосон Фрунзийн таних тэмдгийг Читад бүр эрт мэдээлсэн Эрхүүгийн харгис цагдаагийн газрын дарга дэд хурандаа Карпов хойноос нь мөрдөн шиншиж байгааг анхаараагүй мэт ил ажиллаж байлаа.

	Шоронгоос амархан оргожээ. Шөнө тэднийг Оёкскийн хошууны шоронгийн хашаанд хөөн оруулжээ. Хоригдлуудаар барахгүй харгис цагдаа нар ч ядарсан байлаа. Харгис цагдаа нар цайны газар луу шууд явжээ.

	— Михаил Васильевич, та оргох хэрэгтэй. Нэр дуудаж шалгахад би таны өмнөөс дуугарчихъя гэж Кириллов хэллээ.

	Эрхүүгийн харгис цагдаагийн газрын дарга нар Фрунзийг залхаан цээрлүүлэхээр шунахайрч байгааг цөлөгдөгсөд мэдэж байжээ.

	Оёкскийн шоронгийн хашаа маш өндөр байлаа. Цөлөгдөгсөд овоолго хийж Фрунзе шивээн дээгүүр чимээгүй гарлаа. Фрунзе шууд ой тайгад орж их замаас аль болохоор холдохыг хичээн дорно зүг явжээ. Төөрөхөөс айсангүй. Өвдөгний нь нүд мултарсан тул Эрхүүд цөлөгдөгсдийн хэсгээс түрүүн хүрч чадахгүйдээ айж яарч явлаа. Эхлээд мөрдөж хөөхөөс болгоомжлон их замаас холуурхан зэлүүд жимээр явжээ. Тэгээд шатсан тайга дотор орж төөрөөд тамираа барав. Хамаг бие нь суларч түгшүүртэй уянгалан шүгэлдэх, эмх замбараагүй буудалцах дуун гарах шиг болно. Юм идмээр байлаа. Гэлээ ч гэсэн цаашаа явсаар л байв. Тэгээд хожимдож болохыг мэдмэгц их замд зоригтой гарч хамгийн түрүүн тааралдсан тэргийг гуйлаа. Түүнээс юу ч асууж шалгаасангүй.

	Харин одоо Читад суурьшиж аваад, Эрхүүгээс аль болох хол байхын оронд тэнд очихыг боджээ. Тэр Эрхүү хүртэл өрнө зүг явах байгалийн чанадах төмөр замын дагуух томоохон өртөө, хотыг цөмийг томилолтоор явж шинжлэн үзэх төлөвлөгөөтэй байлаа. Уул шинжилгээг чухамхүү Эрхүүгээс эхлэхээр шийджээ. Миха Цхакая, Вагжанов, Серов нартай уулзаж, Мысова, Кабанск. Хилка, Заиграево, Дээд Үдэд цөлөгдсөн большевикуудтай холбоо тогтоож, Петровын төмөрлөгийн үйлдвэр, Онхой дахь мод хөрөөдөх үйлдвэр, Тарвагатайн нүүрсний уурхайд очиж үг хэлэх нь чухал байлаа.

	Монтвид явах чиглэлийг сайшааж, үнэмлэх бичиг олгоод,

	— Дээд Үдэд байгаа хувийн үйлдвэрийг бас шинжилж үзээрэй гэлээ.

	Фрунзийн санаанд нэг зүйл орлоо.

	— Хувийн худалдаачид, ажилчин хөлслөгчид надтай ярина гэдэгт та итгэж байна уу? Тэд чинь өөрийн нууцтай улс, бас тэгээд шилжүүлэн суулгах захиргаа тийм ажилчин хөлслөгчдөд зарлиг буулгаж чадахгүй. Харин үнэмлэх бичигт цэргийн захирагч гарын үсэг зурсан байвал ч... гэсэнд

	— За яах вэ, Таны үг ч бас учиртай үг байна. Захирагчийг хүлээн аваач гэж хүсье гэв.

	Цэргийн захирагч үнэмлэхэд гарын үсэг зурж өглөө. Тэр «ажилчны асуудлын талаарх лавлах товчооны» түр төлөөлөгч Василенкод зүй ёсны дэмжлэг туслалцааг үзүүлэхийг бүх албан газраас хүссэн байлаа.

	Фрунзе баталгаа бүхий ийм баримт бичиг базааж аваад аян замдаа амар тайван гарлаа. Албан томилолтын хорин дөрвөн хоногт маш их ажил хийлээ. Петровын үйлдвэрийн ажилчдыг засгийн эсрэг жагсаал хийхийг уриалаад, Тарвагатайн чулуун нүүрсний уурхайнхныг ажил хая гэж зөвлөөд, Онхой дахь мод хөрөөдөх заводын ажилчдад дайн хэний тусад болж байгаа, империалист дайныг иргэний дайн болгон хувиргах хэрэгтэй байгааг тайлбарлалаа. Албаны түшмэл түүний засгийн эсрэг үгийг эсэргүүцэхийг оролдоход цэргийн захирагчийн гарын үсэгтэй баримт бичгээ харуулжээ.

	— Худалдаачид өөрсдөө ажилчдыг уурсуулж байгаа учраас эмх замбараагүй явдал гарч байна. Жишээлбэл Петровын үйлдвэр дээр ажилчид өлсөж байна. Хэн буруутай вэ? Ажилчны хууль зүйг зөрчиж байгаа явдлыг яагаад захирагч цөмийг хүлээх ёстой юм бэ? гэхэд түшмэд үг дуугүй болжээ.

	Гэвч ажилчдыг үймээн дэгдээхэд турхирсан «лавлах товчооны» төлөөлөгчид гомдол мэдүүлсэн бичиг харгис цагдаагийн газрыг булж гарлаа.

	Фрунзе түшмэд, харгис цагдаа нараар тохуу хийх мэт маш зоримог ажиллаж байв. Худалдаа, үйлдвэрийн эздийг захирагчийн нэр барьж урвалаа гэж зэмлэн сүрдүүлэв. Харин ажилчдад хаант засаг бүр амьсгаа хураах дээрээ хүрээд байгаа, «Орос орон энэ дайнаас цохиулахгүйгээр яаж ч гарч чадахгүй тухай», одоогийн ийм байдлаас гарах цорын ганц зам бол хувьсгал гэж ярьдаг байв. Тэр хувьсгал ч ойрхон байлаа. Дайн сунжрах төлөвтэй байв. Холбоотнууд дайны бүх хүндийг цэрэг байлдааны нөөцгүй, их буугаа ч ярихаа больё гэхэд винтов ч хүрэлцээгүй оросын армид тохож байлаа. Оросын цэргийн командлал аргагүйн эрхэнд цэргээ Польшоос гаргах боллоо.

	Фрунзе дөчин үйлдвэрийн газрыг шинжлээд Читадаа буцаж ирлээ. Тэгтэл түүний очсон газар бүр гэнэт өлсгөлөнчүүдийн нийтийн жагсаал болж, ажил хаялт гарав. Тарвагатайн нүүрсний уурхай дээр ажил хаялт гарч, Петровын үйлдвэр дээр «өлсгөлөнгийн үймээн» боллоо. Монтвид тайланг нь үзээд сэтгэл хангалуун байлаа. Төлөөлөгч засгийн газрын бодлого, дайнд дургүйцсэн дургүйцлийн өсөж байгаа, Петровын болон бусад үйлдвэрүүдэд ажилчдын эдийн засгийн байдал хүнд байгаа, Тарвагатайн нүүрсний уурхайд зэрлэгээр мөлжиж байгаа тухай онцгой мэдээ танилцуулав.

	— Та хэтэрхий их бодитой ханджээ. Та албандаа шамдаж хүчнээсээ их зүйл хийжээ. Үйлдвэрийн эздээс гомдол ирсэн байна л ээ. Би танд төлөөлөгч хүн бол үйлдвэр, худалдааны эзэд ажилчдын хоорондын хэрэгт хутгалдах эрхгүй гэдгийг сануулахаа мартсан байна. Төлөөлөгч бол зөвхөн бүртгэх үүрэгтэй. За яах вэ зүгээр. Цаад бүдүүн гүзээтүүд чинь манайхыг мэдэж аваг! гэж эрхлэгч хэллээ.

	Дайны тухай Василенкогийн нийтэд хийсэн лекц Читад маш их шуугиан дэгдээлээ. Хот даяар зарлал нааж худалдаа аж үйлдвэрийн нөхөрлөлийн хоршооллын клубт уул лекцийг сонсохыг хүссэн бүхэн ирж байв.

	Лектор бага зэрэг доголон явах нь дарийн үнэр үнэртэж, дайны уршгаар шархадсан бүхий л байдлаараа цэргийн хүн гэж таахаар байлаа. Тэр жинхэнэ мэргэжлийн нэр томьёо дээр тулгуурлаж байгааг бодоход цэргийн академи юм уу эсвэл штабт олон жил алба хаасан байх гэж бодмоор ажээ.

	Тэр олны өмнө цэрэг цамцтайгаа гарч ирээд сахлаа засаж, заагуур барьсаар газрын зураг руу очлоо. Маш товч тодорхой, «нотолгоотой» ярина. Үнэндээ 1915 оны кампанийн дүнгийн тухай баримт бодитойгоор авч ярив. Лектор германчуудыг харааж зүхсэнгүй, оросын цэргийн яруу алдарт ялалтыг шагширсангүй. Ямар ч ялалт байхгүй байгааг илэн далангүй хэллээ. Юуны өмнө дайн асар их материал зарцуулахыг шаардаж байлаа. Бүх бэлтгэл нөөцөө дайны ажиллагааны эхний саруудад зарж дуусжээ. Германчууд францын фронт дээр хамгаалалтад орж, бүх гол хүчээ оросын эсрэг тавьжээ. Герман болон австри - унгарынхан оросын армийг бүслэн бут ниргэх замаар Орос орныг дайнаас гаргахыг хүсжээ. Оросын цэрэг дайснаасаа хүчний хувьд давуугүй байв. Гэхдээ хоёр тал хоёулаа эцсээ хүртэл туйлдав. Франц, Английн цэргүүд зуныхаа довтолгоогоор германы фронтын байрлалыг сэтэлж чадсангүй. Германчууд сая хүнээ алдаж байж маш их нутаг дэвсгэр эзлэн авав. Гэтэл оросууд хэчнээнээ алдав аа?

	Фрунзе зөвхөн фронт дээрх хохирлыг төдийгүй, бас ар тал дахь алдагдал хохирлыг тоочлоо. Петерградад ч өлсгөлөн, Москвад ч өлсгөлөн удахгүй бүх орос орныг өлсгөлөн хамарна. Эвдрэл сүйрэл, сая саяараа зугтаж, сая саяараа үхэж, арьс яс болж байна. Энэ бүх гай гамшгийн буруутан хэн бэ? Магадгүй германчууд байж болохоо доо? Алсын хараагүй хүмүүс л Германыг дайн дэгдээлээ гэж зэмлэж байгаа байх. Тэдгээр хүмүүс бүх орон дайнд урьдчилан бэлтгэсэн, энэ дайн бол дэлхийн хэмжээний империалист байлдагч талуудыг авч үзсэн ч шударга биш дайн гэдгийг ухаарахгүй байгаа юм. Тэгэхээр хэн эхэлсэн нь тийм чухал биш ээ. Германчууд бүр дайны өмнө Ойр Дорнодод нэвтэрч Хар тэнгисийн сав газар дахь Оросын сонирхлыг хөндөж байсан юм Иймэрхүү явдалтай хаант засаг удаан эвлэрч болохгүй байлаа. Кайзерын засгийн газрын адил хаант засгийн газар дайн хийхийг цангасан мэт хүсэж байсан учраас дайн зайлшгүй байв. Дайн түүний зээллэгийн эсрэг тэмцэж байсан тэр хүмүүс хаана байна вэ? Хэдийгээр депутатын хувьд халдашгүй боловч тэднийг баривчилж, шүүж, Туруханы хязгаарт үүрд суулгахаар явуулж байна. Думийн депутатуудыг баривчилж болно. Гэвч бүх ард түмнийг баривчилж болохгүй. Саяхан цагдаа нар Иваново - Вознесенскийн ажилчдын цуглааныг бууджээ. Зуун хүн алагдсан байна. Иваново - Вознесенскоос ирсэн захиа энэ байна. Костромд ажилчдын жагсаалыг Зургаадугаар сард цагдаа нар бууджээ. Костромоос ирсэн захиа бас энэ байна. Тавин хүн алагджээ. Эдгээр цуст үйлд хэн буруутай вэ? Магадгүй ажилчид байж болох уу? Ажилчид энэ жил дайны эсрэг мянган удаа ажил хаялт хийжээ.

	Василенко бол зөвхөн тоо бүртгэгч бил ээ. Тэр тоо баримтад дуртай ажээ. Гэвч орос австрийн фронт дээр нийтээрээ ах дүү болж байгаа явдлыг юугаар тайлбарлах вэ? Хэдхэн өдрийн өмнө «Гангут» гэдэг жагсаалын хөлөг онгоцны усан цэргүүд боссоныг бас юугаар тайлбарлах вэ?

	Дайн хэнд хэрэгтэй байна вэ? Заримдаа энэ бүгд яаж төгсөх бол оо? гэж асууж байна. Тоо бүртгэлээр авч үзвэл бид нийгмийн хувьсгалд ойр байгааг харуулж байна. Ер нь ч аливаа ариун шударга хүн тэгнэ гэж хэлнэ.

	Танхим чимээ аниргүй сонсоно. Зарим нэг бэртэгчид чихэндээ итгэхгүй байлаа. Хувьсгалд илээр уриалсан үймээн гарлаа. Хөрөнгөтнүүдийн авгайчуул нэн даруй цагдаад мэдэгдэхийг нөхөртөө тулгана. Гэвч хөрөнгөтөн нөхрүүд нь итгэлгүйхэн мөрөө хавчина. Тэд фронтоос айж байсан тул өөрийгөө эх оронч болгохыг хүссэнгүй. Эх орончид одоо их үнэ хүрч байгаа бил ээ. Эх орончид улам улам цөөн болсоор байна. Цэрэг цамцат бүгдээрээ, цөмөөрөө сүйрч байгаа чин үнэнийг ярьж байлаа. Тэр тоо баримтад түшиглэж үүнийг баталж байлаа. Бүх Орос орон даяар буудлагын тухай цуу тарсан, Иваново - Вознесенскийн ажилчдыг цагдаа нар буудсаныг няцаах гээд үз л дээ. Харин авгайчуудын «өлсгөлөнгийн үймээн» энд ойрхоон, Петровын үйлдвэр дээр болоогүй гэж үү?

	Дайны тухай лекц хэдэн зуун хүний анхаарал татсан учир цагдаа, харгис цагдаа нар ажиллагаанд орж, цэргийн захирагч харгис цагдаагийн газрын даргад:

	— Би Василенкогийн лекцийг сонсохыг хүсэж байна. Ямар ч байсан би цэргийн захирагч шүү дээ. Үнэхээр тэр турхирч байгаа бол баривчлах хэрэгтэй гэлээ.

	Бид гүйцэтгэнэ. Василенко одоогийн цэрэг татлагатай холбогдуулан баримт бичигтэй болохын тулд нэг тийшээ явсан мэдээ байгаа.

	— Өө тэгвэл тэр чинь дайнд оролцоогүй юм шив дээ? Тэгвэл түүнийг нэн даруй баривчил. Большевик ухуулагч гэж таны хэлсэн зөв болох нь ээ.

	Фрунзе үнэхээр Читаас явжээ. Тэр Эрхүүд чухамхүү татлагын ажлаар очсон байна. Яагаад гэвэл Василенко нэртэй паспортад байгаа нас нь татлагын насанд багтаж байжээ. Фрунзе цаашид Читад байж болохгүй гэдгийг ойлгож байлаа. Түүнийг мөрдөж байв. Сарын өмнө Батуринд захиа бичиж Москвад суух паспорт «төмөр» нэн даруй явуулахыг хүсжээ. Эдүгээ хүртэл хариу алга байлаа. Павел Степанович Москвад байхгүй ч байгаа байж болох юм. Түүнийг бас цэрэгт татаж магадгүй шүү дээ. Тэгэхээр Василенко нэртэйгээр фронтод явах ганцхан зам үлдэж байлаа.

	Гэвч Фрунзе Эрхүүг яаралтай орхин явах хэрэгтэй болжээ. Софья Поповагаас: «хамгаалагч ирлээ» гэсэн цахилгаан авчээ. Энэ нь Фрунзийн байранд харгис цагдаа нар нэгжлэг хийснийг мэдэгдсэн ажээ. Василенко гэдэг нэрээр хэн сууж байгааг мэдсэн ч байж магадгүй. Эрхүүгийн харгис цагдаагийн захиргаанд бүгдийг мэдээлсэн бололтой. Ингэхлээр Сибирьд цаашдаа байж болохгүй нь ээ! Хүрээ багассаар байв. Тэр Читад буцаж ирлээ. Софья Алексеевна Батуринаас ирсэн захиаг өгөв. Хаягаа өөрчилсөн тул хариу өгөх явдал саатлаа гэж Павел Степанович мэдэгдсэн байлаа. Одоо тэр Москвагийн аж үйлдвэрийн нэрт эзэн Чернцовын туслахаар ажиллаж, тэдний нэг өрөөнд сууж дүү Арсенийгээ тэвчиж ядан хүлээж байлаа. Паспорт түргэн олжээ. Яагаад ч юм бэ өөрийнхөө паспортыг явуулсан нь уул хэргийг хойшлуулж болохгүй байгааг гэрчилнэ. Бас хэдэн мөр захиа бичсэн нь Фрунзийн уй гашууг ихэд хүргэлээ. Павел Гусев Владимирийн хорих шоронд сүрьеэ өвчнөөр нас баржээ. Гусев Сибирьд цөлөгдөхөө хүлээж тэнд уулзана гэж бодож шүлгээ явуулжээ. Бүр саяхан Фрунзе түүнд захиа бичиж: «Тийм ээ, удахгүй чиний эрх чөлөөгүй байдал дуусаж, мөдхөн чи бид хоёр хамт байх болно. Зохиол бичих ажлаа битгий орхиорой. Би чамайг эндүүрээгүй гэж бодож байна. Чи гарцаагүй авьяастай хүн. Чи шоронд ч том бүтээл бүтээх ёстой бүтээж ч чадна. Чиний ах Арсений гэжээ». Тэгтэл одоо Павел Гусев байхгүй байдаг... Үгүй! Тэд хэзээ ч уулзахгүй болжээ. Ертөнц яасан алаг юм бэ. Яагаад Пуришкевич амьд байна вэ? Яагаад Павел Гусевийг үхэл аваачив аа? Ангийн дарлал бол зүгээр нэг нийгмийн гай биш ээ. Энэ нь алхам бүрд эсвэл, шорон гяндан, гав гинж эсвэл Лена мөрөн дээр гарсан буун дуу, үгүй бол германыг зах зээлээс шахан гаргахын тулд шунахай худалдаачдын хорон санаагаар цуст хядалдаан болон эргэдэг зүйл юм. Ухаалаг, шинэ зүйл бүхэн цөллөгт хөөгдөнө. Тэгэхээр дарлагдсан ангид өөрийнхөө яруу найрагч, өөрийнхөө сэтгэгчийг өгөх хэчнээн хэцүү байна вэ! Павел Гусев ээ, чиний амьдрал юугаар бялхаж байв аа? Чамайг шоронд хийхэд чи хорин хоёрхон настай байсан шүү дээ. Тэгээд чи хайр дурлал гэдгийг мэдээгүй шүү дээ. Гэвч чи ангийн үзэн ядалт гэдэг хайр дурлалаас ч илүү их зүйлийг бүрэн утгаар нь ухаарч байсан бил ээ. Чи тэмцэж, чиний тэмцэл алхам бүрий чинь гийгүүлж байсан. Чи өөрийнхөө тусын тулд амьдраагүй... 

	Тайж Василенко алга болжээ. Аж үйлдвэрийн эзэн Чернцовын туслах Павел Степанович Батурин бий боллоо. Туслах Читад ирсэн нь учиртай ажээ. Тэр энд дайнаас хол биеэ тэнхрүүлэх гэж ирсэн ажээ. Гэвч чимээ аниргүй байдал биеийг нь тэнхрүүлсэнгүй, туслагч Москва руу буцаахыг шаардлаа.

	— Таныг миний найз Сосина дагалдаж явна. Түүнд цагаан халат өмсгөчихнө. Өөрийгөө галзуурсан юм шиг биш, элээ балай юм шиг авч яваарай... гэж Софья Алексеевна хэлжээ.

	Бүх хашаа, театрын зарлалын самбар дээр Василенкогийн лекц уншихыг зарласан том том зарлал наасан байлаа. Цагдаа, харгис цагдаа нар бэлтгэцгээв.

	1916 оны гуравдугаар сарын 1-нд алс зорчих галт тэргэнд эмнэлгийн даруу төвшин сувилагч суулаа. Тэр эмэгтэй, сахлаа цэмцийтэл хуссан уруу царайтай залуу хархүүг сугадан суув. Яг тэр өдөр зарлалын самбар дээр лектор өвдсөн учир В. Г. Василенкогийн лекц хойшиллоо гэсэн зарлал бий болжээ. Чита хот даяар халдварт ханиад элбэг байлаа.

	— Чоно үүрэндээ өлзийтэй гэдгийг мэдэх үү гэж Фрунзе Сосинад хэлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

